
МФАЛОГІЯ I ЯЕ ЗНАЧЭННЕ 
 
Пяць цывілізацый існуе сёння на Зямлі: заходняя, праваслаўная, 

ісламская, індуская i далёкаўсходняя. Беларускі народ пераважна 
належыць да праваслаўнай цывілізацыі, але ажно да гэтага часу 
зберагліся ў нашай культуры i побыце многія асаблівасці старажыт-
нага міфалагічнага светапогляду. Часцей гавораць пра своеасаблівы 
сімбіёз язычніцтва (паганьства)1 i хрысціянства. 

Язычніцтва — паняцце больш шырокае, чым міфалогія: яно 
ўключае не толькі міфы, але i абраднасць, фальклор, уласна, увесь 
комплекс культуры. Аднак міфалогія, бясспрэчна, з'яўляецца важней-
шым кампанентам язычніцтва. 

У савецкі час нас паслядоўна адлучалі не толькі ад хрысціянства, 
але i ад паганьства. У выніку быў страчаны магугнейшы пласт куль-
туры. Паказальна, што сёння, хаця i марудна, пакутліва, але адраджа-
ецца цікавасць i да язычніцтва, i да хрысціянства — паралельна. Гэта 
заканамерна: гістарычна i светапоглядна язычніцтва i хрысціянства 
гарманічна дапаўняюць адно другое. Міф ляжыць у аснове абодвух, у 
аснове ўсіх у свеце рэлігійна-містычных ды рэлігійных светапоглядаў. 
Але ў чым дыялектыка? Паганьства, нацыянальная міфалогія — гэта 
радасць, шчасце, сіла, буянне жыцця, сонца i святло. Усё ў ix кан-
крэтнае, адчувальнае. Хрысціянсіва — пакуты, трагізм (але i адмаў-
ленне смерці смерцю), высокая ступень абстрагаванасці, абагульнен-
ня. Язычніцтва— гэта чалавек i Прырода. Хрысціянства — Чалавек i 
грамадства. Паганьства — цела, хрысціянілва — душа. Паганьства — 
сваё, роднае, a хрысціянства далучае нас да агульнага — сусветных 
каштоўнасцей, перш за ўсё маральна-этычных. Але i паганьства — 
этыка, этыка... Космасу. 

Нашы продкі ўмелі на здзіўленне паэтычна i ў цэлым вельмі да-
кладна, гарманічна зводзіць у адно свае назіранні над прыродай. 
Уласна, міф — гэта максімальна абагульнены вопыт, праяўлены праз 
сістэму вобразаў. Тут сплаўлены ў адно пазнанне i творчасць. Міф за-
снаваны перш за ўсё на адзінстве Космасу ва ўсіх яго элементах. 
Прырода адухаўляецца i абагаўляецца. Кожная рэч, з'ява ў міфалогіі 
разглядаецца ў сваіх шматлікіх i часам вельмі нечаканых сувязях з 
першаэлементамі Космасу, блізкімі чалавечай душы. Чалавек быў 
уключаны ў агульны кругаварот, не стаяў над прыродай, a жыў 

                                       
1 Абодва тэрміны правамерныя. Язычніцтва — ад старажытна-славянскага «языцы», дзе гэта не толькі мова, але i 
народ. Паганьства — ад лацінскага paganos, што значыць вясковы, сялянскі. Значыць, язычніцтва, паганьства — 
народнае, сялянскае веравызнанне. 



суладна з ёю. Нашы продкі не гвалцілі прыроду, як ix нашчадкі ў XX 
ст., а мудра кіраваліся яе «ўнутраным голасам», яе законамі. 

Хрысціянства арганічна наклалася на традыцыю больш стара-
жытную, якая была ў аснове сакральнага светапогляду індаеўрапей-
цаў-арыяў. Язычніцтва звязана найперш з земляробствам, a ў бела-
русаў — яшчэ i ca спажываннем лясных ды азёрна-рачных дароў. 
Здаўна ў арыяў земляробства — не сродак узбагачэння, a спосаб быц-
ця — цэласны погляд на свет. Культура ўвогуле, у шырокім сэнсе 
слова, створана селянінам, i толькі яго культура — натуральная. У 
палемічным запале можна сцвярджаць, што пахі гною больш вытан-
чаныя, чым французскія парфумы. I толькі наша збэшчаная свядо-
масць-мутант прывыкла атаясамліваць культуру з музеем, выставай, 
тэатрам. Так, гэта культура, але толькі калі арганічна прайшла праз 
душу. А сялянская — яна непасрэдна з душы, яна i ёсць самая арга-
нічная. 

Адна са старажытных назваў славян — вэнэ, або вэнэды. Да 
нашага часу фіны i эстонцы называюць так славян — вэнэ. Тут ёсць 
паралель з «ванамі» ca скандынаўскіх сагаў. Ваны — шэраг вельмі 
добразычлівых да людзей багоў, звязаных з земляробствам. Адно з 
любімых імёнаў славянскіх — Іван. Толькі земляробчая праца — самая 
экалагічная: вось чаму яна i складае аснову этыкі Космасу. 

Калі гаварыць пра міфалогію ў строгім навуковым сэнсе, дык 
яна не можа быць толькі нацыянальнай. У ёй абавязкова будуць 
прысутнічаць больш старажытныя, індаеўрапейскія i нават раней-
шыя, карані. Можна гаварыць аб адзіным, надзвычай старажытным 
міфалагічным комплексе, які быў створаны арыямі-аратымі (менавіта 
такая найбольш старажытная этымалогія гэтага слова) не менш як 6-
8 тысяч гадоў таму... 

Разам ca спрадвечнай сялянскай культурай, якая актыўна зніш-
чалася бальшавікамі (і ўвогуле руйнуецца паўсюль у свеце тэхнакра-
тычнай цывілізацыяй), мы страцілі паэтычнае пачуццё, сакральнае 
пачуццё. Вось чаму каштоўнасць міфа ўзрастае разам з разуменнем, 
што паўната i складанасць свету не могуць быць апісаны ў простых 
рацыянальных формулах, не паддаюцца толькі навуцы, як мы 
прывыклі. 

Увесь навакольны свет народная фантазія насяліла добрымі i 
злымі духамі. Кожны з ix мае свае прыкметы, свае характар i паво-
дзіны, патрабуе пэўных ахвяр. Мірыяды гэтых істот, што суправа-
джалі чалавека паўсюль, разам з тым выхоўвалі ў ім беражлівае стаў-
ленне да прыроды, якая знаходзілася пад аховай духаў, да ўласнай 
гісторыі, бо частка гэтых духаў па паходжанні — ад душ продкаў. 



Адухаўленне рэчак, азёраў, лясоў нараджае i любоўнае стаўленне да 
ix, а адчуванне сваёй еднасці з продкамі — Дзядамі — дае Традыцыю 
ў вышэйшым значэнні гэтага слова. 

Дапытлівыя, цікаўныя вочы славян-арыяў радасна ўбіралі ў сябе 
шматфарбнасць прыроды. Нашы продкі спрадвеку былі даверліва 
адкрытыя Сусвету. Прырода для ix была адзіным настаўнікам i выра-
тавальнікам. Нельга не аданачыць, што еўрапеец эпохі Сярэднявечча 
эстэтычна не ўспрымаў... прыроду. Пейзажаў амаль няма ў заходняй 
літаратуры таго часу, ix адзінкі. Тым больш здзіўляе разнастайнасць 
фарбаў яркасць малюнкаў у «Словах» Кірылы Тураўскага, у «Слове пра 
паход Ігаравы», а далей у «Песні пра зубра» Міколы Гусоўскага. Вось, 
магчыма, адна з прычын таго, чаму язычніцкія культы дажылі да XIX-
XX стст. 

Абагаўленне прыроды ў арыяў ішло па дзвюх лініях: 
па-першае, гэта культ нябесных сіл, у тым ліку i Агню; 
па-другое, культ расліннага пачатку, непарыўна звязаны i Ва-

дою. 
Агонь сімвалізуе мужчынскую аснову свету, Вада — жаночую. 

Стрыжнёвай ідэяй урадлівасці ў арыяў-аратых было зліццё мужчын-
скага i жаночага пачаткаў. Народнай культуры было добра вядома: 
свет біпалярны, заснаваны на супярэчлівасці двух пачаткаў, якія 
ўрэшце ствараюць сусветную гармонію (гэта тое, што ў кітайскай 
філасофіі выступае пад тэрмінамі «інь» i «янь»). 

Міфалогія цесна звязана i з моваю, якая дае матэрыял для пер-
шай агульнай мадэлі свету. Уласна, такой мадэллю i з'яўляецца міф. 

Паколькі міфалогія ёсць аснова чалавечай культуры, то гэта 
з'ява надзвычай важная не толькі ў плане гістарычнага вывучэння, 
але i нашага сённяшняга жыцця. 

Асноўныя асаблівасці міфалогіі як важнейшай з'явы чалавечай 
культуры наступныя: 

1. Міфалогія занатавала стасункі чалавека i прыроды. 
2. Міфы ў канкрэтна-вобразнай форме вытлумачвалі з'явы жыцця. 
Па сутнасці гэта — своеасаблівая філасофская паэзія. 
3. Міф — з'ява сінтэтычная. У ім своеасабліва, адмыслова злучы-

ліся элементы сапраўдных ведаў аб прыродзе, мастацкія вобразы, 
маральныя нормы i рэлігійныя ўяўленні. Міф — сінтэз філасофіі, 
рэлігіі ды мастацтва. 

4. Міф усё ў свеце імкнуўся растлумачыць, перадаць менш вядо-
мае праз больш вядомае, зразумелае. Па гэтым жа прынцыпе пабу-
даваны метафары ў мове. Адсюль ланцуг: вобраз — метафара — 
сімвал — міф (у апошнім самая высокая ступень абагульнення). 



Міфатворчасць з'явілася старажытнай формай, своеасаблівай сімва-
лічнай «моваю», у тэрмінах якой чалавек мадэляваў, абагульняў з'явы 
свету. Міф — перш за ўсё абагульненне, але праз канкрэтнасць. 

5. У міфалогіі пануюць гармонія, цэласны падыход да жыцця i ў 
многім эстэтычны погляд на свет. 

6. Міф заснаваны на фантазіі. Гэта татальны, дамінуючы тып 
мыслення ў архаічных культурах. 

Існуюць па вялікаму рахунку толькі два тыпы мыслення — наву-
ковы i міфалагічны. Магчыма, ёсць яшчэ трэці — жыццёва-практыч-
ны, побытавы, так званы «здаровы сэнс», які ўключае ў сябе элементы 
першых двух. 

Як быццам у XX ст. павінен панаваць навуковы тып мыслення. 
Аднак на самай справе міфалагічны працягвае дзейнічаць i сёння, 
толькі гэта ўжо не тлумачэнне прыроды, a зусім іншыя міфы. 
Большасць сучасных міфаў — палітычныя, сацыяльныя (напрыклад, 
колькі гадоў мы жылі з міфам пра светлую камуністычную будучыню, 
пра «правадыра ўсіх працоўных свету» — Леніна, пра «бацьку народаў» 
— Сталіна). I сёння большая частка насельніцтва— ва ўладзе міфаў, 
якія ўнушаюцца нам сродкамі масавай інфармацыі. Як ні дзіўна, іс-
нуе мноства i навуковых міфаў, што ўбіваюцца ў галовы людзей яшчэ 
з маленства — астранамічных, біялагічных, гістарычных, літаратур-
ных i г. д. I ў ix вераць. 

Вось тут i заключана важнейшае адрозненне міфа, напрыклад, 
ад казкі. Казку мы разумеем як поўны прадукт фантазіі, бачым у ёй 
вымысел i прымаем правілы гульні. У міф мы верым абсалютна. 

Прычым, каб нейкая ідыёлагема1 стала міфам, яе неабходна 
апрануць у прыгожую вопратку, зрабіць так, каб яна абавязкова ўп-
лывала на эмацыянальную сферу чалавека, каб яна была прыгожай, 
эстэтычна вабнай ці біла па нейкіх тонкіх струнках душы чалавечай. 

У прынцыпе міф i навука — гэта, трэба прызнаць, узаемадапаў-
няльныя з'явы. Міф скіроўвае ўвагу на такія праблемы, як таямніца 
нараджэння i смерці, чалавечы лёс (рок), каханне i інш., інакш 
кажучы, праблемы ў многім перыферыйныя для навукі. Акрамя таго, 
вытлумачэнне навукай названых праблем часта не задавальняе 
чалавека. I ўвогуле ў жыцці заўсёды прысутнічае Таямніца (па-наву-
коваму — сакральнае, гэта значыць усё, што звязана з іншасветам, з 
паралельным светам), але i таямніца рэальнага жыцця не менш скла-
даная. Без яе, дарэчы, было б нецікава i жыць. З Таямніцаю i звязана 
ў асноўным міфалогія. 

                                       
1 Ідыёлагема — міфалагізаванае палітычнае палажэнне, своеасаблівы міф у сферы грамадскага жыцця. 



Затое міфалогія не прызнае таго, што стала найбольш важным у 
хрысціянстве: асобы, адзінай i непаўторнай. I гісторыі не прызнае. 

У вобразах міфалогіі шырока прадстаўлены рэаліі свету, сапра-
ўдныя яго рысы. У сэнсе адлюстравання жыцця ў міфах прысутнічае 
нават такая паўната, якой яшчэ няма ў навуцы. I хаця агульна-
прынята думка, што такая паўната міфалогіі — фантастычная, гэга 
не зусім так. У міфах захоўваюцца ў зашыфраваным выглядзе шмат-
лікія веды пра Космас, жыццё, чалавека,— веды, якія яшчэ належыць 
спазнаць, разгадаць. 

Міф мадэлюе новую, вышэйшую рэальнасць — як, зрэшты, i 
мастацтва. A з рэлігіяй міф звязвае тое, што ён дае накірунак жыцця, 
арыенціры ў Космасе (па-кітайску Дао — шлях). 

Такім чынам, міфалогія — не збор казачак ды легендаў (хаця па-
грэчаску mythos — паданне, легенда). Гэта тып мыслення, які дамінуе 
ў гісторыі чалавецтва, які важны i сёння. 

Міфалогія — падмурак культуры. Гэта светаадчуванне эмацыя-
нальнае. Міф выпрацаваў эстэтычныя сродкі ўздзеяння на чалавека, 
успрынятыя пазней мастацтвам. Яднае яго з мастацтвам i сімвалізм 
— сімвалічная інтэрпрэтацыя рэчаіснасці. Сотні пакаленняў назапаш-
валі вопыт жыцця i зберагалі яго, сімвалічна, паэтычна інтэрпрэ-
туючы ў міфах. 

Праўда, мы можам заўважыць i ў міфалогіі мноства супярэчна-
сцей. Яны ёсць i ў Бібліі, i ў грэчаскіх міфах. Напрыклад, у адных з ix 
Аналон — жорсткі, у другіх — лагодны, добры, сонечны, светлы. Адны 
міфы гавораць, што Афіна была дачкою Метыды — тытаніды, 
народжанай непасрэдна ад Урана i Геі (Неба i Зямлі), другія — што 
яна выйшла з галавы Зеўса i ўвогуле не мела маці. Пра смерць Медэі 
існуюць тры варыянты міфаў. 

У славянскай міфалогіі таксама ханае сунярэчнасцей i неда-
кладнасцей. Але на тое ёсць пэўныя прычыны. Па-першае, многае 
нам проста невядома: цэласнай славянскай міфалагічнай сістэмы, 
запісанай i апрацаванай адукаванымі людзьмі, да нас не дайшло. 
Захаваліся нешматлікія ўрыўкі тэкстаў, нешта рэканструюецца па-
водле фальклорных твораў. Падругое, міфалогія народа — гэта заў-
сёды пласты культуры розных часоў, багі i божышчы розных плямёнаў 
i нават рас (у Індыі, напрыклад, ёсць арыі i дрывіды, белая раса i 
чорная). Па-трэцяе, у міфалагічным мысленні пераважае не лагічны 
пачатак, a эмацыянальна-асацыятыўны. З нашым рацыянальным, 
лагічным мысленнем многае ў міфах можна хоць i зразумець, але не 
адчуць, не ўспрыняць сэрцам. 



Сусветныя рэлігіі — іудаізм, хрысціянства, іслам, будызм, індуізм 
— амаль поўнасцю складаюцца з міфаў. A ўвогуле ўсе рэлігіі ўнутрана 
адзіныя, маюць агульны стрыжань, які складаецца з трох кампанен-
таў: Бог, душа, мараль. I ўсё гэта выказана праз шматлікія міфы, 
арыгінальныя i вельмі цікавыя, у якіх праяўлены i душы народаў, i ix 
гісторыя. Праўда, часам міфы пазычаліся. Напрыклад, легенды пра 
патоп, пра вырай былі яшчэ ў шумераў, пасля ў зараастрыйцаў-пер-
саў, a затым перайшлі ў Стары Запавет Бібліі. Але тое, што ў ве-
раваннях людзей розных канфесій ёсць агульныя светапоглядныя, фі-
ласофскія карані, не азначае ix зліцця. Пакуль існуюць розныя этна-
сы, будуць захоўвацца i рэлігіі, якія ўвабралі ў сябе рэлігійна-пры-
родныя, этнаграфічна-культурныя i іншыя асаблівасці тых народаў, 
што прынялі тую ці іншую веру. Выбраная народам рэлігія — не 
выпадковасць, а важнейшая гістарычная заканамернасць. Рэлігія — 
гэта магутная сіла для кансалідацыі народа, i наяўнасць у аднаго 
народа некалькіх канфесій, як у беларусаў, заўсёды вядзе да страт у 
сферы нацыянальнай самасвядомасці. 

Вобразамі з міфаў прасякнута ўся сусветная культура. Прыго-
жую жанчыну мы называем Венераю, мужчыну — Апалонам. Зака-
ханыя да старасці — Філімон i Баўкіда. Грымоты для беларусаў i сёння 
— перуны (праўда, ужо з маленькай літары). Мы часта ўжываем кры-
латыя выразы з антычнасці: Танталавы пакуты, нітка Арыядны, Тра-
янскі конь i безліч — з Бібліі: альфа i амега, блудны сын, кінуць ка-
мень, закапаць талент у зямлю, змей-спакушальнік, пацалунак Юды i 
інш. Класічнае мастацтва — жывапіс, скульптуру, тэатр — без міфа-
логіі проста немагчыма зразумець. Рэшткі міфаў, i часам значныя, мы 
бачым у многіх творах фальклору: у казках, прыказках, загадках, 
замовах. 

Асобна неабходна сказаць пра міф і літаратуру. Пастаяннае ўза-
емадзеянне літаратуры i міфалогіі адбываецца i непасрэдна, у форме 
выкарыстання міфа ў мастацкім творы, i апасродкавана — праз жы-
вапіс, рытуалы, народныя святы, фальклор, a ў апошні час — праз на-
вуковыя канцэпцыі міфалогіі, эстэтычныя i філасофскія вучэнні (тво-
рчасць Алеся Разанава, напрыклад). 

У архаічным свеце міфалагічнымі ўяўленнямі было прасякнута 
ўсё жыццё людзей. Але спачатку міфы, відаць, не расказваліся, a 
выяўляліся ў форме рытуалаў, абрадаў. 

Далей кожная эпоха ў гісторыі мастацтва характарызуецца 
пэўнымі стасункамі паміж міфалогіяй i літаратурай. 

У час антычнасці міфалогія — аснова, падмурак літаратуры. Грэ-
чаская трагедыя поўнасцю заснавана на міфах: «Прыкуты Праметэй» 



Эсхіла, «Эдып-цар», «Антыгона», «Электра» Сафокла, «Медэя», «Іпаліт» 
Эўрыпіда... Гераічныя эпасы — грэчаскія i рымскія (Гамер, Вергілій) 
— таксама з'яўляюцца перапрацоўкай міфаў. 

Літаратура Сярэднявечча грунтуецца як на міфалогіі карэнных 
еўрапейскіх народаў, так i на біблейскай. 

Зпоха Адраджэння аднаўляе антычную міфалогію, якая з таго 
часу i да рамантызму становіцца важнейшым арсеналам літаратуры, 
a таксама шырока выкарыстоўвае народныя міфалагічныя ўяўленні 
(«Песня пра зубра» М. Гусоўскага) i містыцызм розных еўрапейскіх 
ерасяў1. 

Класіцызм (XVII-XVIII стст.) завяршае кананізацыю антычнай мі-
фалогіі, якая становіцца універсальнай сістэмай мастацкіх вобразаў, 
асабліва ў высокіх жанрах — трагедыях, одах. Але з'яўляецца ўжо i 
травесційная2 літаратура, якая парадзіруе антычныя сюжэты: «Пера-
роблены Вергілій» Скарона, «Энеіда» Катлярэўскага. На гэтай жа хвалі 
— беларускія «Энеіда навыварат» i «Тарас на Парнасе». 

У эпоху рамантызму (канец XIX — пачатак XX стст.) пануе міф. 
Але не толькі антычны i біблейскі. Для рамантыкаў характэрна ціка-
васць да скандынаўскай, усходняй, славянскай, сваёй уласнай міфа-
логіі. У гэты час працуюць i вучоныя, якія збіраюць народныя міфы, 
казкі, паданні, апрацоўваюць i вывучаюць ix — Макферсан, браты 
Грым, Ян Чачот, А. Міцкевіч, А. Афанасьеў. 

Рамантыкі вельмі свабодна абыходзіліся з рознымі міфалагіч-
нымі сюжэтамі i вобразамі, перамешвалі розныя міфы, выдумлялі 
свае (напрыклад, творчасць Э. Т. А. Гофмана), звярталіся да ніжэй-
шай міфалогіі, да духаў прыроды, чаго раней у літаратуры не было. 

Класічная літаратура XIX ст., тая, што называецца рэалізмам, 
фактычна адмаўляецца ад міфалогіі, бо адлюстроўвае жыццё ў фор-
мах самога жыцця. Але гэта толькі на першы погляд. У творчасці Э. 
Заля, Л. Талстога, Ф. Дастаеўскага міфалагізм прысутнічае ў глыбіні i 
праяўляецца часцей за ўсё ў вобразах-сімвалах. 

Новая цікавасць да міфа праявілася ў канцы XIX — пачатку XX 
стст. Пад уплывам вучэнняў Ніцшэ i Вагнера ўзнікае пэўны кірунак у 
літаратуры — неаміфалагізм, які не страціў свайго значэння i 
пашыраецца ў XX ст. 

Неаміфалагізм канца XIX — пачатку XX стст. адрозніваецца ад 
рамантычнага, бо ўзнікае на фоне рэалізму i навуковага пазітывізму. 
Але міфалагізм як бы поўнасцю адмаўляе ix — для яго характэрны 
                                       
1 Ерась — ад грэч. hairesis — адметнае веравучэнне; веравучэнне, якое адхіляецца ад дагматаў ды арганізацыйных 
форм рэлігіі. 
2 Травесційная лігаратура — ад фр. travestir пераапранаць: пануючы від іумарыстычнай паэзіі, блізкай да пародыі. 



ірацыяналізм, інтуітывізм, містыка, а на Беларусі асабліва — пантэ-
ізм. Тым не менш гэты кірунак вельмі інтэлектуальны: філасофія, 
прыродазнаўчая навука i мастацтва тут імкнуцца да сінтэзу i ўплыва-
юць адно на другое значна больш, чым у папярэднія эпохі 
літаратурнага развіцця. Асабліва цікавіліся міфалогіяй прадстаўнікі 
сімвалізму i розных кірункаў мадэрнізму. 

У літаратуры XX ст. міфалагічны кірунак з'яўляецца найбольш 
папулярным. Г. Гесэ, А. Маравія, Д. Андайк, Л. Мештэрхазі, У Гол-
дынг, Абэ Коба, Кэндзабура Оэ выкарыстоўваюць міф i як прыём, i як 
сродак для стварэння глабальнай мадэлі свету. 

З 60-х гг. XX ст. паэтыка міфалагізавання актыўна развіваецца ў 
краінах Лацінскай Амерыкі (Ж. Амаду, М. Астурыяс i асабліва Г. 
Маркес). 

У краінах блізкага замежжа амаль не перарываліся i ў савецкі 
час традыцыі міфалагізаванай прозы Грузіі (асабліва гістарычны ра-
ман), Украіны (так званы хімерны раман), Кыргызстана (Ч. Айтматаў), 
Малдовы (I. Друцэ) i інш. 

Па сутнасці літаратура XX ст. пачала браць з міфалогіі не толькі 
вобразы i параўнанні, але i сам тып мыслення. 

Міф застаецца міфам, пакуль у яго вераць: вераць у рэальнасць 
таго, пра што ў ім расказваецца. Як толькі вера страчана, міф пера-
твараецца ў мастацкі твор: эпас, казку, драму i г. д. 

Міфалогія спрадаўна развівалася ў двух кірунках: першы — фар-
міраванне рэлігій, другі — утварэнне розных жанраў фальклору i пры-
гожага плісьменства. 

Веданне нацыянальнай міфалогіі непазбежна абвастрае нацыя-
нальную свядомасць людзей, што для беларусаў сёння вельмі важна. 
Але ж i фашызм засноўваўся на міфах... Праўда, неабходна мець на 
ўвазе, што фашысты пры гэтым абверглі хрысціянскую рэлігію, асаб-
ліва яе мараль, i заснавалі сваю ідэалогію на старажытнагерманскай 
міфалогіі, пазычыўшы нешта з тыбецкай рэлігіі «бон»1. Мы ж, захап-
ляючыся сёння беларускім язычніцтвам, памятаем пра важнасць для 
нас i хрысціянства. 

Язычніцтва — гэта дзяцінства чалавецтва, народа, прыгожае, 
мілае, настальгічнае, але дзяцінства. Дзяцінства ёсць у кожнага 
чалавека i назаўсёды застаецца з ім, вызначыўшы яго характар, 
сістэму паводзін. Але чалавек сталее. Сталасць чалавецтва i ёсць — 
хрысціянства. Гэтыя два светапогляды абодва з намі, яны ўнутры нас. 

 

                                       
1 У некаторых крыніцах гэта — тыбецкая секта «бон-по». 

КАСМАГОНІЯ 
 

ВЫТОКІ НАШАЙ САМАСВЯДОМАСЦІ 
 
Паколькі міфалогія па вялікім рахунку не можа быць з'явай 

чыста нацыянальнай (яе карані ў вельмі глыбокай старажытнасці), 
нам неабходна паглыбіцца ў гісторыю нашай планеты, прычым 
гісторыю надзвычай старажытную. 

За апошні мільён гадоў чатыры разы здараліся на Зямлі вялікія 
ледніковыя навалы. Наогул Зямля ўсё больш астывала. Чалавек ра-
зумны з'явіўся паміж ледніковымі наваламі. Апошняя з ix пачалася 
18000 гадоў таму. 

Стаянкі старажытных людзей на тэрыторыі Беларусі знайсці ця-
жка, бо па ix пасля прайшоўся ляднік. Але тым не менш самы ста-
ражытны дом у Еўропе быў знойдзены якраз у паўднёва-ўсходняй ча-
стцы Гомельшчыны. Яму 25 000 гадоў. гэта надзвычай рацыянальная 
i прыгожая канструкцыя з касцей мамантаў, тураў i іншых вялікіх 
жывёл. 

Шмат гадоў таму на Зямлі адбылася грандыёзная катастрофа, 
выкліканая, магчыма, касмічнымі прычынамі: ці то падзеннем астэ-
роіда або набліжэннем каметы, ці то захопам Зямлёю Месяца. Вучо-
ныя ведаюць дакладны год катастрофы — 9646 г. да н. э. Ён быў вы-
лічаны на аснове вельмі дакладных календароў старажытных народаў 
майя, егіпцян, індусаў, у якіх пасля катастрофы пачаўся новы адлік 
часу. 

Катастрофа, якая кардынальна змяніла аблічча Зямлі, нарадзіла 
некалькі паўсюдна пашыраных, глабальных міфаў: пра сусветны па-
топ, пра Атлантыду, пра героя-змеяборцу, пад якім разумелася ўсёпе-
рамагальнае Сонца. 

Зусім сўр'ёзна многія сусветныя аўтарытэты гавораць, што за-
танулая Атлантыда адкрыла шлях цёпламу цячэнню Гальфстрым, якое 
пачало абмываць Еўропу. У выніку вельмі хутка растаў ляднік, пад 
уздзеяннем якога паднялася Скандынавія, утварылася Балтыйскае 
мора, а Міжземнае ды Чорнае значна паглыбіліся. 

Усепланетная катастрофа была такога маштабу, што надоўга за-
сталася ў памяці людзей, зафіксаваная ў міфе пра сусветны патоп. 
Гэты міф вядомы нам з Бібліі. Але ў некаторых іншых народаў міф 
быў выкладзены яшчэ раней: апісанне патопу ёсць у гліняных табліч-
ках-«кнігах» старажытных шумераў III тыс. да н. э. Асноўная схема 
міфа такая: Бог пасылае на людзей працяглы дождж, які паступова 



залівае ўсю зямлю ў пакаранне за грахі, парушэнне табу, знішчэнне 
жывёл (!). Некаторыя бязгрэшныя людзі (у Індыі — гэта сем мудрацоў, 
у Бібліі — Ной) папярэджваюцца аб патопе, i гэта дазваляе ім вы-
ратавацца. Калі вада сыходзіць, пачынаецца новае жыццё. Людзі, 
жывёлы, расліны зноў засяляюць зямлю. 

Міф пра патоп — адзін з самых старажытных i ўсеагульных 
міфаў — з'явіўся важнейшым сувязным звяном паміж прыродай i ку-
льтурай, прыродай i гісторыяй. 

На тэрыторыі Беларусі таксама быў патоп. Калі ляднік растаў, a 
раставаў ён сапраўды імкліва, то пасля яго ўтварылася мноства азё-
раў, рэчак, балотаў. На Беларусі яны ж амаль усе ледніковага пахо-
джання. Вада стала важнейшай стыхіяй, сярод якой прыходзілася 
жыць старажытным людзям. Другой стыхіяй быў лес, які пачаў хутка 
расці на плошчах, што вызваліліся ад лёду. 

Калі папярэдняя — ледніковая — эпоха была для чалавека вы-
прабаваннем на мужнасць i арганізаванасць, бо людзі палявалі на вя-
лікіх жывёл калектыўна, то ў наступную ўзрасла цана на вынаход-
ніцтвы i асабістую ініцыятыву. Чалавек вельмі хутка разумова разві-
ваўся1. 

Вялікія статкавыя жывёлы былі знішчаны ці вымерлі, i чалавеку 
прыходзілася папяваць на адзінкавых жывёлін — аленяў, ласёў, 
дзікоў. Зробленае адкрыццё — лук i стрэлы — было вельмі значным 
дасягненнем у паляванні. У пошуках названых жывёл чалавеку па-
трэбна было многа рухацца, добра ведаць лес, ваду, навучыцца ары-
ентавацца па сонцы i зорках. Магчыма, ужо ў гэты час узніклі важ-
нейшыя касмаганічныя ўяўленні. Людзі хутка рассяляліся на вызвале-
ных ад ледніка плошчах. 

У той час паселішчы ў асноўным размяшчаліся на берагах рэчак, 
якія былі адзіна магчымымі шляхамі-дарогамі. Наогул, рэкам нале-
жыць выключная роля ў гісторыі чалавецтва, бо менавіта на берагах 
магутных рэк узніклі ўсе вялікія цывілізацыі: нагадаем — Хуанхэ ў 
Кітаі, Інд i Ганг у Індыі, Тыгр i Еўфрат у Месапатаміі, Ніл у Егіпце, 
Дунай i Дняпро ў Еўропе. 

Неўзабаве пасля сыходу ледніка адбылася так званая неалітыч-
ная рэвалюцыя. Гэта быў каласальны зрух у разумовым, культурным 
развіцці чалавецтва. Чым ён быў выкліканы, яшчэ ў многім загадка 
для вучоных. Але бясспрэчна, што ў X-III тыс. да н. э. чалавек пе-
райшоў ад палявання да іншых формаў дзейнасці. Былі прыручаны 
жывёлы: спачатку, відаць, сабакі (адсюль вельмі старажытныя казкі 

                                       
1 Рыбаков Б. А. Язычество древних славян. М., 1981. 



пра ваўка, які дапамагае чалавеку), затым авечкі, козы, каровы, свін-
ні. Адначасова ці трохі пазней узнікае земляробства. Прычым калі 
раней месцам яго ўзнікнення лічылі Пярэдні Усход, то сёння архе-
алагічныя росшукі дазваляюць гаварыць аб вялікай земляробчай 
культуры на Балканах ды Украіне (VIII-VI тыс. да н. э.). 

 
Культ маці 

 
Галоўная роля ў прыручэнні жывёл i ў земляробстве, а таксама ў 

пляценні, ткацтве, вырабе посуду належала жанчыне. Больш таго, 
жанчына давала новае жыццё, а гэта надзвычай важна, бо людзей 
было мала, i чалавечае жыццё цанілася намнога вышэй, чым у самых 
дэмакратычных краінах сёння. Жанчына ў старажытным грамадстве 
займала пачэснае становішча. Адсюль вытокі культу Вялікай багіні 
Маці-Зямлі — прародзіцы ўсяго жывога — па прынцыпе: зямля ро-
дзіць i жанчына родзіць. Суаднясенне зямлі i жанчыны паводле ix 
творчай функцыі аказалася надзвычай жыццяздольнай ідэяй. Нават 
тады, калі ўзніклі дзяржавы, гарады, сфарміраваліся сацыяльныя 
класы i зацвердзіліся багі-мужчыны,— усёроўна заставаліся храмы, 
прысвечаныя багіні-Маці i ўвогуле жаночаму пачатку ў Сусвеце, а 
многія абрады, у тым ліку ў беларусаў, да нашага часу захавалі рэшткі 
гэгага культу. 

Старажытныя тэксты па-рознаму даносяць імя гэтай выключна 
аўтарытэтнай багіні. На Пярэднім Усходзе i ў Месапатаміі гэта Кібела, 
Іштар, Астарта, у Егіпце — Ісіда, у Грэцыі — Гея. Усіх названых багінь 
сімвалізавала змяя, таму ім i прысвячаліся выявы змяі. 

У народаў індаеўрапейскай моўнай групы імя багіні мела корань 
«Ма»: у хетаў — Ма-Дзівія, у старажытных русаў — Макош, у індусаў 
— Майя. У нашых продкаў крывічоў таксама была Майя, жонка бога 
Сонца Далібога (Дажбога), хаця некаторыя даследчыкі называюць i 
больш старажытную багіню-прародзіцу — Жыву-Каляду1. Магчыма, у 
крывічоў з Жывай адбылася тая ж з'ява, што з Геяй у старажытнай 
Грэцыі. Маецца на ўвазе, што міфалогія класічнага перыяду культуры 
элінаў зафіксавала распадзенне або перадачу функцый Вялікай багіні 
некалькім асобным, з ix найбольш важная — алімпійская: Дэметра, 
Гера, Афрадыта, Артэміда, Гестыя. Усе яны мелі прыкладна 
аднолькавыя функцыі: адказвалі за расліннасць, земляробства, 
апекавалі жывёлу, сям'ю, жанчыну-маці. 

                                       
1 Хмара С. Аб багах крывіцкіх сказы. Таронта, 1967. 



Але мы забеглі далёка наперад, бо класічная Грэцыя — гэта ўжо 
даволі высокая гуманітарная цывілізацыя з выдатна распрацаванай 
філосафамі i пісьменнікамі міфалагічнай сістэмай. Мы ж пакуль — у 
глыбокай старажытнасці, калі яшчэ не існавала дзяржаў, гарадоў, 
пісьменнасці, i продкі нашы жылі вялікімі родамі на берагах рэк пад 
абаронай густога лесу. Але яны зусім не былі дзікунамі. Гарманічныя 
суадносіны з прыродай спрыялі фарміраванню такога выключна 
паэтычнага светапогляду, які ўжо тысячы гадоў жывіць мову, рэлігію, 
філасофію ды ўсё мастацтва. Каб зразумець пазнейшыя міфалагічныя 
ўяўленні нашых продкаў, мы абавязкова павінны зазірнуць у гэты 
надзвычай старажытны час. 

Важнейшыя асаблівасці светапоглядаў, светаадчування стара-
жытных паляўнічых i земляробаў — татэмізм, магія, анімізм, 
фетышызм. 

 
Татэмізм 

 
Татэмізм — адна з самых характэрных рыс першабытнага 

мыслення. У XX ст. звяроў называюць «малодшымі братамі» чалавека. 
Але старажытныя людзі лічылі жывёл не малодшымі, a старэйшымі 
сваімі братамі, больш таго — продкамі. Яны пастаянна шукалі анало-
гію паміж прыроднымі з'явамі i сабою, шукалі першапрычыну ўсяго, у 
тым ліку саміх сябе. Паколькі звяры былі тады дужэйшыя i спрытней-
шыя за людзей, апошнім, натуральна, хацелася быць на ix падобнымі. 

Татэмізм — гэта абагаўленне жывёл, прызнанне ix сваімі продка-
мі, сваімі родзічамі, гэта вера, што род, племя паходзяць ад той ці 
іншай жывёлы. Татэмізм — сусветная з'ява. Праўда, татэмам маглі 
быць i расліна, i нейкая рэч. 

У раманах Дж. Ф. Купера індзейцы Амерыкі пастаянна нагад-
ваюць пра свае татэмы, маючы на ўвазе продкаў,— арол, каёт, 
мядзведзь. Герадот — «бацька гісторыі», вялікі гістарыеграф антычнай 
Грэцыі,— наведаўшы ў V ст. да н. э. бераг Дняпра, пісаў пра неўраў 
(сёння ix называюць першапродкамі беларусаў), якія раз у год пера-
твараліся ў ваўкоў. Магчыма, татэмам неўраў быў воўк, і, натуральна, 
яму было прысвечана свята — прыкладна такое ж, якое яшчэ сёння 
адзначаюць некаторыя народы Сібіры (праўда, яно звязана з мядзве-
дзем). Спосабаў ушанавання татэмнай жывёлы было многа: пераапра-
нанне ў шкуры, рытуальная ежа. З'еўшы кавалак татэмнага, напры-
клад аленя, чалавек сам станавіўся як бы трохі аленем (субстанцыя 
аленя растваралася ў чалавечым целе), яднаўся з ім. Але тое ж ад-
бываецца ў хрысціянскім абрадзе еўхарыстыі (прычашчэння): дом 



вернікаў просвіра — цела Хрыста, віно — яго кроў. Маглі бьщь i ін-
шыя сувязі з татэмнай жывёлай: напрыклад, у таямнічага народа 
айнаў, які жыве ў Японіі ды на Курыльскіх астравах, жанчыны вы-
кормлівалі маленькіх медзведзянятак сваім малаком. 

Татэмізм — гэта не толькі вера ў жывёльнага продка, але i пера-
кананне, што некаторыя члены роду могуць ператварацца ў татэмную 
жывёлу. У далейшым гэта дало ўстойлівую веру ў пярэваратняў (ваў-
калакаў). Такім князем-ваўкалакам паўстае перад намі з даўніны вя-
домы Усяслаў Чарадзей Полацкі, адзін з самых цікавых герояў «Слова 
пра паход Ігаравы». Легенды пра ваўкалакаў былі настолькі распаўсю-
джаны ў народзе, што ўвайшлі ў літаратурныя творы ўжо новага часу. 
У вершы Паўлюка Багрыма «Зайграй, зайграй, хлопча малы...» ёсць 
радкі: «...у ваўкалака абярнуся, з шчасцем на вас азірнуся». Даслед-
чык З. Сіцько піша: «Варта звярнуць увагу на слова «з шчасцем», што, 
магчыма, павінна азначаць добры знак ваўкалака як істоты, зычлівай 
да людзей. Шмат гадоў пазней другі беларускі паэт, ужо не селянін, а 
граф Альгерд Абуховіч склаў філасофскую байку «Ваўкалак», у якой 
напісаў, што лепш быць вольным ваўкалакам, чым на прывязі 
сабакам»1. Усяславу Полацкаму прысвечаны многія сучасныя творы, 
напрыклад, папулярны сярод моладзі раман Л. Дайнекі «След 
ваўкалака»2. 

У паўночных народаў i сёння шырока распаўсюджана легенда 
пра Чалавека-Аленя, Чалавека-Лася, які можа быць то чалавекам, то 
адпаведнай жывёлай. У Азіі пярэварацень часцей станавіўся тыграм, 
у Афрыцы — леапардам. 

З татэмізмам звязана такая дзіўная з'ява, як хвароба лікантропія 
(лікантроп — чалавек-воўк). У час захворвання чалавек, атручаны, ві-
даць, нейкімі наркатычнымі раслінамі, уяўляў, што ён воўк, i адпа-
ведна сябе паводзіў. 

Другая цікавая з'ява: жывёлы — выхавальнікі дзяцей. I сёння на 
Капіталійскім узгорку ў Рыме ўзвышаецца антычная скульптура ваў-
чыцы, якая, паводле старажытнай легенды, ускарміла Ромула i Рэма, 
заснавальнікаў Рыма. Літаратурны вобраз Маўглі, створаны Р. Кіплін-
гам, вядомы ва ўсім свеце. Часцей за ўсё ў ролі чалавечых выхаваль-
нікаў былі ваўкі ды мядзведзі. Прычым на тэрыторыі Індыі — ваўкі, 
на нашай тэрыторыі — мядзведзі. У старажытных летапісах Вялікага 
княства Літоўскага XV-XVII стст. апісана некалькі выпадкаў, калі ў 
асяроддзі мядзведзяў былі знойдзены дзеці. Ix нават прывозілі ў Кра-
                                       
1 Сіцько 3. Ваўкі. Ваўкалакі. Неўры // Беларуская мова i літаратура ў школе. 1991. № 1. С. 58. 
2 Даследаванні пра ваўкалака гл. таксама ў арт. С. Расадзіна «Ваўкалак i царык-воўк» // Беларуская мова i 
літаратура ў школе. 1991. № 1; С. Іванова «Ваўкалак — правобраз... пастуха? // Роднае слова. 1993. № 1. 



каў i Варшаву да каралеўскага двара. Карані гэтай з'явы — у таемнай 
сувязі паміж жывёламі i людзьмі, якія тысячагоддзямі жылі побач. 
Невыпадкова, што самая вядомая «мядзведжая акадэмія», дзе мядзве-
дзяў вучылі на «артыстаў» i прадавалі пасля цыганам, была ў беларус-
кім горадзе Смаргоні, які належаў Радзівілам. I дзеянне надзвычай 
цікавага апавядання П. Мерымэ «Локіс» пра чалавека-пярэваратня 
таксама адбываецца ў «літоўскіх лясах» (у французаў першай паловы 
XIX ст. беларускія землі называліся літоўскімі). 

Яшчэ адна цікавая з'ява, звязаная з татэмізмам, зафіксавана ў 
асноўным у Англіі ды Францыі, дзе на працягу стагоддзяў вяліся лета-
пісы родаў, арыстакратычных сем'яў. Па ix удалося высветліць, што ў 
многіх родаў былі свае вестуны смерці, звычайна ў выглядзе жывёл. 
Напрыклад, род Гармарстонаў быў здаўна звязаны з лісамі, нават у 
тых людзей, што належалі да яго, у знешнасці было нешта лісінае. Пе-
рад смерцю каго-небудзь з гэтага роду абавязкова з'яўляліся лісы. У 
другім замежным родзе такім вестуном быў пугач, у яшчэ адным — 
нейкія белыя птушкі. Ніхто не сумняваўся, што гэта душы продкаў, 
якія прыходзяць па яшчэ адну душу, каб правесці яе ў іншасвет. Але 
паказальна, што душы продкаў усяляліся абавязкова ў татэмную 
жывёлу роду. 

Напачатку набор татэмных продкаў у старажытных народаў быў 
шырокі: многія жывёлы i птушкі. У абарыгенаў Аўстраліі гэта была 
літаральна ўся фауна мацерыка. Іменна з тых далёкіх часоў ідуць у 
літаратуры параўнанні накшталт чалавек як птушка. Спачатку лічы-
лася, быццам чалавек мог быць — у залежнасці ад абставін — i чала-
векам, i птушкай: «чалавек-птушка». Затым паняцці раздзяліліся, але 
захаваліся ў выглядзе шматлікіх параўнанняў у фальклоры i літарату-
ры. Вось адкуль у вясельнай паэзіі жаніх — сокал, нявеста — лябёдка 
белая. Вось чаму Яраслаўна ў «Слове пра паход Ігаравы» параўноўвае 
сябе з зязюляй, а князя Усевалада аўтар называе турам. 

Але ўжо ў гістарычную эпоху кола татэмных жывёл значна зву-
зілася, ды людзі прадаўжаюць ушаноўваць ix ажно да нашага часу. 
Так лось i асабліва мядзведзь займаюць велізарны татэмічны арэал ад 
Японіі да Англіі. 

Мядзведзь — герой многіх сібірскіх ды еўрапейскіх казак: «Maшa 
i мядзведзь», «Тры мядзведзі», «Івашка — мядзведжае вушка», «Бяля-
начка i Ружачка». Гэтыя казкі надзвычай старажытныя. Першапачат-
ковы сэнс ix незвычайны i даволі страшны: дзяцей адводзілі ў лес як 
ахвяру ў дар продку роду — мядзведзю. Але мядзведзь — жывёла не 
крыважэрная, дзяцей не чапаў, i яны часта вярталіся дамоў. 



A ўвогуле адна з самых выдатных рыс еўрапейскай казкі — 
усеагульная салідарнасць, гарманічная сувязь чалавека i ўсяго жы-
вога. У звычайным жыцці гэта гармонія парушана, i жывёла высту-
пае ці то як ежа, ці то як сродак працы, ці то як вораг чалавека. Не 
тое ў казках. Там пануюць узаемнае шкадаванне i ўзаемная любоў — 
напрыклад, арол у знак удзячнасці за тое, што чалавек выратаваў яго 
ад смерці, даруе паляўнічаму тры царствы. У многіх казках пануе 
гэты душэўны рух міласэрнасці, які перамагае жывёльны эгаізм, i 
дзякуючы гэтаму, урэшце, удаецца дасягнуць нечага незвычайнага i 
самому чалавеку. 

Многія гарады Еўропы маюць на сваіх гербах мядзведзя: Берлін, 
Берн, Смаргонь, Яраслаўль... Некаторыя вядомыя, нават каралеўскія, 
роды Еўропы вялі свае паходжанне ад мядзведзя, напрыклад першы 
польскі князь Мешка. 

У вясенніх святах-карнавалах старажытных грэкаў i рымлян, 
якія называліся камедыямі, было многа абрадаў, звязаных якраз з 
мядзведзем. Цікава, што ў беларусаў яшчэ ў XIX ст. было зафіксавана 
вясенняе свята, прысвечанае выхаду мядзведзя з бярлогі, якое назы-
валася камаедзіца. Раней якраз з гэтага свята пачыналася вясна, 
прычым яно заўсёды было перад Звеставаннем — 24 сакавіка (не-
калькі стагоддзяў таму гэта быў дзень веснавога раўнадзенства, што 
таксама невыпадкова). «У гэты дзень рыхтуецца асобая ежа: на пер-
шую страву гатуецца сушаны рэпнік у знак таго, што мядзведзь ужы-
вае пераважна раслінную ежу, травы. На другую страву падаецца 
кісель, таму што мядзведзь любіць авёс. Трэцяя страва складаецца з 
гарохавых камоў»1. 

У беларускіх народных абрадах i сёння мы знаходзім шмат рэ-
шткаў татэмізму: пераапрананне ў шкуры жывёл, жывёльныя маскі, 
«ваджэнне казы» на Каляды, прысутнасць «духа поля» на дажынках, 
кажух, на які саджаюць маладых падчас вяселля (раней гэта была 
шкура татэмнай жывёлы), i г д. 

Рэлігіі многіх народаў захавалі моцную сувязь з татэмізмам. У 
старажытных егіпцян большасць багоў была ў выглядзе жывёл (кра-
кадзіла — Серапіс, сокала — Гор, быка — Апіс, кошкі — Бает) — за-
аморфныя, або з галавой жывёлы (птушкі) i тулавам чалавека. 

Менш за ўсё жывёльных атрыбутаў у хрысціянстве як найбольш 
абстрагаванай, найбольш філасафічнай, «мазгавой» рэлігіі: агнец 
Божы, Дух Святы ў вобразе голуба. 

                                       
1 Земляробчы каляндар. Мн., 1990. С. 139. 



Такім чынам, з'ява татэмізму ўвасобілася ў параўнаннях, у мно-
гіх вобразах фальклору, у міфалогіі, у байках, у народных святах, у 
пачатку тэатра, у жывёльным эпасе многіх народаў, у рэлігійных 
сістэмах. 

 
Магія 

 
Важнейшай асаблівасцю старажытнага мыслення з'яўляецца i 

магія. Прынцыпы магіі наступныя: 
а) падобнае ўтварае падобнае; 
б) рэчы, што хоць раз былі ў кантакце, працягваюць узаемадзей-

нічаць i на адлегласці, без прамога кантакту1. 
У аснове магіі ляжыць імкненне чалавека паўплываць на прыро-

ду, наіўная вера ў прычынна-выніковую сувязь паміж рознымі з'я-
вамі. Займаліся магіяй звычайна надзеленыя асаблівымі якасцямі 
людзі — чараўнікі, вешчуны, шаманы. Магія дажыла да нашага часу 
i, што парадаксальна, адраджаецца сёння. 

Тое, што мы раней лічылі забабонамі, ёсць, па сутнасці, магіч-
ныя дзеянні: напрыклад, плюнуць тры разы цераз левае плячо ў адказ 
на пахвалу. Лічыцца, што злева ад чалавека стаіць чорт, справа — 
анёл, i мы плюём у чорта, каб не сурочыў. Але вытокі звычаю больш 
старажытныя: здаўна людзі з правым бокам звязвалі ўсё добрае, з 
левым — дрэннае, бо левай рукой працаваць цяжэй. 

Усе каляндарныя i сямейныя абрады абавязкова ўключаюць у 
сябе магічныя дзеянні. Паглядзім, для прыкладу, хаця б на вясеннія 
абрады. 

2 лютага2, на Грамніцы (другая назва Стрэчанне), у храмах асвя-
чалі свечкі, якія лічыліся галоўным сродкам для зберажэння дома ад 
удару перуна, свойскіх жывёл — ад ведзьмаў, чалавека — ад нячыс-
цікаў. 

У час веснавога карнавалу, Масленіцы спальвалі саламянае пу-
дзіла, якое сімвалізавала зіму, распальвалі вогнішча — як мага вышэй 
— з мэтай наблізіць зямны агонь да нябеснага (сонца), злучыць ix i 
тым паскорыць надыход вясны, цяпла. 

У дзень веснавога раўнадзенства «гукалі вясну» i пяклі «жаваран-
кі» — пячэнне, якое (акрамя ўсяго іншага) клалі на зямлю як ахвяру 
ёй. Увогуле ў веснавых святах на першы план выступае аграрна-
магічная функцыя хлеба ва ўсіх відах (печыва, каша, кісель). 
                                       
1 Фрезер Д. Золотая ветвь. М., 1987. С. 45. 
2 Паводле юліянскага календара (яшчэ называюць — стары стыль, прыняты ў праваслаўных хрысціян) Грамніцы 
святкуюць 15 лютага. 



Да Звеставання, якое спалучана з ушанаваннем Маці Божай, 
нельга было чапаць Маці-зямлю, бо не зародзіць. 

На Вербніцу i па сёння існуе звычай злёгку пабіць блізкіх асве-
чанай у царкве вярбою, якая надае сілы i здароўя (быццам веснавая 
энергія маладога дрэўца павінна перадацца i людзям). 

Качанне яек на Вялікдзень таксама першапачаткова мела магіч-
ны сэнс — садзейнічаць урадлівасці зямлі i г. д. 

Існавала многа прыкмет, звязаных з адсутнасцю чалавека дома, 
напрыклад, забарона вымятаць хату ў той дзень, калі нехта з сям'i не-
куды паехаў. Завялыя хатнія расліны ўспрымаліся як сведчанне таго, 
што з адсутным чалавекам нешта здарылася па-за домам. Гэта магія 
дома. 

Да нашага часу дайшла i вера ў магічныя ўласцівасці каштоў-
ных камянёў. Яна знаходзіць i навуковае вытлумачэнне: сапраўды, у 
мінерале, напрыклад у рубіне, у звязаным стане сканцэнтравана ка-
ласальная энергія. Іншая справа, што яе пакуль немагчыма «вызва-
ліць» адтуль. 

Прадстаўнікі некаторых народаў не жадаюць фатаграфавацца, 
a адным з важнейшых пастулатаў такіх рэлігій, як іудаізм, іслам, з'яў-
ляецца забарона рабіць выявы жывых істот, бо на малюнак ці фота-
здымак пераносіцца як быццам частка душы чалавека, i гэта можа 
нанесці яму шкоду. Наконт шкоды — цяжка сказаць, але i навука 
сёння гаворыць пра тое, што на фотаздымку зберагаецца некоторая 
частка найдрабнейшых частачак — мікралептонаў, якія звязаны неяк 
з разумова-эмацыянальнай сферай чалавека (паводле тэорыі беларус-
кага акадэміка A. Вейніка). 

Вера ў магічную сувязь, што існуе паміж чалавекам i яго вала-
самі, следам ды адзеннем, захавалася да цяперашняга часу прак-
тычна ва ўсіх народаў свету. Так нашы бабулі вычасаныя валасы не 
раскідвалі, a заўсёды спальвалі, бо, трапіўшы ў чужыя рукі, яны маглі 
стаць зброяй супраць гаспацыні валасоў. Часам жывыя людзі клалі ў 
труну блізкага чалавека кудзерку сваіх валасоў (ці зразалі локан з 
галавы нябожчыка i потым зберагалі пры сабе), каб захаваць сувязь з 
яго душою (для паслаблення такой сувязі неабходна было пасыпаць 
галаву попелам). Валасы, асабліва жаночыя, увогуле неабходна было 
вельмі берагчы, бо з імі неяк найбольш спалучана душа (адсюль звы-
чай пакрывання галавы хусткай у царкве, вэлюм у нявесты). 

Такім чынам, мы бачым, што магія, выкліканая або страхам 
перад невядомым, або жаданнем здзейсніць мары,— гэта найчасцей 
прымяненне некаторых інтэлектуальных аперацый — асацыяцый па 



падобнасці, па сумежнасці, але ўсё тут афарбавана, акрамя таго, 
вялікай фантазіяй. 

Вельмі даўно сродкам магіі стала слова. Людзі верылі, што слова 
i думка валодаюць матэрыяльнай сілай, здольнасцю дзейнічаць на 
чалавека, як сякера ці страла. Сапраўды, словам можна параніць 
чалавека, яно ўплывае не толькі на псіхічны, але i на фізічны стан. На 
ранніх этапах развіцця мастацтва ўзніклі некаторыя жанры фалькло-
рнай творчасці, непарыўна звязаныя з магіяй: замовы, заклінанні, 
галашэнні. 

Магічны характар маюць i многія царкоўныя абрады. Малітва ў 
многім падобная на замову: яе форма i змест рэфлекторна садзейні-
чаюць канцэнтрацыі арганізма на дасягненне мэты. Як гавораць 
святары, малітва выклікае пэўныя вібрацыі ў прасторы, i гэтыя вібра-
цыі (сіла веры, эмоцыі павялічваюць ix энергетыку) могуць аказацца ў 
рэзанансе з вібрацыямі Космасу (Боскай свядомасцю) i выклікаць 
дзеянне ў адказ. Часам дрэнныя думкі i жаданні стаяць на шляху ча-
лавека i ствараюць вакол яго шкоднае поле, якое не дае магчымасці 
мыслевобразу зліцца з касмічнымі палямі. Таму з думкай трэба заўсё-
ды лічыцца як з канкрэтнай матэрыяльнай сілаю i асцярожна абы-
ходзіцца з ёю. 

Менавіта з дапамогай слова магія пашырылася не толькi сярод 
паляўнічых, з чаго ўсё пачыналася, але i стала лячэбнай, любоўнай, 
касмаганічнай (з яе дапамогай імкнуліся ўздзейнічаць на сонца, 
вецер, асабліва на дождж). 

Яшчэ ў XVIII-XIX стст. афіцыйная царква без поспеху змагалася 
з самай, можа быць, магутнай магіяй — магіяй кахання. Існавалі 
шматлікія «прысушкі», «адсушкі». Царква прызнавала толькі венчаны 
шлюб, a магія дапамагала чалавеку ў самых розных сітуацыях: ёсць 
жа каханне i без шлюбу. 

Прыклад любоўнай прысушкі: 
«Лягу я, раб Божы, памалясь, устану я, благаславясь, умоюсь я 

расою, утрусь я прастольнаю пялёнаю, пайду я з дзвер у дзверы, з 
варот у варота, выйду я ў чыстае поле, ва зялёнае памора, стану я на 
сырую зямлю, пагляджу я на васточную старану. Як краснае 
солнышка вассіяла, прыпякае мхі i балота, чорныя гразі, так бы 
прыбягаў, прысыхаў ка мне раб Божы Васіль ка мне, рабе Божай Во-
льзе,— очы ў очы, сэрца ў сэрца, мыслі ў мыслі. Спаць бы ён не засы-
паў, гуляць бы ён не гуляў, усё ка мне прыбягаў. Амінь, таму слава»1. 

                                       
1 Замовы. Мн., 1992. С. 370. 



Усе падобныя замовы суправаджаліся адпаведнымі магічнымі 
дзеяннямі. Некаторыя з ix аднаўляюцца сучаснымі так званымі «ма-
гамі» i чараўнікамі, якіх развялося сёння нешта ўжо залішне многа. 
Так, адзін з ix — Юры Лонга — заяўляў, што ўсёй навукай чараўніцт-
ва ён авалодаў, наведваючы адну беларускую вёску пад Гомелем, дзе 
жыло асабліва многа ведзьмакоў i вядзьмарак. 

Магія — комплекс рытуальных дзеянняў, якія павінны былі ўз-
дзейнічаць на звышнатуральныя сілы. Магія ўзнікла паралельна з та-
тэмізмам i анімізмам для таго, каб з яе дапамогай рэалізаваць сувязі з 
прыродай, ca светам духаў, продкаў, татэмаў. 

Магія — ажыццяўленне мары, вера, што адпаведнымі дзеяннямі 
можна дасягнуць жаданага. У магіі чалавек адчувае сваю гармонію з 
прыродай пры ўмове, што ён нікому не жадае ліха. Яго дзеянні абавя-
зкова выклікаюць нейкі рух у адказ. У магіі ёсць эстэтычны момант, 
яна носіць творчы характар — па сутнасці, гэта спецыфічная твор-
часць1. 

Магія, як i татэмізм, увайшла важнейшым складнікам ва ўсе 
міфалагічныя сістэмы. 

 
Анімізм 

 
Анімізм — вера ў існаванне духаў, адухаўленне сіл прыроды, жы-

вёл, раслін, прыпісванне ім розуму. Анімізм фарміраваўся паралельна 
з татэмізмам. 

У адрозненне ад татэмізму, арыентаванага на ўнутраныя пат-
рэбы пэўнага роду, анімістычныя ўяўленні мелі больш шырокі харак-
тар, былі зразумелымі ўсім i кожнаму. Першабытныя людзі адухаўлялі 
літаральна ўсё: не толькі магутныя касмічныя сілы прыроды (неба i 
зямлю, дождж i вецер, сонца i месяц), але i адметнасці рэльефу (горы i 
лясы, рэкі i азёры). Нават асобныя дрэвы, валуны, раўчукі — усё, па-

                                       
1 Невыпадкова адзначана, што магаў i ведзьмакоў «развялося сёння нешта ўжо залішне многа». У гэтай сувязі будзе 
мэтазгодным прывесці тут цытату з Вучэння Жывой Этыкі, якая прасвятляе той бок магіі, які звычайна не 
афішуецца. «Не магія, а Боганатхнёнасць была завешчана ў старажытных Запаветах. Калі Вышэйшыя Зносіны 
пачалі перарывацца, тады самі людзі ўжо ад зямнога свету склалі магію як сродак прымусовых зносін. Але, як усё 
прымусовае, магія скочваецца да самых цёмных праяў. Сама мяжа паміж чорнаю ды белаю магіяй робіцца 
няўлоўнай у сваёй складанасці. Таму на шляху ў будучыню варта адхіліць усялякую магію. Не трэба забываць, што 
старыя метады магіі былі спалучаны з іншымі формамі жыцця. Бо магія заснавана на дакладным выкананні 
тэхнічных умоў, але калі ўсе формулы жыцця змяніліся, то i магічныя вынікі павінны адпаведна відазмяніцца. Так 
яно i ёсць, таму сучасная магія i мае на сабе бруд некрамантыі ды іншых ніжэйшых праяў. Усе, хто вывучае 
механіку формул, не задумваюцца, што гэта было запісана для зусім іншага прымянення. Акрамя таго, зусім 
забываюць, што ўсе ўмовы i вышэйшыя формулы ўвогуле не запісваліся, i калі адзначаліся, то ў такіх сімвалах, што 
цяпер ix сэнс зацемнены. Такім чынам, сучасныя вывучэнні магіі зводзяцца ці да бессэнсоўнай схаластыкі, ці, 
коцячыся ўніз, пераўтвараюцца ў чорную месу. Таму вымаўляем вельмі патрэбнае слова, калі гаворым аб адмене 
магіі,— Цыт. паводле: Свет Вогненны. Т. 2. Новасібірск, Сібірскае аддзяленне выдавецтва «Детская литература». 
1991. С. 141 -142. 



водле анімістычных уяўленняў, мае душу, розум, можа адчуваць i 
дзейнічаць, прыносіць чалавеку карысць ці шкоду. А значыць, да ўсіх 
гэтых праяў прыроды неабходна ставіцца з павагай — ускладаць ім 
пэўныя ахвяры, ажыццяўляць у гонар ix малітоўныя абрады, культа-
выя цырымоніі. 

Кожны аб'ект прыроды мае душу — гэтым ён падобны на чала-
века. У анімістычных уяўленнях рэалізуецца прынцып усеагульнай 
гармоніі, людзі адчуваюць сваю роднасць, напрыклад, з дрэвамі. Не-
каторыя плямёны індзейцаў Амерыкі (сіў, дамары) лічылі сваімі пер-
шапродкамі дрэвы. Было i наадварот: вера, што расліна паходзіць ад 
чалавека, бо ў расліну можа перасяліцца яго душа. Такія ўяўленні са-
дзейнічалі пашырэнню сярод імён людзей назваў дрэў, кветак (Міра, 
Ружана, Лілея), у міфах людзі нават ператвараюцца ў ix (вядомы грэ-
часкія міфы пра німфу Дафну, якая ператварылася ў лаўр, пра сама-
закаханага юнака, які стаў кветкай нарцысам). 

У народных казках i ў побыце нашых продкаў павялыя дрэвы, 
кветкі сведчылі, што герой ці гераіня памерлі або ім пагражае небяс-
пека. У беларусаў быў звычай: калі бацькі аддавалі дачку замуж далё-
ка ад дому, маці каля хаты саджала каліну i па яе росце, квітненні 
меркавала, як жывецца дачцэ ў чужой старонцы. У многіх народаў 
свету i па сёння жыве звычай саджаць дрэвы, калi нараджаецца 
дзіця: яблыню, грушу, каліну, кедр, сасну. 

Анімізм аказаў велізарны ўплыў на метафарычнасць мовы, на 
фарміраванне паэтыкі фальклору, a затым i літаратуры. Прыём аду-
хаўлення адзіны для мовы, міфа i паэзіі. Большасць простых метафар 
у мове вынікае з адухаўлення прыроды: лес маўчыць, бура стогне, ра-
ўчук спявае. Асабліва многа паралелей са светам прыроды ў фаль-
клоры: малюнак прыроды арганічна суадносіцца з чалавекам ці 
з'явай чалавечага жыцця: 

Не белая лябсдачка  
Ваду памуціла,  
Няшчасную дзяўчыначку  
Доля замуж заключыла1. 

Такія двухчленныя паралелізмы характэрныя i для кітайскай, i 
для персідскай, i для нямецкай паэзіі — практычна гэта агульначала-
вечая з'ява. Але ў кожнага народа свая сістэма параўнанняў, выву-
чэнне якой дае даволі поўнае ўяўленне пра светаадчуванне таго ці ін-
шага этнасу. Напрыклад, у беларускім фальклоры дзяўчына параўноў-
ваецца з вярбой, калінай, рабінай як з найбольш прыгожымі, тонкімі 

паэтычнымі дрэўцамі, з лябёдушкаю, белізна якой сімвалізуе чысці-
ню, з зязюляй (тут больш складаная асацыяцыя — зязюля звязваецца 
з вясной, з росквітам прыроды). 

Некаторыя сімвалы сталі настолькі звычнымі, што ў народнай 
паэзіі другая частка двухчлена, дзе гаворыцца пра чалавека, можа i 
адсутнічаць: чытачы i так зразумеюць, пра што гаворка. Прывядзём 
поўнасцю вясельную песню: 

Што на дубочку, на зялёненькім. 
Ой, там голуб расу п'е. 
Ой, каля его галубачка его, 
Сабе гнёздышка ўе. 
Ой, спакінь-а, спакінь, сізая галубка, 
Сабе гнёздышка віць. 
Ой, хадзі б-ка ка мне на зялёны дуб 
Халодную росу піць1. 

На паэтычным паралелізме пабудаваны ўсе загадкі, бо ў ix га-
ворыцца пра адно, а маецца на ўвазе другое: белыя кветачкі ўвечар 
квітнеюць, а ранкам вянуць (зоркі). 

Усе параўнанні ў літаратуры таксама, як правіла, звязаны з аду-
хаўленнем з'яў прыроды. Ix безліч. У сённяшніх маладых беларускіх 
паэтаў гарадскога паходжання адбылася замена паэтычных сродкаў 
— з прыродных на урбаністычныя, тэхніцыстычныя. Гэта не ў тра-
дыцыях беларускай паэзіі, але, безумоўна, неабходна для абнаўлення 
паэтычных сродкаў. 

 
Фетышызм 

 
Развіццё анімізму i магіі прывяло да таго, што асобныя прад-

меты пачалі ўспрымацца як носьбіты магічнай сілы. Так узнік перша-
бытны фетышызм. Ён праяўляўся ў абагаўленні ідалаў — прадметаў з 
дрэва, гліны — i розных талісманаў. Нашы продкі ўслаўлялі бога Пе-
руна не толькі ў выглядзе навальнічнай хмары, але i як ідала з паза-
лочанымі вусамі. Магізм рэчаў уплывае на чалавека i сёння; гэта пра-
яўляецца ў дзеях па ўшанаванні абразоў, ладанак, крыжоў, сямейных 
талісманаў i г. д. Фетышамі маглі быць i аб'екты прыроды: камяні, 
крыніцы... 

Фетышызм быў як бы апошняй стадыяй працэсу фарміравання 
ўсяго комплексу ранніх міфалагічных уяўленняў. Анімізм з яго аду-
хаўленнем прыроды i татэмізм з яго культам мёртвых продкаў i татэ-
маў азначалі, што ў свядомасці старажытных людзей з'явілася ўяў-

ленне аб існаванні, акрамя рэальнага, свету ірэальнага, іншасвету — 
неспазнанага, таемнага. Для кантактаў з ім усё больш пачала выка-
рыстоўвацца магія (узнік шаманізм), а фетышы сведчылі, што магіч-
ная сіла можа заключацца ў прадметах рэальнага свету. 

Як далей ішло фарміраванне чалавечай свядомасці? Ад шчырага 
адухаўлення прыроды, ад надання чалавечых якасцей раслінам ды 
жывёлам, дажджу ды грому было недалёка да думкі, што дзеяннямі 
ўсіх аб'ектаў прыроды кіруюць адпаведныя духі. Прасочым гэта на 
прыкладзе расліннага свету. 

Спачатку дрэвы разглядаліся як самастойныя жывыя істоты, 
якія маюць душу. Затым дрэвы асэнсоўваюцца людзьмі як жыллё 
духаў, якія адтуль ужо свабодна выходзяць i зноў у ix вяртаюцца. У 
грэчаскай ды рымскай міфалогіях былі духі розных дрэваў, але былі i 
даволі свабодныя німфы, дрыяды, сатыры — гэта ўжо духі як бы вы-
шэйшага ўзроўню, хаця ў ix некаторая сувязь са сваім дрэвам ці ін-
шым прыродным аб'ектам засталася. Але над імі ёсць i вышэйшыя 
істоты, для якіх дрэвы — алтар, а лес — храм. Такім у грэчаскай 
міфалогіі быў бог Пан, вельмі аўтарытэтны, але не алімпійскі бог. А 
вось ужо алімпійскія багіні Дэметра i Артэміда апекаваліся над усёй 
прыродай, жывёльным i раслінным светам. Ix бабуля Гея ўяўляла 
сабой нібы ўласна Зямлю як планету. 

Так узнікалі ў свядомасці людзей уяўленні пра розныя ўзроўні, 
пра іерархію багоўнікаў, багоў. Наяўнасць падобнай іерархіі сама па 
сабе сведчыць пра развітую міфалагічную сістэму, якую стварыў той 
ці іншы народ. 

 
 

МАДЭЛЬ СВЕТУ Ў МІФАЛАГІЧНЫХ СІСТЭМАХ 
 

Паняцце пра мадэль свету. 
Архаічныя мадэлі 

 
З глыбокай старажытнасці людзі імкнуліся зразумець свет, рас-

тлумачыць шматлікія яго з'явы. Усю суму ўяўленняў пра Космас i 
Зямлю нашы продкі абагульнялі ў выглядзе нейкай канкрэтнасці — 
мадэлі. У стварэнні такога паняцця — жыццёва адчувальнага i блізка 
знаёмага, але насычанага бязмежным зместам — у вышэйшай ступені 
праявілася як паэтычнае светаадчуванне архаічнага чалавека, так i 
здольнасць яго да абстрагавання, да стварэння знакавых сістэм. 
Невыпадкова даследчыкі звязваюць узнікненне мадэляў свету з эпо-
хай, якая непасрэдна папярэднічала цывілізадыям Блізкага Усходу, 



Міжземнамор'я, Індыі i Кітая. A цывілізацыя — гэта не толькі 
дзяржавы, гарады, раздзяленне працы, але i пісьмо — вышэйшае пра-
яўленне разумовых здольнасцей чалавека. 

Міфапаэтычная мадэль свету заўсёды выключна гарманізаваная: 
усё зямное ў ёй звязана з Космасам, выводзіцца з яго, аб'яднана 
пэўнымі касмічнымі законамі. Мадэль свету дае ўяўленне аб пры-
чынах i наступствах пэўных з'яў, ілюструе этычныя ix параметры (вы-
значае станоўчае i адмоўнае, добрае i ліхое, дазволенае i забароненае), 
семантыку, гэта значыць якасную структуру свету1. Але часцей за ўсё 
свет мадэляваўся паняццямі часу — прасторы, лічбамі i колерамі. 

У народаў, якія знаходзіліся на ступені татэмізму, зямля магла 
ўяўляцца, напрыклад, гіганцкай ласіхай ці агромністай чарапахай, 
якая стаіць на велізарнай змяі, рыбах ці сланах. Сэнс у тым, што свет 
уяўляўся як жывое цела, напачатку абавязкова жаночае. 

У далейшым геаграфічныя пазнанні пашыраліся. Але нязменным 
на працягу тысячагоддзяў Архаікі заставалася ўяўленне пра круг 
(бачны далягляд) па гарызанталі i трохузроўневы падзел свету па 
вертыкалі. 

Круг з цэнтрам — вельмі важная фігура чалавечай культуры. 
Важнасць круга захавалася ва ўсіх магічных рытуалах — i белай магіі, 
i чорнай. Невыпадкова Хама Брут з «Вія» Мікалая Гогаля акрэслівае 
вакол сябе круг як абарону ад нячысцікаў. 

Уяўленне пра круг тлумачыцца вельмі проста: калі чалавек стане 
пасярод чыстага поля i павернецца вакол сябе, то ўяўны радыус ад 
яго вока да лініі далягляду якраз акрэсліць круг. Праўда, старажыт-
ныя скіфы, у некаторай ступені продкі ўкраінцаў i рускіх (у Аляк-
сандра Блока: «Да, скифы мы...»), уяўлялі Зямлю ў выглядзе квадрата, 
маючы на ўвазе чатыры бакі свету. Але ў цэлым квадрат у міфала-
гічных сістэмах сустракаецца рэдка. Нават старажытныя рымляне 
(народ выключна рацыянальны, прагматычны) стваралі найбольш 
значныя свае культавыя збудаванні часцей круглымі, што невыпадко-
ва, бо храмы заўсёды i ўсюды давалі сімвалічнае ўяўленне пра Космас. 

Па вертыкалі ж амаль усе народы, якія стварылі больш-менш 
цэласныя касмаганічныя сістэмы, раздзялялі свет на тры часткі: Неба, 
Зямля, Падзем'е. Зноў жа чалавек вёў адлік ад сябе: ён бачыў, што 
пад ім, над ім i побач з ім. Напрыклад, у асецінаў (непасрэдных 
нашчадкаў скіфаў) Сусвет існуе ў трох сферах: Зямля, дзе жывуць 
людзі i жывёлы; Неба, месцазнаходжанне багоў, святых духаў, Сонца, 

Месяца i зорак; нарэшце, Падзем'е — прытулак памерлых продкаў. 
Зямлёю кіруюць сілы як з Неба, так i з Падзем'я1. 

У хантаў i мансі свет таксама падзяляецца на верхні, сярэдні i 
ніжні, усе яны аднолькава густа заселены. Прычым «нябесны» i «пад-
земны» народы жывуць гэтак жа, як i людзі на Зямлі, смерць у верх-
нім свеце азначае нараджэнне ў нашым, сярэднім, а смерць у нашым 
— нараджэнне ў ніжнім; тое, што тут мёртвае, там жывое, i наад-
варот2. 

 
Сімволіка цэнтра 

 
Паколькі чалавек стаіць у цэнтры i далягляду-круга, i трохсфер-

нага падзелу свету па вертыкалі, то адсюль надзвычай важнай паў-
стае ў чалавечай культуры сімволіка цэнтра. 

У міфалогіях многіх народаў Еўропы i Азіі ў цэнтры свету раз-
мяшчаецца святая гapa, дзякуючы якой сустракаюцца Неба i Зямля, а 
пад ею ці ўнутры яе — Пекла. Вобраз гары як цэнтра свету — адзін з 
самых распаўсюджаных на зямлі. 

...Ва ўсім свеце захапляюцца тэхнічнымі дасягненнямі японцаў. 
Але не меншага ўхвалення варта стаўленне ix да прыроды. Найсвя-
цейшае месца ў Японіі — Фудзіяма, гapa Фудзі, самая высокая i пры-
гожая сярод шматлікіх гор гэтай краіны, аб'ект паломніцтва i абагаў-
лення. Пяць мільёнаў экскурсантаў штогод узнімаюцца на Фудзі, якая 
лічыцца цэнтрам свету. Яна адлюстравана ў шматлікіх сувенірах, а 
таксама ў творах мастацтва, такіх, як цыкл гравюр геніяльнага мас-
така Хакусая «100 відаў Фудзі»3. Вось прыклад таго, як старажытная 
міфалагема вызначае жыццё сучасных людзей, бо падняцца на гарy, 
што далека не проста, лічыцца справай гонару i найсвяцейшым аба-
вязкам кожнага японца,— гэта як быццам ачышчае душу, пазбаўляе 
ад грахоў. 

У міфалогіях народаў Алтая i Індыі (цікава, што рэгіёны гэтыя не 
побач) цэнтрам Зямлі была гарa Меру, а над ею — Палярная зорка — 
цэнтр Неба. Старажытныя фіны, дарэчы, таксама называлі Палярную 
зорку цвіком неба, нябеснай воссю, якая трымае ўвесь небасхіл, i 
сучасныя вучоныя гавораць, што ў такіх уяўленнях ёсць рацыя-
нальнае зерне. 

У раўніннай Месапатаміі, паміж Тыграм i Еўфратам, не было 
гop, i ўсё ж i там гарa знаходзілася ў цэнтры свету. Яе імітаваў 

зікурат, важнейшае архітэктурнае збудаванне іпумера-вавілонскай 
цывілізацыі, велізарная вежа, па маштабах, можа, не меншая, чым 
найвышэйшая з егіпецкіх пірамід, але шматступенная — звычайна з 
сямі паверхаў, пафарбаваных у сем колераў. Нездарма адзін з най-
больш па-філасофску заглыбленых міфаў Бібліі звязаны з Вавілонскай 
вежаю. Яўрэі, узятыя ў палон вавілонскім царом Навухаданосарам, 
былі ўражаны выглядам Вавілона (на той час, магчыма, самага вя-
лікага i прыгожага ў свеце горада) і, у прыватнасці, яго галоўным 
храмам у выілядзе шматступеннай вежы, якая ўзнімалася сапраўды 
ледзь не да неба1. 

На думку першых хрысціян, гарa Галгофа, на якой быў раскры-
жаваны Хрыстос, знаходзіцца ў цэнтры свету i з'яўляецца тым ме-
сцам, дзе быў створаны i пахаваны першачалавек Адам. Кроў Хрыста 
пралілася на чэрап Адама (сама назва Галгофа значыць Лобнае месца, 
інакш кажучы, чэрап), пахаванага якраз над крыжам, i як бы акупіла 
яго грэх. Так ідэйна злучаліся Стары i Новы Запаветы Бібліі. А выяву 
чэрапа пад крыжам можна бачыць на многіх старажытных абразах, 
карцінах мастакоў заходнееўрапейскага Адраджэння i нават на суча-
сных крыжыках, якія даюцца ў храмах дзецям падчас ix хрышчэння. 

Курган пасярод стэпу ў скіфаў таксама імітаваў святую гарy, 
што даказвае прыход скіфаў з мясцін, дзе былі горы, магчыма, з 
Алтая. 

Але ж i на Беларусі была пашырана курганная культура. Тут 
«вядома больш за 6 тысяч курганных магільнікаў»2. Часам курганы 
называлі валатоўкамі, бо нашы продкі славяне лічылі, што ў ix па-
хаваны волаты. Сёння вядомы Курганы Памяці, Курганы Славы, 
Курганы Дружбы. А найбольш старажытныя курганы на тэрыторыі 
Беларусі датуюцца III тыс. да н. э. Таму можна лічыць, што яшчэ да 
з'яўлення ўласна архітэктуры гэта было своеасаблівае мастацтва ар-
ганізацыі рэальнай прасторы зямлі (акрамя культавых мэт), менавіта 
адзнака цэнтра. 

У беларускай літаратуры курган стаў сімвалам вечнасці. Нездар-
ма ў Янкі Купалы — i ў паэме «Курган», i ў драматычнай паэме «Сон на 
кургане» — ён спалучаны з сіламі i з'явамі касмічнымі, вечнымі. На-
прыклад, жывыя істоты з'яўляюцца там у дні сонцапавароту — 
летняга i зімовага: 

На Купалле там птушка садзіцца, пяе,  
У піліпаўку воўк нема вые... 

                                       
1 Древние цивилизации. М., 1989. С. 109 -117. 
2 Энцыклапедыя літаратуры i мастацтва Беларусі: У 5 т. Мн., 1986. Т. 3. С. 179. 



Курган як бы злучае Прыроду i Культуру, ён на перасячэнні 
часоў мінулага i сучаснага. Інакш кажучы, па сёння засталася яго 
функцыя злучэння, мадэлі, бо тоіць курган у сабе мноства розных 
значэнняў i застаецца пакуль аб'ектам таямнічым, загадкавым, 
неразгаданым. 

 
Прасторава-часавая мадэль свету. 

Касмічнае Дрэва 
 
У большасці індаеўрапейскіх народаў, якія жылі ў лесе, цэнтрам 

свету, воссю свету было Прадрэва, або Касмічнае Дрэва, якое злучала 
цэнтр Пекла, цэнтр Зямлі i цэнтр Неба. Дрэва мадэлюе свет i па 
гарызанталі, i па вертыкалі, i ў часавых адносінах. 

Прадрэва злучала тры сферы: карэнні яго ў падзем'і, камель — 
на зямлі, карона — у небе. Вобраз дрэва вызначаў для чалавека яго 
месца ў Космасе. Дрэва — брат чалавека на сярэдзіннасці паміж 
Небам i Зямлёю. У японцаў на гэтай ідэі нават грунтуецца мастацтва 
ікебаны — складання букетаў, у якіх абавязкова павінна быць тры 
часткі, якія абазначаюць Неба, Зямлю i Чалавека. 

Дрэва — адно з самых высакародных стварэнняў Маці-прыро-
ды, якая гэтым як бы падказвае пажаданую форму чалавечай душы: 
форму, якая дазваляе, трывала трымаючыся за зямлю (абавязкова 
родную), смела ўздымацца ў неба. Сапраўды, дрэва — вялікі вобраз 
імкнення да ідэалу, да Сонца, да Бога. Выгляд дрэва заўсёды духоўна 
ачышчае i ўзвышае душу. Міралюбная магутнасць дрэва вучыць нас 
дабрыні i бескарыслівасці. 

Дрэва — брат чалавека не толькі ў прасторы, але i ў часе. Расліна 
арыентавана на час, i людзі адчуваюць сябе ў часе; акрамя таго, жылі 
нашы продкі з надзеяй на вечны кругаварот пераўтварэнняў, на ад-
раджэнне, як дрэва адраджаецца кожную вясну пасля, здавалася б, 
зімовага памірання. 

Але не толькі сутнасна, a i, так бы мовіць, фармальна ёсць род-
наснасць паміж чалавекам i дрэвам. «Веды кажуць, што я — таксама 
Дрэва Сусвету, крыж, расхрыстаны ў час i ў прастору. Бо галава мая 
— сфера нябесная, як у дрэва Божага крона, як гонкая верхавіна ў 
крыжа; грудзі ды верхняя частка жывата — зямная цвердзь: тут 
трапечацца свечка душы i раскашуюць парасткі жыцця; спод, нетра 
зямная — ніз жывата i ногі, куды праз душу-грудзі заглыбляюцца 
карані. 

Пад каранямі ж, глыбока ў нетры, палымнее агонь бясконцасці 
(палавыя залозы), i да гэтага Сварогава агню цягнецца сусветны змей 



(кішэчнік). Аднак у процідзеянні Змею-Яшчару i раздзімаецца гарачы 
горан жыцця ў сподзе, адкуль прарастае ўсё жывое»1. 

У славянскіх казках па дрэве (ці яго аналагах: напрыклад, па 
гаросе) пралягаў шлях на неба. З вобразам Прадрэва звязаны розныя 
істоты: 

на вяршыні яго жылі чароўныя птушкі — Фенікс, Гамаюн, 
Сірын, Алканост, Жар-птушка, міфічны Арол; 

пад карэннямі — змеі, рыбы, земнаводныя (гэтыя міфічныя, хта-
нічныя2 істоты шырока адлюстраваны ў творчасці рана памерлага 
таленавітага беларускага мастака Аляксандра Ісачова); 

на сярэднім узроўні — чалавек i жывёлы, прычым бліжэй за ўсіх 
да дрэва — карова. Пасрэдніцай паміж рознымі сферамі на гэтым 
дрэве — вавёрка, старажытнаславянская назва якой была «мысь». 
Адсюль існуе версія, што ў «Слове пра паход Ігаравы» выраз «рас-
цякацца мысею па дрэве» мае на ўвазе не мысль (думку), a менавіта 
міфалагічную вавёрку, а дрэва тут — Касмічнае. 

Былі i багі-пасрэднікі паміж рознымі сферамі Сусвету. Так, у мі-
фалогіі грэкаў свабодна перамяшчаўся з Неба ў Падзем'е (праводзіў 
душы ў царства Аіда) Гермес — ён жа рымскі Меркурый; у славян — 
Светавіт (Свентавіт); у індусаў — бог Агні. У прыватнасці, Агні — сын 
Неба i Зямлі — лічыўся ледзь не важнейшым сярод багоў. Яго разумелі 
i вельмі канкрэтна (як натуральны агонь, вогнішча, хатні ачаг), i абс-
трактна (як святло ў душы чалавека, як агонь кахання, іншай чала-
вечай страсці). Так злучаліся Дрэва i Агонь. 

Сапраўды, дрэва суадносіцца з натурфіласофскаю стыхіяй агню 
ўжо хаця б таму, што яно добра гарыць, дае святло i цяпло. Крона 
дрэва падобная на полымя. У гарэнні дрэва аддае сябе, падказваючы 
маральны закон для чалавека — дабро i самаахвярнасць. Дрэва — у 
трывалых стасунках i з іншымі важнейшымі стыхіямі — зямлёю, 
паветрам, вадою. 

Такім чынам Прадрэва як вось свету ўсё спалучае, усё арганізуе 
вакол сябе. Гэта дамінанта: па вертыкалі ў дрэве адрозніваюць тры 
часткі, па гарызанталі — чатыры (бо знаходзіцца яно пасярод свету, 
які разгортваецца ад дрэва ў чатыры бакі, у чатырох напрамках). Па 
вертыкалі Дрэва мадэлюе асноўныя касмічныя зоны, «а разам з імі 
здвоеныя супрацьлегласці, ці бінарныя апазіцыі... Зямля — Неба, Зям-
ля — Апраметная, агонь (сухое) — вільгаць (мокрае), мінулае — сён-
няшняе, сённяшняе — будучае, дзень — ноч... Пары гэтыя перамя-

                                       
1 Хатэнка А. Прадзіва продкавай веры // Роднае слова. 1993. № 2. С. 77. 
2 Хтон — другая назва багіні Зямлі Геі. Хтанічныя жывёлы жывёлы Падзем'я, як правіла, пачварныя. 



жаліся ў структуры дрэва з траістымі адзінствамі (мінулае — сапра-
ўднае — будучае; продкі — сучаснікі — нашчадкі; тры часткі цела: га-
лава, тулава, ногі...). Пары i тройкі абдымалі такім чынам самыя роз-
ныя сферы жыцця — анатамічную, часавую, прычынна-выніковую...1 

 
Лічбавая мадэль свету 

 
Вобраз Касмічнага Дрэва паступова стаў важнейшым сімвалам 

культуры, бо дапамагаў людзям уявіць свет цэласным, гарманічным. 
Невыпадкова ў эпоху Сярэднявечча дрэва было сродкам для ілюстра-
цыі нечага цэлага (напрыклад, генеалагічнае дрэва роду, дрэва жыц-
цёвага шляху). Вобраз дрэва захаваўся i пa сёння ў навуцы (напры-
клад, у біялогіі — марфалагічнае дрэва відаў жывых істот, у мова-
знаўстве — розных моў свету, дзе «камель» — так званая настра-
тычная мова). 

Дрэва аб'ядноўвала i лічбавыя мікрамадэлі свету, сцвярджала 
значэнне найбольш важных лічбаў — 3, 4, 7, 12: 

3 — тры сферы Сусвету па вертыкалі; 
4 — чатыры бакі свету па гарызанталі: у суме 3 i 4 даюць 

свяшчэнную лічбу 7, пры памнажэнні — 12. 
Пра тое, што ў аснове будовы Свету ляжыць лічба (прынцып) 

тры, гавораць сучасныя вучоныя-матэматыкі: такая структура пра-
сторы (даўжыня, шырыня, вышыня) i часу (мінулае — сённяшняе — 
будучыня), таксама мова мае тры граматычныя роды (ён, яна, яно), i 
па шляху трыяды ідзе развіццё розуму: тэзіс, антытэзіс, сінтэз2. 

Філосафы здаўна бачылі ў лічбе 3 важнейшыя параметры Быц-
ця: Неба, Зямля, Іншасвет; Бог, Прырода, Чалавек; у чалавека— цела, 
дух (розум), душа (эмоцыі). У большасці міфалагічных сістэм галоўных 
багоў тры: напрыклад, у Старажытным Егіпце гэта былі — Ра, Асірыс, 
Гор; у Індыі — Брахма, Шыва, Вішну; у славян асноўныя нябесныя 
багі — Дажбог, Пярун, Светавіт3. Але i хрысціяне ўшаноўваюць Свя-
тую Тройцу: Бог-Бацька, Бог-Сын (Логас) i Дух Святы. З далёкіх часоў 
ідзе традыцыя выявы Божай сутнасці ў выглядзе трохкутніка4, часам 
з вокам унутры. 

                                       
1 Ненадавец А. Пакланіцеся дубу. Мн., 1993. С. 20. 
2 Раушенбах Б. В. Логика троичности // Вопросы философии. 1993. № 3. 
3 Часам прыводзяць іншыя трыяды: напрыклад, Сварог, Дажбог, Пярун або Дажбог, Пярун, Вялес. Але Сварог — гэта 
Прабог (бацька ўсіх багоў Неба, таму Дажбог — Сварожыч, значыць, сын Сварога), гэта Абсалют, як бы важнейшы 
гарманізуючы Прынцып, Вялікая Формула, якая ляжыць у аснове Сусвету. Таму не варта аб'ядноўваць Сварога з 
тымі канкрэтнымі багамі, якія ўвасабляюць пэўныя прыродныя сілы ці ўласцівасці матэрыі. Вялес жа, хаця i вельмі 
значны славянскі бог, не нябесны, a, наадварот, падземны. 
4 Гл. цэнтральную частку трыпціха Аляксея Марачкіна «Скарына i Парацэльс» // Роднае слова. 1993. № 10. С. 10. 



Чатыры — таксама свяшчэнная лічба, якая абазначалася квад-
ратам (часам ён раздзяляўся крыжам) або ромбам з кропкай пасярэ-
дзіне. Ромб у самых розных варыянтах — важнейшая фігура бела-
рускай арнаментыкі: ён азначае i свет з чалавекам у цэнтры, i за-
сеянае поле, i цяжарную жанчыну. Лічба 4 — не толькі розныя бакі 
свету, але i галоўныя натурфіласофскія элементы, стыхіі, поры года, 
часткі сутак, фазы Месяца. 

У рэлігіях сакральнасць лічбаў часта мае выгляд 3 + 1: трыяда 
багоў дапаўняецца жаночым аспектам — Маці (у Егіпце гэта Ісіда, 
якая ўрэшце пачала ўшаноўвацца больш за багоў-мужчын, у славян — 
Макош, у хрысціянстве — Маці Божая, Святая Марыя...). 

Сем — лічба свяшчэнная для большасці народаў Зямлі. Невыпад-
кова, што сямісвечнік ёсць важнейшы атрыбут сінагогі: так графічна, 
матэрыяльна выяўляецца значэнне лічбы 7, а магчыма, гэта выява i 
самога Касмічнага Дрэва. 

Здаўна былі заўважаны сем колераў вясёлкі, сем вядомых на той 
час планет (адсюль сем нябёсаў па касмаганічных уяўленнях, у тым лі-
ку ў славян), пазней пачалі выдзяляць сем дзён у тыдні, сем асноўных 
нот у гаме. У сярэднім сем знакаў можа з першага разу запомніць ча-
лавек — гэта ўжо даныя з доследаў сучасных псіхолагаў. Тэосафы ж 
сцвярджаюць, што сам чалавек складаецца як бы з сямі ўзроўняў, 
планаў: фізічнае цела, астральнае цела (эмацыянальны план чала-
века), ментальны план, інтуітыўны, нірванічны, манадычны, Боская 
свядомасць1. 

Дванаццаць — лічба, якая дзеліцца на 1, 2, 3, 4, 6, 12,— ужо 
гэтым яна незвычайная ў шэрагу простых лічбаў. Графічна яна час-
цей за ўсё падаецца ў выглядзе круга, раздзеленага на дванаццаць 
сектараў. Уласна кажучы, гэта Задыякальнае кола, якое мае дванац-
цаць сузор'яў2. Добра гэта ілюструе i мангольская юрта, унутраная 
планіроўка якой функцыянальна адпавядае дванаццацігадоваму цы-
клу «жывёльнага» ўсходняга календара: напрыклад, частка юрты каля 
ўваходу адпавядае году (знаку) Каня3. Невыпадкова склаўся каляндар 
з дванаццаці месяцаў года, а адсюль i ў міфалогіі — у Геі ды Урана 
нарадзілася дванаццаць тытанаў i тытанід, пасля — класічны пантэон 
з абавязкова дванаццаці алімпійскіх багоў, дванаццаць подзвігаў 
Геракла, дванаццаць вучняў-апосталаў у Хрыста... 

                                       
1 Эпштейн П. Семь планов Солнечной системы. У зб.: Аум. 1990. № 2. С. 146—166. 
2 На самай справе Сонца праходзіць i праз трынаццатае сузор'е — Змеяносца, але яно не ўлічваецца ў традыцыйнай 
астралогіі, бо Сонца там бывае толькі два тыдні — якраз у канцы года ў снежні, у самыя цяжкія для зямной 
прыроды i для людзей дні. Магчыма, адсюль i страх перад лічбай 13. 
3 Искусство стран Востока. М., 1986. С. 75—76. 



Такім чынам Сусвет нават на ўзроўні лічбаў мае дзіўныя супа-
дзенні i адзінствы. Усё гэта ёсць праяўленне Сусветнай Гармоніі, Бо-
скай прыгажосці. Цэласнасць i гармонію свету можна графічна ад-
люстраваць у выглядзе мандалы, якая складаецца з асноўных эле-
ментаў пералічаных вышэй лічбавых мадэляў. У самай простай ман-
дале: 

круг сімвалізуе працэсы Прыроды i Космасу як цэлага;  
квадрат адлюстроўвае соцыум, чалавечае грамадства, цывіліза-

цыю, карацей, свет, арганізаваны чалавекам;  
трохкутнік — сакральны, Божы пачатак Сусвету1. 
 

Варыянты Касмічнага Дрэва 
 
Першай мадэллю свету, як ужо адзначалася, была жывёльная. 

Яна i сёння збераглася ў некаторых народаў. Рэшткі яе можна ад-
шукаць у некаторых тапанімічных назвах: напрыклад, гара Аюдаг 
(літаральна азначае гара-Мядзведзь) каля Ялты. Але ў індаеўрапейскіх 
народаў мадэллю свету стала расліна, i гэта больш прагрэсіўна. У пэў-
ных рэгіёнах Прадрэва было i Дрэвам Лёсу, кожны лісцік якога як 
запіс жыцця канкрэгнага чалавека. 

У міфалогіі нашых продкаў крывічоў таксама было Прадрэва, 
якое расло ў цэнтры Выраю, а Вырай знаходзіўся на выспе (у замовах 
яна называецца востраў Буян) пасярод мора. 

У біблейскім райскім садзе варыянтамі Прадрэва былі Дрэва 
жыцця i Дрэва пазнання. Мы ўжо адзначалі, што яны раслі з аднаго 
кораня, а магчыма, гэта былі тоесныя паняцці. Цікава, што ў некато-
рых тэкстах (напрыклад, у Трэцім казанні Іаана Златавуста) крыж, на 
якім быў распяты Хрыстос, называецца Дрэва Жыцця. A ўвогуле на 
працягу ўсёй чалавечай гісторыі ідзе пастаянная барацьба паміж 
жывёльным i раслінным прынцыпамі жыцця. Так на Блізкім Усходзе 
мадэллю свету, вечнасці была змяя, якая сама сябе кусае за хвост. 
Чалавецтва пакуль ідзе па гэтым шляху — шляху самаедства, бо 
знішчэнне прыроды чалавекам — гэта i ёсць яго самазнішчэнне. 

Між тым у вялікай сям'і народаў была іншая мадэль — дрэва. 
Хрыстос раскрыжаваны на Дрэве Жыцця, але i старажытны бог гер-
манцаў Одзін сам сябе раскрыжоўвае на Сусветным Дрэве, пакутуе, 
але за гэта атрымлівае свяшчэнныя Руны (тое ж, што i Веды), дзе 
запісана ўся мудрасць свету. 

                                       
1 Аргуэлес X., Аргуэлес М. Мандала. М., 1993. 



Праглядваецца тут такая сімвалічная тэндэнцыі: усе багі i героі 
імкнуцца да гэтага Дрэва, бо там — важнейшыя веды пра Космас, 
Жыццё, Чалавека, але на ix шляху абавязкова ляжыць Дракон (Змей) i 
не дае спазнаць Вышэйшую Мудрасць. Вярхоўныя багі індаеўрапей-
цаў (Одзін, Апалон, Індра, Пярун, Георгій Пераможца) змагаюцца з 
гэтымі кашмарнымі Змеямі. У язычніцкай рэлігіі яны ўсе абавязкова 
перамагаюць, у Бібліі — наадварот: перамагае Д'ябал. Людзі выга-
няюцца з раю, пазбаўляюцца Божае мудрасці (мудрасць Змея-Д'ябла 
— гэта іншая мудрасць, яна не дае чалавеку адчування дзіўнай 
знітаванасці з Прыродаю). Сам Бог (Хрыстос) быў раскрыжаваны на 
Дрэве Жыцця, варыянтам якога з'яўляецца крыж. 

Такім чынам, мадыфікацыяй дрэва (як i самога чалавека, які 
стаіць з раскінутымі рукамі) з'яўляецца крыж. Акрамя таго, крыж 
увасабляе бачныя i нябачныя перакрыжаванні розных, у тым ліку i 
невядомых яшчэ энергій, а таксама электрамагнітнага, гравітацый-
нага, хранальнага палёў на зямной паверхні. Бусел — свяшчэнная 
птушка беларусаў — будуе свае гнёзды заўсёды на перакрыжаванні 
такіх ліній, дзе найбольш праяўляюцца магутныя сілы Зямлі. Вось 
чаму звычайна маланкі не ўдараюць у бусліныя гнёзды, хоць разме-
шчаны яны заўсёды на самых высокіх дрэвах. На такіх скрыжаван-
нях будаваліся i храмы. Таму так легка ў царкве, касцёле, дзе чалавек 
здаравее не толькі душою, a i целам. 

Крыж сімвалізуе ўсе магчымыя перакрыжаванні супрацьлеглых 
паняццяў, узаемадачыненні мінулага i будучыні, часу i прасторы, 
мужчыны i жанчыны, цывілізацыі i культуры, прыроды i гісторыі, 
перакрыжаванні лёсаў чалавечых... Крыж — універсальны сімвал ча-
лавецтва, цэнтральная вось Быцця: тут усё сыходзіцца i адсюль выця-
кае літаральна ўсё. Крыж уласцівы знакавым сістэмам многіх культур 
(прычым узнік ён задоўга да хрысціянства), што сведчыць пра блізкія 
працэсы разумовай дзейнасці ў розных людзей i народаў. 

У Старажытным Егіпце крыж з вушкам наверсе чытаўся як іе-
рогліф «анг» i азначаў жыццё. У старажытнаяўрэйскім пісьменстве лі-
тара, якая мела форму Т(таў), лічылася знакам самога Бога. Варыян-
там крыжа (ламаны крыж) была свастыка, шырока распаўсюджаная ў 
язычніцкім свеце, у прыватнасці ў арыяў. Найбольш вядомае тлума-
чэнне свастыкі — шлях сонца па небе, яднанне ім чатырох напрамкаў 
свету. У крыжы i свастыцы вызначальным момантам з'яўляецца су-
вязь чатырох бакоў свету з цэнтрам i праз цэнтр — паміж сабою. 

Значэнне крыжа ў хрысціянстве выключна вялікае: ён увасабляе 
абсалютную Божую любоў, сімвалізуе Вечнае Жыццё. У праваслаўі 
прыняты чатырохканцовы, шасціканцовы (так званы Ярылаў крыж 



— ён якраз на гербе «Пагоня»), але найчасцей васьміканцовы крыж. 
Звычайна яго верхняя гарызантальная перакладзіна тлумачыцца як 
сімвал шыльды, якую прыбілі рымскія салдаты над галавой Хрыста, 
са з'едлівым надпісам I.N.R.I., або ў праваслаўі І.Н.Ц.І., што азначае 
«Ісус Назаранін Цар (Рэкс) Іудзейскі». Ніжняя касая перакладзіна як 
бы азначае шлях у рай i пекла для двух злачынцаў, якія былі рас-
крыжаваны па абодва бакі ад Хрыста. 

Існуе i іншае тлумачэнне васьміканцовага крыжа1, якое ідзе ад 
першапачатковага хрысціянства, яшчэ моцна звязанага з касмаго-
ніяй Антычнасці. Вертыкальная рыса крыжа азначае зямную вось, 
сярэдняя гарызантальная — экватар, верхняя гарызантальная — тро-
пік Рака, ніжняя касая — экліптыку, лінію бачнага руху Сонца сярод 
сузор'яў Задыяка. Паколькі Зямля лічылася цэнтрам Сусвету, крыж 
з'яўляўся як бы мадэллю ўсяго Космасу, яго функцыянавання. З цягам 
часу такая сімволіка абсалютна забылася. 

Мадыфікацыямі Сусветнага Дрэва былі i слуп, i ланцуг з Зямлі 
да Неба, i лесвіца, i вясёлка, з чым мы часта сустракаемся ў казках 
многіх народаў. У Бібліі лесвіцу Іакава, якая ўбачылася яму ў сне, 
неабходна разумець як розныя ступені на шляху ўзыходжання душы 
на неба. 

Цікава тое, што цэнтр Космасу вельмі часта атаясамліваецца з 
цэнтрам жылля. Гэта ярка відаць на прыкладзе зноў-такі юрты, дзе 
быў выразны цэнтр — або слуп, або ачаг, бо дым — як бы той жа слуп 
ад зямлі да неба. 

У хатах славян таксама ёсць функцыянальны цэнтр. Гэта або 
пячны слуп, або асноўная бэлька на столі, часта i тое, i другое разам. 
Найбольш архаічныя вясельныя абрады на Беларусі якраз спалучаны 
з пячным слупам. Лічыцца, што спачатку жыллё будавалася вакол 
дрэва — яно было ў цэнтры, а вакол — будан з вецця. Магчыма, ад-
сюль i бяруць пачатак уяўленні пра Касмічнае Дрэва ў цэнтры свету. 

 
Каляровая мадэль свету 

 
Трохсфернаму падзелу свету па вертыкалі адпавядала пэўная ка-

ляровая гама. Неба давала святло, i таму было звязана з белым коле-
рам. Усе галоўныя багі славян — Сварог (той, хто стварыў свет, на 
санскрыце літаральна — Бацька Святла) i яго дзеці Пярун, Дажбог, 
Светавіт, а таксама назвы сонца розных пораў года — Ярыла, Купала, 

                                       
1 У каталіцтве таксама найбольш распаўсюджаны васьміканцовы крыж, але ніжняя перакладзіна на ім не касая, а 
прамая i часта тлумачыцца як дошчачка, на якую бьщцам абапіраліея ногі Хрыста. 



Багач, Каляда — усе багі святла i агню. Ёсць даследаванні, якія даказ-
ваюць, што корань «куп» (Купала) значыць «белы». Мяркуюць, што 
слова «белы» ўзыходзіць да санскрыцкага b'as — свяціць, адсюль «бес» 
— першапачаткова багоўнік светлы, добры (уласна, як i Люцыпар). I 
толькі ў час хрысціянства ён зрабіўся істотай цёмнаю, страшнаю (так 
адбылося з большасцю язычніцкіх божышчаў)1. 

Слова «белы» азначае не толькі святло, але i ўсё святое. Таму 
гарады i краіны, у назве якіх ёсць корань «бел», лічацца месцамі 
незвычайнымі, святымі. 

Сонечнае святло давала магчымасць шырока агледзець прасто-
ру, вось чаму славяне i балты называлі ўсё бачнае светам. Так i сёння 
ў беларусаў, a ў літоўцаў: svietas. 

Больш таго, славянскія словы «красота», «красный» першапачат-
кова азначалі «светлы, яркі, бліскучы», яны былі роднаснымі слову 
«кресь» — агонь. Беларускае слова «крэсіва» (камень, які высякае 
агонь) — вельмі старажытнае i блізкае словам «красота», «крыж». 

Слова «чырвоны» азначала ўсё, што квітнее, усё яркае, вясёлае, 
радаснае, прыгожае. Першапачаткова ў славян гэты колер называўся 
словам «руды», затым «чэрлёны», «чэрваты», «чырвоны». У беларусаў 
засталіся абодва старажытныя словы «руды» i «чырвоны», а таксама 
«красны», але ўжо толькі ў сэнсе прыгожы, самы лепшы (напрыклад, 
краснае пісьменства). Слова «руды» непасрэдна ўказвае на сувязь з 
зямлёю, глебай. I толькі прыкладна з XVI ст. у рускай мове замацава-
лася слова «красный». 

Чорны колер асацыіруецца з падзем'ем, пеклам, смерцю. Перша-
пачаткова слова «чорны» мела значэнне «няясны, няпоўны, нічый». 
Паступова выспела рэзка негатыўнае адценне, звязанае з ліхам, ноч-
чу, цемрай, светам памерлых. Часта чорны колер замяняўся сінім. У 
нашым арнаменце часты сіні колер, хаця ён i не дамінуе. Гэта як на-
памін пра смерць, пра іншасвет. I ўсё ж найбольш пашыраны белы i 
чырвоны, што гаворыць пра даволі аптымістычнае светаўспрыманне 
нашых продкаў. 

Мяркуюць, што ў старажытных арыяў існавала сістэма кастаў, 
якую яны прынеслі ў Індыю. Кожнай касце адпавядалі пэўны колер i 
нават пэўная масць каня (бо арыі рассяліліся па велізарнай тэрыторыі 
Еўразіі менавіта дзякуючы каню). Так, жрэцкая каста мела адзнакай 
белы колер. Земляробы-сяляне, якія забяспечвалі матэрыяльны дабра-
быт усёй грамадзе сваёй працай, неслі адзнаку колеру зямлі — руды 
(буры), a ваяры, звязаныя з вайной, смерцю, лічылі сваім чорны ко-

                                       
1 Кузьмичев И. К. Лада: Эстетика Киевской Руси. М., 1990. С. 95—129. 



лер. Вядомая формула ў рускіх казках «сивка-бурка, вещий каурка» 
якраз азначае трыяду коней, масці якіх былі звязаны з галоўнымі 
арыйскімі кастамі. 

Трыкалор (белы, чырвоны, чорны) — самая распаўсюджаная га-
ма ў свеце, яго можна лічыць нейкім універсальным кодам чалавечай 
культуры. I ўсё ж найбольш відавочна ўся гама прадстаўлена ў інда-
еўрапейцаў, што ярка праяўляецца, напрыклад, на дзяржаўных 
сцягах i гербах, а таксама народнай вышыўцы. Заўважым, дарэчы, 
што бела-чырвоныя дзяржаўныя сцягі ў розных мадыфікацьмх даволі 
часта сустракаюцца ў Еўропе: Беларусь, Польшча, Аўстрыя, Латвія, 
Манака i інш. 

 
 

КАСМАГАНІЧНЫЯ МІФЫ 
 
Старажытныя людзі ў значна большай ступені, чым людзі XX ст., 

цікавіліся космасам, паходжаннем жыцця, розных прадметаў, разу-
мова злучалі мікракосмас i макракосмас, пакутліва шукалі першапры-
чыны розных з'яў i сваё месца ў Сусвеце. Касмаганічныя1 міфы — пра 
стварэнне свету, прасторава-часавыя параметры Космасу — займалі 
важнейшае месца ў міфалагічных сістэмах розных народаў. 

 
Хаос 

 
Грэчаскае слова «chaos» паходзіць ад кораня «cha», які значыў: 

«пашча, зеў; раскрытая, пустая прастора». У антычнай Грэцыі, слаў-
най сваімі мудрацамі (філосафамі, пісьменнікамі), існавала некалькі 
канцэпцый хаосу, якія потым былі часткова скарыстаны іншымі 
народамі, у тым ліку i славянамі. Яшчэ Гесіёд (VIII-VII стст. да н. э.) 
называе «першапатэнцыямі» Хаос, Гею, Тартар i Эрас. Калі перавесці 
яго тэрміны на сучасную навуковую мову, то адпаведна атрымаем: 
Касмічная прастора, вакуум; планета Зямля; далей — перыферыя 
Сонечнай сістэмы, або Чорная Дзірка, што ўтварылася ў выніку кала-
псу зоркі, магчыма, нават другога Сонца, якое было ў нашай сістэме 
(паняцце Тартару дрэнна распрацавана ў міфалогіі грэкаў); і, нарэш-
це, вялікая сіла цягнення (Эрас), якая, уласна, стварыла Космас, 
«вызначыла» арбіты планетам, праяўляецца ў форме гравітацыі на 
Зямлі, садзейнічае жыццю, шлюбным стасункам жывых істот. 

                                       
1 Касмагонія — ад грэч. kosmogonia — паходжанне свету. 



Вялікія філосафы антычнасці Арыстоцель i Платон разумелі Хаос 
як пустую прастору, што ўмяшчае тыя ці іншыя фізічныя аб'екты. 
Аднак большасць філосафаў Грэцыі класічнага перыяду лічылі Хаос 
бязладдзем, неарганізаванай матэрыяй, змяшэннем розных яе фор-
маў. Прыкладна ў такім значэнні ўжываем мы слова «хаос» i сёння, 
хаця апошнім часам укладваем у гэтае паняцце сэнс больш сацыя-
льна-палітычны: недасканалыя законы, некампетэнтныя ўлады, ата-
маванне1 грамадства, развал эканомікі i культуры. 

Тут да месца будзе ўспомніць, што i ў час агоніі Рымскай імперыі 
Хаос атаясамлівалі з Аідам, падземным царствам памерлых, бачылі ў 
ім тую страшэнную бездань, у якой разбураюцца ўсе формы, знішча-
ецца ўсё жывое. Прычым рымскія аўтары не толькі разумелі Хаос у 
фізічным, міфалагічным сэнсе, але i перажывалі яго глыбока інтымна, 
змрочна i трагічна. Да такога ўспрымання далёка сучасным творцам, 
хаця амаль кожны з ix унутрана адчувае сябе на краі абрыву. 

A вось грэкі з ix аптымістычным, жыццесцвярджальным света-
адчуваннем не рэфлексавалі наконт будучага канца свету, a імкнуліся 
па-філасофску зразумець прычыны Пачатку. I хаця яны не аспрэчвалі 
ўяўленне пра хаос як бязладдзе i неўпарадкаванасць, як змяшэнне 
асноўных натурфіласофскіх стыхій (зямлі, вады, агню i паветра), ды 
ўсё ж бачылі ў хаосе ў зародку ўсе рэчы i з'явы, якім належыць у 
будучыні раскрыцца, разгарнуцца, праявіцца. Антычная думка зво-
дзіць у адно канцы i пачаткі, жыццё i смерць, інтуітыўна адчувае ка-
ласальную складанасць космасу, у якім пастаянна ідуць працэсы на-
раджэння, абнаўлення i — пагібелі, знішчэння, які ёсць адначасова i 
нуль (нішто), i бясконцасць. У рэшце рэшт «Хаос паўстае як велічны, 
трагічны вобраз касмічнага першаадзінства, дзе расплаўлена ўсё 
быццё, дзе яно з'яўляецца i дзе яно гіне; таму Хаос ёсць універсальны 
прынцып суцэльнага i бясконцага станаўлення, развіцця. У той жа 
час ён — вечная смерць для ўсяго жывога»2. 

Такім чынам, Хаос — адзін з найбольш складаных вобразаў ан-
тычнай міфалогіі i паняццяў старажытнай філасофскай думкі. Неаб-
ходна дадаць, што толькі надзвычай развітое мысленне здольна ства-
рыць падобную канцэнцыю. Аўстралійскія абарыгены, напрыклад, не 
задумваліся над гэтым. I, наадварот, грэкі вельмі поўна i глыбока рас-
працавалі ідэю Хаосу — найлепш з усіх народаў старажытнасці. Пра 
існаванне такога ж паняцця ў германскіх, балтыйскіх, славянскіх 
народаў сведчаць ускосныя даныя, галоўным чынам абрады i фаль-

                                       
1 Атамавацца — драбніцца, пазбаўляцца агульнасці. Літаральна: распадацца да ўзроўню атамаў. 
2 Мифы народов мира. С. 581. 



клор. Прычым у нашых славянскіх продкаў уяўленне пра Хаос i страх 
перад ім, які ёсць, уласна, страх перад касмічнымі, прыроднымі ката-
строфамі, дажылі ледзь не да новага часу, да з'яўлення навуковай 
свядомасці. 

Сёння зноў узнікаюць, як гавораць вучоныя, эсхаталагічныя1 на-
строі, зноў адчуванне, што мы набліжаемся да хаосу, прычым у ан-
тычна-рымскім разуменні. Ён ужо тут, ужо прысутнічае ў шматлікіх 
сваіх праяўленнях, размывае гармонію i прыгажосць прыроды, цеп-
лыню чалавечых стасункаў. Голад, СНІД, тэхнічныя катастрофы, зла-
чыннасць... Цёмная, неўтаймаваная матэрыя паўстае супраць нас, бо 
мы залішне легкадумна гуляем з сіламі, якія вядуць да хаосу, бо нашы 
кіраўнікі вырашылі кіраваць народамі самастойна, без Бога, а мы па-
слухмяным статкам ідзём за імі. У выніку хаос пастаянна пашырае 
свой уплыў на людзей: праяўляецца ў эканоміцы, заканадаўстве, аса-
бліва ў культуры. Размываюцца ўяўленні людзей пра нармальнае i не-
нармальнае, магчымае i немагчымае, рэальнае i ўяўнае, маральнае i 
амаральнае... 

 
Хаос-вада i ўзнікненне Зямлі 

 
Адна з філасофскіх школ Грэцыі — стоікі (Зянон) — аб'яўляла Ха-

ос вадою. Многія іншыя міфапаэтычныя традыцыі схіляліся да такой 
жа думкі. Штуршком для яе ўзнікнення было, відаць, знаёмства ста-
ражытных людзей з акіянам, здзіўленне i страх перед яго бязмежжам, 
каласальнай сілаю, неўтаймаванасцю, таямнічасцю, дзіўнасцю яго 
насельнікаў. 

Гэты страх робіцца яшчэ больш зразумелым, калі прыняць вер-
сію сусветнага патопу, паводкі на велізарнай тэрыторыі, можа быць, 
нават на некалькіх кантынентах Зямлі. Сапраўды, міфаў пра патоп 
няма толькі ў народаў Афрыкі, Японіі i Аўстраліі, што міжволі наво-
дзіць на роздум пра сусветны катаклізм. Нездарма апошнім часам 
зноў ідуць размовы пра Атлантыду, упершыню апісаную вялікім Пла-
тонам. I хаця геолагі не пацвярджаюць факт апускання велізарнай 
часткі сушы на памяці чалавецтва, але ж даныя біялогіі, антрапалогіі, 
батанікі, лінгвістыкі, этнаграфіі, a галоўнае міфалогіі ўсё больш аргу-
ментавана даказваюць існаванне вялікага мацерыка ў Атлантычным 
акіяне. Больш таго, такія вялікія астравы былі i ў Ціхім акіяне (Пацы-
фіда), i ў Індыйскім (Лемурыя), i нават у Ледавітым (Зямля Саннікава), 
прычым у апошнім яшчэ зусім нядаўна. Патапленне такіх велізарных 

                                       
1 Эсхаталогія — ад грэч. eshatos — апошні; рэлігійнае вучэнне аб канчатковых лёсах свету i чалавека. 



кантынентаў, натуральна, магло выклікаць узняцце вады i гранды-
ёзны патоп, ад якога людзі выратаваліся толькі ў гарах ці на нашых 
бязмежных раўнінах, далёкіх ад мора1. 

Першапачатковай прычынай катастрофы быў, хутчэй за ўсё, не-
йкі касмічны катаклізм: ці то выбух планеты Фаэтон, ад якой застаўся 
пояс астэроідаў паміж Марсам i Юпітэрам, ці то захоп Зямлёю сабе ў 
спадарожнікі Месяца, ці то падзенне ў Акіян каметы або іншага кас-
мічнага цела. Тэорыя касмічных катастроф становіцца ўсё больш па-
пулярнай. Прычым апалагеты яе спасылаюцца, у прыватнасці, на мі-
фалогію індусаў, якія сцвярджаюць, што людзі з'явіліся на Зямлі 18 
млн. 618 тыс. гадоў таму, але за гэты час чатыры разы знішчаліся 
вадою i агнём. 

Канцэпцыя знішчэння свету праз агонь i ваду існавала i ў Іране, 
часткова ў Егіпце (там толькі праз агонь), i ў іншых высокаразвітых 
краінах, дзе міфалогія часта злівалася з навукай (такой, напрыклад, 
як астраномія), з надзвычай дакладным календаром. 

У старажытных касмагоніях, дзе ўсе прыродныя з'явы пераво-
дзіліся на вобразную мову, патоп лічыўся Драконам. Адсюль амаль у 
кожнага народа — міфы i казкі пра барацьбу сонечнага бога з Дра-
конам, Змеем — неўтаймаванаю стыхіяй. Тэосаф Алена Блавацкая 
прыводзіць меркаванне, што Дракон ёсць i Пасейдон (Нептун), сімвал 
магіі Атлантыды. 

У грэчаскай міфалогіі класічнага перыяду панавалі тры вялікія 
багі: Зеўс, Аід, Пасейдон. Пасейдон — бог мора, але яму i яго наш-
чадкам належаў i востраў Атлантыда, у далейшым знішчаны Зеўсам. 
Калі разглядаць падзеі ў гісгарычным плане, то вобраз Пасейдона ўз-
нік у свядомасці людзей, безумоўна, раней, чым вобраз Зеўса: магчы-
ма, менавіта ў сувязі з патопам, i тут тэосафы маюць рацыю. Напа-
чатку гэта быў бог з універсальнай уладай, але пасля ён быў выцес-
нены Зеўсам i яго дачкой Афінай (міф пра спрэчку Пасейдона i Афіны 
за зямлю Грэцыі). Пасейдон заўсёды знаходзіўся ў апазіцыі да Алімпа, 
які сімвалізаваў сабою арганізаваны, упарадкаваны, гарманічны кос-
мас. Пра тое, што Пасейдон персаніфікаваў першабытны Хаос, можна 
меркаваць i па яго страшных, пачварных дзецях: гэта Цыклоп, Мі-
натаўр, крылаты конь Пегас2. 

Сведчаннем таго, што вада, мора мелі выключнае значэнне ў 
жыцці грэкаў, былі i іншыя міфалагічныя істоты: тытан Акіян, сын 
Урана i Геі, які абцякаў усю зямлю; бог мора Нерэй, бацька шматлікіх 
                                       
1 На нашай тэрыторыі быў ледавік, пасля раставання якога таксама пачаўся патоп, а затым утварыліся шматлікія 
азёры, рэчкі i балоты. 
2 Конь Пегас прыгажэе, становіцца сімвалам творчага натхнення толькі ў Еўропе новага часу. 



нерэідаў — марскіх німфаў (падобных на нашых русалак), надзвычай 
мудры i праўдзівы, празорлівы; Трытон, сын Пасейдона, бог марскога 
дна. 

У славянскім Вадзяніку змешаны, уласна, рысы i Пасейдона, i 
Нерэя, i Трытона, хаця ў славян існаваў не толькі дух вады, што пры-
сутнічаў літаральна ў кожным вадаёме, але i марскі цар, які жыў у 
хрустальным палацы (руская быліна пра Садко). 

Але вернемся да пачатку. Вада — эквівалент Хаосу. Акіян, мора 
застаюцца самастойнай сферай, заўсёды небяспечнай для чалавец-
тва, i пасля ўзнікнення сушы-зямлі (гэта своеасаблівы «апазіцыянер» 
Пасейдона). У той жа час вада нараджае жыццё. Навука даводзіць, 
што жыццё сапраўды ўзнікла ў першапачатковым Акіяне, многія жы-
выя істоты ў значнай ступені захавалі сувязь з вадою (земнаводныя). 
Хімічны састаў чалавечай крыві адпавядае саставу марской вады, 
пра што здагадваліся i нашыя продкі. Таму ў многіх міфалагічных 
сістэмах свет нараджаецца з вады: напрыклад, у Ведах старажытных 
арыяў — з першабытнага акіяна. 

У рэканструкцыі крывіцкай міфалогіі, зробленай даследчыкамі з 
ліку беларускіх эмігрантаў, таксама прысутнічае першабытны хаос як 
«сівыя імгляныя прасторы» над бязмежным морам1. Першабагіня Жы-
ва-Каляда апладняе бясплоднае мора, уносіць у яго жыццё. Магчыма, 
гэта ідэя — дастаткова позняе запазычанне з Бібліі, дзе Дух Божы но-
сіцца над водамі, даруючы ім жыццё2. Але ў Кнізе Быцця выкарыс-
таны надзвычай старажытны матыў, распаўсюджаны, відаць, на вя-
лікай тэрыторыі Еўропы i Азіі,— матыў узнікнення жыцця, часам на-
ват самой сушы-зямлі, з вады. Трывалы выраз «маці — сырая зямля» 
падкрэслівае сувязь зямлі з вадою i адначасова дае арыентацыю на 
жаночы, мацярынскі пачатак прыроды. 

У многіх міфалогіях зямля або ўтвараецца непасрэдна з вады 
шляхам яе як бы згушчэння, або падымаецца з дна мора, прычым 
часта яе дастае адтуль нейкая водная птушка — лебедзь, вуціца, гусь: 
так у рускай i фіна-угорскай міфалогіі3. Заўважым, дарэчы, што ў 
іудзейскім арыгінале Кнігі Быцця дотык Духа Святога да вады 
адбываецца праз метафару птушкі, якая выседжвае яйка. 

У вялікага грэчаскага драматурга Арыстафана птушкі выступа-
юць у ролі аднаго з касмічных першапачаткаў (камедыя «Птушкі»)4. 
Нямала птушак у казках i песнях усіх еўрапейскіх (i не толькі) наро-

                                       
1 Хмара С. Аб багах крывіцкіх сказы. 
2 Быццё, 1:1. 
3 Русские Веды. М., 1993. 
4 Невыпадкова, што i душа чалавека ўяўляецца птушкаю. 



даў. Так у славянскіх казках часта гаворыцца пра кашулі з пёраў ці 
крылы качак i лебедзяў як пра своеасаблівую вопратку дзяўчат, што 
ператварае ix у птушак. Магчыма, тут рэшткі татэмізму, а магчыма, 
уяўленні больш складаныя i паэтычныя. Несумненна, што калі воб-
разы імклівых, высакалётных арла, сокала былі звязаны з Небам, Сон-
цам, мужчынскім пачаткам (арол суправаджае Зеўса, сокал персані-
фікуе князя i адначасова сонца ў «Слове пра паход Ігаравы»), дык пту-
шкі вадаплаўныя спалучаны з зямлёю i адначасова з вадою. Таму ла-
гічная сувязь багіні-прародзіцы Жывы, зямлі i вады. Ca слёз Жывы 
(гэта, безумоўна, паэтычнае дапушчэнне) узнікае востраў — Вырай, а 
на ім — Касмічнае Дрэва, Прадрэва, якое ўзнімаецца да неба. Многія 
замовы беларусаў (а замовы — жанр ледзь не самы старажытны) па-
чынаюцца так: 

На моры, на кіяні стаіць дуб, у стым дубі трыдзсвяць каранёў i 
трыдзевяць какатоў... 

На моры на Сіяні там ляжыць сіні камень... 
На моры, на кіяне, на востраве Буяні стаіць стар дуб... 
Ідзе мора, стаіць лукамор'я: над тым лукамор'ем стаіць дуб...1 

Кіян, Сіян — гэта, безумоўна, акіян, а лукамор'е, востраў Буян — 
спрадвечны Вырай. Сусветнае Дрэва вельмі часта (не толькі ў славян, 
але i ў кельтаў) уяўляецца дубам з чароўнымі птушкамі на яго вяр-
шыні (дарэчы, далей у замовах якраз гаворыцца пра такіх птушак). 
Цікава тое, што востраў Вырай — Буян мог быць не толькі ў зямным 
акіяне-моры, але i на небе. У расейцаў захавалася цьмянае ўяўленне 
пра сем нябёсаў, якія «абдымаюць» зямлю. Кожнае з ix мае нейкае 
прызначэнне: для Месяца, Сонца, вятроў, зорак... А сёмае з'яўляецца 
дном нябеснага акіяна. Там захоўваецца жывая вада, якая праліваец-
ца на зямлю дажджом. Вяршыня Сусветнага Дрэва якраз узнімаецца 
над сёмым небам, «хлябями небесными», i гэта ёсць, уласна, чароўны 
востраў Ірый, ці Вырай, ці Буян2. 

У беларускіх песнях i казках часта гаворыцца пра мора (а ці жы-
лі нашы продкі каля мора?), пра раку Дунай. Можа, маецца на ўвазе 
не зямное мора i не рэальная рака Дунай, а нябесныя? Дарэчы, усе 
старажытныя арыі верылі, што зямныя рэчкі бяруць пачатак на небе, 
а наконт свайго Ганга індусы думаюць так i цяпер. 

Такім чынам, акіян не толькі на зямлі, але i на небе. Увогуле пер-
шаславяне разумелі хаос не толькі ў часавым плане як пачатак Сусве-
ту, але i ў прасторавым: у цэнтры ёсць свая асвоеная Зямля, Космас (у 

сэнсе — парадак), а на перыферыі засталіся Хаос (беспарадак) ці яго 
элементы, у тым ліку — вада. 

 
Хаос i Космас. Сваё — чужое 

 
Для нашых продкаў дом, веска, добра асвоеная тэрыторыя — 

тое ж, што i космас: гэта сваё, роднае. Ужо бліжэйшы незнаемы лес 
нясе (напрыклад, для дзіцяці) чужое, варожае, рысы хаосу. Яшчэ ў 
XIX ст. у некаторых рэгіёнах Беларусі былі пашыраны надзвычай 
старажытныя абрады кругавога баранавання, кругавой баразны або 
абыходжання цнатлівымі дзяўчатамі вакол вёскі з рушніком, вышы-
тым за адзін дзень у поўным маўчанні1. Такі абрад дзеяўся ў асабліва 
важных для грамады выпадках, у драматычныя моманты жыцця (у 
расейцаў, напрыклад, для спынення эпідэміі будавалі царкву за адзін 
дзень, a ў беларусаў, як бачым, рабілі магічнае кола (круг) вакол род-
най вёскі, аберагаючы яе ад сіл хаосу). 

Народная этыка i мараль вымагаюць ад чалавека пэўных паво-
дзін, каб не наклікаць на сябе, на свой род бяду. Нельга, напрыклад, 
вітацца за руку ці перадаваць што-небудзь цераз парог; нельга нежа-
натым садзіцца на парог, бо ён — мяжа паміж светам «сваім» i «чу-
жым». Перасячэнне мяжы заўсёды было небяспечным для чалавека: у 
далёкую мінуўшчыну надзвычай сур'ёзна ставіліся да ўсіх меж: як у 
прасторы, так i ў часе (апоўдні, апоўначы, у Новы год). Вікінгі хавалі 
злачынцаў у паласе прыбою — у месцы, якое не належыць ні сушы, ні 
мору, а значыць, на мяжы, i гэта было пакараннем для грэшнікаў. 

У нашых продкаў надзвычай важнай справай лічылася буцаў-
ніцтва дома, бо чалавек тут дзее падобна на багоў, якія стварылі 
Сусвет. Чалавек таксама будаваў свой свет, ствараў нешта новае, ча-
го не было раней, упарадкоўваў быццё. Таму такое вялікае значэнне 
надавалася часу пачатку работы, выбару месца, будаўнічых матэры-
ялаў (тут існавала мноства прыкмет i табу). 

Жыллё — гэта асвоеная прасгора, якая супрацьстаіць неасвое-
най, чужой. Дом — важнейшы сімвал культуры, квінтэсенцыя асво-
енага чалавекам свету. На месцы будучага дома ставілася спачатку 
маладое дрэўца (бярозка ці рабінка), якое сімвалізавала Сусветнае 
Дрэва, што знаходзілася, як вядома, у цэнтры Сусвету. Асаблівае са-
кральнае значэнне мела ўкладка першага вянца, які быў рамкай, 
спосабам абмежавання прасторы. 

                                       
1 Так званы абыдзеннік — рушнік, сатканы i вышыты за адзін дзень. 



Сцены i страха дома ізалююць яго ад знешняга свету, а вось 
дзверы i вокны — звязваюць з ім. Адсюль ix містычнае значэнне i 
адсюль жа неабходнасць ачышчэння ix ад нячысцікаў — спараджэн-
няў хаосу. Звычайна да дзвярэй або над дзвярыма прыбівалі конскую 
падкову, у касяк часта ўтыкалі нож, сякеру ці касу (нячысцікі баяцца 
металу); украінцы вешалі крапіву, беларусы — часнок, палын, таксама 
крапіву, асвечаныя грамнічныя свечкі, змяшчалі знакі крыжоў. Жаніх 
першы раз сваю маладую жонку ў дом уносіў — таксама з мэтай аба-
роны. 

Акно — «вока» дома (матыў, які трывала зафіксаваны не толькі ў 
вераваннях, дэкаратыўным мастацтве, але i ў паэзіі). Акно звязана з 
тэмай далучэння да знешняга, чужога, калі сам чалавек яшчэ ўнутры 
свайго (звычайна дзяўчына ля акна, хлопец — пад акном). Каляда-
ванне пад вокнамі — як бы абмен падарункамі паміж прадстаўнікамі 
розных светаў, бо пераапранутыя калядоўшчыкі ўвасаблялі, безумоў-
на, іншасвет. 

У Польшчы пад вокнамі нявесты моладзь біла гаршкі ды шкло. У 
навуковай літаратуры не тлумачыцца паходжанне гэтага звычаю, але 
можна меркаваць, што біццём, шумам адганялі злых духаў. Важнымі 
былі i весткі, атрыманыя праз акно. Як правіла, яны былі звязаны з 
рэзкімі пераменамі ў жыцці чалавека, таму на Каляды адзін з відаў 
дзявочай варажбы — слухаць пад чужымі вокнамі. Прыгожыя разныя 
ліштвы на хатах беларусаў — магічныя знакі, якія аберагалі вокны ад 
нячысцікаў (тое ж значэнне вышыўкі ў адзенні)1. 

Такім чынам, дом — цэнтр свету, найбольш поўнае, яркае ўва-
сабленне Космасу. Чым далей ад дома, тым больш хаатычнасці, яшчэ 
не пераапрацаванай дзеяннямі багоў ці людзей. Многія абрады на-
шых продкаў былі скіраваны на барацьбу ca спараджэннямі хаосу ў 
выглядзе розных персаніфікаваных істот: напрыклад, у час Купалля 
тапілі «русалку» ці «ведзьму». У казках герой адпраўляецца з дома не-
куды вельмі далека, у асабліва небяснечнае месца, дзе канцэнтру-
юцца ліхія сілы, тыя, што яшчэ засталіся ад некасмізаванага хаосу. 

Некаторыя замовы адлюстравалі дэталёва распрацаваны шлях з 
дома-цэнтра: з хаты праз дзверы (ужо мяжа) на двор, адтуль праз 
браму на поле, па дарозе цераз поле, раку, праз лес (тут асабліва неаб-
ходна было сцерагчыся раскрыжавання дарог), нарэшце — да гары ці 
мора. 

Мора, як мы памятаем, аналаг хаосу, часам яно нават разуме-
лася як пашча страшэннай пачвары (пасля мора было заменена кітом 

ці змеем, што выходзіў з мора: так, дракон выходзіў па Андрамеду, 
якую пазней выратаваў Персей; кіт праглынуў біблейскага Іону, a ў 
рускай казцы «Канёк-гарбунок» кіт адолеў такім жа чынам нават 
флатылію караблёў). 

У той жа час мора, вада — тое ўлонне, чэрава, у якім узнікае 
жыццё, a востраў Буян — сакральны цэнтр Свету, самае прыгожае i 
шчаслівае месца. З мора нараджаюцца ўсе еўразійскія багіні прыга-
жосці i кахання — грэчаская Афрадыта, славянская Майя, індыйская 
Лакшмі. Вада — эквівалент усіх жыццёвых сіл (адсюль жывая вада ў 
казках), вада ачышчае, пасля чаго чалавек як бы нараджаецца на-
нова (сімволіка хрысціянскага хрышчэння), гэта тое рэчыва, якое мае 
дачыненне i да жыцця, i да смерці. 

 
Свет, што ўзнік у Яечку 

 
У міфалогіях многіх народаў свет узнікае з велізарнага Касміч-

нага Яйка. У некаторых выпадках яно можа нават плаваць у перша-
пачатковым Акіяне. Праславяне ўяўлялі Зямлю ў выглядзе жаўтка, 
акружанага, як бялком, вадою з усіх бакоў. Часта яечка раздзяляецца 
на дзве паловы: з адной утвараецца Неба, з другой — Зямля (так у 
народным эпасе карэла-фінаў «Калевале»). Часам само яечка — зала-
тое (усномнім казку пра яйка, знесенае Курачкай Рабкаю). Даследчыкі 
атаясамліваюць такое яйка з Сонцам. 

Але i Бог зрэдку з'яўляецца ў яечку залатым зародкам. Так у 
«Махабхараце» расказваецца, што Брахма — вярхоўны бог індусаў — 
нараджаецца залатым у яечку, а далей сілаю сваёй думкі раз'ядноўвае 
яго на дзве палавіны: з адной утвараецца Неба, з другой — Зямля. 
Далей з'яўляюцца пяць элементаў сусвету (агонь, вада, зямля, павет-
ра, эфір), пасля — час, бал, горы, рэкі, людзі i г. д. Сам Брахма раз-
дзяляецца на дзве часткі — мужчынскую i жаночую. Адначасова ён 
ёсць творчы прынцып існавання, вышэйшы аб'ектыўны пачатак Су-
свету1. Паказальна, што Брахма знаходзіцца на сёмым небе, як i Вы-
рай у славян. Туда ж адпраўляюцца душы праведных людзей. 

Ва ўсіх індаеўрапейскіх народаў яйка мела містычнае значэнне, 
бо яно заключае ў сабе зародак будучага жыцця. Яго абрадавыя фун-
кцыі ў асноўным аднолькавыя ўсюды: тут i розная рытуальная ежа 
(вараныя яйкі, яешня), i абмен фарбаванымі яйкамі, гульня з імі. Па-
водле сведчанняў беларускіх фалькларыстаў, «вельмі важную ролю ва 
ўяўленнях сялян іграе велікоднае яйка, атрыманае ад каго-небудзь 

першым. Яно быццам бы не псуецца на працягу ўсяго года i мае 
цудадзейную сілу»1. 

Яечка — важнейшы літургічны сімвал. Велікодная ноч адзнача-
на весткаю перамогі над смерцю i нараджэннем Новага свету. I гэту 
вестку, гэты дар жыцця ўвасабляе велікоднае яечка. Язычніцкі сімвал 
нараджэння Космасу з Сусветнага Яйка набывае сэнс нараджэння 
выратаванага Хрыстом свету. Інакш кажучы, у народнай хрысціян-
скай свядомасці свет па-ранейшаму нараджаецца з яечка. 

Больш таго, прасторава-часавы кантынуум2 нашага свету цык-
лічны. Матэматычна гэта — яечка. Семантыка яго — цела, што на-
раджае жыццё. Літургічна цела асвячаецца ў велікодную ноч. Пры 
гэтым асаблівае значэнне набывае афарбоўка яечка: раней заўсёды, а 
сёння часта — у чырвоны колер, які ў хрысціянскай сімволіцы звяза-
ны з крывёю Хрыста. Аднак абрадавая роля яечка, як i яго чырвоная 
афарбоўка маюць дахрысціянскае паходжанне: чырвоныя яйкі былі 
знойдзены ў аварскіх магільніках, былі вядомы i ў антычную эпоху, а 
таксама ў германцаў IV ст.3 

У апошні час фарбаваныя яечкі (у асноўным драўляныя) — важ-
ны від народнай творчасці. На Украіне, дзе асабліва развілася тэхніка 
малявання велікодных яек, яны падзяляюцца на крашанкі, крапанкі, 
маляванкі, пісанкі. У маляванках адбіліся навакольная прырода — 
дрэвы, кветкі, жывёлы, птушкі, а таксама сімвалы веры — святыя, 
цэркаўкі, крыжы... А вось у арнаментах пісанак адлюстраваны касма-
ганічныя ўяўленні народа, яго разуменне свету. Арнамент перадае 
знакі развіцця Космасу, знакі жыцця, мадэль Сусвету. 

 
Перыядычнасць стварэння Свету 

 
Зямля робіць поўны круг вакол Сонца за 365 дзён 5 гадзін 48 

хвілін 45,9747 секунды. Гэта вылічана сёння з дапамогаю дакладных 
электронных прыбораў. Мы ўжо згадвалі, што такую ж дакладнасць 
мелі календары старажытных кітайцаў, індусаў, шумераў, індзейцаў 
майя. Звычай браць за адзінку часу сонечны год ідзе ca старажытнага 
Егіпта. 

У прымітыўных народаў календары мелі, як правіла, няроўныя 
перыяды, a ў цывілізаваных яўна адчуваецца імкненне раздзяліць год 

                                       
1 3емляробчы каляндар. С. 167. 
2 Кантынуум — ад лац. continium — безупынны, суцэльны; безупыннасць, суцэльнасць з'яў ці працэсаў; тут — 
асяроддзе, уласцівасці якога безупынна змяняюцца. 
3 Листова Н. М. Пища в обрядах и обычаях // У зб.: Календарные обычаи и обряды в странах зарубежной Европы. 
М., 1983. С. 164—165. 



на роўныя часткі, стварыць упарадкаваны i сіметрычны каляндар, 
які заўсёды быў звязаны з уяўленнямі пра Хаос i Космас, пра будову 
свету. 

Літаральна ва ўсіх народаў незалежна ад ступені ix цывілізава-
насці важнае значэнне меў канец аднаго перыяду i пачатак другога, 
якія сімвалізавалі новае стварэнне, інакш кажучы, паўтарэнне касма-
ганічнага акта. У канцы старога года i на пачатку новага паўтараліся 
міфічныя імгненні пераходу ад Хаосу да Космасу. Такім чынам свет 
кожны год як бы зноў вяртаўся да Хаосу, а затым ішло новае стварэн-
не. Таму кожны Новы год ёсць, уласна, новая эра, вечнае вяртанне, 
якое робіць магчымым нават уваскрашэнне памерлых. Чалавек тут як 
бы не звяртае ўвагі на лінейнасць часу, яго незваротнасць. 

У стварэнні цыклічных канцэпцый часу сваю ролю адыгралі, 
відаць, змены фаз Месяца1. Вось чаму некаторыя календары арыента-
ваны на Месяц, а не на Сонца. Хаця былі календары (напрыклад кі-
тайскі), якія ўлічвалі рух i таго, i другога свяцілаў. Як бы там ні было, 
каляндар садзейнічаў аптымістычнаму погляду на жыццё: усё ідзе па 
крузе, за смерцю непазбежна ўваскрашэнне, за катастрофай — новы 
акт стварэння. 

Новы год даваў поўнае i абсалютнае абнаўленне свету. Дастатко-
ва нагадаць, што ў Кітаі дзіця, якое толькі нарадзілася ў старым го-
дзе, пасля наступлення новага лічылася падрослым на год2. Новы год 
перад кожным чалавекам на Зямлі адгортвае як бы новую старонку 
жыцця, i кожны спадзяецца на будучае шчасце. 

На Новы год — па прынцыпе «магіі першага дня» — прыходзі-
лася найбольш варажбы: напрыклад, наконт надвор'я, што было над-
звычай важным для нашых продкаў-земляробаў. У нас, беларусаў, ва-
ражылі, напрыклад, так: разразалі цыбуліну на дванаццаць роўных 
частак, кожную з якіх называлі адпаведным месяцам, пасыпалі соллю 
i так пакідалі на ноч. Раніцой глядзелі, дзе соль вільготная, а дзе за-
сталася сухою: адпаведныя месяцы будуць дажджлівымі або сухімі. 
Па той жа «магіі першага дня» імкнуліся паўплываць на будучыню: 
што зробіш у першы дзень года, тое будзе ўвесь год, таму ўсе імк-
нуліся (i сёння імкнуцца) правесці свята як мага весялей ды ні з кім 
не сварыцца. 

Абраднасць зімовых святак (у прыватнасці Новага года) была 
скіравана на забеспячэнне агульнакасмічных дзей — найперш на пад-
трымку Сонца, калі яно яшчэ толькі нарадзілася, калі яно кволенькае, 

слабое, як малое дзіця. Людзі падтрымлівалі Сонца (Нябесны Агонь) 
зямным агнём: распальвалі вогнішчы на высокіх мясцінах, запальвалі 
ліхтары, свечкі на ялінках, сталах. Усе багі Сонца, вядомыя са стара-
жытнасці, нараджаліся ў час зімовага сонцапавароту. У Рымскую 
імперыю (бо еўрапейскія народы, у тым ліку мы, жывуць па рымскім 
календары — юліянскім, падпраўленым грыгарыянскім) святкаванне 
дня нараджэння Сонца 25 снежня прыйшло з Ірана: на гэты дзень 
прыходзілася нараджэнне Мітры, светлага бога індаіранскага пантэ-
она. Святкаванне Раства Хрыстова 25 снежня было афіцыйна зацвер-
джана царквою ў 431 г. 

Паводле аднаго з міфаў, старажытныя арыі мелі чатыры гада-
выя найважнейшыя святы: 

веснавое свята было прысвечана ўрадлівасці, маладым мужу i 
жонцы (ix ушанаванне засталося часткова ў абрадах Масленіцы); 

летняе свята — для моладзі, сыноў i дачок (Купалле);  
восеньскае — свята бацькі i маці, сталых людзей (на восень i 

сёння прыходзіцца большасць жаночых свят);  
зімовае — свята Новага года. 
Найбольш светлым i ўрачыстым было зімовае свята Новага года, 

прысвечанае адначасова i маленькім дзецям, што толькі нарадзіліся, i 
душам памерлых1. Немаўлятак сімвалізавала нованароджанае Сонца 
(пазней Хрыстос), а душы продкаў персаніфікаваліся ў рэшце рэшт у 
вобраз Дзеда Мароза, само імя якога ўказвае на старажытны арыйскі 
(можа, нават настратычны2) корань «тог», «таг», што значыць «смерць». 
Так зноў злучыліся ў адно нараджэнне i паміранне. 

 
Стварэнне Свету паводле Бібліі 

 
У першай кнізе Торы «Быццё» намалявана грандыёзная карціна 

Стварэння Свету, расказана, як з першапачатковага Хаосу быў зроб-
лены ўпарадкаваны Космас, створаны Зямля i Неба, устаноўлена гар-
монія ў прыродзе3. 

Бог стварыў Свет за шэсць дзён — да кульмінацыйнага этапу 
стварэння чалавека. Аднак з Другога паслання Пятра вядома, што 
«...у Бога адзін дзень, як тысяча гадоў, а тысяча гадоў, як адзін 
дзень»4. Інакш кажучы, «дзень» Бога — гэта не зямныя суткі. Космас 
ствараўся за даволі працяглы час, падзелены на шэсць вялікіх перы-

                                       
1 Шюре Э. Великие Посвященные. М., 1990. С. 39. 
2 Настратычная мова — прынятае ў мовазнаўстве азначэнне першамовы, якая была нібыта агульнай для ўсіх людзей. 
3 Быццё, 1:1—2:3. 
4 Другое саборнае пасланне святога апостала Пятра, 3:8. 



ядаў. Апавяданне пра Стварэнне Свету ў Бібліі неабходна разумець не 
літаральна, a сімвалічна i паэтычна. 

Шэсць дзён стварэння падзяляюцца на два перыяды па тры дні, 
апісанне якіх заканчваецца словамі: «I быў вечар, i была раніца: дзень 
першы... дзень другі... дзень трэці...» На сёмы дзень Бог адпачываў. 
Гармонія i дасканаласць свету праяўляюцца ўжо нават у лічбах —: 
вядомых нам свяшчэнных лічбах 3 i 7. Больш таго, сучасныя вучоныя 
спрабуюць пацвердзіць боганатхнёнасць Бібліі матэматыкай: 

«Стары Запавет, надыктаваны на старажытнаяўрэйскай мове, i 
Святое Дабравесце, надыктаванае на грэчаскай, неверагодным чы-
нам знітаваныя лічбай 7, як, дарэчы, i ўвесь Сусвет... Першы сказ 
Старога Запавету («На пачатку стварыў Бог неба i зямлю») мае сем 
старажытна-яўрэйскіх слоў, якія складаюцца з 28 (4x7) літар. Падоб-
ныя лічбавыя заканамернасці закладзены ва ўвесь тэкст Старога За-
павету i Святога Дабравесця. Болей за тое, у старажытнасці іудзеі i 
грэкі лічбы пісалі літарамі альфабэту. Калі ў біблейскіх тэкстах на 
месцы літар паставіць лічбы, то атрымаецца аналагічны вынік. На-
прыклад, калі ў трох назоўніках першага сказа (Бог, неба, зямля) 
замест літар ужыць лічбы, то мы атрымаем 777 (111x7). I гэта не асоб-
нае выключэнне, a правіла, якое ахоплівае граматычныя формы, зна-
чэнні i нават парадак кожнага слова i літары... Матэматычна вынікае, 
што знойдзеныя ў структуры арыгінальнага біблейскага тэксту лічба-
выя паслядоўнасці не маглі ўзнікнуць выпадкова, a з'яўляюцца здзяй-
сненнем свядома падрыхтаванай задумы... Такім знешне простым, a ў 
здзяйсненні неверагодна складаным шляхам Бог абараніў сваё Слова 
ад якіх заўгодна чалавечых памылак, змен, дадаткаў...»1. 

Кожнае слова Бібліі поўніцца высокім сэнсам i вялікай таямні-
цаю. Безумоўна, не нам ix разгадваць. Адзначым толькі сувязь Торы з 
больш раннімі ўяўленнямі еўразійскіх народаў. 

Старажытныя ўсходнія міфы звязваюць стварэнне свету з нара-
джэннем багоў. У першабытным Хаосе з'яўляюцца напачатку Зямля i 
Неба, ад якіх нараджаюцца ўжо іншыя багі i касмічныя аб'екты. Для 
таго каб у наведзеным парадку зноў не пачаўся Хаос, неабходна пры-
сутнасць ахоўніка, абаронцы парадку. Звычайна гэта малады, актыў-
ны бог, пераможца i сіл Хаосу, i больш старых багоў: Зеўс, Індра, 
Пярун. «Аўтар біблейскага апавядання выступае супраць міфалагіч-
най трактоўкі стварэння свету, перарабляе старажытныя ўяўленні ў 
духу монатэізму. Гэта сведчыць пра тое, што, хаця радкамі пра Ства-
рэнне Свету пачынаецца Біблія, яны не самыя старыя ў Старым За-

                                       
1 Вейнік А. Цуды Бібліі ў святле агульнай тэорыі прыроды / Культура. 1993. №24. С. 12. 



павеце i былі запісаны тады, калі ў Іудзейскай рэлігіі сцвярджаўся 
монатэізм»1, хутчэй за ўсё ў VI ст. да н. э. Прычым ix аўтару (ці 
аўтарам) не ўдалося абсолютна пазбавіцца ад ранейшых міфалагічных 
уяўленняў: пра гэта сведчаць i ўказанні на першабытны Хаос i на Дух 
Святы, падобны на птушку, i нават цьмяныя згадкі пра Касмічнае 
Яйка. 

Так гавораць некаторыя даследчыкі. Але калі зыходзіць з мерка-
вання пра боганатхнёнасць Бібліі, то нельга не прызнаць, што Кніга 
атрымалася зразумелай як для тагачасных людзей, якія засвоілі пэў-
ныя міфалагічныя мадэлі, так i для пазнейшых пакаленняў. Так наву-
ковая канцэпцыя першапачатковага стану Сонечнай сістэмы i Зямлі, 
створаная ў Новы час, у прынцыпе не разыходзіцца з ідэяй перша-
бытнага Хаосу. 

Надзвычай складана зразумець вобраз Бога-Стваральніка. Пер-
шыя тэолагі хрысціянства (напрыклад, геніяльны Арыген) справядліва 
ўказвалі, што Бог ёсць Дух, Бог ёсць Святло (інакш кажучы, энергія): 
«Нашы вочы не могуць сузіраць саму прыроду святла, гэта значыць 
субстанцыю Сонца, але, сузіраючы яго бляск, яго промні, мы можам 
уявіць, наколькі вялікі жар яго... Так i наш розум не можа спасцігнуць 
Сутнасці Бога, але ўяўляе веліч яго па прыгажосці i чароўнасці 
сусвету»2. Бога нельга бачыць, але яго можна спазнаць розумам. Розум 
чалавека (таксама нябачны) у многіх сэнсах роднасны разуменню 
Бога. 

У «Дабравесці» паводле Іаана Бог стварае Свет Словам: «На па-
чатку было Слова, i Слова было ў Бога, i Богам было Слова. Яно было ў 
Бога спрадвеку. Усё праз Яго сталася, i без Яго нічога не было з таго, 
што сталася»3. Словам стварае Свет i бог старажытнага Егіпта Pa. A 
ўжо Брахма, як мы памятаем, рабіў усё толькі сілаю думкі: дастаткова 
яму было падумаць пра прадметы ці з'явы, i яны ўтвараліся. 

Кожны мастак у той ці іншай ступені, адпаведна свайму тален-
ту, у акце творчасці падобны Богу. Кніга, малюнак, скульптура, вы-
шыўка ёсць бачнае адлюстраванне нябачнага таленту. Так i прырода, 
чалавек створаныя нябачным Богам. Той пастулат Бібліі, паводле 
якога чалавек створаны па вобразе Бога, значыць не што іншае, як 
нараджэнне чалавека-творцы. Бог i чалавек падобныя здольнасцю, 
магчымасцю ствараць. 

Хаос i Космас, Жыццё i Смерць, Бог i Чалавек... Які неабсяжны 
свет! На шлях удумлівага спасціжэння яго законаў, яго прыгажосці i 
                                       
1 Гече Г. Библейские истории. М., 1989. С. 58. 
2 Ориген. О Началах. Самара, 1993. С. 43. 
3 Іаан, 1:1. 



варта скіроўваць сёння тых, хто шукае сэнс быцця, шукае сябе ў 
вірлівым сённяшнім свеце. 

 
 

КАЛЯНДАРНЫЯ МІФЫ 
 

У шырокім сэнсе слова каляндарнымі можна лічыць салярныя, 
лунарныя і астральныя міфы. Але звычайна да каляндарных адносяць 
міфы, што адлюстроўваюць змену пораў года. У навуцы агульна-
прызнана, што салярная і лунарная міфалогія, безумоўна, больш 
архаічная за аграрна-сезонную. Сапраўды, для каляндарных міфаў 
характэрна прыродная, земляробчая семантыка, і зразумела, што яны 
былі пашыраны ў тых народаў, у якіх земляробства з'яўляецца 
асноўным заняткам. Касмаганічныя ж міфы маглі ўзнікнуць яшчэ ў 
пару збіральніцтва ды палявання, калі людзі, вандруючы па вялізных 
прасторах, павінны былі навучыцца арыентавацца па сонцы і зорках. 
А з другога боку, нашы продкі спрадвек жылі з адчуваннем пораў 
года, таму лагічна спачатку пазнаёміцца з каляндарнымі міфамі. 
 

Багі прыроды, якія паміраюць і ўваскрасаюць. 
 

Схема каляндарных міфаў ва ўсіх народаў Еўропы і Азіі прыкла-
дна аднолькавая: галоўны персанаж-бог у выніку канфлікту з пачва-
рай, драконам ці злым боствам, што ўвасабляе дэструктыўныя сілы 
прыроды, гіне або знікае. На яго пошукі адпраўляецца нявеста, жон-
ка, маці, сястра, радзей — сын. Бога яны знаходзяць і вяртаюць да 
жыцця; ён, у сваю чаргу, перамагае супраціўніка, аднаўляе свой ра-
нейшы статус, праўда, зрэдку адначасова робіцца і богам падземнага 
царства. 

Разгледзім прыведзеную схему на канкрэтных прыкладах. 
У даэлінскай Грэцыі, яшчэ да заваявання яе індаеўрапейскімі 

плямёнамі, панаваў культ жаночых багінь. Адной з галоўных была 
Дэметра, якая ў архаічны перыяд сімвалізавала ўласна Маці-зямлю, 
але зямлю як бы дзікую, поўную стыхійных сіл урадлівасці. Нават 
уяўлялі яе страшна: з конскай галавою, усю перавітую змеямі (змяя 
літаральна ва ўсіх народаў была спалучана з багінямі зямлі1). З 
пачаткам культурнага земляробства Дэметра ўвасабляе ўжо не грубую 
прыроду, а цывілізаваную. Ад Зеўса, свайго брата, бога нябёсаў, яна 

                                       
1 У беларускай міфалогіі Вялес, які, акрамя ўсяго, выконвае і функцыі бога надзем'я, падаецца як супраціўнік 
Перуна і ўяўляецца часам у вобразе змея. 



нараджае дачку Kopy (пазней — у выніку змены як статусу — 
названую Персефонай). 

Аднойчы, калі Кора збірала кветкі на лузе, у зямлі адкрылася 
бездань, адкуль вылецеў страшны бог падземнага царства Аід (Плу-
тон) і ўкраў дзяўчыну. Маці шукае дачку — ніхто не ведае, дзе яна. 
Нарэшце Сонца, якое бачыць усё і ўсіх, называе ёй імя цара 
апраметнай. Засмучоная Дэметра пакідае Алімп, не жадаючы больш 
быць багіняю, і ў выглядзе простай жанчыны блукае па свеце. 
Натуральна, зямля перастае радзіць, бо багіня не выконвае сваіх 
абавязкаў. Сярод людзей пачынаецца голад. Зеўс просіць брата 
свайго Аіда адпусціць Кору. Той адпускае, але з умоваю, што ўсё ж 
частку года — тры месяцы (паводле іншых варыянтаў — шэсць) Кора 
будзе праводзіць з ім, сваім мужам, пад зямлёю. На такі кампраміс, 
урэшце, згаджаецца і Дэметра. Так Кора (Персефона) робіцца 
царыцай падземнага царства, і таму яна ўжо не мае права ўзнімацца 
на Алімп, дзе жывуць багі нябёсаў. Затое яна ж — яркая, багатая, 
маладая, радасная прырода вясною. 

Сэнс гэтага чыстага і паэтычнага міфа празрысты. Кора 
(Персефона), падзеленая паміж зямлёю і надзем'ем, сімвалізуе семя 
(насенне), закладзенае ў зямлю,— перш чым яно ўзнімецца прыгожай 
кветкай, коласам, дрэвам. Аід — сляпая сутнасць зямных сіл 
урадлівасці. Дэметра — Маці-зямля з яе тугою па пахаваных на зіму 
дзецях і з яе радасцю, калі яны вяртаюцца зноў вясною. 

Цікава адзначыць і. некаторыя дэталі міфа. Так кветкі, якія 
збірала на лузе Кора, былі макі. На востраве Крыт знойдзена 
скульптурка багіні, упрыгожанай галоўкамі маку. Мак рос на нівах, 
яго дабаўлялі ў святочны хлеб, таму ён прысвячаўся Дэметры. Але ж 
ад маку і засынаюць. І Персефона-зерне як бы засынае пад зямлёю на 
зімовы перыяд. У той жа час мак — прыгожы, пунцовага колеру, а 
гэта — знак жыцця. Так з Персефонай пачынае звязвацца надзея на 
адраджэнне пасля смерці. Больш таго, у пазнейшы класічны перыяд з 
яго дасканалай філасофіяй (VI-IV стст. да н. э.) Персефона ўвогуле ўжо 
разумеецца як чалавечая душа, якая абавязкова адродзіцца пасля 
смерці па аналогіі з зернем, што ўзнімаецца вясною стромкім і 
прыгожым парасткам. Такім чынам, у грэкаў, як найчасцей у 
еўрапейцаў, каляндарны міф паэтычны, цнатлівы і найбольш, так бы 
мовіць, лагічны: з улоння Маці-зямлі нараджаецца дачка. Дзякуючы 
гэтай таямніцы жыцця прырода — несмяротная. 

У Старажытным Егіпце алегорыяй зерня быў бог Асірыс, самы, 
бадай, папулярны з усіх багоў пантэона на працягу многіх стагоддзяў. 
Не дзіва, што яму ахвотна прыпісвалі рысы іншых багоў, а часам і 



наогул атаясамлівалі з імі. Асірыс сімвалізуе вялікі прыродны цыкл 
увогуле. Міф пра Асірыса і яго жонку-сястру Ісіду расквечаны 
шматлікімі падрабязнасцямі, пра сэнс якіх і па сёння спрачаюцца 
вучоньм-егіптолагі. Так яны звярнулі ўвагу на тое, што Асірыса ў 
старажытнасці разумелі як сонца, якое днём падарожнічае па небе, а 
ноччу аказваецца ў падземным царстве. Выходзіць, што Асірыс 
прыняў на сябе функцыі бога Ра. 

Сапраўды, Асірыс як бог дабра і святла змагаецца з богам цемры і 
смерці — Сетам, сваім, дарэчы, братам. Сет забівае Асірыса і хавае 
яго ў труну, якую выкідвае ў Ніл. Ісіда шукае мужа, нараджаючы за 
час свайго падарожжа сына Гора. Вось Гор ужо без спрэчак 
прызнаецца сонцам, больш дакладна сонечным промнем. Калі Ісіда і 
Гор знаходзяць Асірыса, Гор вызваляе яго з труны і ажыўляе (сонечны 
прамень сагравае глебу і нібы выцягвае семя на паверхню зямлі). 
Зноў жа промнем, але выкарыстоўваючы яго як зброю, Гор помсціць 
Сету-братазабойцу. Праўда, Сет ніколі не быў пераможаны 
канчаткова. Калі пад смерцю Асірыса разумець начное сонца, 
значыць, бой Сета з Горам адбываецца кожную ноч, калі ж Асірыс — 
зерне, значыць, кожную зіму. У любым выпадку падзеі міфа 
паўтараюцца рэгулярна. 

Выява змагання Гора з Сетам, які паўстае ў выглядзе дракона,— 
правобраз пазнейшага, надзвычай пашыранага сюжэта іканапісу: 
змаганне архангела Міхаіла з сатаною, Георгія Пераможцы (на кані) з 
д'яблам. Георгій Пераможца — не толькі эмблема Маскоўскага 
царства, гэта любімы вобраз і беларускага, і многіх іншых еўрапейскіх 
народаў. Самая старажытная драўляная скульптура, знойдзеная на 
Беларусі, якраз ёсць выява Святога Георгія (Юрыя). 

Але калі Гор адназначна сімвалізуе сонца наступнага дня, дык з 
Асірысам больш складана. Будучы і сонцам, і зернем, Асірыс робіцца 
яшчэ і богам апраметнай, атрымліваючы тытул Гаспадар Падземнага 
Свету, Гаспадар Вечнасці, Цар Памерлых. Ён судзіць душы памерлых, 
якія ўрачыста спавядаюцца перад ім, узважвае іх сэрцы на шалях 
справядлівасці і даруе або вечнае жыццё, або пакаранне за грахі. 

Як уваскрос Асірыс у падземным царстве, так і кожны памерлы 
будзе жыць там вечна пад уладай мудрага бога — абы толькі яго 
блізкія праводзілі яго пасля смерці гэтаксама, як гэта зрабілі Ісіда і 
Гор з целам Асірыса. Так, кожнае пахаванне ў Старажытным Егіпце 
робіцца дакладнай копіяй пахавання Асірыса, а кожны нябожчык 
нават атаясамліваецца з Асірысам і носіць яго імя. Больш таго, 
розныя прыродныя з'явы і земляробчыя абрады пачынаюць 
адлюстроўваць гэты міф. Вядома, якое вялікае значэнне меў для 



гаспадаркі Егіпта разліў Ніла. Яго тлумачылі так: Ісіда, шукаючы 
мужа, плакала, а ад яе слёз вада ў рацэ імкліва прыбывала. Такой 
важнай падзеі адпавядаў і знак неба: узыходзіла самая яркая зорка — 
Сірыус. З гэтага моманту ў Егіпце пачынаўся новы год. 

Безумоўна, гэта было радаснае свята, бо хутка павінен быў 
адрадзіцца бог — у Егіпце ўраджай збіралі ўвесну. У лістападзе, калі 
вада Ніла сыходзіла, сяляне засявалі насеннем свае палеткі. Гэта дзея 
разумелася як смерць Асірыса. Сама сяўба суправаджалася 
дзеяннямі, падобнымі да рытуалу пахавання нябожчыка. Тады ж, на 
пачатку лістапада, у Егіпце адзначалі дзень усіх памерлых: душы 
продкаў (натуральна, ноччу) наведвалі сваё былое жыллё. Ім пакідалі 
ежу і запальвалі ліхтары па дарозе ад могілак да дома. Характэрна, 
што хаця ў еўрапейскіх народаў восенню не засяваюць (калі не лічыць 
азімых), а збіраюць ураджай (падзея радасная), але і ў іх, у тым ліку ў 
беларусаў, пачатак лістапада — ушанаванне памерлых. Тут наўрад ці 
запазычанне, хутчэй — усеагульны прынцып: змена сезонаў не 
абыходзіцца без удзелу іншасвету. 

Са змен, якія нясуць з сабою поры года, найбольш відавочныя 
тыя, што адбываюцца з расліннасцю,— нават там, дзе, здаецца, 
пануе пустыня. Так было ў Егіпце, так было і ў Старажытнай 
Месапатаміі. У вавілонскай міфалогіі вялікая багіня-маці Іштар, што 
ўвасабляла творчыя сілы прыроды, брала шлюб з маладым богам 
расліннасці Тамузам (паводле іншай версіі, Думузі). Кожны год зімою 
Тамуз адпраўляўся пад зямлю. За ім самаахвярна выпраўлялася і 
Іштар. На час іх адсутнасці жыццё перапынялася, бо не было сіл 
прыцягнення, любоўнай страсці. Занепакоеныя багі неба пасылалі 
вестуноў пад зямлю па Іштар, каб яна вярнулася выконваць свае 
важнейшыя функцыі. Багіня апраметнай з неахвотай адпускае Іштар 
разам з яе каханым. З іх вяртаннем на зямлю ўсё квітнее, а жывёлы, 
птушкі і людзі заключаюць саюзы. 

У больш распрацаваным выглядзе той жа міф зафіксаваны на 
захадзе Азіі — у Сірыі, Фінікіі (цяпер Ліван) і на востраве Кіпр. Дрэва 
міра нараджае надзвычай прыгожае дзіця — бога Адоніса. За тое, каб 
валодаць ім, змагаюцца дзве, бадай, самыя магутныя багіні: багіня 
прыгажосці і кахання Афрадыта (Венера) і багіня смерці Персефона. 
Зеўс вырашае спрэчку наступным чынам: частку года Адоніс жыве ў 
падземным царстве з Персефонай, а ўвесну вяртаецца на зямлю да 
Афрадыты. Каханню Венеры і Адоніса, дзякуючы якому адраджаецца 
ўся прырода, прысвечана ў еўрапейскай культуры Адраджэння і 
Новага часу каласальная колькасць опер, балетаў, паэм, жывапісных 
твораў. З усіх міфаў пра бога, які памірае і ўвакрасае, гэта найбольш 



эратычная версія, у той жа час і самая паэтычная, поўная ўзвы-
шанага трагізму. Ды і рытуалы ўшанавання Адонісе (а міф заўсёды 
спалучаны з рытуалам) адбываюцца ў надзвычай прыгожых мясцінах 
Лівана і Кіпра. Адзін з варыянтаў абраду такі: вакол скульптур 
Венеры і Адоніса раскладваліся ўсе дары зямлі (садавіна, гародніна, 
кветкі), і цэлы дзень людзі радасна адзначалі вяселле багоў1. Нам гэты 
звычай нагадвае фрагмент са старажытнага беларускага вяселля: 
маладыя першую шлюбную ноч абавязкова праводзілі ў свірне на 
снапах (замест ложка), абкружаныя кашамі і мяхамі з сабраным 
ураджаем, пад нябачным апякунствам бога Каравая-Рая. 

Уласна, усё багацце ён, гэты бог, і ўвасабляў, больш канкрэтна 
паўстаючы ў выглядзе выпечанага вясельнага каравая2. Ураджай-
насць зямлі тут наіўна звязана з плоднасцю маладой сям'і. Але і ў 
радасці не забываюць пра смерць. У Ліване і на астравах Міжзем-
намор'я на наступны дзень пасля вяселля багоў жанчыны ў жалобных 
адзеннях неслі скульптуру мёртвага Адоніса да мора і кідалі ў хвалі. 
Праўда, у сваім смутку людзі не гублялі надзеі і спявалі, што памерлы 
бог павінен вярнуцца. Дарэчы, і ў беларускіх вясельных абрадах пры-
сутнічаюць пэўны трагізм, а таксама элементы пахавальнага рытуалу. 
Не дзіва: вяселле, як і нараджэнне, і смерць чалавека,— важнейшы з 
так званых «абрадаў пераходу»3. Але ж і прырода перажывае «перахо-
ды». Міф злучыў жыццё людзей і жыццё прыроды ў адно. 

 
Культ Дыяніса і дасягненні еўрапейскай культуры 

 
Прайшоўшы пэўны круг, мы зноў наблізіліся да Грэцыі. З цягам 

часу, пачынаючы, відаць, з эпохі класічнай Антычнасці, культ Дэме-
тры і Персефоны паступова замяняецца культам Дыяніс а. Дыяніс 
быў богам фракійскага паходжання, яго радзіма — прыкладна тэры-
торыя Балгарыі, адкуль ушанаванне яго хутка распаўсюдзілася па 
ўсёй Грэцыі. Хаця звычайна яго лічаць богам вінаграднай лазы, на 
самай справе ён увасабляў дрэва ўвогуле, нават хутчэй за ўсё — дрэва 
культурнае. У той жа час Дыяніс — гэта жыццё ў самым поўным, на-
ват звышпоўным сваім праяўленні, гэта вышэйшы яго росквіт, 
буянне прыроды, урачыстае яе свята. 

Сіла жыцця ўвасоблена ў віне як соку (крыві) самой зямлі. Адсюль 
зразумела яго значэнне ў абрадах, прысвечаных Дыянісу. Сам жа 
Дыяніс, сімвалізуючы творчасць прыроды, мог набываць розныя фор-
                                       
1 Фрезер Д. Золотая ветвь. С. 316. 
2 Никольский Н. Происхождение и история белорусской свадебной обрядности. Мн., 1956. 
3 Еремина В. Ритуал и фольклор. М., 1992. 



мы: агню, сонца, вады, шматлікіх жывёл і раслін. Ён быў самы змен-
лівы з багоў — зменлівы, як і прырода. Праўда, часцей за ўсё ён 
паўставаў у выглядзе леапарда ці вінаграднай лазы. 

Характэрна, што Дыяніс быў сынам Персефоны і Зеўса, які 
злучыўся з багіняй смерці (і адначасова росквіту) у выглядзе змея. (На 
тым, што Персефона — дачка Зеўса, у міфе ўвага не акцэнтуецца, бо 
багі персаніфікавалі сабою важнейшыя касмічныя сілы, якія сапраў-
ды былі ў глыбінных узаемастасунках.) Восенню Дыяніс паміраў: яго 
раздзіралі на кавалкі тытаны. Але Зеўс дараваў яму другое нараджэн-
не праз Семелу (паводле народнага падання, гэта — маці Дыяніса). 
Абрад аднаўляў усе пакуты Дыяніса і яго чароўнае ўваскрэсенне 
вясною. Паступова дыянісіі набываюць усё большае пашырэнне ва 
ўсім антычным свеце, убіраючы ў сябе ранейшы архаічны культ 
Дэметры і Персефоны. Другое імя Дыяніса — Вакх. У Рыме свята, 
прысвечанае яму, атрымала назву вакханаліі. 

Другі тэрмін, звязаны з Дыянісам, таксама цяпер мае негатыўны 
сэнс. Дыянісу былі прысвечаны оргіі. Сёння слова гэтае выклікае 
ўяўленне пра выключную разбэшчанасць цэлага калектыву людзей. У 
старадаўнім разуменні оргія — гэта раўнапраўны ўдзел у кульце ўсёй 
грамады, усяго народа, калі рытуалы правяць не жрацы, а звычайныя 
людзі. 

З оргій у гонар Дыяніса ўзнік тэатр, некаторыя жанры літаратуры, 
народны карнавал, і, акрамя таго, яны, як ні парадаксальна, 
садзейнічалі ўмацаванню рэлігійнага пачуцця. 

Пачнём з літаратуры. Славілі бога Дыяніса спевакі ў масках 
казлоў. Гімны ў яго гонар называліся дыфірамбамі, што літаральна 
значыць «песня казлоў». Сёння выраз «спяваць дыфірамбы» 
разумеецца як ухваляць некага залішне лісліва. Дыфірамб стаў адным 
з важнейшых відаў антычнай лірыкі. 

Другое важнейшае дасягненне дыянісійскіх свят (першае літара-
турнае, бадай, двухсэнсоўнае) — тэатр. Напачатку тэатрам была 
звычайная круглая пляцоўка каля капішча, дзе гарэў свяшчэнны 
агонь. Вакол агню спявалі і танцавалі (як беларусы вакол вогнішча на 
Купалле). У грэкаў таксама быў карагод і былі песні. Пачынаў заўсёды 
запявала, які называўся карыфей. Хор яму адказваў або спрачаўся з 
ім. Але гэта яшчэ не тэатр, а толькі своеасаблівая форма абраду, што 
практычна не адрозніваецца і ад беларускіх народных абрадаў. 

Сапраўдны тэатр, па сутнасці, стварыў вялікі драматург антычнай 
Грэцыі Эсхіл. Ён упершыню ўвёў другога запявалу-акцёра. Паміж імі 
ўзнікае дыялог, слоўнае спаборніцтва, спрэчка. Але хор застаўся ды 
існаваў яшчэ доўга як своеасаблівы каментатар дзеяння. Такім чынам 



ад Эсхіла-наватара і пачаўся ўласна тэатр. Пасля і ў архітэктуры ён 
прыняў іншую форму: паўкола для гледачоў, звычайна на схіле 
ўзгорка «тэатрок», унізе месца для хору, якое называлася архестра 
(адсюль аркестр), і трохі вышэй — уласна сцэнічная пляцоўка. У 
многіх адноўленых антычных тэатрах і сёння праходзяць спектаклі: 
часцей за ўсё па п'есах антычных аўтараў або біблейскія містэрыі. 

Грэчаскія культы былі напоўнены не толькі абрадамі, але і 
глыбокімі ўнутранымі перажываннямі. Служэнне Дыянісу якраз у 
многім было выяўленнем пачуццяў: адпраўляючы абрад, чалавек 
знаходзіўся ў стане экстазу. Экстаз выклікаўся рознымі сродкамі. 
Звычайна віном, магчыма, нават наркотыкамі. Але неабавязкова. 
Нам цяжка ўявіць, што і звычайныя людзі, без ап'янення, надзеўшы 
маскі тых ці іншых жывёл, здаваліся самі сабе жывёламі ды іншымі 
персанажамі. Адсюль ідзе традыцыя маскарадаў, веснавых 
карнавалаў у многіх народаў свету. Уласна, перажываліся тыя ж 
пачуцці, што з'яўляюцца і ў дзяцей падчас гульні. Узнікала асаблівае 
адчуванне зліцця з прыродай, свабоды пераходу з адной яе формы ў 
другую1, як быццам ты — сам бог Дыяніс. Ад гэтага адчування і 
ўзнікаў экстаз, у якім сапраўды чалавек пачувае свае глыбінныя сілы, 
дзіўныя здольнасці. Усё немагчымае здавалася магчымым. Вакханкі 
падпярэзваліся змеямі, вешалі іх на шыі і ў такім выглядзе бегалі па 
лясах і палях. Заўважым, што выпадкаў укусаў не было: стан экстазу 
ў чалавеку неяк наркатычна дзейнічаў і на гадаў. 

Але Дыяніс — не толькі бог радасці і поўнага сіл жыцця, але і бог-
пакутнік, бо ён паміраў страшнай смерцю. Дарэчы, самы вядомы 
паэт Антычнасці Арфей загінуў гэтак жа: яго раздзерлі вакханкі. 
Пазнейшы міф тлумачыць гэта своеасаблівай рэўнасцю жанчын: 
маўляў, Арфей не звяртаў на іх увагі, не мог забыць сваю памерлую 
жонку Эўрыдыку. Але сутнасць страшнай падзеі глыбейшая — 
рытуал, паўтарэнне ў ім усяго, апісанага дыянісійскім міфам. 
Тытанам, што ўвасаблялі стыхійныя сілы прыроды, прыносілася ахвя-
ра: а хіба магла яна быць лепшая, чым выдатнейшая асоба, само 
ўвасабленне Творчасці — Арфей? 

Але з Дыянісам былі звязаны не толькі крывавыя абрады2, а і 
пачуцці высокія. Разам з яго ўшанаваннем узнікае культ пакут. 
Пакуты — аснова трагедыі (адна з першых трагедый Эсхіла — 
«Прыкуты Праметэй»). Але пакуты — аснова і хрысціянства. Ідэя 

                                       
1 Успомнім нашых продкаў Неўраў з іх магчымасцю, як заўважыў Герадот, ператварацца ў ваўкоў. 
2 Чалавечыя ахвяры былі заменены жывёламі: раздзіралі кароў, быкоў, свіней, казлоў, пеўняў. 



пакут перайшла ў новую рэлігію, якая, нагадаем, у Рымскай імперыі 
была афіцыйна прынята ў IV ст. н. э. 

У вобразе Дыяніса праявіўся дыялектычны погляд антычнага 
чалавека на быццё: трагічнае (пакуты, смерць) і радаснае, светлае — 
уваскрэсенне, буянне жыцця. Трагічнае і камічнае — з аднаго вытоку. 
І гэта глыбокая праўда. Бо сапраўды ў жыцці ўсё разам. Станаўленне 
маралі і духоўнай культуры, безумоўна, сутнасна звязана з пакугамі і 
трагічнымі канфліктамі. Згадаем пра культ пакут у творчасці Ф. Да-
стаеўскага. Ён лічыў, што шчасця можна дасягнуць, толькі 
прайшоўшы праз няшчасце. 

Такім чынам, культ Дыяніса (а да яго Асірыса, Адоніса, Думузі, 
Персефоны) садзейнічаў выспяванню ідэі Хрыста. З аднаго, значыць, 
вытоку антычная драма і хрысціянская рэлігія. Хрысціянскі Вялік-
дзень па сіле пачуццяў падобны на веснавыя святы многіх народаў, 
якія так шчыра радаваліся абнаўленню прыроды, нараджэнню новага 
жыцця. Іх квяцістыя фантазіі ў выглядзе міфаў урэшце аформіліся ў 
глыбокую, мудрую, хаця, можа быць, і халаднаватую ў параўнанні з 
міфамі філасофію хрысціянства. Розум чалавечы выспельваў ідэю 
Хрыста спакваля і на працягу многіх стагоддзяў. 
 

Беларускі Дыяніс — Ярыла 
 
Найбольш блізкі да Дыяніса — усходнеславянскі язычніцкі бог 

Ярыла. Але пры ўважлівым разглядзе ў ім можна заўважыць рысы, 
блізкія і да Дэметры з Персефонай1, і да Асірыса, бо Ярыла зімою, як 
зерне ў глебе, знаходзіцца пад зямлёю, аднаўляючыся толькі вясною: 
тады ён апякуе ўсю жывую прыроду (расліннасць, жывёльны свет, 
людзей). І ўсё ж сутнасныя, глыбінныя рысы яднаюць Ярылу менавіта 
з Дыянісам. Бо Ярыла не проста аднаўляе расліннасць, ён дае 
жыццёвую сілу ўсяму, што нараджаецца і расце, гэта ярая, неадоль-
ная сіла працягу роду, адраджэння, нязгаснага вечнага кругавароту 
жыцця, сонечнай цеплыні і святла. І калі філосафы позняй Антыч-
насці (орфікі) лічылі Дыяніса сусветным розумам, сусветнай душою, 
то і мы маем права правесці паралелі Ярылы з інкарнацыяй Святой 
Тройцы — Святым Духам. З другога боку, Ярыла падобны да вялікага 
індуісцкага бога Шывы, што сімвалізаваў жыццёвую сілу, мужчынскі 
апладняльны пачатак. Б. Рыбакоў лічыць Ярылу пазнейшым з усіх 
мужчынскіх багоў урадлівасці і звязвае яго культ з эпохай да вялікага 

                                       
1 У некаторых мясцінах на Беларусі ролю Ярылы ў абрадах выконвала дзяўчына. 



перасялення славян у VI ст. н. э. Прычым Ярыла быў вядомы і ў 
заходніх славян, а таксама ў балтаў пад імем Геравіта1. 

Ярыла апекаваў шлюб, страсць, ад яго залежалі і дождж, і яснае 
надвор'е, і ўраджай, і шчасце людзей. 

Корань слова «яр» мае мноства значэнняў, звязаных з веснавым 
святлом і цяплом, маладымі сіламі: яравы хлеб — хлеб, засеяны 
вясною; ярка — маладая авечка; яры2 — злосна-страсны, гарачы; але і 
яркі — таксама ад кораня «яр». У эпоху Сярэднявечча 23 красавіка 
было днём Ярылы, а 27 красавіка (па праваслаўным календары, стары 
стыль) святкаваўся дзень Святога Юр'я (Георгія). Паступова святы 
зліліся: па-першае, яны блізкія па сутнасці, па-другое, блізкія па 
гучанні слоў і, нарэшце, з імі фанетычна і семантычна звязана трэцяе 
слова — «вырай» (ірый, рай), адкуль прыляталі птушкі вясною. 

Аснова юраўскай абраднасці — заклание веснавога ягняці. 
Крывёю яго апырсквалі межы, на ёй варажылі аб ураджаі. А пасля 
з'ядалі мяса на сумеснай трапезе. Падобныя рытуалы былі ў 
старажытных яўрэяў падчас святкавання імі веснавога свята — 
Пасхі. Паводле некаторых версій, на стале ў Хрыста і яго вучняў у час 
Таемнай вячэры (а яны якраз адзначалі Пасху) было смажанае ягня. 
Таму і сёння ў заходніх славян выява ягняці з цукру ці з крэму — 
адзін з атрыбутаў Пасхальнага (Велікоднага) частавання. У балгараў 
жа падобнае свята называецца Георговден — Дзень Георгія. Па 
значэнні яно блізкае і да нашых веснавых свят, і да Купалля: збор 
зёлак, рытуальнае купанне, абрадавы хлеб (багавіца), магічныя 
дзеянні зноў-такі з ягнятамі. Уласна, раней у паўднёвых славян з 
гэтага свята і пачынаўся новы год. 

Ва ўсіх народаў у Ярылаў дзень дазвалялася большая свабода ў 
асяродку маладых. Царква заўсёды асуджала язычніцкія гульбішчы ў 
гонар Ярылы — яны сапраўды нагадвалі антычныя вакханаліі. Часам 
у гэты дзень кралі дзяўчат ці нават чужых жонак. Такое свята было 
стыхійным падаўленнем страху смерці, яно сцвярджала ўладу жыцця 
над смерцю, Вясны над Зімою. 

На Юр'я ўпершыню выганялі свойскую жывёлу на пашу пасля 
зімовага стойла. Таму частавалі пастухоў. Часам бялявага хлопца 
апраналі Ярылам і на белым кані адпраўлялі ў поле. Вакол яго 
дзяўчаты спявалі: 

— Святое Юр'е, дзе ж ты бываў? 
— Па межам хадзіў, жыта радзіў3. 

                                       
1 Рыбаков Б. Рождение богов и богинь. У кн.: Мифы древних славян. Саратов, 1993. С. 219. 
2 У старажытнай мове эпітэт «яры» (яр-тур) адносіўся да маладых мужчын. 
3 Паэзія беларускага земляробчага календара. Мн., 1992. С. 238. 



У многіх юраўскіх песнях вялікая роля належала ключам, якімі 
Ярыла (Юр'я) адмыкаў расу і сваю Маці-зямлю. Паўстае ў песнях і 
вобраз Юр'евай маці, якая сама адмыкае зямлю ключамі. Гэта ўжо, 
безумоўна, пазнейшы хрысціянскі ўплыў, звязаны з культам Бага-
родзіцы, а Юр'я тут незаўважна ўсё больш набывае рысы самога 
Хрыста. Напачатку, відаць, большае значэнне ў міфалогіі мелі якраз 
багіні жаночыя, урадлівасць звязвалася з творчымі сіламі самой Маці-
зямлі. Пазней яе паядналі з мужчынскім апладняльным пачаткам у 
вобразе Ярылы. Праўда, як мы ўбачым далей, ва ўсіх гадавых 
абрадах, асабліва веснавых, заставаўся непераможаным культ зямлі-
карміцелькі. А жыватворныя мужчынскія функцыі (праўда, пазбаў-
леныя эратызму) пачалі надавацца Хрысту. Але перш чым разглядаць 
пераплеценасць язычніцкага культу зямлі з элементамі культу 
хрысціянскага, паглядзім, што рабілася летам з богам Ярылам. 

Зноў успомнім егіпецкага Асірыса, на якога лёгка «нараслі» рысы 
вялікага бога Сонца — Ра. Так і Ярыла. Калі ён мае ўласцівасці сонца, 
то пасярод лета, на дзень летняга сонцапавароту, ён прымае імя 
Купалы. Калі ж Ярыла, як і Асірыс, падобны да зерня ў коласе, то ў 
час жніва ён гіне. Зерне, знаходзячыся ў зямлі, поўнасцю выканала 
сваю функцыю і нарадзіла колас новага ўраджаю. Былы малады, яры 
бог састарэў. Таму ў час жніва апошнія каласы пакідаюць «дзеду на 
бародку». 

А ўвогуле апошні сноп збажыны літаральна ва ўсіх народаў 
земляробчага кірунку шанаваўся выключна: ён захоўваўся ў доме да 
новага ўраджаю, з ім былі звязаны абрады дажынак, Раства Хрыс-
това, веснавой сяўбы. Лічылася, што апошні сноп убірае ў сябе жы-
ватворную, апладняльную сілу Бога, якая здольна зноўку перадавацца 
зямлі вясною падчас сяўбы. 

Апошні сноп звычайна ўвасабляў сабою «духа поля». «Дух поля» мог 
быць у выглядзе быка, свінні, труса, ваўка... Але сіла абстрактнага 
мыслення ўзнімалася і да ідэі бога, а народная памяць зберагла яго 
імя: не проста «дзед», а — Вялес (Волас). Вядома, што Вялес быў богам 
багацця, зноў-такі плоднасці жывёл, ураджайнасці раслін. І логіка тут 
зразумелая: спачатку ў маладым целе, расліне бушуе «ярная», 
апладняльная сіла веснавога Ярылы, потым у арганізме дзейнічае 
сонечная цеплыня яго летняй інкарнацыі (Купалы) і, урэшце, пад 
канец жыццёвага цыкла (ці пад восень) цела выспявае пладамі, 
матэрыяльным багаццем, якое і сімвалізаваў сам Вялес. З другога 
боку, у балтаў wełes — нябожчык, у славян ён — і бог падземнага 
свету. Такая супярэчнасць выклікае спрэчкі сярод вучоных-міфола-
гаў. Але калі паглядзець на беларускую міфалогію ў кантэксце сусвет-



най, то пэўныя паралелі падказваюць нам рашэнне складанай праб-
лемы. Асірыс — зерне, сонца (учарашняга дня), але і бог падземнага 
царства. Так і Вялес: ён — багацце сабраных дароў зямлі, але ён жа 
забяспечвае і новае багацце, для чаго вымушаны спускацца пад 
зямлю, у іншасвет, да продкаў. Так адбываецца кругаварот жыцця. 

Заўважым, дарэчы, што ў Вялеса магло быць у архаічныя часы 
другое імя, якое мы ўжо прыводзілі ў сувязі з каравайным абрадам: 
Рай. Пра гэта сведчыць песня, запісаная Нілам Гілевічам: «Ой, хадзі, 
Раю...»1. Раем называлася ў «дапатопныя часы» другое вясёлкавае 
сонца і звязаная з ім найлепшая эпоха ў гісторыі чалавецтва. 
 
Язычніцтва і хрысціянства ў каляндарнай абраднасці беларусаў 

 
Хаця культ бога, які памірае і ўваскрасае, быў найважнейшым у 

земляробчых краінах, ды ім далёка не вычэрпвалася фантазія нашых 
продкаў. Акрамя таго, своеасаблівым сінтэзам усіх гэтых культаў 
з'явіўся вобраз Хрыста. 

Тысячу гадоў налічвае гісторыя хрысціянства на Беларусі. Але 
беларус заўсёды быў двувернікам. Магчымасць сумяшчаць (у сваіх 
сэрцах і ў жыцці) элементы розных культурных пластоў, замацаваная 
ў абрадах, вынікае з таго цэласнага духоўнага асяроддзя, у якім спра-
двеку жылі нашы продкі. Замацаваныя ў народнай памяці рытуалы 
шматвяковай даўніны не надта пярэчылі хрысціянскаму набажэн-
ству. Яны ішлі з ім у адным рэчышчы: з аднаго боку, стваралі прамую 
і непасрэдную сувязь земляроба з зямлёю, з домам, са свойскай 
жывёлай, а з другога — з усёй блізкай і далёкай Прыродай, Космасам. 

У каляндарнай абраднасці беларускага народа, у чаргаванні языч-
ніцкіх і хрысціянскіх свят ёсць дзіўная гарманічная суладнасць, сім-
валічныя перакрыжаванні, якія мы паспрабуем паказаць хаця б 
эскізна. 

Перш за ўсё паглядзім на стасункі паміж Зямлёю і Небам, паміж 
Прыродаю і Сонцам. 

Адлік пачнём ад дня зімовага сонцапавароту — язычніцкіх Каляд. 
У гэты ж час, у ноч з 24 на 25 снежня, хрысціяне-каталікі святкуюць 
Раство Хрыстова2. Блізка і Новы год. Паколькі паміж гэтымі 

                                       
1 Беларускі фальклор: Хрэстаматыя. Мн., 1985. С. 168. 
2 Нагадаем, што ўсе каталіцкія святы адзначаюцца па новым стылі, і таму, скажам, язычніцкія Каляды і каталіцкае 
Раство Хрыстова супадаюць з днём зімовага сонцапавароту, язычніцкае Купалле і каталіцкі Ян — з часам летняга 
сонцапавароту. Каляндар жа праваслаўных хрысціян (стары стыль) адставаў «ад сонца» ў XX ст. на 13 дзён (у XIX 
ст.— на 12 дзён), бо праваслаўная царква па гэты час не прызнала новае летазлічэнне. Усе праваслаўныя святы, 
такім чынам, адзначаюцца ў наш час на 13 дзён пазней, чым каталіцкія. Таму Каляды і Раство Хрыстова, якія 
святкуюцца «па сонцы» (па новым стылі) 25 снежня, праваслаўныя святкуюць 7 студзеня наступнага года (г. зн. на 



важнейшымі падзеямі прамежак часу невялікі, то іх можна лічыць 
адзіным пачаткам гадавога цыкла. Ён спалучаны з нараджэннем 
новага сонца, з нараджэннем збавіцеля нашага Ісуса Хрыста. 

На Шчодрую Куццю, у ноч Раства Хрыстова, у беларусаў да стала 
падаюць рытуальную ежу: куццю — кашу з мёдам, якую ядуць і на 
памінках, але падаецца і ўзвар — кампот з сушанай садавіны, якім 
звычайна частуюць гасцей, калі ў доме нарадзілася дзіця. Куцця і 
ўзвар — сімвалічна смерць і ўваскрэсенне Бога-чалавека. 

Яшчэ ў часы сівой даўніны ў нашых продкаў арыяў зімовы 
сонцапаварот прысвячаўся вельмі старым людзям, што гатовы былі 
перайсці ў іншы свет, і толькі-толькі народжаным, немаўляткам, якія 
прыйшлі ў гэты свет. У адной падзеі — паміранне і нараджэнне, 
смерць і жыццё. 

Зімовыя святкі адметныя сярод іншых дзён года тым, што хада 
чалавечага жыцця ў гэты час як бы спыняецца, свет людзей і той 
свет, што над людзьмі, зліваюцца ў адно, у тое, што існуе ў гэты 
выключны перыяд па сваіх асаблівых законах. 

Зімовыя святкі злучалі стары год і год новы, распачынаўся новы 
цыкл жыцця прыроды, суаднесены з цыклам чалавечага жыцця. 

У час Раства Хрыстова мы ўслаўляем Хрыста-немаўля, а 
пазнейшыя святы — Вадохрышча (6 студзеня) і Стрэчанне (2 лютага) 
— звязваюцца з дзяцінствам Хрыста, яго хрышчэннем, але 
адначасова і з маладым сонцам. 

Многія людзі з цяжкасцю разумеюць ідэю атаясамлення Хрыста з 
сонцам. Тут неабходна ўзняцца над матэрыяльнымі, фізічнымі 
рэаліямі і як бы перавесці свядомасць у іншы духоўны план. Калі 
прызнаць наяўнасць душы ў кожнай істоце, у кожным прадмеце і 
з'яве (а нашы продкі менавіта так успрымалі прыроду — адухаўлялі 
яе), дык адсюль вынікае лагічная выснова, што самая вялікая душа, 
самая высокая духоўнасць заключана ў тым, што з'яўляецца вытокам 
усяго жыцця на Зямлі,— у самім Сонцы. Сонца ёсць фізічнае цела 
ўсясветнага, духоўнага Хрыста. Ён заўсёды нараджаецца ад Дзевы, 
але ад нябеснай Дзевы. Іншая справа з зямлёю. 

Зямля сама зімою як бы памірае і адраджаецца зноў вясною. Да 
Звеставання (Дабравесця) зямлю нельга чапаць — капаць яе, 
высаджваць расаду ці дрэвы, ладзіць платы і загарадкі: усё роўна 
зямля яшчэ няплодная. Але вясна ж пачалася! Народ адзначае яе 
пачатак вясёлай Масленіцай — святам спрадвеку язычніцкім. 

                                                                                                
13 дзён пазней). Вадохрышча святкуецца адпаведна 6 студзеня каталікамі і 19 (6+13) студзеня праваслаўнымі. Далей 
даты свят падаюцца па новым стылі. 



Магчыма, гэта рэшткі ранейшага веснавога светкавання новага года. 
Характэрна, што Масленіца прысвечана не толькі адроджанаму сонцу 
(яго сімвалізуюць бліны), але і маладым мужу і жонцы, што толькі 
пажаніліся ў гэты Мясаед. Мноства сёння жартаўлівых, а раней, 
безумоўна, сур'ёзных магічных абрадаў было прысвечана ім, бо яны ж 
патэнцыяльна неслі магчымасць зараджэння новага жыцця. Але тут 
падкрэсліваецца менавіта патэнцыя, здольнасць. Адсюль дастаткова 
нявінныя эратычныя сімвалы накшталт пацалункаў. 

Язычніцкае Гуканне вясны супадае па часе з Дабравесцем — 
трэцім па значэнні святам у хрысціянскім календары пасля Вялікадня 
і Раства Хрыстова Архангел Гаўрыіл паведамляе Прачыстай Дзеве 
Марыі пра будучае нараджэнне ёю Выратавальніка, і ў той жа дзень 
адбываецца зачацце ад Святога Духа. Пры гэтым Дзева Марыя 
застаецца цнатліваю. Ад Сонца набрыньвае і зямля, робіцца 
цяжарнаю, плоднаю. Дабравесце святкуецца штогод 25 сакавіка (у 
праваслаўных — 7 красавіка). Красавік — пачатак, кажучы па-
навуковаму, вегетацыйнай вясны, якую сімвалізуюць вярба і 
прысвечанае ёй свята Вербніца. Красавік — і вясна вады, бо, паводле 
народных уяўленняў, зямля заўсёды была Маці-сыра-зямля, плоднаю 
яна рабілася толькі пры наяўнасці плацэнты — вады. 

Асабліва карысныя ў красавіку бярозавік і талая вада — снежніца. 
Яе п'юць птушкі і жывёлы непасрэдна з лужын. Снежніца зберагае 
структуру лёду, а такая структура спрыяе нейкім важным 
біяхімічным працэсам. Можа, гэта і ёсць «жывая вада» з казак? 

На красавік у нашых продкаў прыходзіліся многія ачышчальныя 
абрады, звязаныя галоўным чынам з вадою. Вадою — першай 
навальніцай — ачышчалася зямля, вадою і чалавек чысціў дом свой, 
прадметы хатняга ўжытку, самога сябе. Ачышчэнне было неабходна 
пасля доўгага, цяжкога зімовага існавання сярод сіл змроку, цемры, 
смерці. Ачышчэнне было неабходна перад пачаткам палявых работ — 
да святой зямлі інакш нельга было падступіцца. Вось чаму такое 
важнае свята перад Вялікаднём — Чысты чацвер. Уласна, ачышчэн-
ню прысвечаны ўвесь Вялікі Пост. Ачышчэнне цела папярэднічае дню 
ўваскрэсення Хрыста, якое ёсць — на духоўным плане — ачышчэнне і 
адраджэнне душы чалавека. Вялікдзень — вялікі дзень выратавання і 
аднаўлення ўсёй зямлі і душы чалавечай. 

Як і падчас Каляд, на Вялікдзень адбываецца магічнае знітаванне 
розных светаў: зямнога і нябеснага, смерці і жыцця. Замыкаецца пра-
стора: тое, што адбывалася на Галгофе, адбываецца ўсюды; замыка-
ецца час: адразу пасля смерці — новае нараджэнне. Прасторава-
часавы кантынуум (пастаянны, бесперапынны працэс) сімвалічна 



выражаны ў яечку, важнейшым літургічным сімвале: свет, акроплены 
крывёю Хрыста, адраджаецца да новага жыцця. 

Са шчырай веры беларусаў у знітаванасць свету нашага з тым 
светам узнікла народнае паданне, быццам у Велікодную ноч можна 
ўбачыць душы продкаў, якія моляцца ў царкве пасля жывых людзей. 
Кажуць, у такі таемны час (а гэта ўжо жыццё, эрас) абавязкова 
спраўджваюцца ўсе звычайныя любоўныя прыкметы: напрыклад, калі 
засвярбіць брыво — чакай сустрэчы з каханым (ці каханай), калі вус-
ны — будзеш цалавацца. 

На Беларусі на Велікодны1 сямік (сем дзён свят) быў распаўсю-
джаны абрад валачобніцтва. Зберагліся шматлікія валачобныя песні. 
Але што характэрна: на Каляды па вёсцы хадзіла ў асноўным моладзь, 
а на Вялікдзень — і жанчыны (у некаторых рэгіёнах — толькі муж-
чыны), але ні ў якім разе не дзяўчаты. Такая забарона можа быць 
растлумачана толькі, калі ўзяць пад увагу сімвалічны стан зямлі, якая 
на гэты час лічылася ўжо цяжарнаю. Дарэчы, на Вялікдзень яшчэ і 
гойдаліся на арэлях, што, кажуць, павінна было садзейнічаць росту 
раслін: чым вышэй ляцяць арэлі, тым лягчэй і збажыне падняцца 
ўгару. І, нарэшце, абавязковым быў абрадавы хлеб — куліч або пасха. 
Звычай есці яго намнога больш старажытны, чым сам хрысціянскі 
Вялікдзень. Але цікавая заканамернасць: на пачатку цыкла, у час 
Каляд, на стол пад абрус падсцілаюць ці то сена, ці то салому ад 
апошняга снапа ўраджаю. А сена, салома ёсць сімвал смерці травы, 
коласа. Такім чынам, як бы смерць расліны, якая падтрымлівае 
жыццё жывёл, людзей, была падсцелеш ў яслях пад целам толькі што 
народжанага Хрыста. Але перш чым будуць кінуты новыя зярняты ў 
раллю, селянін услаўляе хлеб на кожнае свята: на Масленіцу пякуцца 
бліны, на Саракі (пара веснавога раўнадзенства) — печыва ў выглядзе 
птушак (сімвал узыходжання душы), нарэшце, на Вялікдзень выпяка-
ецца самы пышны, самы прыгожы, які толькі можна ўявіць, хлеб. 

Вялікаднём заканчваўся важны цыкл веснавых свят, звязаных з 
астранамічным новым годам, днём веснавога раўнадзенства, з 
пачаткам сельскагаспадарчых работ, з адраджэннем зямлі і душы 
чалавека. Май і часткова чэрвень — час пераходу ад вясны да лета, 
час знаходжання яшчэ на зямлі нябеснага Хрыста. Па логіцы рэчаў, 
калі б дзень святкавання Пасхі быў замацаваны за яе пастаяннай 
датай, то Хрыстос павінен быў бы знаходзіцца на Зямлі аж да 
Купалля як важнейшага пункта жыцця сонечнага бога. Купала-Сонца 
з гэтага моманту паварочвае на зіму астранамічна, і ў гэты ж час 

                                       
1 Валачобніцтва было і ў сербаў, а таксама ў некаторых раёнах Расіі, памежных з Беларуссю. 



святкуецца Узнясенне Хрыста на неба. Але ж Купала — і бог Сонца, і 
бог расліннасці, ён працягвае апекаваць паспяховае даспяванне 
зямных пладоў. Увогуле, зямля настолькі набіраецца да Купалля эне-
ргіі сонца, што ўжо з сярэдзіны лета пачынае яе аддаваць — згадаем, 
для прыкладу, кветкі сланечніка, ружовыя яблыкі і памідоры, залатое 
калоссе... Натуральна, што з сярэдзіны жніўня ўзрастае значэнне жа-
ночага пачатку — у прыродзе выспяваюць плады. У часы Антычнасці 
ў жніўні адзначаліся святы ў гонар розных язычніцкіх багінь. 

У каталіцкіх і пратэстанцкіх краінах 15 жніўня памятаюць як 
дзень Успення Святой Марыі. З гэтае пары пачынаецца перыяд 
«жаночых свят». Асвячалі ў жніўні дары зямлі — кветкі, мёд, яблыкі, 
арэхі. У праваслаўных беларусаў Успенне Багародзіцы (або Вялікая 
Прачыстая) цяпер прыпадае на 28 жніўня. І амаль ва ўсіх рэгіёнах 
гэта вялікае свята супадае з часам дажынак: «Прыйшла Прачыстая — 
стала поле чыстае». Маці-зямля, якая атаясамліваецца з Багародзіцаю, 
як бы памірае, аддаючы сябе (матэрыяльна — у выглядзе пладоў) 
людзям. Яе Сын, Хрыстос, дары Маці асвячае. 

Праз месяц — 14 верасня — адзначаецца свята Здзвіжанне Кры-
жа Хрыстова (сімвал пакут; праваслаўныя святкуюць яго 27 верасня). 
Гэта час, калі адбываецца «закрыванне зямлі» на зіму. Птушкі адлята-
юць у вырай. У лесе, кажуць, у гэты час вялікі збор змей. Памірае ра-
сліннасць. Тыя ж расліны, якія яшчэ не засыхаюць, у некаторых мяс-
цовасцях лічацца нячыстымі. Завяршаецца яшчэ адзін круг быцця. 

Дарэчы, у кельтаў, старажытнага народа Заходняй Еўропы, год 
падзяляўся на два сезоны: першы пачынаўся 1 мая, другі — 1 
лістапада. І сёння ў еўрапейскіх краінах 1 лістапада — Дзень Усіх 
Святых, а 2 лістапада — Дзень ушанавання памерлых — важнейшы 
рубеж года, пачатак зімы. Продкі еўрапейцаў, язычнікі па веравыз-
нанні, у гэты час хавалі свайго бога прыроды, які мае здольнасць 
паміраць і ўваскрасаць. 
 
 

САЛЯРНЫЯ МІФЫ 
 
Асваенне агню — самае вялікае праяўленне чалавечага генію. Для 

таго каб здабыць і працяглы час падтрымліваць агонь, неабходны 
даволі развіты інтэлект. Культ агню і сонца прыводзіў да паступовага, 
вельмі павольнага, але няўхільнага выспявання перадумоў для наза-
пашвання астранамічных, хімічных, арыфметычных, геаметрычных і 
біялагічных ведаў. Як і ад сонца, ад агню людзі чакалі перш за ўсё 



цяпла і святла, але з цягам часу паняцці набывалі ўсё больш глыбокі 
сэнс. 
 

Агонь і сонца 
 
Сонца — нябесны агонь: такі універсальны і зыходны матыў 

першабытнай міфалогіі літаральна ва ўсім свеце. Аналогіі паміж 
сонцам і агнём падказвалі першабытнаму чалавеку сувязі паміж 
зямнымі і нябеснымі з'явамі. У скандынаўскай міфалогіі менавіта з 
зямнога агню багі ствараюць Сонца1. 

Вячэрняе сонца на даляглядзе і полымя вогнішча, якое дагарае, 
былі чырвонымі (дзень жа спрадаўна ўспрымаўся як белы). А пасля 
надыходзіў змрок, поўны небяспекі і невядомых пагроз. Чырвонае і 
чорнае — антыподы: пад чырвоным разумелася цяпло, жыццё, 
дабрабыт; пад чорным — холад, цемра, смерць. Нездарма першыя 
фарбы, якімі малявалі людзі каменнага веку,— чырвоныя і чорныя. 
Мы пісалі ўжо, што трыкалор (белы, чырвоны, чорны) — універсальны 
код чалавечай культуры. 

Некаторыя вучоныя мяркуюць, што першыя імкненні збудаваць 
нешта накшталт сценак жытла ў людзей узніклі з жадання абараніць 
менавіта агонь (а не сябе) ад ветру, снегу, дажджу. Таму тыповая 
канструкцыя ў выглядзе конуса найлепш адпавядала канфігурацыі 
той прасторы, у якой «жыло» полымя. З такога жылля вакол вогнішча, 
магчыма, узнікла ідэя юрты, чума ці будана з вецця ў нашых 
продкаў-славян. 

Асваенне чалавекам двуадзінства (агонь і жыллё), магчыма, 
садзейнічала і ўзнікненню жывапісу. Леанарда да Вінчы лічыў, што 
першыя малюнкі былі падказаны менавіта агнём, які праектаваў цені 
ад прадметаў на сцены пячоры,— абводзячы цень-сілуэт, чалавек 
атрымліваў контур асветленага прадмета. 

Вогненна-сонечныя вытокі жывапісу і архітэктуры родняць гэтыя 
віды мастацтва з усім, што сілаю ведаў стваралася ў далейшым на 
зямлі,— ад вытворчасці керамікі і металаў да тэрмаядзернай рэакцыі 
і лазера. 

Агонь адганяў звяроў, ён саграваў не толькі фізічна, але ствараў 
асаблівую «атмасферу» для калектыву, аб'ядноўваў людзей. Каля 
вогнішча яны абменьваліся думкамі, пачуццямі, спявалі і танцавалі. 
Каля вогнішча нарадзілася сям'я і пачала фарміравацца мараль. 

                                       
1 Скандинавские сказания. М., 1988. С. 11. 



У антычнай Грэцыі адной з алімпійскіх багінь была Гестыя (у 
Старажытным Рыме — Веста), якая ахоўвала свяшчэнны ачаг кожнай 
сям'і, кожнага горада і ўсяго народа. Яе алтар у Дэльфах быў 
агульным ачагом Элады (адначасова гэта галоўны храм бога Сонца — 
Апалона), і яго ўшаноўвалі намнога больш, чым алтар, здавалася б, 
галоўнага алімпійскага бога Зеўса. Гестыі прыносілі першыя ахвяры 
на святах. Гэта гаворыць пра мудрасць грэкаў, якія шанавалі ў 
вобразе вялікай багіні перш за ўсё сям'ю, затым — грамаду, абшчыну, 
затым — Айчыну. 

На алтары агонь павінен быў гарэць удзень і ўночы: грэкі верылі, 
што лёс горада спалучаны з гэтым ачагом. Агонь зямлі тут — сімвал 
агню нябеснага, сонечнага. Як толькі з горада, здаралася, выганялі 
ворага, то ўсе сямейныя ачагі затушвалі і запальвалі зноў ад сонца, 
справядліва лічачы, што вораг спаганіў іх сваёй прысутнасцю. 
Мудрая духоўная гігіена... 

Кожная сям'я запальвала ачаг вуголлямі з агульнага ачага горада. 
Калі патухаў ачаг, то небяспека загінуць падсцерагала сям'ю. У грэкаў 
паняцці «патухлы агонь» і «заняпалы род» былі тоеснымі. У славянскіх 
казках многа герояў з імёнамі ці прозвішчамі ад кораняў «попел» ці 
«печ»: Іван Папялоў, Запечны, Мацюша Попельны, Папялушка. Яны 
адлюстроўваюць ідэю агню з сямейнага ачага і, па сутнасці, 
адыгрываюць святланосную ролю. 

Агонь у ачагу ёсць сімвал і таго агню, які гарыць у нашых сэрцах, 
агню, што мацней за смерць,— любові. Круг сімвалізуе сабою агонь 
сонца, а таксама сям'ю (адсюль пярсцёнкі жаніха і нявесты, вянцы 
падчас вянчання). У крузе павінна быць згода. У індаеўрапейскіх 
народаў круг увасабляе ідэю сям'і. Адсюль жа — круг алімпійскіх 
багоў або Круглы стол караля Аргура (у кельтаў). Або круг Казакаў. Або 
Веча. Дарэчы, князь у нашых далёкіх продкаў быў ахоўнікам агню, 
абаронцам ачага. Язычніцкія капішчы1 — заўсёды круглыя. Найбольш 
яркі прыклад — Стоўхендж у Англіі. 

У агні, сонцы, сям'і праяўляецца незнішчальнасць самога жыцця. 
Сям'я — адна з самых загадкавых з'яў на Зямлі: значэнне яе сакра-
льнае, бо стваралася яна пад дыктоўку самой Прыроды. 

Любові няма дзе навучыцца — толькі ў сям'і. Вось чаму ідэальны 
малюнак светабудовы — на ўзор сям'і — «Святая сям'я». Самы нату-
ральны ланцуг сувязей: Я — Сям'я (сем «я») — Род — Народ — Радзіма 
— Зямля — Сусвет. 

                                       
1 Капішча — культавае збудаванне язычнікаў. 



Для Сцяга Міру Мікалай Рэрых1 абраў знак тры чырвоныя кругі на 
белым фоне, заключаныя ў адзін вялікі круг. Адно з прачытанняў 
гэтага даволі глыбокага сімвала — адзінства мінулых, сучасных і 
будучых дасягненняў чалавецтва — увасабленне вечнай пераемнасці 
пакаленняў, бо круг спрадвеку азначаў і вечнасць... 

Паводле Рэрыха, круг, які бярэ пачатак ад сонца, ёсць знак 
культуры. Культура — тое, што аб'ядноўвае людзей. Дарэчы, вось пры-
кмета, паводле якой лёгка адрозніць культуру ад псеўдакультуры, ча-
лавека культурнага ад некультурнага. Чым вышэй культура (чалавека 
ці народа), тым больш відавочна праяўляецца ў іх — у чалавеку, у 
народзе — шчырае міралюбства, памяркоўнасць, павага да суседзяў і 
— пры ўсёй любові да свайго — імкненне да спагнання іншых 
культур. 

Культ агню-сонца ёсць пачатак і аснова чалавечай Культуры. 
 

Два Сонцы? 
 
Ёсць меркаванні некаторых вучоных, што ў нашага Сонца ёсць... 

браг. Гэта быццам парныя зоркі, якія круцяцца вакол агульнага для іх 
цэнтра. Другое Сонца, што атрымала назву Немезіда (у антычнай 
міфалогіі — дачка Ночы, багіня справядлівасці), рухаецца па вельмі 
выцягнутай эліптычнай арбіце, і перыяд яго абарачэння доўжыцца 
ажно 26 млн. гадоў. Сёння Немезіда знаходзіцца ў найбольш 
аддаленым ад нас пункце сваёй арбіты. 

У навуковай літаратуры сустракаецца інфармацыя, быццам на 
Зямлі сем разоў былі масавыя выміранні жывых істот. Прасачылі 
цыклічнасць выміранняў — якраз праз кожныя 26-27 млн. гадоў. 
Напрыклад, 65 млн. гадоў таму вымерлі дыназаўры. А здарылася гэта 
як быццам ад бамбавання Зямлі каметамі. Недзе на далёкай 
перыферыі Сонечнай сістэмы знаходзіцца цэлае воблака камет. Яго 
адкрыў галандскі вучоны Аарт. Калі Немезіда і сапраўды існуе, дык 
раз у 26 млн. гадоў яна ўрываецца ў каметнае скопішча. У выніку 
каметы зрываюцца са сваіх звычайных арбіт і пачынаюць 
разлятацца, дасягаючы часам і Зямлі. Заўважым, што людзі на 
працягу ўсёй сваёй гісторыі найбольш баяліся якраз камет. 

                                       
1 У перакладзе са старажытнаскандынаўскай мовы прозвішча Рэрых азначае багаты (rich) славаю (го). Дарэчы, сам 
Мікалай Канстанцінавіч падпісваў свае карціны і як Rorich, і як Roerich, і як Рерих. Магчыма, практыка напісання 
«е» замест «ё» ў рускай мове прывяла да таго, што пашырылася недакладнае напісанне і вымаўленне прозвішча Рерих 
замест правільнага Рёрих. «Вялікая Савецкая Энцыклапедыя» (У 30 т. М., 1975. Т. 22. С. 42) падае прозвішча як 
Рерих, Рерих, а «Беларуская Савецкая Энцыклапедыя» (У 12 т. Мн., 1973. Т. 9. С. 152) — як Рорых (Рэрых). 



Ёсць яшчэ адна тэорыя — можна лічыць яе сучасным навуковым 
міфам. Версію пра два Сонцы выказаў украінскі вучоны і пісьменнік 
Алесь Берднік. Ён зыходзіў з таго, што сёння на нашай планеце 
адсутнічае жыццятворчасць. Новыя віды не нараджаюцца, вучоныя 
не ведаюць ніводнага факта пераходу «мёртвага» ў «жывое». А як жа ў 
такім выпадку першапачаткова ўзнікла такая каласальная колькасць 
відаў раслін і жывёл? Як пачаў працаваць зямны «інкубатар», калі ён 
не працуе цяпер? 

Відаць, сёння на Зямлі для жыццятворчасці не хапае энергіі. Але 
некалі тут, як і па ўсёй Сонечнай сістэме, жыццё буяла, бо было ў ёй 
два Сонцы: наша, тады чырвонае — Гор, Геліяс, Дажбог; Сур'я, і 
аддаленае, але намнога большае — Люцыпар, Ра, Рах, Страх, Семяр, 
Рай (мы прыводзім назвы, якія існавалі ў многіх народаў). У большасці 
міфалагічных сістэм свету гаворыцца пра таямнічую зорку, якая ў 
нейкую ліхую гадзіну прапала назаўсёды. 

Сапраўды, як магло здарыцца, што Першародны Люцыпар (а яго 
імя азначае: Той, хто нясе святло) стаў страшным Князем Цемры, 
Грэшным упалым анёлам? Не толькі Біблія, але і вераванні іншых 
народаў данеслі да нас міфы пра нейкія грандыёзныя касмічныя 
катастрофы: сусветныя патопы, барацьбу тытанаў і багоў у Грэцыі, 
дэваў і асураў у Персіі ды Індыі. 

У самых старажытных казках славян згадваецца пра царства Раха 
(пазней Страха), Рахові, Рахці, калі на небе можна было бачыць не 
толькі барвовы дыск Ярылы, але і вясёлкавае кола Семяра (адсюль 
успамін у песнях пра «семіярнасць»). Прыкладна тое ж гаворыцца ў 
міфе старажытных арыяў пра дэманаў Раху (славянскі Рах!), якому 
Віціну (адзін з вярхоўных багоў індуізму) адсек галаву: цела дракона 
рассыпалася ў космасе, а бессмяротная галава засталася на небе, 
перыядычна пагражаючы Сонцу і Месяцу1. У мангольскай міфалогіі 
бессмяротная галава дэмана Арахі таксама перыядычна глытае 
Сонца. Ёсць старажытны шаманскі заклік да шэсцьдзесят адной 
зоркі, якія падначалены Рэху2. 

У нейкі страшны момант жыцця Галактыкі вясёлкавае сонца 
Люцыпар (Ра, Рах, Раху) калапсуе3 і ператвараецца ў Чорную Дзірку — 
робіцца Князем Цемры. Такая кашмарная касмічная катастрофа 
кардынальна змяняе жыццё ва ўсёй Сонечнай сістэме: гіне планета 

                                       
1 Бердник О. Падение Люцифера // Нева. 1990. № 2. 
2 Мифы народов мира: Энциклопедия в 2-х т. М., 1988. Т. 2. С. 372. 
3 Калапс — ад лац. collapsus — саслабелы, апалы; гравітацыйным калапсам, ці калапсам зоркі, называецца 
катастрафічнае сцісканне масіўнай зоркі пад дзейнасцю сіл цягнення пасля вычарпанаці ў яе нетрах крыніц 
ядзернай энергіі (спынення тэрмаядзерных рэакцый), што прыводзіць да нараджэння нейтроннай зоркі (пульсара) 
альбо «чорнай дзіркі» (калапсара) — у залежнасці ад першапачатковай масы зоркі. 



Фаэтон паміж Марсам і Юпітэрам (пра гэта расказваецца ў вядомым 
антычным міфе, ад яе застаецца пояс астэроідаў), Зямля захоплівае 
Месяц, касмічная хваля «здзьмухвае» атмасферу Марса, вось Урана 
нахіляецца — і ён пачынае аббягаць Сонца пад прамым вуглом да 
плоскасці экліптыкі, Плутон набывае залішне выцягнутую арбіту і г. д. 
Само Сонца ў выніку гравітацыйнага смерчу скідвае сваю барвовую 
абалонку і становіцца Жоўтым Карлікам (ёсць такі тэрмін у 
астраноміі). Дарэчы, вучоны і пісьменнік, вядомы фантаст Іван Яф-
рэмаў яшчэ гадоў трыццаць таму выказаў думку, што чорныя з сіня-
ватым адлівам валасы ў людзей многіх народаў мангольскага і дра-
відскага кораня — рэшткі надзвычай глыбокай старажытнасці, калі 
чамусьці павялічылася кароткахвалевая радыяцыя Сонца або блізка 
ад Зямлі ўспыхнула звышновая1 зорка2. 

Але з гэтага, а таксама з міфаў вынікае, што людзі жылі і да 
касмічнай катастрофы. Так, жылі, сцвярджаюць тэосафы, многія 
пісьменнікі, а сёння ўжо і некаторыя вучоныя, якія сур'ёзна ставяцца 
да старажытных міфаў. Іншая справа, што ў выніку касмічнага 
катаклізму, які застаўся ў памяці як першабытны Хаос, разумныя 
істоты дэградавалі, бо трапілі ў залішне экстрэмальныя ўмовы. Жыц-
цятворчасць Геі закончылася, хаця Зямля-планета ўсё ж аказалася ў 
найбольш спрыяльных умовах з усіх планет Сонечнай сістэмы: жыццё 
на ёй працягвалася, але ўжо ў іншых формах. Ці не быў вобраз 
тытана Праметэя (ці волатаў у беларускіх казках) сімвалам тых істот, 
што жылі да катастрофы (неабавязкова толькі на нашай планеце) і 
перадалі агонь розуму, гэту своеасаблівую эстафету, людзям Зямлі? 

На працягу доўгай гісторыі ў зямлян не выветрылася памяць пра 
былы «залаты век», пра сусветны патоп, з якога, па сутнасці, пачаўся 
новы адлік часу, і пра будучы канец свету. Інакш кажучы, або страх, 
зберажоны генетычнай памяццю, або сапраўднае веданне-яснабачан-
не пра Страшны Суд, які чакае ўсіх нас (пра што найбольш ярка 
апавядае Апакаліпсіс Бібліі), працягваюць жыць у свядомасці людзей. 

Сапраўды, Люцыпар патух, але застаўся Князем Цемры, інакш ка-
жучы, Чорнай Дзіркай. Сонечная сістэма па гіганцкай спіралі кру-
жыцца вакол яе, і гэтая спіраль звужаецца (так званая працэсія), у 
сувязі з чым Сонца кожныя 2160 гадоў аказваецца ў іншым знаку 
Задыяка ў час веснавога раўнадзенства: пакуль — у знаку Рыб, але з 
2003 г. пачынаецца эра Вадалея. А ці не засмоктвае Сонечную сістэму 
страшэнная гравітацыйная бездань? Успомнім грэчаскі міф пра Тар-

                                       
1 Звышновая зорка — зорка, якая ў выніку катастрафічнага выбуху набывае каласальнае павелічэнне бляску. 
2 Ефремов И. Лезвие бритвы / Зб. тв.: У 3 т. М., 1975. Т. 3. Кн. 1. С. 636. 



тар, у якім назаўсёды зніклі першыя параджэнні Урана. Гэта зусім не 
тое, што падземнае царства Аіда (Плутона) для душ памерлых. Але дзе 
ж знаходзіцца Тартар, што гэта? Сама сутнасць Крона (Хронаса)-Часу 
з'яўляецца вынікам пагружэння нашага касмічнага рэгіёна ў глыбіні 
Тартара, у зорную пашчу. Нездарма Крон назаўсёды пазбаўляе Урана-
Неба магчымасці дзетанараджэння, магчымасці ствараць жыццё... 

Магчыма, згаданыя міфы сапраўды гавораць пра вялікія касміч-
ныя катастрофы і нават пра тое, што чакае Сонечную сістэму 
наперадзе. 
 

Салярны культ Старажытнага Егіпта і славянскі фальклор 
 
Але звернемся да нашага (адзінага, што засталося) Сонца, дзяку-

ючы якому не перапыняецца жыццё, квітнее расліннасць, нараджа-
юцца, няхай не новыя віды, але ўсё новыя пакаленні звыклых нам 
відаў: раслін, жывёл, людзей. 

Савецкія (а сёння — расейскія) міфолагі лічаць сонечныя (саля-
рныя, ад лац. Sol — Сонца) міфы не такімі ўжо архаічнымі ў 
параўнанні з міфамі лунарнымі: на іх думку, ушанаванне Сонца 
звязана ўжо з развітым патрыярхатам, дзяржаўнасцю, культам цароў. 
Але ж былі і надзвычай старажытная рэлігія Егіпта, а таксама куль-
тура Трыполля (яна існавала часткова нават на нашай тэрыторыі, ва 
ўсялякім разе на тэрыторыі суседняй Украіны яшчэ ў IV тыс. да н. э.), 
якая з'яўляецца ў сваю чаргу рэліктам яшчэ больш старажытнай вялі-
кай земляробчай культуры Балкан і Усходняй Еўропы VIII тыс. да н. э. 

З усіх шматлікіх багоў Старажытнага Егіпта галоўным традыцый-
на лічыўся бог Сонца Ра, прычым вытокі салярнага монатэізму неаб-
ходна шукаць далёка ў глыбіні часоў. Звернем увагу на падабенства 
імёнаў: старажытнаегіпецкага Ра і старажытнаарыйскіх, а таксама 
мангольскіх Рах, Раху, Арахі. Дзіўна, вялікая еўрапейская рака Волга ў 
старажытнасці называлася Ра. 

Сонца Ра ў Егіпце — таксама паняцце надзвычай старажытнае, 
прычым пазней на працягу гісторыі ўзнікалі іншыя назвы Сонца — 
Атум, Амон, Атон, але ўсё роўна назва Ра прысутнічала нязменна, 
толькі дадавалася да новых: напрыклад, Амон-Ра. Усе фараоны Егіпта 
лічыліся «сынамі Ра»1. 

Дазволім сабе выказаць думку, што Ра — назва загінуўшага 
вясёлкавага сонца, якая потым была прысвоена нашаму Сонцу — 

                                       
1 Ад Сонца выводзілі свае царскія дынастыі старажытныя інкі ў Паўднёвай Амерыцы, індыйскія раджы, кітайскія 
багдыханы, славянскія князі («Слова пра паход Ігаравы»). Сёння «сынам Сонца» лічыцца японскі імператар. 



залатому. Дарэчы, імя аднаго з ранніх фараонаў Джосера (існуе яго 
велізарная шматступенная піраміда) азначае «Сонца ў золаце». Сонца 
атаясамлівалася з золатам (праўда, у імені Джосера закладзены больш 
глыбокі сэнс) і ва ўсіх іншых народаў, асабліва ў Еўразіі. 

Выключны факт у гісторыі чалавечай цывілізацыі — спроба ўвесці 
адзінабожжа (монатэізм) у сярэдзіне ІІ тыс. да н. э.— задоўга да 
прарока Майсея. Гэту спробу зрабіў фараон Аменхатэп IV (больш 
вядомы як Эхнатон), які правёў рэлігійную рэформу і замяніў 
шматлікіх багоў (безумоўна, татэмных бажкоў розных плямёнаў) 
культам аднаго толькі Сонца — Атона — Ра. Такім чынам ён вярнуў 
Егіпту яго спрадвечны салярны монатэізм і адначасова вызваліў 
рэлігію ад міфалагічнага «баласту»1. 

Рэформа Эхнатона, здавалася б, закончылася няўдачай: пасля яго 
смерці Егіпет вярнуўся да ўшанавання старых багоў, часта зааморф-
ных (у выглядзе жывёл). Але ўсё роўна Сонца-Амон застаўся вярхоў-
ным Богам. Усё часцей ён пачынае ўхваляцца ў гімнах як Бог адзіны, 
спрадвечны, сутнасць якога невядомая і неспасцігальная і праяўленні 
якога — усе іншыя багі. У такіх абставінах адбывалася станаўленне 
светапогляду прарока Майсея, які — не будзем забываць — сорак 
гадоў быў егіпецкім жрацом. 

У мастацтве Егіпта ўсіх эпох выявы Сонца шматлікія і разнастай-
ныя: чырвоны ці залаты дыск, дыск з крылцамі, вялікае вока, дыск з 
доўгімі промнямі, на канцах якіх стылізаваныя далонькі... Дыск — 
гэта бацька Ра, промні — сын Гор. А што ж такое ручкі-далонькі? 

Паводле старажытных уяўленняў егіпцян, днём Сонца падарож-
нічае па небе (на калясніцы, запрэжанай белымі ці залатымі коньмі), а 
ноччу — на чоўне — па падземным Ніле ў царстве цемры і холаду. Тут 
на шляху Сонца паўстаюць шматлікія перашкоды, у выніку пера-
адолення якіх яно ўсё больш губляе сваю энергію і вось-вось, здаецца, 
памрэ. Але апоўначы адбываецца чароўнае адраджэнне Сонца: ёсць 
там таямнічы выток, які дае новую энергію начному Сонцу,— 
Сонечная Маці. Імя той вялікай спараджальнай сілы — Фенікс — 
першапачаткова было жаночага роду. Ручкі-далонькі на промнях і 
ёсць вялікая мацярынская гаючая сіла, якая дае, дорыць энергію 
кожнаму2. 

Пазней жаночая сутнасць сілы Фенікс забылася, часткова яе 
функцыі ўзяла на сябе вялікая егіпецкая багіня Ісіда. Але застаўся 
надзвычай прыгожы міф пра птушку Фенікс, якая спальвае сама 
                                       
1 Древние цивилизации. С. 58—59. 
2 Пра маці Сонца гаворыцца ў некаторых славянскіх казках, напрыклад у беларускай «Агонь у сэрцы, а розум у 
галаве». 



сябе, а пасля адраджаецца з попелу такой самай, як і была, і ніколі не 
можа канчаткова памерці. У пазнейшай культурнай традыцыі пад 
паняццем «Фенікс» пачалі разумець увогуле сонца, якое памірае ноччу, 
але адраджаецца: кожную раніцу ўстае такім жа яркім, жыват-
ворным, ззяючым1. Ранішняе сонца ўвасаблялася Горам-сокалам. 

Характэрна, што ў духоўных гімнах расейскіх духабораў2 сімвалам 
Сонца таксама быў сокал. Але найбольшую сувязь з традыцыямі Егі-
пта захоўвае цудоўная казка пра Фініста — яснага сокала, у вобразе 
якога злілося ўяўленне і пра Гора-сокала, і пра Фенікс — сонечную 
маці3. У казцы, вядомай і беларусам, Фініст днём ператвараецца ў 
пяро (гэта прамень, што падае ў акно), а ноччу — у цудоўнага царэ-
віча. Зайздроснае і зласлівае стаўленне да яго з боку родзічаў нявесты 
прыводзіць да таго, што Фініст адлятае ў трыдзесятае царства (знік-
ненне Сонца зімою), дзе, пасля доўгіх падарожжаў і пакут дзяўчыны, 
закаханыя сустракаюцца4. 

Не толькі Фініст, але і Жар-птушка (у Петруся Броўкі: «Сонца за 
борам жар-птушкай садзіцца...»), і птушка Рарог, якая стала эмблемай 
князя Рурыка, і Залаты Пеўнік, які ўзгадваецца ў многіх загадках 
(«Сядзіць певень на вярбе, звесіў косы да зямлі»), увасабляюць ў 
славян Сонца. Пра тое, як своеасабліва трансфармуюцца народныя 
касмаганічныя ўяўленні на працягу тысячагоддзяў і пераплятаюцца з 
побытавымі матывамі, сведчыць беларуская казка «Залатое пяро». 
Там Іванька падняў на дарозе ззяючае пяро (прамень) і аднёс пану, 
затым па загадзе пана злавіў і залатую птушку, што згубіла пяро. У 
выніку ў пана пагніло сена, бо птушка — у палоне, значыць, сонца на 
небе не было5. 

Па-філасофску ўвасабляе народныя ўяўленні пра згубленае пяро-
прамень Якуб Колас у прытчы пра блукаючы Прамень (паэма «Сымон-
музыка»), Прамень падарыў сваё святло хмарцы, а не зямлі, куды быў 
пасланы сонцам, і за тое 

Ён быў асуджан на выгнанне 
І на бясконцае блуканне 
Паміж нябёсаў і зямлі6. 

 

                                       
1 Чаму Фенікс — птушка? Таму што птушкі звязаны з небам, а значыць — з моцным, яркім сонцам. Сам бог Гор — 
таксама бог сонечны, малады, уяўляўся ў выглядзе сокала. У архітэктуры бога Гора (пад ім разумеўся сонечны 
прамень) сімвалізаваў абеліск — форма, створаная старажытнымі егіпцянамі і запазычаная пасля іншымі народамі. 
А вывезеныя егіпецкія абеліскі сёння ўпрыгожваюць цэнтральныя плошчы Рыма, Парыжа, Лондана. 
2 Духаборы — адна з сектаў, што ўзнікла ў Расеі напрыканцы XVIII — пачатку XIX стст. 
3 Лазарев Е. Египет и Русь: солнечная связь // Наука и религия. 1989. № 6. 
4 Чарадзейныя казкі. Ч. І. Мн., 1977. 
5 Чарадзейныя казкі. Ч. ІІ. Мн., 1978. 
6 Колас Я. Зб. тв: У 7 т. Мн., 1952. Т. 4. С. 325. 



Міфы еўразійскіх народаў пра Сонца 
 
Адзін з любімых эпітэтаў у народнай паэзіі ўсіх арыйскіх народаў 

— залаты — звязаны, безумоўна, з сонцам. Так, у індыйскай міфалогіі 
ў Варуны — залаты панцыр, у Індры — палац з золата, ва ўкраінскіх 
песнях — залатыя сталы, нажы, чаўны, сярпы, у летувіскіх — 
пярсцёнкі, падковы, ключы, сёдлы. І ўсюды залатыя калясніцы, на 
якіх падарожнічае Сонечны бог. 

Рускія вучоныя (В. Іваноў, У. Тапароў) звязваюць такую тропіку з 
даволі познім часам, калі золата стала самым дарагім металам. Аднак 
па-новаму бачыцца нам гэтае пытанне ў сувязі з археалагічнымі зна-
ходкамі апошніх гадоў. Так, пад балгарскім горадам Варнай раска-
паны некропаль, якому 8 тыс. гадоў. Усе рэчы там выключна залатыя, 
прычым многія звязаны з салярным культам, хаця захаваны былі, ула-
сна кажучы, на могілках. Але, як мы памятаем, паняцця абсалютнай 
смерці ў старажытных народаў не існавала: як адраджаецца сонца 
кожную раніцу, так і яны верылі ў сваё адраджэнне. 

Асабліва часта ў глыбокай старажытнасці Сонца выяўлялі ў выгля-
дзе быка, белага ці рыжага, зрэдку гэта былі толькі яго рогі, а паміж 
імі — дыск. Магчыма, атаясамленне быка ці тура (у казках: «тур — 
залатыя рогі») з Сонцам (а яно было практычна ва ўсіх народаў 
Еўропы і Блізкага Усходу) звязана з тым, што прыкладна з IV тыс. да 
н. э. час веснавога раўнадзенства пачаў прыпадаць на задыякальны 
знак Цялка. Космас у той час людзі падзялялі на тры сферы: Неба, 
Зямля і Падзем'е. Неба ўвасабляла Сонца-бык; Зямлю — Вялікая 
багіня Маці — жанчына; Падзем'е, якое часта разумелася як водная 
стыхія,— Пасейдон-Змей. 

Нармальны гаспадарчы цыкл, паводле ўяўленняў нашых продкаў-
земляробаў, мог ажыццяўляцца толькі тады, калі ўсе тры гэтыя 
персанажы знаходзіліся ў цесных стасунках. Вось чаму Вялікая багіня 
вясною ўступала ў свяшчэнны шлюб з быком-Сонцам, а восенню — са 
Змеем-вадою, у выніку чаго на свет нараджаліся расліны, жывёлы, 
людзі. Напрыклад, у найбольш старажытных міфах Індыі («Рыгведа») 
Зямлю Прытхіві пакрывае Неба Дыяўс у выглядзе быка. 

У межах гэтых уяўленняў робіцца зразумелым надзвычай пашы-
раны культ быка на востраве Крыт (а крыцкая цывілізацыя з'явілася 
асновай антычнай): у раскапаным палацы-лабірынце былі знойдзены 
велізарныя рогі, шматлікія фрэскі з выявамі быкоў, посуд у выглядзе 
рагоў ці галоў быка. Адзін з самых вядомых грэчаскіх міфаў — пра 
Мінатаўра, забітага сынам Зеўса Тэсеем. Адкуль узяўся пачварны 
Мінатаўр — напалову чалавек, напалову бык? Паводле міфа, Пасіфая, 



жонка цара Крыта (яна ж дачка Геліяса, бога Сонца), закахалася ў 
быка. Ад іх сувязі і нарадзіўся Мінатаўр, для якога вядомы вына-
ходнік і дойлід Антычнасці Дэдал пабудаваў лабірынт. Але забойства 
Мінатаўра магло азначаць канец касмічнай эры Цялка і пачатак эры 
Баранчыка (Авена) — па часе гэта якраз супадае. 

У культавай практыцы старажытных земляробчых народаў у 
якасці жонкі быка-Сонца і Змея-вады выступала жрыца ці проста 
прыгожая дзяўчына. Часта абрад заканчваўся трагічна: так, у многіх 
народаў Азіі яшчэ нядаўна існаваў звычай заручын самай прыгожай 
дзяўчыны вёскі са Змеем — захавальнікам вады. Яе саджалі на 
ўбраны кветкамі ложак і спускалі ў раку. Натуральна, ложак разам з 
нявестай Змея пагружаўся ў ваду. 

У фальклоры пазнейшага часу дзяўчыну ад злога Змея (Цмока) у 
апошні момант выратоўвае які-небудзь герой. Успомнім вызваленне 
Персеем Андрамеды, якая была прывязана на скале як ахвяра для 
Змея (ён выходзіў з мора). Падобныя на Персея асілкі сустракаюцца ў 
казках літаральна ўсіх народаў Еўразіі. Але не так было першапачат-
кова: раней такога вызваліцеля натоўп разадраў бы на кавалкі, бо ён 
ставіў пад пагрозу будучы ўраджай. 

У грэчаскай міфалогіі захаваліся шматлікія рэшткі (але толькі рэ-
шткі, у якіх ужо ўсё пераблытана) гэтых уяўленняў. Так, Геру часта 
ўяўлялі ў выглядзе каровы. На востраве Родас існаваў культ Зеўса, які 
ўспрымаўся вернікамі ў выглядзе быка. Зеўс мае выгляд быка і ў міфе 
пра выкраданне ім Еўропы. Бог Сонца Апалон, якому грэкі «перадалі» 
функцыі Геліяса (бога часоў матрыярхату), забівае залатымі стрэламі-
промнямі страшнага змея Піфона. Здавалася б, забіць змея — справа 
добрая, аднак, аказваецца, грэшная. Каб ачысціцца, Апалон пахаваў 
Піфона і над ім узвёў Дэльфійскі храм. Той жа Апалон восем гадоў 
пасвіў статак быкоў і кароў у цара Адмета. Статак быкоў пасвіў ён і 
пад Трояй. 

Акрамя вядомых тлумачэнняў міфаў пра сонечных багоў Геліяса і 
Апалона, што ёсць у многіх выданнях грэчаскай міфалогіі, мы даз-
волім сабе выказаць і іншыя меркаванні, звязаныя з салярным куль-
там. Ці не адлюстроўваюць дванаццаць подзвігаў Геракла — най-
больш вядомага героя Грэцыі — шлях сонца праз дванаццаць сузор'яў 
Задыяка: напрыклад, перамога над крыцкім быком — сузор'е Цялка; 
над немейскім ільвом — сузор'е Льва? Іншыя подзвігі могуць сімвалі-
заваць сабою найбольш старажытныя назвы сузор'яў, якія ў класіч-
ную эпоху (калі міфы ўжо апрацоўваліся пісьменнікамі) забыліся. 
Такая версія падказана нам ідэямі аднаго з найбольш значных 



вучоных-міфолагаў XIX ст. Аляксандра Афанасьева, які ўсе сюжэты 
славянскіх казак выводзіў з касмалагічных міфаў. 

Вядомы даследчык Э. Тайлар выказваў думку, што Арфей, які 
спускаўся ў Аід па Эўрыдыку,— гэта само Сонца, якое заходзіць і зноў 
выходзіць з Падзем'я1. Ці не так робіць і герой у славянскіх казках, які 
ў пошуках сваёй каханай адпраўляецца ў трыдзевятае царства, пад 
якім, безумоўна, разумеецца іншасвет (напрыклад, беларускія казкі 
«Прыгажуня-жонка», «Шкляныя горы», «Царэўна-жаба»). Дарэчы, і 
Апалон (параўнайма з Сонцам...) палову года праводзіць у паўночнай 
чароўнай краіне Гіпербарэі. 

Але ёсць у міфах і іншыя шукальнікі іншасвету — яны ідуць якраз 
да Сонца, туды, дзе заканчваюцца зямныя шляхі і пачынаецца 
цудоўная сонечная краіна: «Ёсць адно неўміручае, характэрнае ва ўсе 
часы і для ўсіх народаў перажыванне містычнага вопыту, якое 
выклікана ў нас заходам і ўзыходам сонца. Пачатак і заканчэнне дня 
на нашым небасхіле ёсць Натуральны напамін пра «вечны дзень» на 
ўскрайку зямлі... Для язычніцкай свядомасці тое месца, дзе начуе 
сонца, ёсць краіна сапраўднага і, бясспрэчна, шчаслівага жыцця. 
Гэта адвечны ўзбуджальнік урачыстага настрою, духоўнага і асабліва 
казачнага пад'ёму»2. У сувязі з такой глыбокай думкай даследчыка 
Яўгена Трубяцкога дазволім і мы сабе выказаць меркаванне, што ў 
такім імкненні жыве, можа, і генетычны ўспамін пра «залаты век» 
зямнога быцця, калі на небе ззялі два сонцы і ночы, як і зімы, увогуле 
не было. Магчыма, і ідэя грэхападзення, пра якую мы згадваем на 
працягу ўсяго нашага цыкла, азначала пераход з першапачатковага 
ідэальнага стану ў цяперашні. 

Няхай двух сонцаў і не было (мы падкрэслівалі, што гэта сучасны 
міф), але ў чалавецтва ўсё роўна заставаўся ідэал, вечны рухавік 
людскіх памкненняў — Сонца. Людзі спрадвеку разумелі, што яны — 
«дзеці Сонца». Таму і лепшыя героі фальклору мелі адзнакі сонца («ува 
лбе сонца, у патыліцы месяц, рукі ў золаце, ногі ў серабрэ», залатыя 
валасы ў шматлікіх прыгажунь); залатыя атрыбуты былі ў іншых 
параджэнняў Сонца — залатыя грывы ў коней, «тур — залатыя рогі», 
«каток — залаты лабок», «свінка — залатая шчацінка»; нарэшце, 
надзвычай шырока пададзены ў міфах і казках чароўныя рэчы: 
залатыя яйкі (нават тыя, з якіх нараджаюцца багі), залатыя ніткі 
чалавечага лёсу, залатыя пярсцёнкі, залатыя ланцугі ад неба да зямлі, 

                                       
1 Тайлор Э. Первобытная культура. М., 1989. 
2 Трубецкой Е. «Иное царство» и его искатели в русской народной сказке // Литературная учеба. 1990. № 2. С. 191. 



залатое руно, залатыя яблыкі — сродак вечнай маладосці, нарэшце, 
залатое царства як ажыццяўленне мары казачнага героя. 

Само Сонца, паколькі яно — найвялікшае і найкаштоўнейшае, 
што ёсць у чалавека, на Украіне ўяўлялася водбліскам твару Божага 
альбо Вокам Божым, чым і тлумачыцца яго ўсёведанне1. Асабліва 
цікавымі з'яўляюцца ўкраінскія і беларускія казкі, дзе сонца паўстае 
чалавекападобнаю істотаю, што выкрадае сабе дзяўчат на зямлі і бярэ 
ў жонкі. Тут якраз і праявілася спрадвечная мара пра сувязь неба і 
зямлі, Боскага і чалавечага. 

Людзі верылі, што агонь іх душы — ад сонца: ён робіць чалавека 
высакародным, добрым, творча актыўным. Беларускі паэт Аркадзь 
Моркаўка ў сваіх хаця і не вельмі зграбных радках выказаў, па 
сутнасці, глыбокафіласофскія народныя погляды: 

Мо таму нас несмяротным палам 
Сонца шчодрае адухавіла, 
Каб трывожна ў сэрцы трапятала 
Неспакойная жывая сіла2. 

Паэзія спалучае Сонца і з маральнымі ўяўленнямі. У Алега Лойкі 
чытаем: 

Суддзёй усходзіць сонца строгім. 
На мёртвых і жывых — адно3. 

А рацыяналісты-вучоныя пішуць ужо сёння, што «мысленне — тая 
вышэйшая форма, у якой ідзе назапашванне і выкарыстанне сонеч-
най энергіі. Такім чынам, мысленне — ланцуг усеагульнага 
кругавароту»4. 

Пра Сонца-Ідэал разважае ў прытчы-версэце Алесь Разанаў: 
«На даляглядзе, у самым канцы пакручастай доўгай дарогі,— 

сонца, а на дарозе, ва ўсю яе даўжыню,— мы, людзі...»5. 
 

Ушанаванне Сонца ў беларусаў 
 
У міфалагічнай гісторыі славян (а значыць, і беларусаў) акадэмік 

Барыс Рыбакоў вылучае як бы дзве міфалагічныя эры: спачатку была 
эра нябеснага божышча Сварога (ад Інд. Svarga — неба) — гэта канец 
бронзавага і пачатак жалезнага веку, а пасля — эра яго сына, 
Сварожыча, Дажбога (беларуская форма Далібог, сербская Дабог)6. 

                                       
1 Булашев Г. Украінський народ у своих легендах, релігійных поглядах та віруваннях. Киів, 1993. С. 241. 
2 Моркаўка А. «Мо таму нас несмяротным палам...» / Анталогія беларускай паэзіі. Мн., 1993. Т. 2. С. 34. 
3 Лойка А. Грайна. Мн., 1986. С. 16. 
4 Ильенков Э. Роль мыслящей материи // Наука и религия. 1988. № 8. С. 20. 
5 Разанаў А. Мы, людзі / Вастрыё стралы. Мн., 1988. С. 53. 
6 Рыбаков Б. Язычество древних славян. С. 266. 



Сварог згадваецца ў «Хроніцы» Малады1 і некаторых фальклорных 
тэкстах. Пра Дажбога гаворыцца ў летапісах, той жа «Хроніцы» 
Малады, «Слове пра паход Ігаравы» і інш. 

Імя Хорс, што ёсць таксама ў «Слове...», безумоўна, запазычана ў 
цюркскіх народаў — у скіфаў, а тыя, у сваю чаргу, успрынялі гэтае 
імя ад старажытных егіпцян: Гор — Хор — Хорс. Некаторыя аўтары 
гавораць пра культ Радгосця, падкрэсліваючы, што гэта хутчэй за ўсё 
другое імя Сварога2. Хаця нам яно нагадвае тое, вясёлкавае, сонца: 
Рах — Радху — Радгосць, а пасля, магчыма, радасць. 

Аб кульце сонца на Беларусі найбольш яскрава сведчаць народ-
ныя звычаі і абрады, прычым для нашых продкаў характэрна рэлі-
гійнае, узвышанае, сакральнае стаўленне да сонца, не ўвасобленага ў 
чалавечым абліччы. 

Яшчэ нядаўна — у XIX ст.— беларусы маліліся кожную раніцу на 
ўсход пры ўзыходжанні сонца. Бацька нованароджанага выносіў 
дзіця з хаты і «прадстаўляў» усім касмічным стыхіям, найперш — 
Сонцу. А хаваюць памерлых і сёння пасля поўдня і абавязкова да 
заходу сонца. У Хоцімскім раёне зафіксавана малітва нявесты сонцу, 
што засталася нам у спадчыну з язычніцкай даўніны3. 

Такім чынам, з сонцам звязаны важнейшыя сямейна-бытавыя аб-
рады беларусаў. Але найперш гаворка павінна ісці пра абрады калян-
дарнага цыкла. Таму своечасовым будзе пытанне: чаму мы да сёння 
выкарыстоўваем, здавалася б, нязручны двайны адлік часу — па тры-
вала замацаваных датах і па пераходных (напрыклад, як Вялікдзень)? 

Мы можам горка шкадаваць аб страчаных каштоўнасцях, але 
вельмі многае вярнуць ужо немагчыма. У той жа час некаторыя 
традыцыі захоўваюцца літаральна тысячагоддзямі. Нараджаліся і 
паміралі дзяржавы, народы, багі і рэлігіі, але сярод усіх перамен людзі 
працягвалі святкаваць адны і тыя ж дні, і толькі назвы іх змяняліся. 

Тыя сакральныя моманты года, што сёння мы называем Каляды, 
Вялікдзень, Купалле, святкуюцца людзьмі розных народаў і рас з 
самых старажытных часоў. Чаму так? Ды таму, відаць, што гэтыя 
святы значаць не проста гістарычныя падзеі, а пазначаюць у самім 
ходзе часу, у гадавым коле нешта надгістарычнае, што не знішчыцца 
ані пры якім грамадскім ладзе, што застаецца нязменным у 

                                       
1 Іаан Малала— візантыйскі манах-летапісец (491-578 гг.). Асноўная яго праца — «Хранаграфія», або «Хроніка», у 18-і 
тамах якой падаецца гісторыя ўсіх народаў са старажытных часоў да 563 г. Патрапіла на нашу зямлю праз 
Балгарыю ў Х ст. 
2 Супрун А. Введение в славянскую филологию. Мн., 1989. С. 250. 
3 Казакова І. Этнічная свядомасць і этнапсіхалогія беларусаў (на матэрыяле сямейных абрадаў і абрадавай паэзіі 
Магілёўшчыны): Дысертацыя на атрыманне вучонай ступені кандыдата філалагічных навук. Мн., 1993. С. 37. 



чалавечых уяўленнях пра свет. Безумоўна, такімі нязменнымі датамі 
з'яўляюцца толькі пераломныя моманты ў руху зямнога часу. 

Для прыкладу возьмем пачатак года — Новы год. І яго можна, 
аказваецца, перасоўваць па календары. Нашы продкі адзначалі яго ў 
сакавіку (вясною, што, безумоўна, лагічна), пасля праваслаўная 
царква ўспрыняла ад Візантыі традыцыю святкаваць пачатак года ў 
верасні. Нарэшце, ужо некалькі стагоддзяў у нас, як і ва ўсім заходнім 
свеце, новы год наступае І студзеня. 

Але вось зіму і вясну, лета і восень месцамі не памяняеш. Не 
адменіш дзён сонцапаваротаў і раўнадзенства (веснавога і асенняга). 
Іх было чатыры і застаецца чатыры. І толькі на іх заснаваны адлік 
часу ва ўсіх народаў Зямлі. 

Эры можна адлічваць ад часу «стварэння свету» ці заснавання 
Рыма, ад нараджэння прарокаў ці ад рэвалюцый,— гэтае летазлічэнне 
ідзе паводле чалавечага жадання. Але сеяць ці збіраць ураджай, 
выганяць свойскую жывёлу на пашу ці касіць траву толькі па сваім 
жаданні не будзеш. Тут неабходны адлік прыроды, над якім сам 
чалавек не ўладар. 

Той, чыё жыццё і праца адбываюцца ў адзіным рытме з жыццём 
прыроды, ведае адзіны каляндар — сонечны. 

Пераходны ж каляндар — гэта каляндар, лічэнне дзён у якім 
спалучана з ходам Месяца. Аднак Вялікдзень і святы пасля яго — гэта 
далёка не толькі святы месяцавага календара, бо Вялікдзень заўсёды 
прымеркаваны да першай поўні пасля веснавога раўнадзенства. 
Такім чынам, Вялікдзень — гэта дзень, у які як бы аб'ядноўваюцца, 
суадносяцца абодва календары — сонечны і месяцавы1. 

Можна без перабольшвання сказаць, што гэта — адно з самых 
геніяльных адкрыццяў у гісторыі чалавецтва: спалучэнне дзвюх галоў-
ных сіл, ад якіх залежыць жыццё людское на Зямлі. Спалучаюцца лік 
часу па Сонцы (круг цяпла і холаду) і лік па Месяцы, якому 
падпарадкаваны не толькі прылівы-адлівы ў акіяне, але і вільгаць у 
глебе, дажджы і снег; рух жыццёвых сокаў у жывых істотах... 

Праўда, у выніку такога спалучэння змясціліся некаторыя 
важнейшыя язычніцкія святы: так, мяркуючы па багатай салярнай 
сімволіцы. Масленіца, відаць, прыходзілася зноў-такі на дзень 
веснавога раўнадзенства. Сёння ж радасная сустрэча вясны і сонца 

                                       
1 Хрысціянскі (праваслаўны) Вялікдзень святкуецца ў першую нядзелю, якая ідзе за першай пасля веснавога 
раўнадзенства поўняй. Калі поўня прыходзіцца на пятніцу, суботу ці нядзелю, святкаванне пераносіцца на 
наступную нядзелю. Ёсць версія, што Хрыста ўкрыжавалі якраз на дзень веснавога раўнадзенства. Але пазней у 
сувязі з лагічнай неабходнасцю адзначаць Вялікдзень пасля яўрэйскай пасхі (а яўрэі жывуць па месяцавым 
календары) гэтае свята стала рухомым, не замацаваным за пэўным днём. 



адбываецца на самым пачатку сакавіка, калі яшчэ бывае холадна і 
поўна снегу. 

У эзатэрычным1 хрысціянстве Сонца з'яўляецца сімвалам Логаса, 
інакш кажучы, фізічным целам другой іпастасі Святой Тройцы2. З 
гэтага пункту гледжання Сонечны міф (пра штогадовае нараджэнне і 
паміранне Сонца) перадае важнейшыя евангельскія ісціны, бо 
біблейскае Дабравесце (Звеставанне) не ёсць толькі роспавед пра 
мінулае — гэта і тое, што ёсць і што яшчэ будзе. 

Самая значная частка жыцця Сонечнага бога (а такія былі ва ўсіх 
цывілізаваных народаў) заключана ў межах першых шасці месяцаў — 
гэта час узвышэння Сонца: ад зімовага сонцапавароту да летняга 
сонцастаяння. Астатнія шэсць месяцаў — перыяд захавання, 
зберажэння здабытага за гэты актыўны час. Сонечны бог заўсёды 
нараджаецца ў пару зімовага сонцапавароту (25 снежня), пасля 
самага кароткага дня, калі сузор'е Дзевы ўзнімаецца над небасхілам. 
Сонечны бог заўсёды нараджаецца ад Дзевы. 

Напачатку Сонца — слабое і кволае, яго дзяцінства поўнае 
небяспекі, бо царства цемры пакуль пераважае над царствам святла 
(ноч даўжэй за дзень). Але дні павялічваюцца. Нарэшце настае 
момант перасячэння, вагання сіл цемры і святла (калі дзень роўны 
ночы) — дзень веснавога раўнадзенства. Бог, народжаны ў дзень 
зімовага сонцапавароту, абавязкова раскрыжоўваецца ў дзень 
веснавога раўнадзенства, памірае, затым уваскрасае3, узносіцца на 

                                       
1 Эзатэрычны — ад грэч. esoterikos — унутраны, тайны, схаваны, прызначаны выключна для пасвячоных. 
Процілеглае паняцце экзатэрычны — ад грэч. exóterikos — знешні, які не ўяўляе з сябе тайны, прызначаны і для 
непасвячоных. 
2 Старажытныя людзі былі ўпэўнены, што светапарадак падтрымліваюць не безасабовыя «законы прыроды», як мы 
кажам сёння, а таямнічыя жывыя сілы. У глыбіні прыроды бачнай ёсць яшчэ і іншая рэальнасць — «прырода 
нябачная», якая адкрываецца толькі пэўным людзям і ў асаблівых станах іх свядомасці (шаманам, ведунам, 
чараўнікам). У далейшым такія ўяўленні зрабіліся асновай антычнага разумення Космасу з яго адзінствам мікра- і 
макрасвету. 
Неабходна адзначыць, што і Сярэднявечча захавала і нават умацавала антычную ідэю стасункаў прыроды і 
чалавека, асобы і Космасу. У выніку многае з таго, што гаворыцца ў Старым Запавеце пра стварэнне неба, 
атаясамліваецца з тым, што адбываецца ў працэсе эвалюцыі чалавека. А тое, што вядома пра ўзаемазалежнасць 
існавання цела і душы чалавека, іншасказальна, сімвалічна можна прыкласці і да касмічнага жыцця, бо Свет ёсць 
абалонка таго ж Бога, часцінку якога (манаду) кожны чалавек носіць у сабе. 
Сімвалы ўвасабляюць у сабе пэўныя аб'екты з вышэйшых планаў Быцця. А паколькі Сонца з'яўляецца галоўным і 
важнейшым аб'ектам Неба, то натуральна, што яно ў Культурнай Традыцыі, якая апелюе не да рацыянальных, а да 
ірацыянальных глыбінь свядомасці, звязваецца з Божым пачаткам, у прыватнасці з Логасам, Сынам Бога. 
Акультысты на гэты конт пішуць: «Наша бачнае Сонца з'яўляецца ўсяго толькі люстэркам, у якім адлюстраваны 
промні энергіі з Духоўнага Сонца. Сапраўднае Сонца такое жа нябачнае, як і сапраўдны Чалавек» (гл.: Гендель Макс. 
Космогоническая концепция розенкрейцеров. У 2-х кн. Кн. 2. М., 1993. С. 29). 
Інакш кажучы, Сонцам бачным, якое мы ўспрымаем як фізічны аб'ект, кіруе, надае яму энергію, адухаўляе яго (як 
душа адухаўляе цела чалавека) Сонца нябачнае, якое і ёсць Лотас. 
3 Магчыма, Хрыстос (як Сонца) памірае і ўваскрасае ў дзень веснавога раўнадзенства таму, што ў гэты дзень сонца 
праходзіць пункт перасячэння экліптыкі з нябесным экватарам. Яно пераходзіць з паўднёвага паўшар'я нябеснай 
сферы ў паўночнае, гэта значыць памірае там і ўваскрасае тут. 



неба, сваёю сілай наліваючы каласы, аддаючы моц, энергію для 
выспявання пладоў, гадавання жывых істот1. 

Таксама ў дзень веснавога раўнадзенства паміралі Тамуз у 
Вавілоне, Мітра ў Персіі, Дыяніс (Вакх) у Грэцыі і Рыме. Усюды адна 
ідэя, і ўсюды яна прадстаўлена выяваю крыжа. У час свята веснавога 
раўнадзенства ва ўсіх народаў услед за плачам па памерлым 
узнімалася радасць ад уваскрашэння яго з мёртвых. Так што легенда, 
як і сам Сонечны міф, тычыцца не пэўнай індывідуальнасці — Ісуса, а 
Сусветнага Хрыста, Чалавека, што сімвалізуе Боскую сутнасць і 
ўяўляе з сябе асноўную ісціну духоўнай прыроды. 

...Хаця пасля дня летняга сонцапавароту сонца слабее, дзень 
памяншаецца, усё ж найбольш значнае свята ўшанавання Сонца — 
Купалле2. Можна лічыць яго апафеозам удзячнасці людзей Сонцу і 
клопатаў пра яго. 

Комплекс купальскага свята надзвычай складаны, ён уключае: 
1. Распальванне вогнішчаў і скокі праз іх. 
2. Купанне. 
3. Карагоды. 
4. Пераапрананне, маскі. 
5. Спальванне пудзіла, што ўвасабляе смерць, змрок (Мара). 
6. Пляценне вянкоў і кіданне іх у ваду3. 
Даследчыкі звязваюць купальскую абраднасць не толькі з заклі-

наннем Сонца, але і з ушанаваннем агню, якому прыпісвалі ўласціва-
сці ачышчальныя, лекавыя, ахоўныя (ад злыдняў, нячысцікаў). Намі 
ўжо адзначалася, што зямны агонь — водбліск агню нябеснага. З 
Купаллем звязаны і культ вады, і культ расліннасці. Але ў аснове ўсяго 
— Сонца, бо тыя ж вянкі, што кідаюць дзяўчаты ў ваду,— сімвал 
сонца, а росквіт расліннасці ўжо прама залежыць ад моцы сонца. 

Акадэмік Аляксандр Весялоўскі лічыў, што падчас Купалля 
заключаліся шлюбы і прымаліся новыя члены ў род. Але гэта не 
супярэчыць згаданай намі раней думцы аб сувязі Сонца, Агню і Сям'і. 
Акадэмік Барыс Рыбакоў з гэтай ідэі выводзіць нават назву свята, 
звязвае яго этымалагічна не з дзеясловам «купацца», а з коранем 
«куп», які ўтварае гняздо слоў, што азначаюць з'яднанне людзей: 
вкупе, купно, совокупно, купножитие4. 

                                       
1 Безант А. Эзотерические христианство, или Малые Мистерии. М., 1991. 
2 Згадаем, што, паводле язычніцкай традыцыі, Купалле святкуецца ў ноч з 23 на 24 чэрвеня, сапраўды ў час летняга 
сонцапавароту. Праваслаўныя ж хрысціяне адзначаюць свята Івана Купалы па старым стылі, г. зн. 7 ліпеня. 
Прынамсі, ненавуковы выраз «праваслаўнае Купалле» (бо гэта не хрысціянскае свята). Адстае ад Сонца і пашыраны ў 
некаторых рэгіёнах Беларусі, у Расеі звычай адзначаць Купалле ў ноч з б на 7 ліпеня. 
3 Кагаров Е. Религия древних славян. М., 1918. 
4 Рыбаков Б. Язычество древних славян. С. 294. 



Беларускі вучоны Іван Насовіч таксама прыводзіць у сваім слоў-
ніку слова «купа» са значэннем «збор чаго-небудзь, куча, натоўп»1. 
Сапраўды, калі зімовы сонцапаварот — Народзіны Хрыста — свята, 
па сутнасці, толькі сямейнае (хаця таксама «купа»), дык летні — 
Купалле — усёй вёскі, грамады. 

Як бы мы сёння ні тлумачылі назву Купалля, відавочна, што 
першапачатковая назва, на якую пасля забыліся,— Тое, што даруе 
жыццё, шчасце, радасць, інакш кажучы, Рай. 
 

Сонца і прыгожае пісьменства 
 
Заклікі да сонца, гімны сонцу сустракаюцца ў найбольш стара-

жытных творах літаратуры, вядомых чалавецтву: у «Рыгведзе», у 
«Авесце». У «Рамаяне» — вялікім народным эпасе індусаў — да Сонца 
звяртаецца галоўны герой Рама з просьбай дапамагчы расшукаць яго 
любімую жонку Сіту. 

Язычніцкія гімны Сонцу амаль у нязменным выглядзе ўвайшлі ў 
хрысціянскую літаратуру. Напрыклад, у «Слове ў першую нядзелю па 
Вялікадні» Кірылы Тураўскага: «Ныне сонце красуяся к высоте 
всъходить и радуяся землю огреваеть...»2 Сам аб'ект ушанавання на-
дае стылю аднаго з першых беларускіх пісьменнікаў святочную ўзнёс-
ласць, урачыстасць, лірычную танальнасць і ўнутраную сіметрыю. 

Ёсць думка, што К. Тураўскі — аўтар «Слова пра паход Ігаравы»3. І 
хаця выказваліся меркаванні, што такім аўтарам мог быць і пала-
чанін, але нават камп'ютэр на падставе лінгвістычнага аналізу твора 
пацвердзіў названую гіпотэзу. 

«Слова пра паход Ігаравы» поўніцца салярнай сімволікай. Унукам 
сонечнага бога Дажбога лічыўся падрабязна апісаны тут дзед герояў 
«Слова...» Алег Святаславіч, а затым яго ж кроўны ўнук Ігар. 
Даследчыкі звяртаюць увагу на важнасць у жыцці прадстаўнікоў 
гэтай дынастыі сонечных зацьменняў: зацьменне адбываецца якраз 
жа і напярэдадні паходу ў 1185 г. Успомнім, што Яраслаўна, як і 
Рама, звяртаецца да Сонца (таксама да ветру і Дняпра), і, можна 
сказаць, «магія» жаночага кахання выратоўвае героя: ён адразу збягае 
з палону. З сонцам спалучаны і «залатыя» эпітэты, якімі поўніцца не 
толькі «Слова...», але і рускія быліны, скандынаўскія сагі, гераічны 
эпас многіх народаў. Залатымі ў старажытных творах з'яўляюцца і 
палацы, і вежы, і мэбля, і посуд, і шахматы, і зброя, і коні герояў, і 
                                       
1 Насовіч І. Слоўнік беларускай мовы. Мн., 1983. С. 259. 
2 Гісторыя беларускай літаратуры. Старажытны перыяд. Мн., 1985. С. 39. 
3 Гл.: Зотаў Б. Хто ён — аўтар «Слова пра паход Ігаравы»? // Беларуская мова і літаратура ў школе. 1990. № 6. С. 66. 



нават розныя жывёлы1. Як бачым, літаратура значна ўзбагаціла 
«залатую» тропіку, перанятую з фальклору. 

Іншае разуменне Сонца — як сімвала ідэальнага грамадства — мы 
бачым у эпоху Адраджэння і Асветы, ва утапічных раманах XVI-XVIII 
стст. Вядома, што марксізм-ленінізм з гонарам выводзіў сваё 
генетычнае паходжанне (па лініі мастацтва) якраз з гэтых твораў. Але 
сёння мы іх асэнсоўваем па-іншаму. Пры ўсёй непадобнасці гэтых 
раманаў ім усім уласцівы рысы казарменнага ўкладу жыцця. Ён 
праяўляўся ў жорсткай рэгламентацыі быцця і мыслення простых 
людзей. Так утапісты змагаліся супраць індывідуалізму, які нараджаў-
ся разам з раннімі капіталістычнымі адносінамі: яму супрацьпа-
стаўлялі аднолькавасць. У «Горадзе Сонца» Тамаза Кампанелы пануе 
парадак, блізкі да вайсковага, звяртаюць на сябе ўвагу каласальная 
колькасць чыноўнікаў, кантроль дзяржавы над прыватным жыццём 
грамадзян. На наш погляд, свяшчэнная, сонечная, народная ідэя 
«купы» тут прыніжана, дыскрэдытаваў. 

Зусім іншае стаўленне да Сонца ў вялікіх класікаў XIX ст., якія ў 
многім абапіраліся на народнае светаўспрыманне. Цудоўны паэтыч-
ны, казачны свет пануе ў п'есе Аляксандра Астроўскага «Снягурка» 
(казка, на падставе якой напісаны твор, ёсць і ў беларусаў). Поры года 
і касмічныя стыхіі паўстаюць тут як жывыя, яркія характары. Ураж-
ваюць незвычайныя стасункі Мароза і Вясны, ад якіх і нараджаецца 
Снягурка. Але рухае сюжэт у п'есе вялікае Сонца-Ярыла, якому і спя-
ваюць гімны, і адрасуюць папрокі за трагічную калізію з гераіняй... 

У геніяльнага Фёдара Дастаеўскага амаль няма апісанняў пры-
роды. Адзінае, што заўважылі даследчыкі,— касыя промні сонца пад-
час заходу, якія з'яўляюцца ў раманах у самыя адказныя і глыбокія 
моманты развіцця дзеяння. (Гэты матыў вельмі часты: ён сустрака-
ецца больш за 50 разоў.) Пісьменнік супрацьпастаўляе промні вечаро-
вага сонца змрочнаму, страшнаму выгляду Пецярбурга. Гэты сімвал 
указвае на тое светлае і ўзвышанае, што ёсць сярод балот, бруду, 
вечнай макрэчы такога злога, непрыветнага імперскага горада, 
варожага чалавеку. 

У беларускай літаратуры ўсе класікі звярталіся да матыву сонца, 
але найбольш часта ён сустракаецца ў творчасці Якуба Коласа, што 
звязана з жыццесцвярджальным, аптымістычным светаадчуваннем 
пісьменніка. 

 
Чорнае Сонца 

                                       
1 Робинсон А. «Слово» в поэтическом контексте мирового средневековья // Вопросы литературы. 1985. № 6. 



 
Калі справа ўжо ішла да развалу Савецкага Саюза, раптам 

з'явіліся спецыялісты, якія «знакам Звера» аб'явілі... герб СССР. 
Сапраўды, з пункту гледжання прафесіяналаў-міфолагаў, у гербе 
СССР і яго рэспублік сонца (сонца камунізму) размяшчалася пад, а не 
над зямным шарам, асвячаючы яго знізу. Такая пазіцыя сонца: 

па-першае, мае дачыненне да вобраза «Вогнішча Пекла», што 
гарыць пад зямлёю, у ніжніх інфернальных1 сферах рэальнасці; 

па-другое, гэта сімвал таго, што Традыцыя называе «Сонцам 
Апоўначы», або Чорным Сонцам; 

па-трэцяе, ёсць такі стан сонца ў кропцы зімовага сонцапавароту, 
калі яно, як кажуць, памірае, а светлавы і гадавы цыклы дасягаюць 
ніжэйшага пункта. 

Усе тры магчымыя інтэрпрэтацыі звязваюць «з эсхаталагічным 
сэнсам «пралетарскай эры», якая завяршае ход Гісторыі»2. Прэтэнзіі 
бальшавікоў на пачатак Новай эры аказаліся падобнымі на логіку 
Люцыпара, які, імкнучыся стаць над Богам, аказаўся на самай справе 
ў самым Нізе. Абвясціўшы пачатак Новага свету, бальшавікі не толькі 
не пераадолелі тупіковых тэндэнцый развіцця Старога свету, але 
рэалізавалі яго найбольш змрочныя, страшныя, «цеплавыя» аспекты. 

Семдзесят гадоў савецкія людзі, абсалютна шчыра будуючы новае 
грамадства, жылі, вобразна кажучы, асветленыя Чорным Сонцам 
свайго герба. Можа, таму ўсё, што было створана савецкімі (тады) 
народамі (а створана, сапраўды, было вельмі многа), сёння ідзе дымам 
і пылам. Пэўна ж, як імя ўплывае на лёс чалавека, так і сімвалы 
дзяржавы — назва, герб, сцяг — уплываюць на яе лёс... 

Паняцце Чорнае Сонца існавала амаль ва ўсіх індаеўрапейскіх 
народаў, але найбольшае значэнне мела яно ў Германіі. Казкі пра 
гномаў, што жывуць у гарах, у пячорах і сцерагуць багацці зямлі, 
цікавасць нямецкіх пісьменнікаў да глыбінь зямлі, таемных сховішчаў 
(«Руненберг» Людвіка Ціка, «Халоднае сэрца» Вільгельма Гаўфа, «Гара» 
Германа Гесэ), прыхільнасць нямецкіх мастакоў да элегічных пейза-
жаў, часта звязаных з могілкамі, паглыбленне нямецкіх псіхіятраў у 
падсвядомае, у нетры мозгу — характэрная асаблівасць германскай 
культуры. 

У нямецкай літаратурнай казцы (а гэты жанр быў надзвычай 
пашыраны і развіты ў Германіі) герой вельмі часта аказваецца звя-
заным з ідэяй ліха, якая захоплівае яго волю і розум (творы Наваліса, 

                                       
1 Інфернальны — ад лац. infernalis — пякельны. 
2 Дугин А. Конец пролетарской эры // Советская литература. 1991. № 1. С. 83. 



Людвіка Ціка, Эрнста Тэадора Амадэя Гофмана). Відаць, невыпадкова 
саюз Чалавека з Д'яблам, Фаўста з Мефістофелем узнікае якраз у 
нямецкай літаратуры («Фаўст» Гётэ), а золата тут, якое, як мы памя-
таем, сімвалізуе Сонца,— праклятае («Эпас пра Нібелунгаў»). 

Напэўна, ад недахопу агню нябеснага (але ж і ў славян яго не так 
многа!) германскія народы вымушаны былі звяртацца па дапамогу да 
Сонца чорнага, пякельнага, да агню нетраў. Адсюль — развіццё ка-
вальскай справы, рудазнаўства, затым металургіі (Рурская вобласць, 
заводы Крупа). Метал — прадстаўнік царства Чорнага Сонца, і ў гэ-
тым плане ён супрацьстаіць дрэву, якое ўзгадавана Сонцам нябес-
ным. Цывілізацыя, заснаваная на моцы металу, ёсць цывілізацыя 
д'ябальская: яе матэрыяльная аснова вызначае і духоўную сферу, 
адсюль — фашызм... 

Нават прыхільнасць немцаў да свініны (свіная галава абавязкова 
ўпрыгожвае ў нямецкай сям'і навагодні стол) сведчыць аб блізкасці 
нацыі да антысвету, бо свіння — жывёла нізу: яна рые зямлю, пры-
мінае расліны, якія рвуцца да неба. Менавіта таму ў Старажытным 
Егіпце ўжо тысячы гадоў таму свіння лічылася нячыстай жывёлінай. 
Такое стаўленне да яе перайшло ў іудаізм і іслам. Але нельга не 
адзначыць, што ў свеце германскім (як, дарэчы, і ў славянскім) без 
мяса свінні проста фізічна цяжка абысціся. Таму і ў нас, беларусаў, 
лепшая ежа на Каляды — стравы са свініны... 

Калі мы ўжо закранулі славянства, то нельга не сказаць, што 
нашы продкі таксама цікавіліся ніжэйшымі сферамі Свету: варта 
прыгадаць шматлікія вобразы народнай дэманалогіі. Але д'ябальства, 
інфернальнасць у славянскіх народаў дастаткова павярхоўныя, яны 
не адчуваюць пекла інтымна, шчыра (акрамя, можа быць, Мікалая 
Гогаля, але гэта асаблівасць творчай індывідуальнасці; дарэчы, ён 
знаходзіўся пад моцным уплывам творчасці Э. Гофмана). Славянства 
і ў гісторыі не дало сатанінскіх параджэнняў такіх, як Напалеон, 
Гітлер, Сталін. Іншая справа, што мы надзіва лёгка ўспрынялі 
д'ябальскія разбуральныя ідэі (напрыклад, марксізм), занесеныя з 
Захаду. Таму сёння лепшая частка заходняй інтэлігенцыі адчувае 
сваю віну за тыя працэсы, што адбываюцца ў нас: занеслі, маўляў, да 
нас вірус інтэрнацыяналізму, сусветнай рэвалюцыі, зямнога эдэму 
(камунізму), а раю ж на зямлі быць не можа... 

Цікавасць да зямных глыбінь і паглыбленне ў падсвядомае 
вызначылі грунтоўнасць нямецкай філасофіі і літаратуры, а жар 
Чорнага Сонца надаў ім асаблівы вогненны дух. Але, як ужо 



адзначалася, паняцце «Чорнае Сонца» існавала і ў славян. Акадэмік 
Барыс Рыбакоў звязвае яго выключна са светам памерлых1. Было 
знойдзена шмат рытуальнага посуду, пакладзенага ў магілы, на якім 
якраз і прадстаўлена Падзем'е: туды закочваецца сонца, там яно 
ноччу праходзіць пад зямлёю, каб раніцой зноў узняцца на ўсходзе. 

Рух Сонца пад зямлёю ярка прадстаўлены ў старажытнай егіпец-
кай рэлігіі. Сонца Ра падарожнічае на чоўне па падземнай рацэ, сус-
тракае на сваім шляху шматлікія перашкоды, але нязменна іх пера-
адольвае. З Сонцам спалучана ў егіпецкай міфалогіі і пасмяротнае 
існаванне душы, мэта якой — трапіць да Ра ў чаўнок і суправаджаць 
Сонца ў яго штодзённых падарожжах. Разам з Ра душа можа нічога 
не баяцца і адчувае поўную асалоду2. Атрымліваецца, што душа злі-
ваецца з Сонцам. Тут варта прыгадаць пра ідэю старажытных арыяў, 
што душы памерлых пасля смерці ляцяць на Сонца і даюць яму 
энергію, якая і падтрымлівае жыццё на Зямлі. Падобныя думкі 
ўзнікаюць і ў сучасных філосафаў3. 

Ноччу падарожнічала па вадзе (па рацэ ці па моры) Сонца і ў 
славян. Чаўнок з ім цягне качка ці лебедзь. Днём, як вядома, Сонца 
імчыць па небе на калясніцы, запрэжанай вогненнымі коньмі. На 
многіх творах дэкаратыўнага мастацтва (каўшы, вільчакі на стрэхах 
хат) сустракаюцца галовы коней ці птушак, а часам яны настолькі 
стылізаваныя, аж цяжка зразумець: што ж адлюстравана. Сутачны 
ход Сонца прадстаўлены салярнымі знакамі і на прасліцах: тут, як 
правіла, не адзін круг, а некалькі. 

Але асабліва ярка ідэя адзінства царства Падземнага, Зямнога і 
Нябеснага ўвасабляецца ў казках. Напрыклад, падчарка, скокнуўшы 
ў калодзеж і трапіўшы пад зямлю, узбівае там снежную пярыну 
Мароза, а снег ідзе — з неба. Або ў маці нараджаюцца на працягу 
адной ночы тры сыны — вечарам, апоўначы і раніцой: Вячэрнік, 
Паўночнік, Іван Зоркін (Світаннік). Усе яны ўвасабляюць Сонца. 
Прычым усе тры волаты — змагары з Цмокам, Змеем, які сімвалізаваў 
Падзем'е літаральна ва ўсіх народаў. 

Такім чынам, на ўсходзе Еўропы няма таго інтымнага зрастання з 
нетрамі Зямлі, з яе глыбінямі, з Чорным Сонцам, таго цяжкага цяг-
нення Падзем'я, якое ёсць у англасаксаў і германцаў (гэта невыпад-
кова: яны — на захадзе, на закаце сонца). Сімвалам зносін Сонца ня-
беснага і Сонца падземнага ў славян і балтаў можа быць бурштын, 
што знаходзяць на беразе Балтыйскага мора. Бурштын — застылае 
                                       
1 Рыбаков Б. Язычество древних славян. С. 103. 
2 Иллюстрированная история религий: В 2 т. М., 1899. (Репринтное изд.: Карелия, Сортавала, 1993.) Т. 1. С. 145. 
3 Айванхов О. М. Свет — дух живой // Беловодье. № 8—9. Урал, Челябинск, 1992. 



сонца, якое зацвярдзела ў моры — стыхіі Падзем'я. Ён канцэнтруе 
электрычнасць, збірае энергію абодвух Сонцаў, бо ток — процілеглае 
Сонцу цячэнне, перанос энергіі ў свеце, сцягненне полюсаў. Значыць, 
і само жыццё на Зямлі ёсць кругаварот, несупынны, пастаянны, ёсць 
пераход аднаго стану ў другі: жыцця — у небыццё, небыцця — зноў у 
жыццё. 

Народная філасофія сцвярджала, што ўсё ў свеце — дабро, бо ўсё 
— адзінае. Ліха не існуе: гага часовае адхіленне ад нормы для таго 
толькі, каб больш бачным было дабро, каб яго нам лепш адчуваць і 
ўсведамляць. 
 

 
ЛУНАРНЫЯ МІФЫ 

 
Антычныя багіні Поўні 

 
Лацінскае Luna — па-беларуску Поўня1. Гэта галоўная дзеючая 

асоба надзвычай старажытных міфаў, зафіксаваных ва ўсіх народаў 
свету. 

Усе ўсходнія ўяўленні пра Поўню падводзяць да дзіўнай высновы, 
што яна — маці Зямлі. Жыццё на ёй узнікла раней, чым на нашай 
планеце. Калі ўсе стадыі касмічнага жыцця на Поўні дасягнулі 
вышэйшага пункту, яна перадала свае жыццятворныя пачаткі на 
Зямлю, сама ж засталася ў літаральным сэнсе слова мёртвай пла-
нетай. І хаця цела яе пазбаўлена душы і жыцця, але ў ім ідзе працэс 
разлажэння. Поўня атручвае сваімі нябачнымі выпраменьваннямі 
маладую (у параўнанні з Поўняй) Зямлю. Яе эманацыі адначасова і 
карысныя, і шкодныя. Для параўнання: трава і расліны нідзе так 
добра не растуць, як на могілках, між тым трупная атрута нясе 
хваробы і смерць. 

Такім чынам, Зямля з'яўляецца спараджэннем і, так бы мовіць, 
увасабленнем Поўні2. Прыкладна такой жа думкі трымаліся ўсе акуль-
тысты XIX-XX стст., якія глыбока вывучалі ўсходнюю і антычную 
міфалогіі. У грэкаў серпік маладога месяца быў сімвалам Царыцы 
Нябеснай — Артэміды (Дыяны). Яна — Вялікая Маці ўсяго існага, а 
Сонца — Бацька. 

Алена Блавацкая лічыла, што Сонца (Бацька), Поўня (Маці) і 
Меркурый (Сын) былі самай ранняй Тройцай у старажытных егіпцян, 
                                       
1 Назва Поўня замацавалася за Месяцам у нашай мове параўнальна нядаўна. Пэўна, так даследчыкам больш зручна 
вытлумачваць «жаночыя» рысы характару спадарожніка Зямлі, якія знайшлі адлюстраванне ў міфалогіі. 
2 Космические легенды Востока. М., 1991. С. 35—38. 



якія пазней іх персаніфікавалі ў багоў Асірыса, Ісіду1 і Тота (Гермеса)2. 
Праўда, паступова сувязь Вялікай багіні, той жа Дыяны, з Поўняй 
станавілася менш трывалай, хаця яе брат Апалон, наадварот, 
пачынаў усё больш звязвацца з Сонцам. Дарэчы, брат і сястра ў 
міфах бясшлюбныя, што як бы падкрэслівае іх касмічную адзіноту. 

І ўсё ж Дыяна-Паляўнічая заставалася дваістай па сваёй сутнасці. 
Скідваючы кожны вечар сваю зямную абалонку, «Дыяна ноччу ўзыхо-
дзіла на неба, каб адтуль кіраваць мірыядамі зорак, як днём яна кіра-
вала гуртам сваіх німфаў. З вышыні яна сыпала свае стрэлы — дабра-
творныя альбо смяротныя. Гэта былі мірныя прамяні, што рассейвалі 
змрок і асвечвалі сцежкі; але яны ж былі і злавесным полымем, якое 
выклікала прывіды і дапамагала ў чорнай справе чараўніцтва. Якраз 
дзякуючы свайму месяцаваму паходжанню Дыяна захавала характар 
таямнічасці. Яна зменлівая, як і планета, якую яна ўвасабляе»3. 

У рымскай міфалогіі Дыяна мела эпітэт Трывія — «багіня трох 
дарог», бо яе выявы змяшчалі на ростанях; разумелася гэта як знак яе 
трайной улады: на небе, на зямлі і пад зямлёю. Праўда, тры дарогі 
можна разумець і ў іншым сэнсе: як жыццёвыя дарогі, як тры 
ўзросты жанчыны. Вядомы англійскі даследчык Роберт Грэйвс лічыў, 
што тры бачныя фазы Поўні — маладая, поўная і ветах (на сходзе) — 
нагадвалі тры фазы жаночае долі: дзяўчына, замужняя жанчына і 
старая. Адпаведна разумеліся і поры года: вясна — цнатлівая маладая 
дзяўчына, лета — німфа (жанчына ў шлюбным узросце) і зіма — 
бабуля. З дзяўчынай звязана было неба, з замужняй жанчынай — зям-
ля і са старой — падзем'е. Яны адпаведна персаніфікаваліся ў багінь: 
Селену, Артэміду і Гекату. Такім чынам Поўня была, безумоўна, адна, 
але тры яе фазы разглядаліся як розныя істоты. 

На нашу думку, Роберт Грэйвс надае залішне вялікае значэнне 
гэтай мёртвай планеце, звязваючы з ёю ўшанаванне Вялікай багіні 
часоў матрыярхату. Паводле яго тэорыі, культ Поўні быў пашыраны 
таму, што яна выклікала-большы страх, чым сонца, яна не губляла 
сваёй яркасці да канца года і ад яе залежаў узровень вады4. 

Але ж старажытныя людзі не маглі не бачыць велізарнага 
значэння і сонца для зямнога жыцця. Ускосным пацвярджэннем 
гэтага з'яўляецца славянская міфалогія: на тэрыторыі ўсходніх славян 

                                       
1 На купалах многіх праваслаўных храмаў у аснове крыжа — шар, які сімвалізуе Сонца, і серпік Месяца. Некаторыя 
тлумачаць апошні як сімвал перамогі хрысціянства над мусульманствам. Але Хутчэй за ўсё Месяц тут эмблема Маці 
Божай. Можна думаць, што знак гэты прыйшоў з глыбокай старажытнасці: усе вялікія багіні Усходу — Ісіда, 
Астарта, Іштар — былі ўвасабленнем Поўні. 
2 Блаватская Е. П. Тайная Доктрина. Мн., 1994. Т. 2. Кн. 2. С. 22. 
3 Сен-Виктор Поль де. Боги и люди. Киев. 1992. С. 18—19. 
4 Грейвс Р. Мифы Древней Греции. М., 1992. С. 7. 



вядома некалькі назваў Сонца і няма (скажам, у пантэоне 980 г.1 
князя Уладзіміра) божышча, якое б сімвалізавала Месяц. Больш таго, у 
фальклоры балтаў і ў некаторых рэг іёнах Расеі Сонца было жаночага 
роду, а Месяц — мужчынскага. Такое ўяўленне заставалася, відаць, 
якраз з эпохі панавання Вялікай багіні, хаця мы прытрымліваемся 
думкі, што Вялікая багіня Маці перш за ўсё (ва ўсякім разе — 
напачатку) Зямля. Яна ж адначасова Маці Роду. Але, як мы памятаем, 
паводле ўсходніх міфаў, сама Зямля — у сваю чаргу дачка Поўні. Так 
што пытанне вельмі складанае. 

Сваю версію розных інтэрпрэтацый Поўні мы выкажам трохі 
пазней, а цяпер падкрэслім, што хутчэй за ўсё ў міфах Антычнасці (як 
і ва ўсходніх рэлігіях) багіні Поўні звязвалі сабою свет жывых і 
іншасвет, жыццё і смерць, апекаваліся працягам роду і панавалі ў 
царстве памерлых. Напрыклад, тая ж Дыяна дапамагала жанчынам 
падчас родаў, і яна ж сваімі паляўнічымі стрэламі часта знішчала 
жывых істот — жывёл і людзей. Нават Геката (начная, страшная 
багіня чарадзейства, магіі, мерцвякоў, магіл і прывідаў), нават яна 
ахоўвала дзяцей, юнакоў, апекавалася паляваннем і грамадскімі 
заняткамі — судамі, народнымі сходамі. 
 

Славянскія міфы пра Сонца і Месяц 
 
Ва ўсіх блізкіх да нашага краю рэгіёнах Еўропы і Азіі Сонца i 

Месяц разумеліся як кроўныя родзічы (як брат і сястра) або як муж і 
жонка ці, наадварот, жонка і муж. 

Так, у летувісаў Месяц, маючы за жонку Сонца, заляцаецца да 
ранішняй зоркі Аўшры2. Раз'юшанае Сонца мячом (промнем) рассякае 
твар здрадніка Месяца, прычым гэта паўтараецца перыядычна і пас-
таянна, бо, як мы памятаем, час у старажытнасці разумеўся цыкліч-
на, а не лінейна. Так міф тлумачыў змяненні бачнай формы Месяца. 

Месяц і Сонца як муж і жонка ўшаноўваліся і ў паўночнай Расеі, 
прычым іх вяселле святкавалася ў дзень летняга сонцапавароту — на 
Купалле. Расейскія паморы, як вядома, па паходжанні — са стара-
жытнага Навагорада, блізкага да тэрыторыі балтаў. Так што выток 
міфа, хутчэй за ўсё, адзіны — арыйскі. У сучасных рэстаўрацыях (на 

                                       
1 У 980 г., яшчэ да таго, як увесці хрысціянства, князь кіеўскі Уладзімір з мэтай умацавання краіны памкнуўся 
ўстанавіць культ язычніцкіх багоў. Афіцыйна быў устаноўлены пантэон у складзе: Пярун, Стрыбог, Дажбог, Хорс, 
Сымаргл і багіня Макош. Акрамя таго, у летапісах упамінаюцца (значыць, яны таксама ўшаноўваліся) Вялес, Сварог, 
Род і ражаніцы. 
2 Аўшра — Эас у грэкаў, Аўрора ў рымлян, Аўшрыне ў латышоў, Дзянніца ў беларусаў. Цяпер больш вядомая пад 
назвай Венера. 



аснове фальклору) рускіх Ведаў і Сонца, і Месяц — спаборнікі з-за 
прыгажуні Зоркі-Зараніцы, якую Месяц крадзе ў Сонца1. 

У многіх рэгіёнах Украіны Сонца «ўяўляецца ў вобразе жанчыны, 
якая нерухома стаіць у небе над святым месцам Ерусалімам, ноччу ж 
зямля паварочваецца і затуляе сабою Сонца»2. Аднак у іншых аблас-
цях Украіны Сонца — мужчынскі персанаж, а Поўня — жаночы. Тлу-
мачыць гэта ўплывам антычнай міфалогіі было б спрашчэннем. Тут, 
відаць, усё больш складана. Магчыма, у арыйскай і яшчэ нават 
даарыйскай цывілізацыях Адзінае Вялікае Божышча мела два твары 
— сонечны і месяцавы, дзённы і начны, мужчынскі і жаночы, інакш 
кажучы, уключала ў сябе важнейшыя бінарныя апазіцыі, супрацьле-
глыя пачаткі Сусвету. Удзень яно паўставала адным бокам, уначы — 
другім. Толькі так можна растлумачыць розную трактоўку адных і тых 
жа касмічных аб'ектаў у аднаго народа ці ў блізкіх народаў. 

У тых жа ўкраінцаў ёсць версія, што Сонца і Месяц — браты. 
Прызначэнне малодшага брата Месяца асвятляць зямлю ўначы, пры-
чым плямы на поўным Месяцы вытлумачваюцца як Божае таўро пас-
ля страшэннага граху Каіна, што забіў Авеля. Зямля тады не прыняла 
братазабойцу, а Месяц прыняў. Бог яго і пакараў: як на твары Каіна, 
так і на твары Месяца паставіў сваю пячатку. У гэтых фантазіях ужо 
адчуваецца яўны ўплыў Старога Запавету. Паводле ж народных 
уяўленняў саміх яўрэяў, Поўня з плямамі — твар вялікага прарока 
Майсея. Тут негатыўнае адценне, натуральна, поўнасцю адсутнічае. 

Ёсць у міфалагічных сістэмах славян і жаночыя істоты, функцыі 
якіх блізкія да функцый антычных багінь Поўні. Так, даследчыкі-мі-
фолагі пачатку XIX сі: Андрэй Кайсараў і Рыгор Глінка называюць 
польскую багіню Зевану, што апякуецца лясамі і паляваннем (як Ды-
яна), а таксама Трыглаву (падобную на Дыяну Трывію). У Трыглавы 
было як быццам тры галавы, і ў руцэ яна трымала серпік месяца. 
Адзін з яе храмаў знаходзіўся каля горада Брандэнбурга (раней сла-
вянскага). Прысвечаны ёй быў чорны конь (а Сонцу — белы)3. Сучас-
ныя даследчыкі прыводзяць яшчэ імя Дыдыліі — багіні дзетана-
раджэння, расліннасці, Поўні. Ёй ускладалі ахвяры і прасілі дапамаг-
чы ў нараджэнні дзяцей. Уяўлялі яе парознаму: або цяжарнай жан-
чынай у вянку, з кветкамі ў руках, або маладой дзяўчынай, захутанай 
з галавою ў чорны плашч, з паходняй у руках (паходня4 — сімвал 

                                       
1 Русские Веды. С. 40—45. 
2 Булашев Г. Украінський народ у своіх легендах, релігійных поглядах та віруваннях. С. 242—247. 
3 Кайсаров А. С., Глинка Г. А., Рыбаков Б. А. Мифы древних славян. Велесова книга. Саратов, 1993. С. 45—65. 
4 Паходня — абавязковы атрыбут украінскай вясельнай абраднасці. 



пачатку новага жыцця)1. Магчыма, былі і іншыя персанажы, але ясна, 
што іх імёны ўжо назаўсёды страчаны. 
 

Месяц у фальклоры беларусаў 
 
Вядомая казка «Сонца, Месяц і Воран Воранавіч» занатавана дас-

ледчыкамі ў розных народаў: летувісаў, латышоў, беларусаў, нарвеж-
цаў, шведаў і рускіх. У казцы стары выдае замуж дачок за Сонца, 
Месяца і Ворана Воранавіча, пасля ён наведвае іх, і кожны зяць яго 
нечым уражвае: на целе Сонца пякуцца аладкі, Месяц сваім пальцам 
асвятляе лазню2. Сюжэт звязаны з міфалагічнымі ўяўленнямі аб шлю-
бе Сонца і Месяца з зямнымі жанчынамі, але, безумоўна, набыў ужо 
спецыфічна казачныя рысы і ў многім страціў сваю касмалагічную 
аснову. 

У вядомым зборы ўсходнеславянскіх казак Аляксандра Афанась-
ева, які занатоўваў народную творчасць у першай палове XIX ст., 
прыведзена беларуская казка пра цудоўныя ператварэнні забітых 
зайздроснымі цёткамі дзяцей у дрэвы, баранчыкаў, а затым зноў у 
людзей. Гэты матыў не мае паралелей у рускіх, але распаўсюджаны ў 
польскіх, чэшскіх, славацкіх, украінскіх варыянтах. Пры гэтым толькі 
ў беларускай казцы даецца апісанне выгляду дзяцей: «на лбе па 
месяцу, у патыліцы па звёздаццы»3. Такое апісанне, якое сустракаец-
ца і ў іншых беларускіх казках,— слабое водгулле старажытных 
касмаганічных міфаў пра нараджэнне цудоўных блізнят. Магчыма, 
маюцца на ўвазе двайныя зоркі. 

Ускосна звязаны з Сонцам і Месяцам казачныя залатыя, сярэбра-
ныя і медзяныя царствы, палацы, ключы, пярсцёнкі, куфэркі, яечкі. 

Гэтым, бадай, і вычэрпваецца згадванне Месяца ў казачным 
эпасе. Затое ў песнях ён — надзвычай часты персанаж, але, ж 
правіла, заўсёды ў звязцы з Сонцам і зоркамі. Амаль ва ўсіх выпадках 
гэтыя вобразы служаць фальклорнай ідэалізацыі героя: 

На маладым шапачка, як месяц свеціць, 
На ім паясочак, як зоры зарэюць4. 

Або: 
Ці не сонца яго радзіла? 
Ці не месяц яго ўзгадаваў? 
Ці не зоры яго калыхалі?1 

                                       
1 Персонажи славянской мифологии: Словарь. Киев, 1993. С. 58. 
2 Народные русские сказки А. Н. Афанасьева: В 3 т. М., 1984. Т. 1. С. 109—110. 
3 Тамсама. Т. 2. С. 306—307. 
4 Цыт. па: Гілевіч Н. С. Паэтыка беларускай народнай лірыкі. Мн., 1975. С. 87. 



У песнях самых розных жанраў герою жадаюць быць прыгожым, 
«як ясен месяц». 

У многіх песнях «краснае сонца» сімвалізуе гаспадыню, а «ясны 
месяц» — гаспадара. У любоўных песнях месяц — закаханы хлопец, а 
дзяўчына — зара, зорачка. 

Дарэчы, на падставе міфаў і народнай паэзіі можна зрабіць такую 
выснову: калі сонца — жаночага роду, то жанчына тая абавязкова 
замужняя, зорка ж — заўсёды цнатлівая дзяўчына. 

Вельмі часта ўпамінаецца месяц у каляндарна-абрадавай паэзіі. 
Прычым тут Сонца і Месяц — не толькі ў параўнаннях, не толькі 
служаць паэтычным прыёмам, але і ўзводзяць матыў песні да 
касмаганічных міфаў. Так, у рысах Каляды — язычніцкага божышча 
— праглядваюць касмічныя і прыродна-метэаралагічныя элементы: 

Прыехала Каляда на белым кані,  
Яе конічак — ясен месячык...2 

Часта ў песнях згадваецца «яснае сонца», «свецел месячык», 
«дробненькі дожджык» як дарагія госці, як «тры радасці», што нясуць 
калядоўшчыкі ў дамы дбайных гаспадароў. 

Свята Купалле прысвечана сонцу, але ў песнях часты зварот і да 
месяца, што таксама можна тлумачыць дачыненнем да купальскіх 
урачыстасцей усіх важных касмічных аб'ектаў. Свята Купалле — гэта 
спаборніцтва, барацьба, але і саюз, шлюб агню і вады, жанчыны і 
мужчыны, жыцця і смерці, сонца і месяца, сонца і зямлі. 

У беларускіх замовах, ледзь не самым старажытным жанры 
фальклору, месяц дапамагае перш за ўсё ад зубнога болю: «Ёсць на 
свеце тры царык): ясен месяц на небі, сіні дуб на зямле, чорны камень 
у вадзе. Як этым парыкам не піць, не гуляць і ўмееце не схадзіцца, 
так у раба божага Івана зубам балець не гадзіцца»3. 

Названыя аб'екты — месяц, дуб і камень — адпавядаюць тут 
асноўным сферам — небу, зямлі і надзем'ю (якое часта звязвалася з 
вадою). Як бачым, месяц названы царом неба. 

Вельмі часта ў замовах гучыць зварот да месяца як уладара 
іншасвету, што стасуецца з міфалагічнымі ўяўленнямі: 

— Маладзік ты, маладзік, ці быў ты на тым свеце? 
— Быў. 
— А ці баляць у мёртвых зубы? 
— Не, не баляць. 

                                                                                                
1 Тамсама. С. 113. 
2 Паэзія беларускага земляробчага календара. С. 109. 
3 Замовы. С. 183. 



— Так няхай і ў Віці не баляць1. 
У загадках, месяц у асноўным паўстае як пастух, што пасвіць 

статак (зоркі), або як хлеба акраец, або нейкай жывёлай: бараном, 
каровай белагаловай. Дарэчы, тут таксама не толькі гаспадарчыя ма-
тывы, але і водгулле міфалагічных уяўленняў: у старажытных індусаў 
бык увасабляў Сонца, а карова — Поўню. 

Паводле народных уяўленняў, Поўня мела ўплыў на так званых па-
месяўнікаў (хвароба самнамбулізм), на рост раслін (нават сёння гаспа-
дыні час сяўбы выбіраюць па месяцавым календары), на прылівы і 
адлівы ў акіянах, на перамену надвор'я (у народзе гавораць: «Маладзік 
павінен абмыцца»). Рускія верылі, што, убачыўшы маладзік, неабход-
на трымацца за грошы, каб цэлы месяц быў прыбытак2. Украінцы 
сцвярджалі, што на Поўню нельга паказваць пальцам, бо палец 
адсохне. 

Увогуле нашы продкі вельмі многае ў жыцці звязвалі з месяцам. 
Яны не маглі не заўважыць сувязі яго фаз і пэўных цыклаў у жаночым 
арганізме. Жыла вера, што чалавек, народжаны ў час новамесячча, 
усё жыццё захоўвае бадзёрасць, аптымізм, маладжавасць; той жа, хто 
нарадзіўся пад ветахам,— буркатлівы, песімістычны, хутка старэе. 
Усе раны, зробленыя ў перыяд поўні, загойваюцца хутчэй. Вядома, 
што збіраць зёлкі лепш за ўсё ў купальскую ноч. А калі ў іншы час, то 
ў апошняй фазе Поўні, пачынаючы з 23-га дня. 

Многія з ранейшых народных уяўленняў, якія здаваліся забабона-
мі, сёння даказваюцца і навукай. Некаторыя ж так і застаюцца зда-
быткам багатай народнай фантазіі, але і ў прымхах ёсць своеасаб-
лівая паэзія. 
 

Поўня ў літаратуры 
 
У розных нацыянальных літаратурах па-рознаму ставіліся да 

адлюстравання Сонца і Месяца. 
У кітайскай паэзіі ка працягу ўсёй яе шматвяковай гісторыі мож-

на прасачыць яўную прыхільнасць да перадачы пачуццяў, выкліка-
ных месячнай ноччу. Кітайская літаратура вельмі канкрэтная, зрока-
вая, маляўнічая (яна сапраўды вельмі блізкая да жывапісу), але ў кож-
ным малюнку прыроды кітайскі паэт бачыў складаныя знакі і сім-
валы. У сапраўднай паэзіі заўсёды ёсць падтэкст. І ў кітайскай паэзіі 

                                       
1 Тамсама. 
2 Русский народ. Его обычаи, обряды, предания, суеверия и поэзия. М., 1880. С. 271. 



таксама прыёмы прыхаванай асацыяцыі, унутранага паралелізму 
заўсёды лічыліся вышэйшым узроўнем паэтычнасці. 

Кітайскія паэты любілі апісваць, як зіхаціць раса або снег пад 
месячным святлом, якія дзіўныя Цені адкідвае на рэчы поўня, як 
блішчыць ноччу, быццам шоўк, возера, як поўня ўпрыгожыла неба 
намаляванаю ёю ракой... Звычайна начны пейзаж выклікае тугу, 
адчуванне адзіноты (кажуць, паэт заўсёды шукае адзіноты) або 
глыбокі філасофскі роздум, але заўсёды пануе галоўнае пачуццё — 
замілаванне, захапленне прыродай. Кітайцы любяць апісваць поры 
года, даючы кожнай лаканічную вобразную характарыстыку: восень у 
іх паўстае як святло месяца. У людзей Усходу жыло і жыве адчуванне 
далучанасці да цудоўнага току духоўнага пачатку, які быў разліты ў 
прыродзе,— яны заўсёды імкнуліся да Вечнага. Такога моцнага 
пачуцця мы, бадай, не заўважым у заходняй паэзіі, хаця часам 
уражваюць лініі падабенства лірыкі ўсходняй і заходняй, асабліва 
нашай беларускай. Але пра гэта пазней.  

У арабскай і персідскай класічнай паэзіі Поўня ўвасабляла перш за 
ўсё ўлюбёную жанчыну (па прыгажосці яны былі роўныя). Паралель 
жанчына — Поўня, бадай, самае характэрнае параўнанне ў паэзіі на 
мове фарсі1. 

Эстэтычнае ўспрыманне прыроды ў еўрапейскай паэзіі вельмі 
нясмела праяўляецца ў эпоху Адраджэння, але, па сутнасці, бярэ 
пачатак толькі ў літаратуры сентыменталізму ў канцы XVIII ст. Ужо ў 
вялікага Гётэ відавочны, філасофскае ўспрыманне прыроды і культ 
ландшафту. У яго ёсць вершы пад назвамі «Да Поўні» і «Да Месяца», 
дзе выкарыстоўваюцца міфалагічныя матывы. Творы яшчэ не свабод-
ныя ад умоўнай уяўна класічнай паэтыкі, яшчэ праяўляецца тут 
рацыяналістычнае светаўспрыманне эпохі Асветы з яе культам 
розуму, і ўсё ж робіцца вялікі крок наперад у адлюстраванні прыроды 
эмацыянальна2. 

Поўня ў Гётэ напаўняе душу чалавека «салодкаю» або «пяшчотнаю» 
тугою, і такое ўспрыманне яе ад класіка перанялі прадстаўнікі нас-
тупнага літаратурнага пакалення — рамантыкі. 

З рамантызмам звязаны важнейшы этап у адлюстраванні прыро-
ды. Ён прыўнёс так многа новага ў літаратуру, што ўсяго не пера-
кажаш. Калі коратка, у рамантызме пераважаюць паглыбленая суб'-
ектыўнасць, антрапамарфізацыя прыроды, індывідуальнае і любоўнае 
стаўленне да пейзажу, праекцыя настрояў паэта на прыроду, у кож-

                                       
1 Класікі персідскай літаратуры (на мове фарсі): Саадзі, Умар Хаям, Рудакі, Нізамі, Румі, Хафіз, Джамі. 
2 Гете И. Избранные произведения: В 2чт. М., 1985. Т. І. 



най з'яве якой рамантык знаходзіў падабенства са сваім душэўным 
станам. Вобраз Месяца становіцца важнейшым як у глабальных ра-
мантычных касмагоніях, так і ў творах, прасякнутых асабістымі 
перажываннямі. 

Нямецкія, французскія, англійскія, польскія, беларускія, украінс-
кія рамантыкі любілі паказваць таямнічую, загадкавую прыроду. Для 
іх увогуле ўвесь свет — цуд, таямніца. Галоўны герой рамантыкаў — 
летуценнік. Жыць у марах — гэта толькі і значыць па-сапраўднаму 
жыць,— так лічылі паэты эпохі рамантызму. Ноч, месяц дапамагалі 
такому жыццю, дапамагалі паглыбіцца ў душу Прыроды і ў сваю 
ўласную душу. Улюбёная пара сутак у рамантыкаў — ноч, бо ноч 
інтымная і трагічная. У вялікага нямецкага паэта Навалка ёсць нават 
«Гімны да Ночы», а ў вядомага рускага пісьменніка Ул. Адоеўскага — 
цыкл аповесцей «Рускія ночы». Месяц сярод ночы напаўняе ўсё жыццё 
тонкім і салодкім сэнсам, даруе чалавеку ўражанне, быццам ён пры-
сутнічае пры зачацці свету. І ўвогуле ноч — маці кахання. «Каханне 
ідзе начным шляхам, і месяц асвячае яго» (Наваліс). Акрамя гэтага 
шырока распаўсюджанага матыву, пад святлом месяца развіваецца і 
другі, важнейшы для рамантыкаў,— зліццё жыцця і смерці, рэчаіс-
насці і сну. 

Паэзія і проза рамантыкаў прасякнуты глыбокім адчуваннем 
прыроды, якая дае ім тэмы, аналогіі і бяздонную скарбонку матываў. 
Прычым рэальныя пейзажныя вобразы часта пераўтвараюцца ў 
метафары, у сімвалы, нават у паэтычныя міфы. Такім сімвалам стала 
і Поўня. Больш глыбокага напаўнення вобраза ў пазнейшай 
літаратуры ўжо не было, можа, толькі ў сімвалістаў пачатку XX ст. 
Вельмі часта паказваецца месячная ноч і ў жывапісе рамантыкаў. 

Варта звярнуць увагу на тое, што беларуская літаратура ўся 
(акрамя, магчыма, толькі перыяду сацыялістычнага рэалізму) была 
прасякнута адчуваннем таямнічасці, загадкавасці свету. Яшчэ 
рэнесансная паэма Міколы Гусоўскага «Песня пра зубра» стварае 
ўражанне дзівоснасці нашай лясістай радзімы. Паэт сцвярджае 
прынцып таямнічасці жыцця і абвяшчае крыніцай дзівосаў пушчу: 
адсюль і прыхільнасць беларусаў — лясных жыхароў — да таямніц, да 
«казак Медзі» (Медэя, нагадаем, жрыца багіні Гекаты, самай 
загадкавай інкарнацыі Поўні). 

Адзін з першых паэтаў, хто пачаў пісаць па-беларуску,— Андрэй 
Рымша (XVI ст.). У яго творах яшчэ няма ўласна пейзажных 
апісанняў, але ўжо сустракаюцца вобразы сонца, месяца і зорак. 

Найбольш значны беларускі паэт XVII ст. — Сімяон Полацкі. Не-
каторыя раннія яго творы прысвечаны пытанням прыродазнаўства. 



Гэта «День и нощъ», «О четырех временах года», «Стихии четыре». Сі-
мяон набліжаў паэзію да навукі, па сутнасці, ён быў натурфілосафам 
у літаратуры, як пазней і Гётэ. Пейзаж у С. Полацкага ўжо прысут-
нічае, і нават даволі багаты, але прыгладжаны, прыбраны, пазбаўле-
ны адзнак часу і нацыянальных рыс. Ён імкнецца да глабальнасці і — 
у духу барока — да метафарычнасці, таму так часта сустракаюцца ў 
яго вобразы Сонца, Месяца і планет. Калі ў Рымшы яны толькі 
называюцца, то ў Полацкага яны — знакі Вечнасці і Божае гармоніі. 

На фарміраванне беларуска-польскіх паэтаў-рамантыкаў XIX ст. 
істотна паўплываў беларускі фальклор. 

Першы ў поўным сэнсе слова беларускі прафесійны пісьменнік 
Вінцэнт Дунін-Марцінкевіч ідылічна-любоўна адлюстраваў будзённы і 
святочны ўклад жыцця беларускага народа. І прырода ў яго ідылічная 
— гэта чароўны сонечна-месячна-бліскучы фон дзеяння. Якраз у апі-
саннях прыроды найбольш выказаны пісьменніцкі ідэал — свабоднае 
і гарманічнае жыццё ў адзінстве нацыянальнага і прыроднага 
пачаткаў. 

Творчасць класікаў пачатку XX ст. уражвае, па-першае, каласаль-
ным узбагачэннем вобразнасці — у параўнанні з фальклорам і творамі 
папярэднікаў, а па-другое, глыбокай філасофскай напоўненасцю 
традыцыйных матываў. 

У Янкі Купалы: «ад бледнага месяца бледныя цені», «месячны шлях 
што нябесны дзядзінец». 

У Якуба Коласа: «зоркі ў небе — неба вочкі, месячык — 
вартаўнічок», «срэбраны серп назірае з узвышша», «месяц [...] чуць 
пачаты баханок». 

У Максіма Багдановіча: «месяц белы заплакана свеціць», «месяц 
правёў праз раку светлы шлях», «месяц увесь чырвона-жоўты, быццам 
Пугачова вока». 

У Максіма Багдановіча — складаная і разгалінаваная сістэма 
асацыяцый, калі, напрыклад, «маркотныя месяца рожкі» супастаўля-
юцца, прычым нават не на полі аднаго верша, з «залатымі рожкамі» 
кароны змяінага цара. Адчуванне сувязі неба і зямлі і вітанне яе ў 
Якуба Коласа — таксама паводле народнага светаадчування, языч-
ніцкіх традыцый; можа, толькі ў яго менш таямнічасці, чым у 
Багдановіча і Купалы. 

Самы «касмічны» з трох класікаў — М. Багдановіч. Прычым месяц 
і зоркі ў яго — улюбёныя вобразы як найлепшае выяўленне 
прыгажосці прыроды. У Янкі Купалы больш ансамблевасці, прасторы, 
велічы, у Якуба Коласа — гармоніі чалавека і прыроды, пантэізму. Але 
ўсе класікі беларускай літаратуры суладна спалучылі нябеснае і 



зямное, вялікае і малое, яны малявалі і лакальны, і прасторавы кра-
явід, дзякуючы чаму адбываецца своеасаблівае накладванне машта-
баў, узнікае абагульнены вобраз беларускай прыроды, нацыянальны 
ландшафт1. 

З пазнейшых беларускіх паэтаў вобраз Поўні з філасофскімі 
рэмінісцэнцыямі застаўся ў тых, хто мог не хаваць свайго 
рамантычнага светаадчування, рэлігійнага светапогляду, напрыклад у 
Наталлі Арсенневай: 

Што сумна шэпчуць мне тыя ночы, 
калі на краскі кладуцца росы, 
губляе месяц між цемры косы, 
як быццам срэбрам праліцца хоча. 
Калі з душою душа гавора 
аб вечных болях, аб вечных муках...2 

Часам эмацыянальны фон твораў беларускай паэткі нагадвае 
кітайскую лірыку, але сістэма вобразаў, безумоўна, традыцыйна 
беларуская. 

Беларуская паэзія ў цэлым ішла па шляху далейшай канкрэтыза-
цыі і маляўнічасці тропаў. Але толькі нашы сучаснікі — паэты най-
перш сярэдняга пакалення (з іх найбольш яркі Алесь Разанаў) — па-
чынаюць напаўняць традыцыйныя вобразы не толькі вонкавай 
маляўнічасцю, але і глыбінёй філасофскага зместу, калі сам прынцып 
міфалагічнай свядомасці робіцца асновай, падмуркам свядомасці 
паэтычнай, мастакоўскай. 
 

Поўня ў навуковых міфах XX ст. 
 
Месяц з усіх аб'ектаў неба выклікае найбольшую цікавасць не 

толькі звычайных людзей, але і вучоных, філосафаў. Безумоўна, Поўня 
ўражвае сваімі загадкамі, і невыпадкова пра яе пішуць яшчэ 
філосафы глыбокай старажытнасці, пры гэтым не прыходзяць да кан-
чатковых высноў, а перадаюць наступным пакаленням некаторую 
разгубленасць перад праблемай. У астралогіі, дзе кожны ўзрост чала-
века падпарадкаваны пэўнай планеце, з Поўняй звязана паміранне, 
смерць. Багіня начнога чараўніцтва суправаджала чалавека да 
апошняй мяжы і працягвала яму свяціць у царстве памерлых, калі 
душа пакідала разбуранае цела. Усё гэта ў прынцыпе стасуецца з 

                                       
1 Шамякіна Т. І. Натурфіласофскія стыхіі ў нацыянальным космасе. У кн.: Беларусіка. Мн., 1993. Т. І. 
2 Арсеннева Н. Шэпты ночы / Туга па Радзіме: Паэзія беларускай эміграцыі. Мн., 1992. С. 29. 



міфалагічнымі ўяўленнямі, хаця адной гэтай функцыяй, безумоўна, 
далёка не вычэрпваецца значэнне касмічнага аб'екта. 

Вялікі рэлігійны філосаф XVIII ст. Эмануэль Сведэнборг з Поўняй 
таксама звязвае свет памерлых, прычым яго тэрміны і развагі ўраж-
ваюць дзіўным пранікненнем у таямніцы душы чалавечай (нездарма 
ён быў папярэднікам рамантыкаў). У іншасвеце, піша ён, кожны 
звяртаецца да таго, што пануе ўнутры яго. Той, хто жыве ў нябесным 
царстве1, звяртаецца да Бога як да Сонца, хто жыве ў духоўным 
царстве2, звяртаецца да Бога як да Месяца, эгаісты ж звяртаюцца да 
цемры і змроку і паварочваюцца тылам да Бога, а тварам да пекла3. 
Такім чынам, Поўня, як і Сонца, звязваецца ўсё ж са святлом, але 
неабходна мець на ўвазе, што гэта святло не фізічнае, не прыроднае, 
а духоўнае. 

Праўда, ужо на пачатку XX ст. другі надзвычай арыгінальны 
філосаф нетрадыцыйнага кірунку Георг Гурджыеў выводзіць тэорыю, 
што ўсё жывое на Зямлі — людзі, жывёлы, расліны — з'яўляецца 
«ежай» для Поўні: усё жывое ў момант сваёй смерці вызваляе некато-
рую энергію; гэтая энергія (або душы жывых істот) паглынаецца 
Поўняю і выкарыстоўваецца ёю для свайго росту. Такім чынам Поўня 
— каласальны вампір, які высмоктвае жыццё з Зямлі. Больш таго, 
механістычнае жыццё чалавека залежыць ад Поўні і поўнасцю ёй 
падпарадкавана. 

Роля, якую адводзіць Поўні Гурджыеў, суадносіцца з некаторымі 
міфалагічнымі ўяўленнямі пра яе, напрыклад, ва Упанішадах. Поўня 
як быццам была часткаю Зямлі, і тады людзі былі не механістычнымі, 
а свядомымі істотамі. Аднак калі ў выніку нечаканай касмічнай 
катастрофы Поўня адарвалася ад Зямлі, чалавечая энергія была як бы 
кінута на падтрыманне асобнай ужо планеты4. 

Гіпотэза, безумоўна, фантастычная, хаця мы сустракаем у навуко-
вай літаратуры думкі сур'ёзных сучасных вучоных пра тое, што Ціхі 
акіян утварыўся якраз у выніку аддзялення і выхаду на арбіту 
велізарнага кавалка Зямлі, з якога і ўтварылася Поўня. 

Тэорыя касмічных катастроф увогуле сёння робіцца адной з самых 
модных, асабліва ў паранавуцы. Большасць даследчыкаў прыходзіць 
да высновы, што Поўня — не спрадвечны спадарожнік Зямлі, а была 
захоплена ёю якраз у выніку глабальнага катаклізму. Дарэчы, некато-
рыя плямёны Паўднёвай Амерыкі і астравоў Ціхага акіяна збераглі 

                                       
1 Магчыма, маецца на ўвазе царства Любові і Прыгажосці. 
2 На нашу думку, тут можа ісці гаворка пра царства Розуму і, так бы мовіць, «катэгарычнага імператыву». 
3 Сведенборг Э. О небесах, о мире духов и об аде. Киев, 1993. С. 63. 
4 Гурджиев Г. Вестник грядущего добра. СПб, 1993. 



міфы пра неба, на якім Поўні яшчэ наогул не было, а з'явілася яна там 
у суправаджэнні страшэнных разбурэнняў на Зямлі. Між іншым 
некаторыя вышэйшыя жывёлы (ваўкі, сабакі) не могуць цярпець 
Поўні на небе — гледзячы на яе, яны пачынаюць скуголіць. Можа, іх 
генетычная памяць якраз захавала той стан Космасу, калі не існавала 
побач з нашай планетай гэтай другой — мёртвай? 

Адна з самых незвычайных сучасных тэорый даводзіць, што 
Поўня — штучны спадарожнік або касмічны карабель другой 
цывілізацыі. Сапраўды, калі б на пачатку чалавечай цывілізацыі нашу 
Зямлю наведвалі прадстаўнікі іншай, то якую памяць яны пакінулі б 
па сабе? Ясна, што іх помнік павінен быць даўгавечны, каб дача-
кацца моманту, калі закладзеныя ў ім ідэі і веды будуць успрыняты; 
ён павінен выклікаць увагу сваёй незвычайнасцю, яркасцю, машта-
бамі; ён павінен несці разнастайную інфармацыю, якая пабуджала б 
да роздуму; ён павінен вучыць назіраць, параўноўваць, асэнсоўваць 
атрыманую інфармацыю. Таму помнік павінен выяўляцца ў новых 
якасцях па меры росту інтэлекту людзей і быць шматфункцыя-
нальным. Нарэшце, яго штучнасць не павінна кідацца ў вочы, а 
праяўляцца паступова. Усім гэтым патрабаванням якраз адпавядае 
Поўня1. Магчыма, Поўня — і не штучнае цела, полае ўнутры, а 
астэроід, што застаўся пасля разрыву планеты Фаэтон, а пасля быў 
прыцягнуты (кім і як?) і размешчаны побач з Зямлёю. Але ўсё гэта, 
безумоўна, самы натуральны сучасны міф. 

Між тым ёсць не менш неверагодныя, але ж па-сапраўднаму 
навуковыя гіпотэзы. Так вучоныя гавораць пра квантаванне часу-
прасторы. Неабходна знайсці эталон, які б аднолькава быў уласцівы 
прасторы і часу і які б увасабляў фундаментальныя велічыні ў 
Сусвеце. А тое, што прастора і час злучаны,— бясспрэчна: напрыклад, 
кожнаму моманту часу адпавядае пэўны пункт у прасторы, прычым 
на арбіце любой планеты. У санскрыце Поўня гучыць як «mas», што 
значыць «вымяральнік». Аказваецца, шлях Поўні, узяты як квантавая 
адзінка прасторы на працягу 28,42 сутак часу, і ёсць той інтэрвал, 
можна сказаць, алгарытм, якім квантуецца Сонечная сістэма. Гэтая 
велічыня — «ключ» для дэшыфроўкі ўсёй структуры прасторы-часу ў 
макракосмасе2. 

Такім чынам, Поўня спрадвек выклікала інтарэс чалавека, 
пабуджала яго да роздуму. З ёю звязаны вялікія загадкі прыроды, усё 

                                       
1 Луна — искусственный спутник или космический корабль? // Алиби. 1994. № 2. С. 6. 
2 Лунные ритмы Н Свет. 1990. № 6. С. 35. 



самае таямнічае і незвычайнае на Зямлі. А гэта добра, калі ёсць 
Вялікая Таямніца. 
 
 
АСТРАЛЬНЫЯ МІФЫ І РАЗУМЕННЕ КОСМАСУ Ў НАРОДАЎ СВЕТУ 

 
Астральныя міфы — гэта ўяўленні людзей пра зоркі, сузор'і, пла-

неты, каметы і іншыя з'явы пераважна начнога неба. Зрэшты, уся 
міфалогія па прыродзе сваёй касмаганічная, таму астральныя міфы 
разам з салярнымі і лунарнымі займаюць у ёй цэнтральнае месца. 
 

Неба без зорак 
 
Геніяльны нямецкі філосаф Імануіл Кант (XVIII ст.) пісаў, што 

існуюць толькі дзве рэчы, на якіх трымаецца свет, выклікаючы 
здзіўленне і захапленне,— зорнае неба над намі і маральны закон 
унутры нас. Вялікая і бясспрэчная ісціна! І ўсё ж... 

На Зямлі магла быць эпоха, калі зорнага неба не было, бо не было 
ночы. Самымі раннімі паданнямі славян, вядомымі сёння міфолагам, 
лічацца паданні так званага Сварогава цыкла, якія вельмі ўрывачна 
захаваліся да пачатку XX ст. на тэрыторыі Палесся, Паўднёвай і 
Заходняй Украіны. У розныя часы гэтыя фальклорныя матэрыялы 
былі сабраны і нават надрукаваны ў асобных навуковых выданнях, 
але ў афіцыйную навуку не трапілі. Цяпер да іх зноў звяртаюцца 
пісьменнікі, вучоныя і прыхільнікі язычніцтва. Так, мы пісалі ўжо пра 
гіпотэзу аб існаванні двух Сонцаў, жоўтага і вясёлкавага, дзякуючы 
якім толькі і магло ўзнікнуць такое разнастайнае жыццё на Зямлі, а 
магчыма, і на іншых планетах Сонечнай сістэмы. Дарэчы, гэта зусім 
не фантастычная гіпотэза экзальтаваных язычніцкіх вернікаў, а адна 
з касмаганічных тэорый (так званая ідэя Літлтана — Хойла пра 
«двайное Пратасонца»), зусім не горшая за іншыя, тым болей што 
вялікая колькасць зорак, як высветлілася нядаўна, нараджаецца і 
існуе парамі (можа, адсюль такое вялікае значэнне блізняцкіх міфаў). 

Англійскі вучоны Ф. Хартвік даказаў, што пры наяўнасці дзвюх 
зорак у сістэме адна з іх амаль непазбежна калапсуе. Так, магчыма, і 
адбылося з тым Сонцам, якое ў міфах вядома як Ра, Рах, Раху, Рай, 
Люцыпар і інш. Прычым японскія вучоныя сцвярджаюць, што апошні 
выбух у нашай Галактыцы адбыўся параўнальна нядаўна, на памяці 
чалавецтва,— каля мільёна гадоў таму1. Быў ён звязаны з другім 

Сонцам ці нё — цяжка сказаць, але ў міфах славян дакатастрафічны 
стан Зямлі пададзены як першы свет Сварога: свет вечнай вясны, у 
якім жылі Сварожычы і які называўся Ірый (Вырай, Ярый), што 
значыць «яркі, ззяючы, бліскучы, прамяністы». Ночы тады не было, не 
было таямніц і сакрэтаў, а значыць, не было і ліха. У міфах іншых 
народаў гэта эпоха вядома як «залаты век». 

Катастрофа звязваецца са старэйшым Сварожычам, Люцыпарам 
(або Дзянніцаю), які стварыў людзей і таму прэтэндаваў на ролю 
галоўнага Творцы, з-за чаго і змагаўся з іншымі Сварожычамі, вер-
нымі Прабоіну,— Перуном, Агнём, Стрыбогам, Ладаю. Зразумела, што 
гэта міфічная вайна, звязаная з разбурэннем прывычнага свету, і 
ёсць успамін пра касмічны катаклізм, у выніку якога Люцыпар-Дзян-
ніца быў скінуты Сварогам на Зямлю, прабіў яе і знаходзіцца з таго 
часу ў яе нетрах. Так народ сімвалічна выказаў сваё меркаванне на-
конт знікнення другога Сонца, устанаўлення ночы, а значыць, і ліха 
на Зямлі. 

Безумоўна, за тысячы і тысячы гадоў многае страчана, пераасэн-
савана, існуе ў шматлікіх варыянтах (мы прыводзім толькі агульную 
схему). Так, бліжэй да нашага часу другім патухлым сонцам пачалі 
лічыць нават Поўню, пра што мы пагаворым далей. Але факт тое, што 
міфы пра касмічную катастрофу існавалі. Пасля яе Сварог перанёс 
прамяністы Ірый (Вырай, Ярый) з Зямлі, спаганенай Люцыпарам, на 
неба і правёў туды зорную дарогу, каб па ёй бязгрэшныя душы маглі 
дасягнуць Раю. Такім зорным шляхам (у іншых варыянтах — ракою) 
беларусы лічаць Млечны Шлях. Нагадаем, што ў грэкаў ён звязваўся з 
малаком багіні Геры, украінцы называюць яго Чумацкім шляхам або 
дарогаю Маці Божай у святы нябесны горад Іерусалім. 

Як бачым, Бог зноў распарадзіўся мудра, падараваўшы людзям — 
як своеасаблівую кампенсацыю за іх начныя страхі — прыгажосць 
зорнага неба, так натхнёна апетага тысячамі зачараваных ім паэтаў, 
а таксама рэлігійную веру ў магчымасць дасягнуць несмяротнасці, 
Вечнасці... 
 

Любімыя зоркі чалавецтва 
 
У ясную ноч чалавек можа налічыць на небе каля 3000 зорак. 

Моцны тэлескоп дазваляе бачыць адзін мільярд зорак. Паводле 
міжнароднай дамоўленасці, неба падзелена на 88 сузор'яў, назвы якіх 
у большасці дайшлі да нас з глыбокай старажытнасці. Ярчэйшыя з 



зорак маюць уласныя імёны: Альдэбаран, Альтаір, Вега, Палярная 
зорка, Рэгул, Сірыус1. 

У антычным свеце найбольшую ўвагу прыцягваў Сірыус, прычым 
вядомы рымскі філосаф Сенека (4 да н. э.— 65 н. э.) пісаў пра 
Сабачую зорку (так тады называлася яна) як пра чырвоную, хаця мы 
сёння вельмі добра бачым, што яе колер бела-блакітны. Ёсць 
меркаванне, што Сірыус В, спадарожнік гэтай самай яркай зоркі 
нашага неба, выбухнуў больш за тысячу гадоў таму як звышновая 
зорка. Да выбуху ён быў чырвоным гігантам (Сенека меў рацыю), 
пасля ж калапсу пераўтварыўся ў белага карліка з выключна вялікай 
шчыльнасцю. Гэта гіпотэза сучаснага англійскага астранома У.-Х. 
Мак-Кры, у распрацоўцы якой ён грунтаваўся на міфалогіі невялікага 
(каля 300000 чалавек), дастаткова прымітыўнага па ўзроўні цывіліза-
ванасці (але не па духоўнай культуры) народа ў Заходняй Афрыцы — 
дагонаў. Якраз у іх міфах зберагліся звесткі пра выбух звышновай, не 
заўважаны назіральнікамі неба ў іншых краінах. Асабліва цікава тое, 
што дагоны вельмі добра ведаюць пра выбух менавіта спадарожніка 
асноўнага свяціла і кваліфікуюць яго пасля калапсу як «самую 
маленькую і самую цяжкую з усіх зорак» з перыядам арбіты ў 50 гадоў 
(паводле навуковых даных, 48,9 года). 

Калі б справа тычылася толькі выбуху адной з парных зорак, 
можна было б палічыць міфы дагонаў выпадковасцю. Але ў іх увогуле 
вельмі складаная, распрацаваная і надзіва «навукова сучасная» 
міфалогія, хаця на самай справе глыбока архаічная. Так яны 
сцвярджаюць, што Сірыус з'яўляецца «пупком свету» і адыгрывае 
важнейшую ролю ў групе сузор'яў, сярод якіх галоўныя — Арыён і 
Плеяды. Названая група непасрэдна і надзвычай актыўна ўплывае на 
зямное жыццё, яна ўключана ў «спіральны зорны свет», пад якім 
можна разумець Млечны Шлях. На многіх зорках, паводле міфаў 
дагонаў, жывуць жывыя істоты. Ведаюць дагоны і будову Сонечнай 
сістэмы, хаця і не ў поўным аб'ёме. 

Многа спрэчак выклікае паходжанне міфалогіі дагонаў. Найбольш 
папулярнай з'яўляецца тэорыя палеакантакту: прыляталі як быццам 
на Зямлю ў глыбокай старажытнасці іншапланецяне і перадалі звесткі 
пра сваю зорку абарыгенам2. На нашу думку, дагоны засвоілі веды 
пра Сірыус ад старажытнага егіпецкага народа. Узыход Сірыуса ў 
Егіпце быў звязаны з разлівамі ракі Ніл, а гэта абяцала дабрабыт для 
ўсёй краіны. Прычым з'яўленне Сірыуса на ўсходзе лічылася першым 

днём новага года — адсюль важнасць гэтай зоркі1. Праўда, застаецца 
адкрытым пытанне: адкуль жа такія на здзіўленне глыбокія веды пра 
яе (многае адкрыта вучонымі толькі ў апошнія гады) у саміх егіпцян? 

Егіпет утойвае многа іншых загадак. Скажам, там існавалі рыту-
альныя танцы, якія сімвалічна перадавалі ход розных свяцілаў на не-
бе. Вядома, што Вялікая Піраміда дакладна арыентавана па старанах 
гарызонту. Ёсць думка, што такой дакладнасці будаўнікі дасягнулі, 
кіруючыся зоркамі (значыць, і зорнае неба яны ведалі выключна). 
Адзін з тунеляў унутры піраміды накіраваны на Палярную зорку, але 
гэта справядліва толькі для таго — надзвычай старажытнага — часу, 
калі Палярная зорка знаходзілася ў сузор'і Дракона. Цікава, што воб-
раз Дракона, Змея, Цмока сустракаецца ў старажытных міфах, 
казках і паданнях літаральна ўсіх народаў свету. 

Палярная зорка лічылася галоўнай і ў нашых далёкіх продкаў — 
арыяў, у якіх яна суадносілася з цэнтральнай воссю неба, была нібы 
тым стрыжнем, на якім трымаецца свет. У касмагоніі індусаў у цэн-
тры Зямлі — гара Меру, над якою размешчаны цэнтр неба — Паляр-
ная зорка. Яна сапраўды бліжэй за ўсе іншыя да Паўночнага полюса, і 
якраз яна дапамагае вызначыць геаграфічную шырату месца. Усе 
народы Еўразіі верылі, што Галактыка круціцца вакол Палярнай зор-
кі. На самай жа справе Паўночны полюс Галактыкі праецыруецца на 
сузор'е Валасы Веранікі. Аднак сапраўды вось Палярная зорка — Паў-
днёвы Крыж (найбольш яркае сузор'е ў паўднёвай частцы неба, улю-
бёнае пісьменнікамі-марыністамі) амаль супадае з воссю Галактыкі. 

З Палярнай зоркай звязаны і адзін вельмі цікавы, выключна 
таямнічы народ, пра які амаль нічога невядома,— мандэі. Яны 
жывуць цяпер у Іраку і налічваюць прыкладна 60 000 чалавек. 
Вучоныя спрачаюцца наконт паходжання мандэяў: вядома толькі, 
што іх радзіма — Месапатамія, што яны ніколі не змешваліся ні з 
асірыйцамі, ні з арабамі, ні з іншымі этнасамі Блізкага Усходу, а 
з'яўляюцца хутчэй за ўсё адным з самых старажытных народаў свету. 
У сувязі з гэтым варта звярнуць увагу на рэлігію мандэяў, самай 
характэрнай асаблівасцю якой з'яўляецца ўшанаванне зорак. Усе іх 
святы і абрады праходзяць толькі ноччу пад зорным святлом, якое 
яны называюць «першапачатковым святлом, важнейшым святлом, 
самой Божай Існасцю»2. А Бог — гэта і Вялікі Сэнс, і ўласна жыццё, і 
сэнс жыцця... 

У мандэяў своеасаблівыя храмы, заўсёды аднолькавых памераў (5 
м х 4 м), пабудаваныя з чароту, але без стрэх — 
8. Зак. 5277 
105 
каб відаць было зорнае неба. Набажэнства ўяўляе з сябе складаны 
рытуал, цэнтральны момант якога — доўгае сузіранне Палярнай зоркі 
і выпусканне ў кірунку да яе жывога голуба, які ў іх таксама, як і ў 
хрысціян (хаця Хрыста яны не прызнаюць і называюць 
ілжэпрарокам), увасабляе Святы Дух. Сваіх нябожчыкаў яны хаваюць 
тварам да Палярнай зоркі. Здзіўляе тое, у якой чысціні збераглі 
мандэі старажытныя звычаі і абрады, якія не падобныя на абрады 
мусульман і хрысціян — іхніх суседзяў. 

Мандэі жывуць там, дзе жылі спрадвек,— у Міжрэччы. А вядома, 
што самая архаічная з цяпер вядомых цывілізацый свету — 
шумерская ў Месапатаміі — была і самая «астранамічная». Менавіта 
адсюль суседнія народы, а ад іх і грэкі ўспрынялі кола Задыяка. Ёсць 
навуковыя працы, чамусьці малавядомыя, аўтары якіх даводзяць, 
што нашы далёкія першапродкі (рымляне называлі іх раксаланы, 
сапраўднае імя — ад слова «кола» — было: рус-калоны) прыйшлі на 
Дняпро (старажытная назва — Непра) таксама з Месапатаміі, праўда, 
пакручастымі шляхамі1. Пра гэта як быццам гаворыць, хаця і 
сімвалічна зашыфравана, прарок Іезекііль у Старым Запавеце (38:2, 
39:1). 

Даследчыкі звязваюць назву рус-калонаў-раксаланаў з калонамі — 
круглымі гарадзішчамі, якіх археолагамі выяўлена больш за 3000, але 
яна хутчэй выводзіцца з касмаганічных уяўленняў нашых продкаў, у 
якіх за кругавы рух Сонца (ці нават за рух Галактыкі) адказваў бог 
Каляда. Праўда, далёка не ўсе ўяўленні пра зорнае неба зберагліся ў 
нашчадкаў вялікага народа, з якога выводзім мы сваё паходжанне,— 
у крывічоў. Яны пакінулі ў міфалагічнай памяці некалькі найбольш 
важных сузор'яў. 
 

Веданне зорнага неба беларусамі 
 

Воласажар 
 
Мы ўжо згадвалі сузор'е Валасы Веранікі. У беларусаў і ўкраінцаў 

яно называецца Воласажар. Ёсць меркаванне, што тут неяк 
зафіксавана ўшанаванне бога Вялеса ў вобразе лятучага Змея, які 

часта атаясамляўся з чароўнай птушкай (адсюль — Жар-птушка). Але, 
на нашу думку, назва азначае «жар валасоў», інакш кажучы, 
чароўную істоту з залатымі валасамі — дачку Сонца. Сузор'е, дарэчы, 
знаходзіцца блізка да экліптыкі Сонца, а Золатавалосы — 
распаўсюджаны вобраз у казках многіх народаў. 

Паводле ж антычнага міфа, прыгажуня Вераніка — жонка 
егіпецкага цара Пталамея (III ст. да н. э.) — па патрабаванні жрацоў 
ахвяравала сваімі валасамі дзеля перамогі мужа над ворагамі1. У 
гневе быў цар, калі, вярнуўшыся пераможцам, убачыў падстрыжаную 
жонку. Аднак жрацы паказалі яму на асабліва зорную частку неба і 
сказалі: «Вось дзе валасы тваёй Веранікі. Іх прынялі багі». Сапраўды, 
сузор'е Воласажар вядома надзвычайным багаццем самых розных 
галактык — іх некалькі тысяч. 

 
Сітко 

 
Усе старажытныя народы чамусьці цікавіліся сузор'ем Плеяды. У 

грэкаў гэта — сем дачок тытана Атланта, які трымаў, як вядома, Неба 
на сваіх плячах. На Украіне сузор'е называлася Квочка, але не 
простая, а тая, што знесла Сусветнае Яечка. У беларусаў жа, паводле 
А. Сержпутоўскага, была іншая назва — Сітко: «Гэта тыя сьвечкі, якія 
гараць на небе там, куды зьбіраюцца праведныя душы людзей. Тут 
анёлы атсеваюць праведныя душы ад грэшных»2. Народ або 
інтуітыўна, або на падставе рэшткаў ранейшых ведаў, што засталіся 
ад старажытных зямных цывілізацый, разумеў значнасць пэўных 
сузор'яў. Магчыма, у космасе названае сузор'е — сапраўды сіта, але 
для якіх касмічных аб'ектаў, якіх выпраменьванняў, палёў, мы, 
натуральна, не ведаем. 
 

Вол 
 
Сузор'е Цяльца было прысвечана вялікаму богу Вялесу. Першапа-

чатковая назва сузор'я Вол, а канчатак -ос, -ес, як мяркуюць, запа-
зычаны ад готаў і азначае «бог». Праўда, на Украіне ўжывалася і ін-
шая назва — Тур. Велізарныя быкі туры вяліся і ў нас. Горад Тураў 
быў адным з самых вялікіх і слаўных гарадоў старажытнай Беларусі 
(радзіма асветніка Кірылы Тураўскага). І гэта назва яднае нас з арха-
ічнай цывілізацыяй Італіі, што існавала яшчэ да Рыма,— цывіліза-
                                       
1 У валасах, напэўна, хаваецца нейкая чароўная, магічная сіла. І ў нашага народа жанчыны ў крытычныя моманты 
жыцця — асабістага, а часцей нават грамадскага — ахвяравалі сваімі валасамі. 
2 Сержпутоўскі А. Прымхі і забабоны беларусаў-палешукоў. Менск, 1930. С. 7. 



цыяй этрускаў (корань «рус»), аднаго з самых загадкавых народаў 
свету. У іх богам неба быў Тур (у германскіх плямёнаў Тор). 
Старажытнае імя перайшло да рымлян: па-лацінску сузор'е Цяльца 
называецца Taurus. 

Першаснае значэнне надавалася сузор'ю Цяльца-Вала-Тура ў 
эпоху, калі ў ім знаходзіўся пункт веснавога раўнадзенства. З гэтага 
дня, нагадаем, пачынаўся новы год у многіх народаў. Ёсць думка, 
што нават літара А фінікійскага (а на самай справе яшчэ шумерскага) 
пісьма паходзіць са стылізаванага адлюстравання галавы быка, 
праўда, рагамі ўніз. 

У летнія і асеннія вечары ў небе Паўночнага паўшар'я Зямлі 
вылучаюцца тры найбольш яркія зоркі, якія ўтвараюць агромністы 
трохкутнік: Вета ў сузор'і Ліры, Дэнеб у сузор'і Лебедзя і Альтаір у 
сузор'і Арла. 
 

Ліра 
 
З Ліраю звязаны міф пра Арфея, таму сузор'е і зорка Вета 

шануюцца мастакамі, выклікаючы шмат рамантычных асацыяцый. 
Паэты часта называлі Бегаю найпрыгажэйшую дзяўчыну, разлучаную 
са сваім каханым — Сірыусам. 
 

Крыж 
 
Дэнеб — па-арабску «хвост курыцы»: так непаэтычна жыхары 

Пярэдняй Азіі разумелі сузор'е Лебедзя. Між тым старажытныя грэкі 
бачылі ў Лебедзю самога Зеўса, які ў птушыным абліччы спускаўся да 
прыгажуні Леды (нарадзіла яна дзяцей ад Зеўса, як вядома, з яечка). 

Утварэнне свету з Яйка — найважнейшы матыў усіх развітых 
міфалагічных сістэм, і гэтым падкрэсліваецца значнасць сузор'я. Але 
славяне яго называлі інакш: Хрест — на Украіне, Крыж — на Бела-
русі. Крыж — цэнтр усяго ў свеце, перасячэнне ўсіх бінарных апа-
зіцый (лічба 2), сімвал самога Жыцця і Вялікай Ахвяры, прынесенай у 
імя Жыцця... Утвораны ж названымі сузор'ямі велізарны трохкутнік з 
Дэнебам (нібы вокам) пасярэдзіне як бы ўказвае на важнасць лічбы З 
у нашай прасторы. Успомнім, што трохкутнік з вокам — адзін з 
самых старажытных і таямнічых сусветных сімвалаў. Расшыфроўка 
старажытных народных назваў сузор'яў на Украіне і Беларусі 
дазваляе гаварыць пра астральную1 прыроду нашага язычніцтва. 

                                       
1 Астральны — тут: які мае дачыненне да зорак, сувязь з імі (ад грэч. astron — зорка). 



Воз 
 
Найбольшую цікавасць выклікалі заўсёды Вялікая і Малая 

Мядзведзіцы (якраз у сузор'е Малая Мядзведзіца ўваходзіць Палярная 
зорка). Вялікая Мядзведзіца ў нашым небе здаецца раскінутым 
асабліва нізка і таму найбольш прыгожым сузор'ем. Антычны міф 
расказваў пра німфу Каліста са світы багіні Дыяны, якая патрабавала 
ад сваіх спадарожніц захавання цнатлівасці. Але німфу пакахаў Зеўс, 
і дзяўчына страціла чысціню. Раззлаваная Дыяна ператварыла яе ў 
мядзведзіцу, але Зеўс перанёс каханку на неба і тым ушанаваў яе. 

У беларусаў гэта сузор'е не звязваецца з мядзведзіцай, а назы-
ваецца Воз, украінцы яго называюць Віз. Як воз (калясніца) паўстае 
яно не толькі ў міфах еўрапейскіх народаў, але і ў старажытных 
шумераў, у кітайскай і нават амерыкана-індзейскай міфалогіі. Гэта 
дае падставы для роздуму: справа тут, відаць, не толькі ў рэальным 
падабенстве на канкрэтную рэч, няхай і вельмі важную ў вандроўках 
старажытных плямёнаў, а ў нечым больш істотным. На нашу думку, 
назва сузор'я сімвалічна перадае ідэю руху, пастаянную дынаміку 
Сусвету... 
 

Стралец 
 
А вось богу Перуну, на нашу думку, адпавядала сузор'е Стральца. 

Пункт веснавога раўнадзенства ў гэтым сузор'і знаходзіўся яшчэ ў XX 
тьгс. да н. э. Здавалася б, неверагодная архаіка. Але і пра велізарную 
старажытнасць вобраза Перуна сведчьгць той факт, што гэты бог пад 
рознымі імёнамі (хетскі Пірва, іранскі Пейрамун, індыйскі Парджан-
ня, летувіскі Пяркунас) сустракаецца ў міфах вельмі многіх народаў. У 
значна больш познюю эпоху ў сузор'і Стральца нараджалася Сонца ў 
час зімовага сонцапавароту. Адсюль выходзіць, што Пярун — бацька 
Сонца? На Каляды заўсёды заколвалі свінню, бо дзік (вяпрук) быў 
жывёлай, прысвечанай Перуну (успамінаецца цудоўнае філасофскае 
апавяданне Міхася Стральцова «Смаленне вепрука»). Яшчэ зусім ня-
даўна ў славян, як і ў этрускаў, па ўнутраных органах дзіка варажылі. 
У эпоху язычніцтва ў свяшчэнны дуб (а Перуну быў прысвечаны і дуб) 
устаўлялі сківіцы з ікламі маладога вепрука — сімвал нованаро-
джанага сонца. Такія свяшчэнныя дубы, ужо скамянелыя, знойдзены 
археолагамі ў Дняпры. 

Этнографы Беларусі глыбока зацікаўлены архаічным і вельмі 
своеасаблівым абрадам пахавання «стралы», запісаным у Веткаўскім 
раёне. На нашу думку, абрад якраз вельмі добра стасуецца з Перуном-



Стральцом і адлюстроўвае касмаганічны рытуал, звязаны і з сузор'ем, 
і з богам. 

Але ў язычніцкім пантэоне быў бог, у імя якога непасрэдна 
ўваходзіў корань «стр» — Стрыбог: як мяркуюць, бог вятроў1. У нас 
ёсць спакуса паяднаць яго з Перуном, але пагодзімся з большасцю 
даследчыкаў і будзем лічыць Стрыбога асобным богам, з дапамогай 
якога ляцелі, «веялі» (у старажытных арыяў бог вятроў — Вею, у 
грэкаў — Барэй) стрэлы-маланкі. 

Увогуле складваецца ўражанне, што для нашых продкаў Сусвет 
быў гарманічна адухоўлены і не было ў іх такога жаху перад 
пустэльным Космасам, як у нас. 
 
З'явы нябесныя ў народных вераваннях, фальклоры і беларускай 

літаратуры 
 
Названыя вышэй зоркі і сузор'і ў асноўным і згадваюцца ў 

творчасці народа. Як бачым, з імі суадносіліся і нейкія вызначальныя 
параметры Сусвету, і самыя вялікія багі, што ўвасаблялі важнейшыя 
прыродныя стыхіі. 

Безумоўна, адукаваныя людзі ведалі намнога больш сузор'яў і 
звязаных з імі антычных міфаў. Але гэта не выходзіла за межы 
прафесійнай культуры. Самай жа вядомай у народзе з часоў Хры-
шчэння была, бясспрэчна, Віфлеемская зорка — яўна міфічная, хаця 
ў апошні час вучоныя гавораць пра магчымасць выбуху звышновай, 
бачнай якраз у год нараджэння Хрыста. У Евангеллі ад Мацвея2 
чытаем: «Калі ж Ісус нарадзіўся ў Віфлееме Юдэйскім у дні цара 
Ірада, прыйшлі ў Ерусалім магі з усходу і кажуць: Дзе народжаны Цар 
Юдэйскі? бо мы бачылі зорку Яго на ўсходзе і прыйшлі пакланіцца 
Яму» (2:1,2). З вялікай бліскучай самаробнай зоркай, што сімвалізуе 
Віфлеемскую, ходзяць і сёння калядоўшчыкі па вёсках. І есці ў 
перадкалядны дзень нельга да з'яўлення першай зоркі на небе. 

Увогуле ж у славян зоркі — дзеці Сонца і Поўні. Ва ўсіх народаў 
пашырана вера, што, як толькі нараджаецца чалавек, на небе 
загараецца яго зорка. Колькі душ жыве на зямлі, столькі і зорак на 
небе. Калі зорка падае — памірае чалавек. У гэты момант тым, хто 
ўбачыць яе, пажадана перахрысціцца. Кажуць, крыж жывога 
чалавека дапаможа душы нябожчыка пазбавіцца ад грахоў і трапіць у 

                                       
1 Паводле меркаванняў некаторых даследчыкаў, Стрыбог ёсць адно з імёнаў бога Сварога. У прыватнасці, Антаніна 
Хатэнка даводзіць, што Стрыбог ёсць бог, «які паслаў у свет трох сыноў- багоў, вечных Сварожычаў». (Роднае слова. 
1993. № 2. С. 75). 
2 Цыт. па: Новы запавет і Псальмы. Таронта, 1985. 



рай. Беларусы яшчэ ў XX ст. зберагалі веру, што калі чалавек добры, 
мала грашыць, то яго зорка ясная, а калі ён несумленны, злы, то яго 
зорка ледзь свеціць. Пра тое ж чытаем у геніяльнай «Новай зямлі» 
Якуба Коласа: 

Калі ствараліся Богам светы, 
Па зорцы светлай чалавеку 
Назначыў Бог святы спрадвеку; 
Яна жыццём яго кіруе 
І лёс яго і смерць пільнуе, 
Чым больш з людзей хто выдатнейшы, 
Таго і зоркі блеск яснейшы, 
І гасне зорачка святая, 
Калі даручаны сканае: 
Вось так на небе адначасна 
Яна мігнецца і пагасне...1 

Душа-зорка мае блізкую сувязь з агнём, бо ў народзе зоркі лічыліся 
яскаркамі агню на небе. У некаторых рэгіёнах Украіны верылі, што 
зоркі — гэта анёлы, якія сядзяць на небе з запаленымі свечкамі ў 
руках. 

Разам з уяўленнем пра тое, быццам зорка ззяе на небе, пакуль 
доўжыцца жыццё чалавека, і падае з яго смерцю, бытавала і іншае, 
паводле якога душа ў выглядзе палымянай зоркі (у акультыстаў гэта 
называецца — манада) падае з неба і пасяляецца ў дзіця ў момант яго 
зачацця ці нараджэння, а пасля смерці чалавека вяртаецца ў рай. У 
любым выпадку: душа — зорка, значыць, з ёю звязана ўсё самае 
прыгожае, высокае, духоўнае, светлае ў чалавеку. 

...У народнай паэзіі многія творы пачыналіся зачынам накшталт: 
«Усе зорачкі паўсходзілі», або: «Разгарыся, вячэрняя зорка», або: 
«Цёмна ночка да нявідная». Такі ўступ твора ўжо адным радком 
ствараў пэўны настрой — як правіла, салодка-тужлівы — або надаваў 
песні атмасферу таямнічасці, загадкавасці. Зорка часта выступае як 
састаўная частка тропаў: з зоркамі параўноўваюцца вочы дзяўчыны 
або сама дзяўчына. У казках зоркі — паабапал чароўных хлопчыкаў. 
Лідзін з самых распаўсюджаных сюжэтаў у казках беларусаў, рускіх і 
ўкраінцаў — нараджэнне трох братоў-блізнят за адну ноч, адпаведна 
названых Вячорка, Паўночка і Зорка, прычым Зорка, які нарадзіўся 
перад світаннем, быў самы магутны і разумны. 

Нават і літаратары XX ст. пісалі яшчэ ў традыцыях народнай 
паэзіі. Рамантыкі любілі ноч і начное неба, якое давала ім натхненне, 

                                       
1 Колас Я. 36. тв. С. 186. 



выклікала чароўныя мары. Але ў беларускіх пісьменнікаў, што пісалі 
на польскай мове, нават і традыцыйны для ўсіх еўрапейскіх раман-
тыкаў матыў паўставаў у своеасаблівым абліччы, больш міфалагізава-
ным, больш казачным. Напрыклад, у Яна Баршчэўскага («Шляхціц 
Завальня...») чытаем, як героі «ўбачылі на небе такую зыркую яснасць, 
што ледзь вока трывае: разлілася яна кшталтам велізарнае ракі. Палі, 
лясы і горы, пакрытыя снегам і асветленыя агністым небам, мелі дзіў-
ны і захапляльны выгляд. Хмары, распаленыя чырвоным полымем, 
ляжалі на даляглядзе: здавалася, што тонуць у пажарах велічныя 
гмахі і стромкія вежы»1. Пэўна, што ў творы паэтычна апісана вельмі 
рэдкая для нашых шырот з'ява — палярнае ззянне. Сам шляхціц 
гаворыць, што за сваё жыццё трэці раз бачыць «падобнае дзіва і 
заўсёды ў той год, калі бачылі такія пажары на небе, бывалі нейкія 
неспадзяванкі»2. 

Народ сапраўды вельмі баяўся такіх незвычайных відовішчаў на 
небе. Але асабліва вялікія няшчасці звязваліся заўсёды з каметамі: іх 
людзі ўяўлялі як нейкую страшную, агромністую ведзьму на памяле. 
Падзенне ж балідаў успрымалася як палёт Змея (пра гэта асобна). 
Цэлая міфалогія склалася ўжо ў наш час вакол падзення так званага 
Тунгускага метэарыта. 

Але вернемся да рамантыкаў. Дзеянне ў баладах Адама Міцкевіча 
«Свіцязь», «Свіцязянка», «Люблю я» адбываецца ў зорныя ночы, што, 
натуральна, утварае асаблівую атмасферу таямнічасці, знітаванай са 
смуткам. У Вінцэнта Дуніна-Марцінкевіча таксама часта ўпамінаюц-
ца зоркі, але ў больш аптымістычным арэоле: 

Над горадам зорка ясна засвяціла... 
Халімон на каранацыі 

Або: 
Засвяцілі тры звёздачкі ў пару нам шчасліву! 
Заляцелі тры сокалы дый на нашу ніву! 

Верш Навума Прыгаворкі на прыезд да 
месца Менска Апалінара Концкага, Ул. 
Сыракомлі і Станіслава Манюшкі3 

І ўсё ж паэты XIX ст. яшчэ не выходзяць за межы парадыгмы 
фальклорнай вобразнасці. 

Дзіўны ўзлёт літаратуры пачатку XX ст. — гэта заканамерны вынік 
паступовага назапашвання філасафічнасці ў традыцыйных матывах, 

                                       
1 Баршчэўскі Я. Шляхціц Завальня, або Беларусь у фантастычных апавяданнях. Мн., 1990. С. 234. 
2 Тамсама. 
3 Дунін-Марцінкевіч В. Творы. Мн., 1984. 



выкліканай своеасаблівай трансфармацыяй міфалогіі (якая ёсць не 
што іншае, як натурфіласофія) у прыгожае пісьменства. 

У Якуба Коласа, самага «зямнога» з класікаў, зямля і неба 
знаходзяцца ў пастаяннай сувязі, таму зоркі — «кветкі неба», а кветкі 
— «зоркі зямлі». Такія параўнанні сустракаюцца ў паэта вельмі часта. 
Дарэчы, яны — таксама ў рэчышчы вельмі старажытных паданняў, 
але набываюць новае філасофскае напаўненне: зоркі — святло, якое 
пасылае ўніз начное неба, кветкі — святло, што пасылае ўверх чорная 
зямля. Сустрэча святла — нябеснага і зямнога — увасабляе 
паэтычную мару пра Вечнасць, пра вялікую гармонію свету. 

У Янкі Купалы на пачатку творчасці яшчэ пераважае фальклорная 
вобразнасць: «Як дзве зоркі, яе вочы, Гляне — свет яснее» або «Адна 
зорка мігацела — і тая прапала» («Бандароўна»). У паэме «Яна і я»: 

Крылатыя стварэнні з выраю 
Па Млечнаму Пуці плывуць, як шнур1. 

Праўда, ужо ў драме «Раскіданае гняздо» традыцыйныя міфала-
гічныя матывы набываюць глыбокі філасофскі сэнс. Размова ідзе пра 
сон Зоські, у якім яна з бацькам, маці, братамі, пераадолеўшы 
шматлікія перашкоды на зямлі, узыходзіць усё вышэй і вышэй: «...аж 
да самых зорак забраліся, а там, па млечнай пуціне, з зоркі на зорку 
пераскакваючы, цягнемся далей; а зоркі хоць свецяцца, але не 
пякуцца: як па кветачках гэтых, ступаем па іх... І прыйшлі мы ў 
нейкую харошую краіну, якой я ў жыцці не бачыла, не чула і не 
сніла... Ідзём гэтым садам-раем ды ідзём...»2 Вядома, што сны ў многім 
з'яўляюцца адбіткам старажытнага міфалагічнага мыслення. Але тут 
сон Зоські многа дае і для разумення яе душы. На нашу думку, шлях 
Зоські як рамантычнай натуры зусім не на Вялікі Сход, ён не ў 
актыўным дзеянні, а ў пагружэнні ў свой асабісты ўнутраны свет, 
люстрам якога і была зорная краіна сну, сад-рай на небе. Ёсць асобы, 
якія ніколі не здолеюць жыць толькі знешнім. Такая і Зоська. 

З гэтым урыўкам з купалаўскай драмы перагукваецца верш 
«Адбітак» Алеся Гаруна: 

Дзіўлюся я на ззянне ясных зораў,— 
І сумна-сумна так, што я не зараз з імі, 
Што жыць не лёс мне ў вышыне нагорнай 
І сцежкамі хадзіць па небе залатымі. 
Сярод нязнаных мне, не бачаных прастораў 
Раўнінай той, што звецца Бесканечнасць. 

                                       
1 Купала Я. Паэмы. Драматычныя творы. Мн., 1989. С. 96. 
2 Тамсама. С. 352—353. 



Я лётаў думкаю б і воляй непакорнай 
І, можа б, там пазнаў цябе, Адвечнасць...1 

Тут паэтычнае ўяўленне, пераадольваючы канкрэтыку, рухаецца 
ўжо далей, па той бок бачнага,— да Вечнага. 

У Максіма Багдановіча часта і зямная прырода паўстае як 
Вечнасць, раскрываючыся ў сваёй урачыстай, жыццесцвярджальнай 
паўнаце і росквіце творчых сіл. Але светлы жыццёвы пачатак не 
выключае трагічнага, самотнага, тужлівага, задуменага — усіх тых 
патаемных рухаў душы, з якімі якраз і звязана начное неба. У паэзіі 
М. Багдановіча жыццё і смерць, радасць і гора заўсёды побач, і гэта 
надае асаблівую адметнасць і значнасць філасофіі паэта. З зоркай, 
якая падае, параўноўвае ён жыццё рана памерлага літаратара Сяргея 
Палуяна. Шэдэўрам Багдановічавай лірыкі з'яўляецца, безумоўна, яго 
«Раманс» (сёння шырокавядомы пад назвай «Зорка Венера»): 
рэальнасць і мара, ява і трызненне... 

М. Багдановіч — самы «зорны» з паэтаў-класікаў. Наконт гэтага 
Алег Лойка піша: «Паэтычны вобраз зор — гэта нібы цэнтр, з якім 
звязана «закругленасць» самой паэтычнай задумы верша, выражэнне 
пэўнай «знешняй» думкі і пачуцця, якія ужо у выніку разгортвання 
верша «напаўняюць» сабою паэтычную дэталь, «ажыўляюць» яе, 
робяць эмацыянальна насычанай і выключна экспрэсіўнай»2. 

Наступныя пакаленні беларускіх паэтаў значна ўзбагачаюць эстэ-
тыку верша, але далёка не заўсёды дасягаюць такой жа філасофскай 
глыбіні, якая была ў класікаў. Прыводзім радкі Уладзіміра Дубоўкі: 

Над ставам ходзіць смутны вечар, 
купаюць зоры ў ім праменне3. 

Або: 
Мэта свеціць зоркай, зоркай прамяністай...4 

Нагадаем, што «мэтай» для тагачасных паэтаў была светлая 
будучыня. 

Такі тып вобразнасці характэрны для многіх беларускіх паэтаў 20-
х гг. XX ст., з якіх У Дубоўка, безумоўна, адзін з самых таленавітых. 
Але ёсць у яго дзіўны, зусім не заўважаны даследчыкамі твор, дзе 
паэтычна адбіўся вядомы ўжо міф пра адсутнасць начнога неба. Гэта 
невялікая паэма «Ноч на Прыляці і казка пра зоркі». Там гаворыцца 
пра Сонца і Месяц як пра аднолькава дзённыя свяцілы: 

Тады не зналі людзі змроку. 

                                       
1 Гарун А. Сэрцам пачуты звон. Мн., 1991. С. 66. 
2 Лойка А. Гісторыя беларускай літаратуры. Дакастрычніцкі перыяд: У 2 ч. Мн., 1980. Ч. 2. С. 327. 
3 Дубоўка У. Выбраныя творы: У 2 т. Мн., 1965. Т. І. С. 35. 
4 Тамсама. С. 118. 



Быў дзень на свеце ўсім шырокім, 
бо двое разам іх свяціла, 
а ў двух мацнейшая і сіла1. 

Зоркі ў той час былі кветкамі ў нябесным выраі. Неяк Сонца 
задумала падараваць зоркі людзям. Яно шчодра кідала іх на зямлю, 
дзе яны таксама рабіліся кветкамі. А Месяц свае зоркі пашкадаваў і 
пакідаў замест іх уніз каменні. Сонца абурылася і адмовілася хадзіць 
па небе разам з Месяцам. З таго часу яны «працуюць» у розны час, 
прычым Месяц не столькі свеціць, колькі займаецца сваім зорным 
садам, таму і стала цёмна, узнікла ноч. 

...Своеасаблівую касмічную катастрофу перажываем мы і сёння. У 
сучаснай літаратуры гармонія зямлі і неба парушана, бо парушана 
гармонія ў душы чалавека — пасяліўся ў ёй Чарнобыль. І вось ужо 
сучасны класік Пімен Панчанка піша «Чорныя дзіркі» — верш пра 
пустыя душы. У душах няма агню, няма зорнага святла: адбыўся 
калапс... Увогуле ж вобраз «Зорка Палын», бадай, дамінуе, аднак у 
розных аспектах. У Івана Шамякіна раман называецца «Злая зорка», а 
ў беларускай жа літаратуры зорка ніколі не была злой ці нават 
непрыгожай! Усё перавярнулася... Быццам сапраўды д'ябал вырваўся 
з апраметнай... 

...І ўсё ж вялікі Кант меў рацыю: зорнае неба над намі — тое 
адзіна ўстойлівае, вечнае, спагадлівае сваім святлом, што толькі і 
ўнушае надзею. Таму і Беларусь для сучасных бардаў Алега Лойкі і 
Алега Атаманава — зорка, якую ў песні «Вядзі, беларуская зорка!» яны 
заклікаюць не згасаць ніколі: 

Хай крыўдна, хай цяжка, хай горка. 
Што ў дыме чарнобыльскі край,— 
Вядзі, беларуская зорка, 
Ніколі ўжо не згасай!.. 

 
Нябесныя сферы і гармонія Космасу 

 
З глыбокай старажытнасці людзі падзялялі свег на пэўныя ярусы, 

узроўні, паверхі. Новы Запавет гаворыць пра тры небы. Але ўжо ў 
апокрыфе «Хаджэнне Багародзіцы па пакутах», вельмі папулярным на 
сярэднявечнай Беларусі, распавядаецца пра. сем нябёсаў. Большасць 
народаў Еўропы і Азіі таксама падзялілі Сусвет на сем сфер. Праўда, у 
славянскай міфалогіі ёсць цьмяная згадка, што нябёсаў на самай 
справе дзевяць (3x3). Кожнае з іх мае сваё прызначэнне: адно — для 

                                       
1 Тамсама. С. 349. 



Сонца, другое — для Месяца, астатнія — для планет. Сёмае неба 
лічылася крышталёвым празрыстым дном нябеснага Акіяна, у якім 
захоўваліся запасы жывой вады — адтуль ідуць дажджы. Да сёмага 
неба («апынуцца на сёмым небе» — найвышэйшая асалода) сягала і 
Сусветнае Дрэва, прарастала там на востраве Ірый (Вырай). Яшчэ яго 
называлі востравам Буянам. Якраз востраў Буян і чароўны дуб на ім 
згадваюцца ў шматлікіх беларускіх замовах. Такім чынам, неабходна 
мець на ўвазе, што ў іх гаворыцца не пра зямныя акіян і востраў, а 
пра нябесныя. (Праўда, востраў Буян існаваў і на зямлі. Такая 
дваістасць характэрна для міфалагічнага мыслення.) 

А як жа восьмае і дзевятае нябёсы, што размяшчаліся нават і над 
Выраем? Пра іх у славянскіх тэкстах амаль не гаворыцца. Магчыма, 
гэта жыллё Сварога. А можа, нашы продкі задумваліся пра іншыя 
зорныя сістэмы, галактыкі... Калі героі славянскіх казак адпраўляліся 
ў «трыдзевятае царства», яны, на нашу думку, аказваліся на дзевятым 
небе. Праўда, сустракалася нам арыгінальная тэорыя, быццам 
«трыдзесятае царства» знаходзіцца... на Месяцы — пра гэта сведчаць 
лічбы. Ад Зямлі да Месяца каля 400 000 км, гэта ў перыгеі арбіты 
Месяца — 27 зямных дыяметраў (3x9), у апагеі — 30 зямных дыя-
метраў (3x10), інакш кажучы, «тры дзевяць», «тры дзесяць»1. Выглядае 
гіпотэза, безумоўна, спакусліва, але пытанне застаецца адкрытым. 

Геніяльны італьянскі паэт Дантэ ў сваёй «Боскай камедыі», над 
расшыфроўкай якой б'юцца вучоныя ўсяго свету, падзяляе рай на 
ўзроўні, паверхні. Самы ніжэйшы з іх — сфера Месяца, за ім — неба 
Меркурыя, затым — Венеры, Сонца, Марса, Юпітэра і Сатурна. Над 
імі ўсімі памяшчаецца восьмае — зорнае, а яшчэ вышэй — 
крышталёвае неба, якое называецца першарухавіком, бо яно рухае 
ўсе астатнія нябёсы. Аднак яшчэ вышэй — дзесятае неба, Эмпірэй (ад 
грэчаскага «палымяны»), вечна нерухомае. Там жыве Бог...2 

Паэма Дантэ — адно з самых складаных параджэнняў чалавечай 
фантазіі, выключна глыбокі твор, у якім за прамым сэнсам кожнага 
слова хаваецца яшчэ некалькі сэнсаў. Бяздумна спрошчваюць кан-
цэпцыю італьянскага генія тыя сучасныя вучоныя-рацыяналісты, якія 
механічна ўзводзяць яе да геацэнтрычнай сістэмы свету антычнага 
астранома і матэматыка Пталамея (ІІ ст. да н. э.). Тым больш што 
вучэнне пра сферы распрацавана задоўга да Пталамея геніяльным 
філосафам Грэцыі Платонам (V ст. да н. э.) і нават яшчэ да Платона — 

таксама геніяльным філосафам і матэматыкам антычнасці — 
Піфагорам.  

Школа Піфагора асаблівую ўвагу надавала лічбавым і музычным 
стасункам сфер. Піфагор сцвярджаў, што, рухаючыся праз эфір, пла-
неты гучаць у залежнасці ад сваіх памераў і хуткасці руху. Праўда, 
вельмі нямногія людзі чуюць цудоўную касмічную музыку (сам Піфа-
гор якраз валодаў такім абсалютным слыхам)1. З музыкі нябесных 
сфер смяяліся яшчэ сучаснікі Піфагора і ўсе пазнейшыя вучоныя і 
людзі мастацтва. Але сёння радыёастраномы якраз сцвярджаюць 
геніяльную здагадку грэчаскага філосафа: космас гучыць, і па-свойму 
меладычна! Больш таго, адзін з самых вядомых астраномаў свету 
Віктар Амбарцумян лічыць навукова слушнымі вядомыя радкі Міхаіла 
Лермантава: «Ночь тиха, пустыня внемлет Богу, и звезда с звездою 
говорит». Зоркі, на думку армянскага вучонага, сапраўды «гавораць» 
адна з адною нават без удзелу размешчаных на іх звышцывілізацый2. 
Сучасны астраном, як і да яго антычны, меў на ўвазе, відаць, 
складаныя працэсы ўзаемадзеяння, узаемаўплыву ўсіх касмічных 
аб'ектаў, няхай і каласальна аддаленых адзін ад аднаго. Дарэчы, пра 
гэта ж з большай навуковай дакладнасцю пісаў вялікі геліябіёлаг 
беларускага паходжання Аляксандр Чыжэўскі (загінуў у ГУЛАГу). У 
выдатнай працы «Зямное рэха сонечных віхураў» (1938) ён гаворыць 
пра так званыя «пульсы Космасу» і адзначае: «Жыццё... у значна 
большай ступені ёсць з'ява касмічная, чым зямная. Яно ўтворана 
ўздзеяннем творчай дынамікі космасу на інертны матэрыял Зямлі. 
Яно жыве дынамікай гэтых сіл, і кожнае біццё арганічнага пульсу 
суадносіцца з біццём касмічнага сэрца — грандыёзнай сукупнасці 
туманнасцяў, зорак, Сонца і планет»3. 

Пра цудоўную суладнасць усіх касмічных з'яў, як ні дзіўна, ведалі 
людзі яшчэ каменнага веку. У Хакасіі, каля вёскі Малая Сыя, 
знойдзены роспісы і дэкаратыўныя рэчы, узрост якіх 34 000 гадоў. 
Усе яны адлюстроўваюць вельмі складаныя міфалагічныя ўяўленні, у 
тым ліку касмаганічныя, і ўсе з'яўляюцца шэдэўрамі сусветнага 
мастацтва. Напрыклад, прадстаўлены моманты палявання розных 
звяроў якія адначасова з'яўляюцца часткамі цела аднаго агромністага 
маманта (так разумеўся Космас). Для нас важна супадзенне хакаскіх 
сюжэтаў з касмагоніяй старажытных арыяў, адлюстраванай у 

«Рыгведзе» і «Авесце» — тых свяшчэнных кнігах, якія беларусы могуць 
у той жа меры лічыць сваімі, як і Біблію1. 

Тое, што і пазнейшыя вялікія цывілізацыі Зямлі больш за ўсё 
шанавалі Сонца, Месяц і зоркі,— бясспрэчна. Такі касмічны культ 
сведчыць: старажытнае чалавецтва ведала аб уключанасці Зямлі ў 
касмічны кругаварот, прычым у большай ступені, чым гэта ўяўляецца 
нам сёння. Мы ганарымся поспехамі касманаўтыкі, але які ж гэта 
прымітыў у параўнанні з высокай касмалогіяй (занатаванай перш за 
ўсё ў міфалогіі) нашых продкаў. Усё найбольш дзіўнае, што засталося 
ад старажытных цывілізацый, звязана з космасам, з календаром. Так, 
велізарныя мегаліта Стоўнхенджа (Брытанскія астравы), гэтага 
«неалітычнага камп'ютэра», арыентаваны па месцах усходу і заходу 
Месяца, суаднесены з летнім і зімовым сонцапаваротамі, а таксама з 
рухам самых розных нябесных аб'ектаў. 

Ва ўсім свеце сёння вядома перуанская пустыня Наска — самая 
вялікая «мастацкая галерэя» на Зямлі. Малюнкі яе настолькі велізар-
ныя, што іх можна ўбачыць толькі з самалёта. Такое ўражанне, што 
яны ствараліся нібы для «нябесных гледачоў» — знізу іх не відаць. 
Паміж геаметрычнымі фігурамі (якія называюць «касмадромамі») 
размешчаны выявы яшчараў, малпаў, рыб, птушак, павукоў... Адных 
толькі выяў птушак 18, з іх некаторыя дасягаюць 150-метровай 
даўжыні. Вучоныя мяркуюць, што ўсе гэтыя «творы» ёсць увасабленне 
важнейшых сузор'яў, а таксама своеасаблівая фіксацыя месцаў і часу 
ўсходу і заходу Поўні. Аднак для чаго (ці для каго) рабіліся такія 
малюнкі і, галоўнае, як — гэта застаецца невядомым. 

Вавілонская вежа (не біблейская, а сапраўдная) мела 7 узроўняў, 
паверхаў, кожны з якіх адпавядаў адной з сямі асноўных планет. 

У Асеціі ёсць загадкавы камень (ён называецца Камень волата), на 
якім рукою чалавека выразаны адлюстраванні сузор'яў Валапаса, 
Дракона і Вялікай Мядзведзіцы2. Варта ў сувязі з гэтым нагадаць, 
што асеціны — непасрэдныя нашчадкі скіфаў, якія ўдзельнічалі ў 
этнагенезе многіх славянскіх народаў. Пра значэнне ж неба ў жыцці 
нашых продкаў сведчыць і тое, што купалы праваслаўных храмаў 
часта фарбуюць у сіні колер, часам па ім — залатыя зоркі, а крыжы 
на храмах мацуюцца на сімвалічных сонцы (шар) і месяцы (серпік). 
Храм увасабляў ідэю Неба, увесь Космас. 

                                       
1 Ларичев В. Древнекаменный век. Художники и мыслители // Знание — сила. 1984. № 4. С. 26. 
2 Кусов р Камень с Большой Медведицы // Вокруг света. 1989. № 5. С. 53. 



Яшчэ больш складаную сістэму адлюстравання ўпарадкаванасці 
свету, чым архітэктура і выяўленчае мастацтва, мае слоўная твор-
часць. 

На працягу ўсёй гісторыі міф існаваў як імкненне адлюстраваць у 
свядомасці чалавека (істоты, што належыць да трохмернага свету) 
рэальнасці шматмернай прасторы, іншых сфер Космасу. Калі герой у 
казках згортвае тры царствы (залатое, сярэбранае, меднае) і хавае іх у 
яечкі ці куфэркі — што гэта, як не вобразнае ўяўленне пра шматмер-
насць прасторы? Калі герой ці гераіня ідуць у іншасвет, то гэта можна 
ўявіць на матэрыяльным плане як вандроўку, напрыклад, на Месяц, 
але можна і як падарожжа ў другое вымярэнне, шлях у якое нейкім 
чынам ведалі некаторыя пасвячоныя (адной з іх была Баба Яга). 

Мы гаварылі пра сферы свету, апісаныя Дантэ, які жыў, як вядо-
ма, у XIII ст. У XX ст. чалавечы розум (не масава, а канкрэтны мозг 
рэальнай асобы — Данііла Андрэева) даспеў да яшчэ больш глыбокага 
разумення касмічнай шматсфернасці. Д. Андрэеў — сын вядомага 
пісьменніка пачатку XX ст. Леаніда Андрэева — стварыў свой асноў-
ны твор «Ружа Свету» ў сталінскім засценку1. Яго цела пакутавала, а 
дух, як і дух Дантэ, лунаў у далёкай прасторы, спасцігаючы гранды-
ёзную, нябачную сістэму свету. Пасля публікацыі твора з'явіліся 
адмоўныя, рэзка негатыўныя рэцэнзіі праваслаўных святароў на кнігу 
Д. Андрэева. Але неабходна разумець, што перад намі найперш 
паэтычны твор, аўтар якога піша, па сутнасці, пра сферы духоўнага 
Космасу. 

У цэнтры ўвагі аўтара — праблема творчага чалавека, які толькі і 
здольны ў высокіх парываннях свайго духу аднавіць страчаныя 
стасункі паміж сферамі касмічнымі і ўзроўнем быцця чалавечага. Д. 
Андрэеў гаворыць пра нябесныя краіны як адлюстраванне краін зям-
ных, распавядае пра сферы з чатырма прасторавымі каардынатамі і 
з рознай колькасцю часавых каардынат. Ён згадвае пра іншасвет з 
душамі памерлых, а таксама пра духоўную краіну; дзе пасяліліся героі 
вядомых літаратурных твораў, бо параджэнні чалавечай думкі не 
могуць проста рассейвацца, знікаць у прасторы — яны недзе існуюць 
і жывуць сваім жыццём. 

Кожная планета, на думку пісьменніка, акружана рознаматэрыя-
льнымі сферамі, якія ўсе разам утвараюць пэўную сістэму, сцэмента-
ваную агульнасцю працэсаў на яе ўзроўнях. У большасці планет 
нашай Галактыкі такі галоўны працэс ёсць працэс барацьбы сіл 
Боскіх і дэманічных (у навуковых тэрмінах гэта можна разумець як 

рэчыва і антырэчыва). Сістэму нашай Зямлі аўтар назваў Шаданакар. 
Яна аб'ядноўвае больш за 240 узроўняў, у якіх розныя параметры 
прасторы і часу. Ужо не Д. Андрэеў, а некаторыя іншыя аўтары 
сцвярджаюць, што на гэтых паверхах, сферах планетнай Шадана-
кары бывае душа чалавека ў час сну. 

У апошні час і фізікі гавораць пра розныя вымярэнні (акрамя 
вядомых даўжыні, вышыні, шырыні, часу...): некаторыя з іх налічва-
юць 11, некаторыя — ажно 25. Але дзеля справядлівасці неабходна 
ўзгадаць, што яшчэ да сучасных вучоных пра шматмернасць прасто-
ры пісалі містыкі пачатку стагоддзя, напрыклад Пятро Успенскі. Адз-
начым, дарэчы, што міфалагізаваная свядомасць у найбольш чыстым 
выглядзе ў XX ст. захавалася якраз у эзатэрычнай філасофіі (адгаліна-
ваннем якой з'яўляецца акультызм) і ў літаратуры. Часта тут ставіліся 
пытанні, на якія толькі сёння пачынае звяртаць увагу афіцыйная 
навука. Менавіта так адбылося ў выпадку з П. Успенскім. У сваёй 
кнізе «Tetrum organum» ён гаворыць пра тое, што трохмерныя аб'екты 
(у тым ліку людзі) нашай прасторы могуць быць толькі праекцыямі 
неспасцігальных для нас істот чатырохмернай прасторы, падобна 
таму, як намаляваны на паперы куб ёсць усяго толькі праекцыя ў 
двухмернай прасторы рэальнага трохмернага цела1. У самой нашай 
псіхіцы заключаны ўмовы трохмернага свету. Але ў ёй жа — 
магчымасць прарыву ў свет з большай колькасцю каардынат: і пры 
дапамозе дапытлівага розуму, і шляхам вобразнага ўяўлення. Такімі 
прарывамі можна лічыць згаданыя прыклады ў казках, а на больш 
высокім узроўні — геніяльныя творы сусветнай літаратуры, тыя ж 
кнігі Дантэ і Д. Андрэева. 

Сёння мы прыходзім да высновы, што Космас — гэта сума ўсіх 
нас: і тых, хто раней жыў, і тых, хто Яшчэ будзе, і жывёл, і раслін, і 
неарганікі... Узятыя разам уплывы, аўры, фізічныя палі, выпрамень-
ванні чалавечага мозгу, сукупнасць усіх законаў, цэнтр і сувязь усяго 
з усім і ёсць Бог, або Космас. 
 

Планеты і іх уплывы 
 
Усё, пра што гаварылі, маючы на ўвазе гармонію космасу, 

выдатныя вучоныя XX ст. (сярод якіх К. Цыялкоўскі, У Вярнадскі, 
Тэйяр дэ Шардэн і інш.), ёсць важнейшы прынцып міфалагічнай 
свядомасці і заснаваных на ёй з'яў, напрыклад, так званых 
паранавук. Пад прынцыпам маецца на ўвазе «тэорыя стасункаў» (па-

французску «theorie des conespondances») — інтуітыўнае разуменне 
аналогій, якімі прасякнуты свет на ўсіх планетах,— духоўных, астра-
льных, фізічных. Алхімія, хірамантыя, астралогія, магія знаходзяцца 
паміж міфалогіяй і навукай і выступаюць як структуры (па-свойму 
вельмі гарманічныя) з надзвычай складанай архітэктонікай. Гэтыя 
афіцыйна не прызнаныя ў нашай дзяржаве паранавукі маюць у 
аснове пэўныя знакавыя сістэмы, якія ўзніклі ў выніку глыбокага 
вывучэння многімі пакаленнямі людзей тых стасункаў, што існуюць 
паміж чалавекам і навакольным светам. 

Возьмем астралогію. Старажытны свет ведаў 7 рухомых свяціл. 
Кожнай планеце адпавядалі пэўны дзень тыдня, час сутак, нота, 
колер вясёлкі, ступень цяпла і вільгаці, пах, метал, мінерал, расліны, 
жывёлы, тыпы і тэмпераменты людзей, часткі цела, хваробы і, 
безумоўна, чалавечы лёс. Уяўляеце, колькі адразу ўзнікае аналогій! 
Кожная планета ёсць як бы сімвал, увасабленне важнейшых 
чалавечых якасцей, страсцей і памкненняў: 

Меркурый — хітрасць і гнуткі розум; 
Венера — каханне; 
Марс — разбуральныя інстынкты; 
Юпітэр — прага ўлады; 
Сатурн — імкненне да смерці (некрафілія)1; 
Сонца — гармонія; 
Месяц — летуценнасць. 
Усе яны, як бачым, гарманічна суадносяцца з міфалагічнымі 

персанажамі, імёнамі якіх названы планеты. Адпаведна людзі, што 
нарадзіліся падчас большага, пераважнага ўплыву той ці іншай 
планеты, надзяляюцца пэўнымі якасцямі: 

Сатурн даруе чалавеку сур'ёзнасць, змрочны, меланхалічны 
характар; 

Юпітэр — добразычлівасць, імкненне да ўлады, пачуццёвасць; 
Марс — ваяўнічасць, грубасць, энергію; 
Сонца — узвышанасць думак і пачуццяў, мастацкі талент; 
Венера — страсць, фізічную прыгажосць; 
Меркурый — знаходлівасць, практычнасць; 
Месяц — схільнасць да фантазіі, паэтычнасць2. 
У згодзе з астралагічнымі ўяўленнямі «вёў размову» з планетамі ў 

вершы «Беседа со планіты» Сімяон Полацкі. Прыводзім урывак: 
М е р к у р и й: 

                                       
1 Ёсць нават работа пра паэтыку смерці, некрафілію герояў В. Быкава. (Залоска Ю. Мілосць да зямлі Танатаса: 
Паэтыка смерці ў творах Васіля Быкава // Культура. 1994. № 24. С. 6). 
2 Парнов Е. Трон Люцифера: Критические очерки магии и оккультизма. М., 1985. С. 137—160. 



Аз премудрость щасте предлагаю,  
Честь и остроумие сими почитаю. 

В е н у с: 
Красоту плоти токмо даю тебе, 
Ничто бо ми есть твоей угодно потребе. 

С л о н ц е  з л а т о с в е  т л о е:  
Везу в колеснице 
Здраство, силу, щасте, борзость сей деннице1. 

У старажытнасці верылі, што планеты ўплываюць літаральна на 
ўсё ў свеце. Тады ж узнікла неабходнасць вызначаць, якая планета 
пануе на небе ў той ці іншы момант, што дало магутны імпульс для 
выключна высокага развіцця астраноміі. Старажытныя шумеры ўжо 
ў IV тыс. да н. э. цудоўна ведалі неба. Дарэчы, сучасныя вучоныя 
гавораць, што, каб так ведаць Космас, неабходна назіраць за ім сама 
мала 50000 гадоў. Вавілонскі тыдзень (Вавілон — нашчадак цывіліза-
цыі шумераў) пачынаўся з суботы, адзначанай уплывам Сатурна, 
якая і сёння ў англійскай мове называецца «днём Сатурна» — Satur-
day. Далей ішлі дні: Сонца — нядзеля (англійскае Sunday), Месяца — 
панядзелак (французскае lundi), Марса — аўторак (mardi), Меркурыя, 
Юпітэра і Венеры — серада, чацвер і пятніца (адпаведна па-
французску mercredi, jeudi, vendredi). 

У адпаведнасці з гэтай фармальнай схемай нараджэннем дзіцяці 
апекаваўся Меркурый, дзяцінствам — Венера, падлеткавым узростам 
— Сонца, юнацтвам — Марс, сталасцю — Юпітэр, старасцю — 
Сатурн, Смерцю — Месяц. 

З планетамі таксама быў спалучаны ўвесь жывёльны і раслінны 
свет: напрыклад, Сонцу адпавядалі леў, арол, дуб. Такі ланцуг зноў-
такі грунтуецца на яўнай міфалагічнай аснове: Сонца — цар на небе, 
з ім звязаны «цар звяроў», «цар птушак» і «цар раслін». Усе астра-
лагічныя схемы абапіраюцца на антычную міфалогію, дзе містычны 
сімвалізм спалучаны з канкрэтнымі рэаліямі свету. 

Можна смяяцца з астралагічных уяўленняў, і тым больш не варта 
цалкам давяраць тым прагнозам, якія рэгулярна друкуюцца ў газетах. 
Але нельга не адзначыць, што наяўнасць міфалагічнага мыслення, на 
якім заснавана астралогія, дае чалавеку адчуванне паўнаты і гармоніі 
свету. Няхай гэта адчуванне нехта лічыць за фантастычнае, аднак у 
ім ёсць універсальнасць, якой так не хапае сучаснай навуцы, раза-
рванай на асобныя галіны, амаль не звязаныя паміж сабою. Універ-
салізм, гармонія, паўната сувязей паміж рознымі з'явамі ў космасе — 

гэта тое, што засталося ад міфалогіі і, магчыма, якраз тое, што 
патрабуецца сучасным людзям, расчараваным у пазітыўных навуках. 

Наблізіцца да ісціны сёння бадай што немагчыма без ведання за-
конаў міфалагічнага мыслення. Яно, дарэчы, неабходна і для таго, каб 
зразумець дзіцячую псіхіку, бо паміж міфалагічным і дзіцячым разу-
меннем існуе падабенства. У міфалагічным мысленні, як і ў лагічным, 
ёсць свае законы: напрыклад, закон бінарнай апазіцыі, гэта значыць 
падзел свету на дабро-ліха, святло-цемру, мужчынскае-жаночае, дух-
цела. Дзіця спачатку не адрознівае гэтых паняццяў, затым рэзка суп-
рацьпастаўляе іх і толькі пасля пачынае бачыць увесь іх спектр і 
адзінства. 

Законы міфалагічнага мыслення лепш за ўсё праяўляюцца ў каз-
ках: гэта магія загадкі і адгадкі, абмен (напрыклад, дабро «абменьва-
ецца» на дабро), лічбавая магія (гады, дні, перашкоды, выпрабаванні, 
нават галовы ў Цмокаў) і г. д. Міфалагічная свядомасць у сучаснага 
чалавека складана камбінуецца, узаемадзейнічае з лагічным, 
навуковым мысленнем — адсюль цікавасць да паранавук, такіх, як 
астралогія. Разумець міфалагічнае мысленне выключна важна і для 
выхавання дзяцей, і для развіцця творчых здольнасцей, і для 
разумення паводзін чалавека — ажно да яго жэстаў, мімікі, нават 
псіхапаталагічных станаў. 

 
Суседкі Зямлі і іх лёс 

 
Месяц 

 
Самай блізкай да Зямлі з'яўляецца, безумоўна, Поўня. Мы пісалі 

ўжо пра яе, аднак гэта зусім не азначае, што матэрыял пра гаспа-
дыню нашага начнога неба вычарпаны. Дададзім яшчэ некаторыя 
звесткі для паўнаты карціны. 

Ушанаванне Месяца зафіксавана практычна ва ўсіх народаў 
свету. У даінкскіх цывілізацыях старажытнага Перу Месяцу былі 
прысвечаны жахлівыя, жорсткія абрады — ускладання крывавых 
чалавечых ахвяр. Ёсць меркаванне, што тыя дзяржавы ўсе войны 
вялі толькі дзеля таго, каб браць палонных і прыносіць іх пасля ў 
ахвяру зоркам і галоўным чынам Месяцу1. 

Паўстае пытанне: чаму начное свяціла патрабавала менавіта кры-
вавых ахвяр? Дазволім сабе выказаць такую думку: Поўня найбольшы 
ўплыў аказвае на ваду, адсюль прылівы і адлівы ў сусветным Акіяне 

— самае відавочнае праяўленне такога ўплыву. Кроў чалавечая па 
хімічным саставе адпавядае саставу марской вады (праўда, адкуль 
гэта ведалі індзейцы Амерыкі?), таму Поўню і «кармілі» тым, з чым яна 
была звязана на Зямлі. Сюды яшчэ можна дадаць пэўныя цыклы ў 
жаночым арганізме. Але поўня, менавіта поўны месяц, дзейнічае на 
ўсіх, бо, як мы ведаем, чалавек на 75% складаецца з вады1. Таму так 
неспакойна адчуваюць сябе некаторыя людзі, калі на небе поўны 
круг. Дарэчы, беларусы сачылі за тым, каб поўня не «заглядала» ў 
вокны, не кідала свой водбліск унутры хаты (у той час як для 
сонечных промняў, наадварот, адкрывалі вокны). Страх перад поўняй 
у доме (зачыненым, асвоеным космасе) быў звязаны з вераваннем, 
быццам Месяц прыцягвае да сябе, што яго святло (калі ўпадзе на 
цяжарную жанчыну) можа прывесці да нараджэння ведзьмака ці 
вядзьмаркі, нарэшце, што да месяцавага промня, яго светлавой 
дарожкі злятаюцца душы памерлых. А гэта страшна. 

Можа, таму не поўня, а сернік месяца стаў правобразам кароны ў 
многіх вялікіх багінь і багоў. Можа, нават і рожкі ў іх ад яго: менавіта 
рожкі, бо вялікія рогі, часам з дыскам паміж імі, ёсць аналогія з 
быком — Сонцам. Такія рожкі былі, напрыклад, у вялікага прарока 
яўрэйскага народа Майсея, што і адлюстраваў геніяльны Мікелан-
джэла ў вядомай скульптуры. На некаторых малюнках бачна, як ад 
канцоў гэтых рожак сыходзяць промні — асаблівае магічнае святло. 
Калі наш Францішак Скарына ўвёў у свой герб выяву Сонца і Месяца, 
то тут, як паказаў Гай Пікарда, ён арыентаваўся і на сонечную 
сімволіку Бібліі, і на месяцавую містыку яўрэйскай Кабалы, якая 
ўвабрала ў сябе эзатэрычныя (патаемныя) веды архаічнага Усходу і 
антычнага свету2. 

Безумоўна, сімволіка герба Скарыны вельмі складаная і мае за 
сабою шматтысячагадовую традыцыю, у якой Месяц выступае 
вялікім настаўнікам чалавецтва ў магічных ведах, а таксама мерай 
часу. Мы ўжо адзначалі, што працягласць арбіты Поўні ёсць важней-
шы алгарытм, якім кааптуецца Сонечная сістэма, пра што пішуць 
сёння вучоныя, але пра тое ж. маглі здагадвацца (ці нават добра 
ведаць) геніі эпохі Архаікі. І ў побытавай свядомасці Месяц — вымя-
ральнік, бо назіранне за яго фазамі дало магчымасць старажытным 
людзям перайсці ад кароткай меры часу (дня) да больш працяглай 
(тыдзень, адна фаза месяца) і цэлага месяца. Украінскія вучоныя пі-
шуць пра Чыслабог — багіню Поўні, што сузірае зверху зямное жыццё 

і раўнадушна адлічвае секунды і стагоддзі. Нам не сустракалася 
раней у фальклоры гэтае імя — магчыма, яно прыдумана самімі 
ўкраінскімі міфолагамі, хаця з'яўленне такой інкарнацыі Поўні ў на-
роднай свядомасці было б лагічным1. 

Паколькі мы ўжо звярталі ўвагу на адлюстраванне міфалогіі ў фі-
ласофіі, навуцы, літаратуры, скажам пра яшчэ адзін кірунак чалаве-
чай думкі: веру ў населенасць Месяца. 

Поўню лічылі населенай нашы продкі арыі (і гэта знайшло адлюст-
раванне ў Ведах), а пасля такія выдатныя філосафы Антычнасці VI-IV 
стст. да н. э., як Фалес, Геракліт, Анаксагор. Паслядоўнікі Піфагора 
сцвярджалі, што расліны на Поўні намнога прыгажэйшыя, а жывёлы 
большыя за нашых у 15 разоў. Вялікі пісьменнік Плутарх (ІІ ст.), 
вядомы як аўтар жыццяпісаў выдатных людзей імператарскага Рыма, 
разважаў і пра селянітаў (ён увогуле здзіўляе сваёй неверагоднай 
эрудыцыяй)2. Філосафы Сярэднявечча і нават Адраджэння таксама 
былі ўпэўнены ў населенасці Месяца. Гэта, напрыклад, сцвярджалі 
спалены інквізіцыяй у 1600 г. Джардана Бруна, астраномы Іаган 
Кеплер і Галілеа Галілей. Так Кеплер лічыў, што кратэры на Месяцы — 
штучнага паходжання. 

Яшчэ ў XIX ст. у існаванне селянітаў верыў буйны матэматык, 
якога так шанаваў Эйнштэйн, К. Ф. Гаўс. І хаця да пачатку XX ст. 
навука як быццам даказала адсутнасць жыцця на Поўні, многія 
працягвалі ў гэта верыць. У 1969 г. першы чалавек (амерыканец Ніл 
Армстранг) ступіў на паверхню Месяца. Навука, як гаворыцца, абвер-
гла гэты тысячагадовы міф. Але тут жа ўтварылася новая міфалогія: 
як быццам Армстранг назіраў там нешта такое незвычайнае, што па-
сля стаў глыбокім вернікам, а іншыя астранаўты заўважылі невядомы 
касмічны карабель, які ляжаў на баку кратэра, пасля японскія 
вучоныя бачылі старты з Поўні HЛA, сачылі на яе дыску за рухомымі 
цёмнымі аб'ектамі і г. д. Выходзіць, што там калі і няма сваіх 
жыхароў, дык можа быць база іншапланецян з іншых зорных сістэм. 
Пра гіпотэзу, быццам сама Поўня — касмічны карабель або «Ноеў 
каўчэг розуму», мы пісалі ўжо. Так што надзеі на сустрэчу з селянітамі 
жывуць у свядомасці многіх і сёння. 

А з другога боку, з'явілася версія, што сам палёт амерыканцаў на 
Месяц — міф, грандыёзны падман. 
 

Венера 

З глыбокай старажытнасці людзі верылі ў населенасць не толькі 

Месяца, але і Венеры, і Марса. Шмат загадак у Венеры. Ва ўсіх усход-
ніх еўрапейскіх народаў існаваў культ Венеры, ранішняй і вячэрняй 
зоркі, персаніфікаванай у вобразы канкрэтных багінь — напрыклад, 
Афрадыты, Венеры. Пра значэнне планеты гавораць не толькі магут-
насць кожнай з гэтых вялікіх багінь у пэўнай міфалагічнай сістэме, 
але і шматлікія тапанімічныя назвы, вытворныя ад іх імёнаў, скажам, 
ад Венеры: Венгрыя, Венецыя, Вена, Венеў, Вентспілс, Жэнева, Іена і 
г. д. Можна меркаваць, што нашы словы «вена», «вянок», «вянец» так-
сама вядуць паходжанне ад старажытнага арыйскага кораня «вен». 

У славян функцыі багіні кахання і прыгажосці Лады адпавядаюць 
у цэлым функцыям антычнай багіні Венеры. У чэшскай мове слова 
«лада» ўвогуле азначае «прыгажуня», у беларускай мове «лад» — «гармо-
нія, згода». Але вось зорка ў нас называлася інакш — Дзянніца. У 
розных рэгіёнах яна ўяўлялася як сястра, або дачка, або нават жонка 
Сонца. Сонца раўнуе яе да Месяца і не дазваляе ім сустракацца, 
паколькі Месяц сапраўды заляцаецца да Дзянніцы. Зорка спавяшчае 
ўсход сонца, вядзе яго на неба і знікае ў яго яркіх промняў. Ноччу яна 
свеціць ярчэй за іншыя зоркі, дапамагае Месяцу. Сапраўды, на небе 
Венера — вялікая і яркая зорка, часам яе нават прымаюць за НЛА. 

Але мы сказалі, што Венера загадкавая. Нагадаем, што і старэй-
шага Сварожыча (або грэшнага анёла) таксама называлі Дзянніца. 
Магчыма, першасная назва патухлага вясёлкавага Сонца пасля таго, 
як мала што засталося аб ім у памяці людзей, перайшла на планету 
Венеру. Але чаму на яе? Ці не таму, што і з ёй звязаны падобныя 
катастрофы? Ці не таму, што яна часта пагражала Зямлі? 

У 1950 г. амерыканскі вучоны Імануэл Велікоўскі выступіў з фан-
тастычнай тэорыяй, якая грунтавалася на некаторых звестках астра-
номіі, геалогіі, археалогіі і ў значнай ступені міфалогіі. Ён выказаў 
гіпотэзу, што Венера з'явілася на небе параўнальна нядаўна, на вачах, 
можна сказаць, гістарычных цывілізацый. Некаторы час яна пада-
рожнічала паміж Сонцам і Юпітэрам, неаднойчы праходзіла блізка 
каля Марса і Зямлі, выклікаючы на іх страшныя з'явы — патопы, 
пажары, буры, землятрусы. На думку вучонага, 3500 гадоў таму 
Венера наблізілася да Зямлі на вельмі небяспечную адлегласць, а ў 
гэты момант якраз з Егіпта ішлі ў Палесціну яўрэі на чале з Майсеем. 
У Бібліі і апісваецца, як мора заліло Егіпет і патапіла егіпецкае 
войска, а перад яўрэямі, наадварот, адступіла, дзякуючы чаму яны 



перайшлі яго па дне1. Канчаткова парадак у Сонечнай сістэме 
ўсгаляваўся як быццам толькі ў VII ст. да н. э. 

Тэорыя І. Велікоўскага была сустрэта вучоным светам вельмі 
скептычна, хаця сам Альберт Эйнштэйн заклікаў паставіцца да яе 
больш сур'ёзна. І толькі ў апошнія гады яна зноў прыцягнула ўвагу. 
Вучоных здзіўляе тое, што Венера абарочваецца вакол восі не так, як 
усе планеты,— не з захаду на ўсход, а з усходу на захад. Ёсць у яе і 
іншыя дзіўныя асаблівасці. Сёння ўжо дакладна вядома, што па 
Сонечнай сістэме неаднаразова гулялі гравітацыйныя хвалі, і планеты 
ў ёй складана ўзаемадзейнічалі і працягваюць узаемадзейнічаць, 
абменьваючыся матэрыяй у розных выглядах. 

Усе акультысты канца XIX-XX стст., у тым ліку А. Блавацкая, А. 
Штайнер, А. Безант, былі ўпэўнены, што жыццё на Зямлю было пры-
несена з Венеры. Так, А. Блавацкая, якая сур'ёзна вывучала ўсход-
нюю міфалогію, пісала, што Венера кіравала нашай Зямлёю і была яе 
духоўным правобразам. Магчыма, з яе прыйшлі тыя, хто абагульнена 
быў увасоблены ў вобразе Праметэя2. 
 

Марс 
 
Што ж да Марса, дык у тэосафаў ён не хто іншы, як Каін, сын 

Д'ябла і Евы (паводле біблейскай традыцыі), бог Магутнасці, Зачацця і 
першага праліцця крыві. Як бог нараджэння ён быў дабром, а як бог 
смерці, натуральна,— ліхам. 

У антычнай міфалогіі Марс — бог вайны, і ніхто не любіў яго, ак-
рамя сястры Эрыды, багіні варожасці, і Венеры, яго пастаяннай ка-
ханкі. Калі вярнуцца да навукі, але не забываць пра міф, такую 
прыхільнасць можна вытлумачыць неаднаразовым набліжэннем пла-
неты Венеры да Марса і, можа, нават сутыкненнем з ім, ад чаго на 
апошнім была знішчана атмасфера. Страсць разбуральная... 

У далейшым Марс прыцягваў увагу ў асноўным пісьменнікаў, пра 
што мы яшчэ распавядзём. У канцы XIX ст. на ім былі адкрыты так 
званыя «каналы», як думалі тагачасныя вучоныя, або палосы куль-
турнай расліннасці, або водныя артэрыі. Пасля гэтага пачаўся бум — 
ажно да «касмічнай эры»: вера ў жыццё на Марсе. Яна адрадзілася ў 
сувязі з фотаздымкамі Марса, перададзенымі амерыканскай касміч-
най станцыяй «Вікінг-1». На фота былі відаць аб'екты, якія нагадвалі 
егіпецкія піраміды, і побач з імі (на адлегласці каля 9 км) узвышалася 

каменная «чалавечая галава» — марсіянскі «сфінкс». Вучоныя вылічылі 
яго вышыню — 500 м. Дадатковая праверка засведчыла, што гэта не 
гульня святла і ценю, а тапаграфічная рэальнасць1. 

Так Марс зноў прымусіў пра сябе гаварыць, спрачацца, марыць. 
Сёння ўжо многія сур'ёзныя даследчыкі вераць, што ён быў цёплай 
планетай з рэкамі і з атмасферай, знішчанай у выніку катастрофы. 
Але нейкія прымітыўныя формы жыцця ёсць там і цяпер. Група аме-
рыканскіх вучоных распрацавала праект надання Марсу атмасферы 
пры дапамозе пэўных раслін. На Зямлі расліны ўтваралі атмасферу 
мільёны гадоў, а на Марсе яе можна штучна стварыць за тысячу 
гадоў. Тады Марс будзе ў многім падобны на Зямлю. 

Але ёсць шэраг вучоных, якія не лічаць мэтазгодным засяляць 
Марс і зыходзяць пры гэтым з маральна-этычных меркаванняў: Марс 
паўстае мёртвай, але, безумоўна, прыгожай і цікавай планетай. Ці 
варта перарабляць чужы свет? Мы ўжо Зямлю зрабілі дрэнна 
прыстасаваным для жыцця месцам, а цяпер нам патрэбны і Марс! З 
такімі аргументамі можна пагадзіцца. Але ці будуць так разважаць 
нашы нашчадкі, якіх пацягне на суседнія планеты, як цягнула людзей 
заўсёды на працягу цывілізаванай гісторыі чалавецтва? 
 

Мары пра палёты ў Космас і літаратура 
 
Своеасаблівым сімбіёзам міфа і прыгожага пісьменства былі тво-

ры, у якіх гучала мара пра палёты да іншых планет. У Ведах расказ-
ваецца пра экіпаж, які перасоўваецца ў паветры. Такая калясніца на-
зывалася вімана. Яна мела форму трохкутніка, два крылы, пілата-
валася экіпажам з трох чалавек і перавозіла сем-восем пасажыраў. Па 
хуткасці яна апераджала думку, лётаць на ёй можна было да Сонца і 
да Месяца — так сцвярджаюць тэксты. У Індыі ў 1985 г. выдадзена 
кніга вядомага прафесара-санскрытолага Д.-К. Канджылал «Віманы ў 
Старажытнай Індыі», дзе згадваецца пра дваццаць кніг з апісаннем 
падобных экіпажаў, у тым ліку ў вялікіх эпасах «Махабхарата» і «Рама-
яна»2. 

На Месяц падымаліся біблейскія прарокі Енох ды Ілія: адзін пры 
дапамозе дыму ад ахвяраўскладанняў, другі — на калясніцы. 

У «Праўдзівай гісторыі» аднаго з найбольш вядомых пісьменнікаў 
антычнай Грэцыі Лукіяна апісваецца незвычайнае, фантастычнае 
падарожжа — своеасаблівая касмічная адысея, прытым камічная, у 

                                       
1 Розанова Л. «Я к вам пишу, чего же боле...» // Чудеса и приключения. 1993. № 5—6. С. 12. 
2 Индия. 1986. № 4. С. 16. 



якой жыхары Зямлі сустракаюцца з прадстаўнікамі іншых светаў. 
Героя твора, які плыў на галеры, моцным смерчам закінула зноў-такі 
на Месяц. Гэта, магчыма, першая ў гісторыі еўрапейскай літаратуры 
фантастычная аповесць. 

У эпоху Адраджэння героі ляталі на суседнія планеты на 
калясніцах, запрэжаных рознымі жывёламі і птушкамі. Тут, хутчэй за 
ўсё, адбілася традыцыя, што ішла ад міфа пра сына Сонца Фаэтона, 
які не справіўся з калясніцай свайго бацькі і загінуў. Сярод найбольш 
значных твораў гэтага жанру (па сутнасці, літаратурнай казкі) 
асабліва вылучаецца кніга таленавітага французскага пісьменніка 
XVII ст. Сірано дэ Бержэрака «Іншы свет, ці Дзяржавы і імперыі Ме-
сяца». Пра самога Сірано ўжо ў XIX ст. і асабліва ў наш час створаны 
п'есы, раманы, кінастужкі — і невыпадкова. Асоба гэта была ў многім 
таямнічая, незвычайная, пачынаючы ад знешнасці (ён быў насалобы) 
і да гнуткага розуму, мужнасці, дасціпнасці, каласальных ведаў. І ў 
сваім творы — своеасаблівай утопіі — Сірано ўражвае сілаю 
прадбачання: яго герой ляціць на Месяц не на лебедзях ці арлах, а ў 
трохступеннай кабіне. На самой Поўні як быццам існуюць прыборы, 
якія нагадваюць радыё, тэлевізар, ёсць там электрычнае святло. 
Побач з тэхнічнымі здагадкамі — здзеклівая іронія і пародыя на 
звычны сацыяльны лад, жартаўлівасць і свабода творчай думкі. Так, у 
Сірано жыхары Поўні за ўсё плацяць не грашыма, а вершамі, вынік 
вайны вызначаюць не баі, а вучоныя дыспуты, павагаю карыстаецца 
маладосць, а не старасць, і ўвогуле на планеце пануе жыццярадас-
насць, а не страх і клопат пра хлеб надзённы. Кніга Сірано — адзін з 
важнейшых пераломных этапаў у станаўленні не толькі фантастыч-
нага жанру, але і сацыяльнай утопіі, і, можна нават сказаць, 
літаратуры абсурду1. 

Традыцыі Сірано працягвалі пісьменнікі XVIII ст. Сярод іх у Англіі 
найбольш значны і цікавы Лорэнс Стэрн. Сваю энцыклапедычную 
адукаванасць ён старанна маскіраваў пад дзівацтва. Яго раман 
«Жыццё і развагі Трыстрама Шэндзі, джэнтльмена» напачатку здаецца 
літаратурным штукарствам, камедыянцтвам. Аднак за знешняй дура-
слівасцю хаваюцца сур'ёзныя філасофскія думкі. Твор прысвечаны 
Месяцу — паводле народнага павер'я, гэта прыстанішча душ людзей, 
якія на Зямлі страцілі розум. Аўтар выступае супраць педантызму, 
кандовай правільнасці, змрочнасці, афіцыйнай маралі, халодных сэр-

                                       
1 Утопический роман XVI—XVII веков // Библиотека всемирной литературы. М., 1971. 



цаў, эгаізму і за гульню жывога розуму, дасціпныя жарты, весялосць, 
за радаснае ўспрыманне рэальнасці1. 

У кнігу нямецкага пісьменніка Рудольфа Распэ пра барона Мюнха-
ўзена ўключаны раздзел пра ідэальнае жыццё на Месяцы. Мюнхаўзен, 
як вядома, увайшоў у гісторыю як хлус. Аднак на самай справе ў тво-
ры асуджаны тыя нецікавыя рацыяналісты, якія не прызнаюць фан-
тазію, выдуманы свет, немагчымыя сітуацыі. Мана барона не толькі 
весяліла, але і выпраўляла норавы, крытыкавала тое, што перашка-
джала радавацца жыццю, прымушала паглядзець на свет іншымі 
вачыма2. 

Як бачым, фантастычныя гісторыі пра Месяц былі своеасаблівымі 
утопіямі і неслі камічны зарад. Яны пашыралі межы свету, вырывалі 
чытачоў са звычайнага санлівага абывацельскага існавання, услаўлялі 
знаходлівасць, сілу духу, весялосць, палёт творчай думкі. 

Злую ж сатыру, шарж, сарказм мы бачым у «Падарожжы Гулівера» 
Джанатана Свіфта. Для нашай тэмы твор цікавы тым, што тут пісь-
меннік апісаў два спадарожнікі Марса, якія былі адкрыты астранома-
мі... толькі праз 150 гадоў, і гэта адна з самых цікавых літаратурных і 
навуковых загадак. 

У філасофскай казцы Вальтэра «Мікрамегас» гіганцкі жыхар Сі-
рыуса трапляе на Зямлю, дзе сярод маленькіх істот (нас, людзей) ба-
чыць зло, несправядлівасць, амбіцыі, эгаізм і здзіўляецца неразум-
насці, нерацыянальнасці такой цывілізацыі. 

У названых вышэй пісьменнікаў своеасабліва спалучаецца міфа-
паэтычнае светаадчуванне з філасофскім. У далейшым міфапаэтыч-
ная свядомасць усё больш абапіраецца на звесткі з дакладных навук. 

У XIX ст., калі абудзілася цікавасць да дасягненняў навукі і 
тэхнікі, выдатны французскі пісьменнік Жуль Верн абраў фантастыч-
ны жанр галоўным для сваёй творчасці. Цікава, што большасць 
тэхнічных прагнозаў Жуля Верна спраўдзілася ў XX ст., што сведчыць 
пра сілу творчай думкі мастака. Праўда, у яго раманах «З Зямлі на 
Месяц» і «Вакол Месяца» героі ляцяць на Месяц унутры артылерый-
скага снарада. Адзначым, што ў апісаннях палётаў на розныя 
планеты аўтары звычайна выбіралі такі «транспарт», у існаванне 
якога паверылі б чытачы — іх сучаснікі. Жуль Верн вельмі добра 
ведаў разлікі, якія сведчылі пра немагчымасць такога палёту, але 
тагачасныя чытачы дапускалі такую магчымасць фантастычнага 
падарожжа. 
                                       
1 Стерн Л. Жизнь и мнения Тристрама Шенди, джентльмена. Сентиментальное путешествие по Франции и Италии // 
Библиотека всемирной литературы. М., 1968. 
2 Распе Р.-Э. Приключения барона Мюнхгаузена. Л., 1989. 



У XIX ст., калі былі выяўлены «каналы» на Марсе, выдатны 
англійскі фантаст Герберт Уэлс піша раман «Вайна светаў». На Зямлю 
прылятаюць марсіяне і пачынаюць яе заваяванне. Толькі дзякуючы 
спецыфічным умовам жыцця на Зямлі людзі выратоўваюцца ад 
пагрозы рабства. Пра выдатнейшыя мастацкія якасці гэтага твора 
сведчыць такі факт. У 30-я гг. XX ст. у ЗША яго перадавалі па радыё, 
не аб'явіўшы папярэдне, што гэта інсцэніроўка, і тысячы жыхароў 
цэлага штата паверылі ў нашэсце марсіян, пачалася дзікая паніка. 
Вось сіла літаратуры! 

У XX ст. колькасць фантастычных твораў пра палёты ў Космас 
павялічваецца ў многа разоў. Але сярод класічных твораў можна 
назваць хіба што «Аэліту» Аляксея Талстога. Аповесць была холадна 
сустрэта тагачаснай савецкай крытыкай, а сёння ўжо здаецца 
анахранізмам. Між тым у самой кнізе хаваецца нейкі літаратурны 
сакрэт. Магчыма, ён звязаны з вельмі паэтычным вобразам Аэліты. У 
нашым стагоддзі напісаны тысячы кніг пра іншапланецян, але 
стварыць па-сапраўднаму ўдалы вобраз чужога розуму ўдавалася 
нямногім. А. Талстой стварыў абаяльны вобраз незямной істоты: 
далёкай і чужой нам (гэта ясна адчуваецца ў аповесці) — і ў той жа 
час блізкай, зразумелай. Вобраз атрымаўся і ідэальны, і рэальны 
адначасова. У свой час крытыка не заўважыла наватарства твора. 

Сучасная фантастыка, безумоўна, намнога багацейшая на 
вымысел, чым згаданыя намі творы. Але калі трымаць у полі зроку 
ўсю лінію развіцця жанру, то можна прыйсці да высновы: сённяшняя 
масавая літаратура паразітуе на знаходках класікаў, жывіцца імі, 
высмоктвае матывы, прыёмы, вобразы. Вось чаму неабходна ведаць 
асновы — той залаты фонд сусветнай літаратуры, які па-ранейшаму 
выконвае сваё высокае прызначэнне: абуджаць мару, творчую думку, 
імкненне да пошуку. 
 

Міфалагічны і гістарычны час 
 
Важнейшая катэгорыя міфалагічнай фантазіі — «ранні», міфала-

гічны, «першы», «пачатковы» час. Прачас — эпоха стварэння Свету, 
першапрадметаў, першапрычын, першалюдзей. Міфалагічныя падзеі 
вызначаюць падзеі ўжо звычайнага, эмпірычнага, гістарычнага часу. 
Прачэс — універсальны выток прасторы, Космасу, Зямлі, рэльефу яе, 
архетьшічных вобразаў (першавобразаў), узорных прадметаў, ідэаль-
ных аб'ектаў і з'яў, а таксама магічных духоўных сіл, якія пастаянна 
актывізуюцца рытуаламі (што імітуюць акты стварэння) і працягва-
юць падтрымліваць парадак, лад у прыродзе і грамадстве. 



Падзеі Прачасу як бы пастаянна абнаўляюцца ў каляндарных 
абрадах. Паглядзім гэта на прыкладзе найбольш сакральнага1 гада-
вога моманту — Новага года. Свята Новага года змяняе якасць часу: 
парушае яго прамалінейнасць, манатоннасць, робіць час цыклічным і 
вяртае нас да Прачасу, да эпохі Першага акта стварэння. Безумоўна, і 
свята змяняецца на працягу гісторыі, размываюцца ў ім першапачат-
ковы змест, формы, але ўсё ж хуткасць змен у святочных формах 
намнога ніжэйшая, чым у формах побыту, гаспадаркі, сацыяльнага 
ладу. Таму і святочнае адзенне архаічнае і часта нават немагчымае ў 
нармальным жыцці: згадайма маскарад, пераапрананне калядоўшчы-
каў. Дарэчы, свята Каляды сэнсава спалучана з вобразам кола: гіста-
рычны працэс «вырульвае» з прамога шляху і замыкаецца ў кола — 
круп У выніку ўзаемадзеяння двух відаў часу – сакральна-святочнага, 
які імітуе Першачас (яго вобраз — круг), і гістарычнага (вобраз — 
прамая лінія) — утвараецца найбольш дыялектычны вобраз — спі-
раль, якая інтэгруе ў сабе розныя сілы і рытмы сусветнага руху2. 

Святкаванне Новага года не толькі замыкае кола цыклічнага часу, 
не толькі як бы вяртае нас да Прачасу, але і мяжуе паміж Мінулым і 
Будучыняй, а ў многіх народаў Азіі з'яўляецца яшчэ і пунктам адліку 
ўзросту чалавека, «усеагульным днём нараджэння»: незалежна ад 
узросту дзіцяці ў навагоддзе яму дабаўляецца год. Ужо з глыбокай 
старажытнасці Новы год адзначаўся амаль ва ўсіх народаў як свята 
ўсеагульнае, дзяржаўнэе. Адначасова яно было і застаецца сямейным, 
тым перыядам у быцці, які звязвае кожнага чалавека з жывымі і 
памерльмі продкамі. Парадокс: Новы год вяртае да архаічнага часу — 
і ў той жа час увасабляе вечнае, няўхільнае, поўнае, усеагульнае 
абнаўленне прыроды. 

Новы год перад кожным чалавекам адгортвае новую старонку 
жыцця і кожнаму дае надзею на новае шчасце. У мітусні будзёнш-
чыны мы, бывае, толькі на Новы год спыняемся, узнаўляем міфала-
гічныя ўяўленні, успамінаем пра сапраўдныя жыццёвыя каштоўнасці, 
набліжаем да сябе тыя сімвалы і мастацкія формы, якія далучаюць 
нас да традыцыі, да культуры продкаў. Праўда, сёння мала хто ўсве-
дамляе, што Новы год імітуе мяжу, якая аддзяляе неўпарадкаванасць 
свету, хаос, бязладдзе ад парадку і гармоніі: гэта пачатак уласна 
Космасу, які сімвалізуецца нованароджаным Сонцам (толькі што 
адбыўся зімовы сонцапаварот — пачаўся астранамічны новы год). У 
лістападзе, снежні сілы хаосу, здаецца, перамагаюць, стары час і 
                                       
1 Сакральны — ад лац. sacer (sacri) — свяшчэнны, найсвяцейшы. 
2 Календарные обычаи и обряды в странах зарубежной Европы. Исторические корни и развитие обычаев. М., 1983. 
С. 3—54. 



стары свет паміраюць, сілы жыцця і ўрадлівасці гінуць. Ва ўсіх 
развітых міфалогіях сусвет паўстае як арэна неперарыўнай барацьбы 
хаосу, цемры, смерці з космасам, гармоніяй, святлом, прыгажосцю. 
Новы год — якраз момант перавагі, перамогі Космасу, яго нараджэн-
не. Вогнішчы і свечкі на Новы год сімвалізуюць жыватворны кас-
мічны агонь (а гэта галоўная стыхія Космасу); ялінка ў кожным доме 
— сімвал Прадрэва, Касмічнага Дрэва, восі свету; багаты стол — 
мара-згадка пра «залаты век» першастварэння; травесція1, маскарад 
— напамін пра сілы пераможанага хаосу. 

Цыклічнасць з'яў прыроды ў міфалагічнай творчасці была перане-
сена і на жыццё чалавека, у соцыум. Архаічная свядомасць фіксавала 
агульныя заканамернасці ў развіцці прыроды і грамадства, апісвала 
стан чалавечага калектыву, яго гісторыю ў тэрмінах касмагоніі. Ужо 
на самым пачатку станаўлення філасофіі ў ёй узнікае тэорыя 
сусветных катастроф, перыядычнасць вяртання хаосу. Іерархія 
касмічных цыклаў — юга — распрацавана яшчэ ў арыйскіх Ведах. 
Паводле «Рыгведы», мы жывём цяпер у эпоху Калі-югі2 — гэта самы 
змрочны час касмічнага цыкла, яго канец. Таму і ўзнікаюць экалагіч-
ныя катастрофы, перажывае крызіс сучасная тэхнічная цывілізацыя, 
падае мараль, занядбана культура, пашыраюцца ўсеагульны распад, 
распуста... Інакш кажучы, прырода і чалавецтва набліжаюцца да 
поўнага знішчэння, Хаосу, за якім, аднак, адбудзецца адраджэнне 
свету, і цыкл пойдзе па-новаму. 

І ў старажытных індаарыяў, і ў індзейцаў майя касмічныя цыклы 
ахопліваюць мільёны і мільёны гадоў. Праўда, нашы продкі гаварылі 
пра гэта на мове вобразаў: ва ўсходнеславянскай казцы разбіваецца 
касмічнае яечка, але будзе знесена новае, лепшае — залатое. У язы-
чнікаў германцаў таксама існавала ўяўленне пра канец і наступнае 
адраджэнне свету. Эсхаталагічныя настроі былі характэрныя для мно-
гіх народаў. Канчатковае афармленне яны знаходзяць у хрысціянстве 
як найбольш па-філасофску распрацаванай рэлігіі: тут уводзяцца 
такія катэгорыі, як Канец Свету, Другое Прышэсце Хрыста і Страшны 
Суд для ўсяго чалавецтва. 

Увогуле міфалагічныя ідэі адыгралі велізарную ролю ў развіцці 
філасофскай і рэлігійнай думкі. Вялікі Піфагор павучаў, што на свеце 
няма нічога новага, і ўсё, раз народжанае, калі-небудзь абавязкова 
народзіцца зноў. Другі геній антычнай Грэцыі Платон асэнсоўваў гіс-

                                       
1 Травесція — ад фр. travestir — пераапранаць; дзеянне, звязанае з пераапрананнем; маскарад. 
2 Юга — у перакладзе з санскрыту: перыяд, эпоха. Зямля ў сваёй касмічнай эвалюцыі праходзіць розныя этапы (як і 
чалавек у сваім жыцці...). Цяперашні этап Калі-юга (сустракаецца напісанне Калі-Юга, Каліюга) літаральна азначае 
«цёмная эпоха». Яе зменіць Сацья-Юга — «светлая эпоха», але пры гэтым павінен змяніцца і чалавек. 



торыю як рух па крузе, падобны да руху нябесных аб'ектаў і ўсяго 
Космасу. Сусветныя ж катастрофы, паводле Платона, садзейнічаюць 
ачышчэнню чалавека, вяртаюць яго да бязгрэшнага стану перша-
людзей. 

Ідэя аднаскіраванасці, лінейнасці гісторыі нараджаецца ў філоса-
фаў іудаізму — прарокаў. Хрысціянства асноўваецца на старажытных 
міфах пра бога прыроды, які памірае і ўваскрасае (а разам з ім і ўвесь 
Космас) — і тым усё ж сцвярджае, у духу Старога Запавету, ліней-
насць гістарычнага працэсу1. Праўда, найбольш буйныя хрысціянскія 
тэарэтыкі (напрыклад, Арыген) з верай у Апакаліпсіс — Канец Свету 
— звязвалі і Усеагульнае Уваскрэсенне, але... ў Вечнасці, дзе няма 
часу і гісторыі2. Аднак вяртанне ў Вечнасць — гэта зноў-такі аднаў-
ленне першапачатковага стану рэчаў, а значыць, ідэя цыклічнасці 
замаскіравана праяўляецца і тут. 

Цікава, што да архаічных касмаганічных уяўленняў набліжаюцца 
некаторыя сучасныя астрафізічныя тэорыі. Яны гавораць пра перыя-
дычнасць выбухаў, разлятанне галактык у Космасе, а пасля збіранне 
іх у адно невялікае, але каласальнае, фантастычнае па шчыльнасці 
цела, у якім матэрыя сапраўды знаходзіцца ў стане Вечнасці, і часу, 
як такога, не існуе. 

Але тое Космас. Чалавецтву ж прыходзіцца жыць у рамках гісто-
рыі і лічыцца з часам бягучым. Характэрна, што архаічны чалавек 
ставіўся да гісторыі рэзка адмоўна. Ён пастаянна знаходзіў для яе 
трансгістарычныя мадэлі і архетыпы — хаця б тую ж цыклічнасць, 
развіццё па крузе, перыядычнае ачышчэнне свету агнём. Сёння мы 
бачым, што нашы продкі тут, як і ў многім іншым, мелі рацыю — 
інакш проста немагчыма вытрымаць цяжар гісторыі. 

Асабліва фатальнай гісторыя была для беларусаў. За што? Толькі 
за тое, што мы на раздарожжы, у цэнтры Еўропы? Выхаваныя на 
дагматах марксізму-ленінізму, мы жывём яшчэ ва ўладзе старых мі-
фаў. А між тым некаторыя сучасныя заходнія тэарэтыкі ўжо канчат-
кова адмовіліся ад ідэі прагрэсу, а значыць, руху гісторыі3. Гаворка ў 
                                       
1 Элиаде М. Космос и история. 
2 Ориген. О Началах. 
3 Гаворка тут ідзе, магчыма, аб ідэі прагрэсу і руху гісторыі ў іх вузкім, прыземленым разуменні (для некага ж і 
абнаўленне мэблі ў доме — «прагрэс», а ўдзел у шматлюдным мітынгу — «руханне гісторыі»). Паверх нашага зямнога 
разумення сутнасці ідэі прагрэсу і руху гісторыі сусветная эвалюцыя ўсё ж прадаўжаецца, прычым часта мы таго, на 
жаль, не асэнсоўваем. Вось што на гэты конт гаворыць Вучэнне Жывой Этыкі: «Цяпер здзяйсняецца цяжкае 
ўзыходжанне народаў. Кожны падымаецца па-свойму: хто — вайною, хто — бедствам, хто — працаю, хто — ведамі, 
хто — подзвігам, кожны нясе сваю карму (па-беларуску — долю.—Т. Ш.). Яна бывае лёгкаю, але бывае і вельмі 
цяжкая карма народная. Сцвярджайце, што ў такім руху народаў не можа быць вяртання да мінулага. Кожны, хто 
ўсведамляе няўхільнасць эвалюцыі, тым самым ужо аблягчае свой лёс. Кожны, хто зразумее закон працы ў імя 
чалавецтва, ужо дапамагае сабе ва ўзыходжанні. Кожны, хто здолее палюбіць такія вырашальныя шляхі народаў, 
дапаможа сабе. Так вялікая адказнасць пераўтвараецца ў лёгкую ношу». (Жывая Этыка, кн. Братэрства. Т. З. С. 
772). 



іх ідзе толькі пра тое, каб выжыць1. Як тут (для параўнання) не 
ўспомніць усходніх філосафаў, якія заклікалі адмовіцца... ад усялякіх 
дзеянняў. Натуральна, яны мелі на ўвазе тыя дзеянні, якія могуць 
мець гістарычныя вынікі. І ў гэтым — вялікая Мудрасць. Але што ўсё-
такі рабіць нам, калі мы зноў трапілі ў віхуру гісторыі? Парада адна: 
зрабіць крок у сакральнае, вярнуцца да Спрадвечнага. А з верай 
пераадольваць плынь гісторыі лягчэй. 

 

                                       
1 І зноў-такі асабліва востра праблема гэта паўстае для нас. Дзеля выжывання чалавецтву неабходна перастаць 
«рабіць гісторыю». Гэтага яшчэ не зразумелі розныя прэзідэнты і прэм'еры (якім якраз здаецца, што яны рухаюць 
прагрэс), але народ адчуў даўно. Магчыма, адсюль і апатыя да палітыкі. А сярод інтэлігенцыі — яўнае, хаця не 
заўсёды асэнсаванае, імкненне «забараніць» гісторыю, зноў заключыўшы грамадства ў магічнае ахоўнае кола 
спрадвечных архетыпаў: мы настальгічна марым пра «залаты век» Вялікага княства Літоўскага, у крайнім выпадку 
— пра брэжнеўскі сацыялізм. Наша сціплае імкненне рэканструяваць нацыянальную міфалогію — з гэтага ж рада. 

КРУГ ЧАЛАВЕЧАГА ЖЫЦЦЯ 
 

«І БЛАСЛАВІЎ ІХ БОГ...» 
 

Паходжанне чалавека. 
Узнікненне рас і народаў 

 
Перш чым разглядаць важнейшую міфалагему Старога Запавету 

— стварэнне Богам чалавека, неабходна паразважаць над прыродай 
самога Бога-Дэміурга. На гэты конт існуюць сучасныя міфы, якія 
аб'яўляюць Біблію зашыфраванай канцэптуальнай праграмай развіц-
ця чалавецтва на дзве тысячы гадоў. Хто ж стварыў такую праграму? 

Самае важнае і самае таямнічае ў Бібліі — сутнасць Святой Трой-
цы. Ёсць спроба вытлумачыць гэтае трыадзінства на аснове сучасных 
навуковых ведаў. Існуюць публікацыі, якія сведчаць: у ЗША можа 
быць створана сістэма, якая дазволіць расшыфраваць электрычныя 
сігналы чалавечага мозгу і падаць іх у выглядзе лагічных пабудоў. 
Такая сістэма можа быць задзейнічана, пакладзена на магутную ЭВМ, 
і такім чынам атрымаецца поўны духоўны адбітак канкрэтнага 
чалавека. 

З другога боку, ужо даўно ў біялогіі вядуцца эксперыменты ў 
галіне гэтак званага кланавання. Бярэцца, скажам, клетка скуры 
жабкі, і з гэтай кропелькі вырошчваецца поўная копія жабкі-донара. 
Інакш кажучы, робіцца дубль арыгінала, і такіх дубляў можа быць 
бясконца многа, цэлы клан. Пакуль доследы праводзіліся толькі на 
раслінах і на жывёлах, але тэарэтычна ўжо даказана магчымасць 
кланавання і чалавека... 

А цяпер уявім цывілізацыю, якая абагнала нас на многія тысячы 
гадоў. Тады Бога-Сына можна растлумачыць як дубль Бога-Бацькі, а 
гіпатэтычная ЭВМ (пра магчымасці якой можна толькі здагадвацца) 
духоўна аб'ядноўвае першага з другім. Той, каго мы разумеем як 
адзінага Бога, мог быць кіраўніком вялікага эксперымента1 на нас, 
зямлянах,— эксперымента, праграма якога якраз і выкладзена ў 
Бібліі. 

Аднак жа Хрыстос нарадзіўся ад зямной жанчыны Марыі. З вы-
шыні сучасных поспехаў медыцыны цяперашнія міфатворчы вытлу-
                                       
1 Тут да месца будзе прывесці выказванне Узнесенага Майстра Сен-Жэрмена: «Жыццё — гэта не эксперымент, але 
чалавецтва эксперыментавала з ім. Чалавецтва плыло па хвалі перыферыйнага свету наступстваў, не звяртаючы 
ўвагі на -ўнутраную прычынную сферу. Усе няшчасці маюць карані ў асноўных фактарах прычыннасці. Выпраўце 
хібы і вы будзеце самавыле- чаныя і самавыяўлення». (Цыт. па кн:: Сен-Жермен. Курс Алхимии. Наука 
самотрансформации. Выдавецтва «Лориэн», 1994). 



мачваюць гэта зусім проста. Сёння ўжо ва ўсім свеце вядомы сотні 
жанчын-донараў (яны могуць быць нават цнатлівымі, як і Марыя!), 
якім хірургічна перасаджваюць гэтак званую зіготу ад сапраўдных 
маці, што па нейкіх прычынах самі не могуць вынасіць сваіх дзяцей. 
Магчыма, і Багародзіцы была кланавана (трансплантавана) ад Бога 
жывая тканка з мэтай трансляцыі на Зямлю дубля — Бога-Сына. Так 
нарадзіўся Хрыстос — як бы рэзідэнт нейкай вялікай цывілізацыі, 
якому было прадвызначана стварыць прынцыпова новы светапогляд 
у выглядзе рэлігіі, здольнай падняць чалавецтва на значную 
маральную вышыню і забяспечыць далейшае гарманічнае развіццё 
цывілізацыі. Для чаго гэта рабілася — дзеля сапраўды высокіх мэт, з-
за навуковага інтарэсу ці з-за нейкіх карыслівых пабуджэнняў,— мы 
не ведаем. Але заўважым, што сучасныя навукі могуць даволі перака-
нальна растлумачыць прыроду Хрыста як чалавека-бога, і гэтым ства-
раецца модны міф, такі ж халодна рацыянальны, вузкапрагматычны і 
прымітыўны, як і самі гэтыя навукі. Пытанне пра ўзнікненне жыцця 
на Зямлі і з'яўленне на ёй чалавека ўсё роўна застаецца адкрытым. 

Праўда, сучасныя міфатворчы бяруцца і за гэтую праблему. Так, 
існуе тэорыя пра перасяленцаў, якія ўзяліся абжываць нашу планету. 
Іх накіравала як быццам нейкая звышцывілізацыя з Млечнага Шляху, 
з якой першапачаткова падтрымлівалася пастаянная сувязь. Але пас-
тупова перасяленцы на Зямлі (з-за цяжкіх умоў жыцця) страцілі чуй-
насць, перасталі разумець сігналы, што ішлі да іх бесперапынна з да-
лёкага Космасу. Тыя сігналы быццам і сёння імкнуцца прабіцца да 
нас. 

Ёсць і іншая версія: першыя жыхары Зямлі маглі быць... 
«ссыльнымі» (гэтак, як у XIX ст. людзей за нейкія правіннасці ссылалі ў 
Аўстралію ці ў Сібір). Магчыма, гэтыя людзі на сваёй радзіме былі з 
нечым не згодны, паўсталі супраць прывычнага стану рэчаў або 
аўтарытэтаў. Ці не адсюль міф пра ўпалых (скінутых з неба?..) Анёлаў? 
Можа, на чале галактычных рэвалюцыянераў стаяла асоба, якую пас-
ля міфы называлі Люцыпарам, Сатаною, Мефістофелем, Дэманам... 
Магчыма, нават Люцыпар і Праметэй — адзін і той жа персанаж, 
толькі яго «рэвалюцыйныя» функцыі, разбуральная і стваральная, раз-
дзелены у народнай свядомасці. Сасланыя прадстаўнікі Млечнага 
Шляху стварылі на Зямлі вялікія цывілізацыі — індусаў, егіпцян, майя, 
этрускаў — і, безумоўна, далёка не адразу змяшаліся з абарыгенамі 
Зямлі. Ад іх лёгка вывесці цікавасць да зорак, неба ў нашых продкаў. 

На маю думку, напачатку жрацы розных рэлігій якраз і былі 
вестунамі цывілізацыі-куратара. Яны прадстаўлялі сваіх апекуноў (з 
якімі, сапраўды, нейкі час былі ў сувязі) як багоў. Так было лягчэй 



кантактаваць з мясцовым насельніцтвам і мець уладу над ім, бо 
падняць яго адразу да ўзроўню сваіх ведаў (толькі вывеўшы з 
жывёльнага стану) было немагчыма. Таму і ўзнік лозунг: «Не трэба 
ведаць, галоўнае — верыць!» Да веры, толькі веры заклікаюць і сёння 
— па традыцыі — святары розных рэлігій. Між тым мозг многіх 
людзей у XX ст. ужо даспеў да патаемных, касмічных ведаў. Хаця... 
Можа быць і так, што тым, хто проста верыць і не прэпаруе пры 
гэтым скептычным розумам вялікія ісціны, хутчэй адкрыецца 
Патаемнае. Цікава, аднак, тое, што ў язычніцкіх міфах праўда пра 
жыццё і Космас праглядае ярчэй, чым у свядома зацемненых мона-
тэістычных рэлігіях. Язычніцкія багі ў многім падобныя на людзей, 
толькі больш магутныя... 

У сувязі з гэтым варта паставіць пытанне: ці пайшло на карысць 
чалавецтву захаванне, «засакрэчванне» ісціны, ці не залішне вялікія 
страты ад гэтага маем сёння? Нездарма яшчэ ў канцы XIX ст. узнік 
магутны кірунак філасофскай думкі, які імкнуўся да паяднання 
навукі і рэлігіі, да вытлумачэння сутнасці рэлігіі з вышыні тых ведаў, 
што здабыты сукупным розумам чалавецтва. Адно з адгалінаванняў 
гэтага кірунку — тэасофія1, якая гаворыць, у прыватнасці, пра 
існаванне дачалавечых цывілізацый на Зямлі. Называюцца чатыры 
вялікія расы, а чалавецтва — гэта ўжо раса пятая, у нетрах якой 
выспявае як быццам і шостая (гэта людзі з надзвычайнымі 
здольнасцямі, да ліку якіх адносяцца некаторыя экстрасенсы). Цяжка 
ўявіць, як было ўладкавана жыццё першых дачалавечых рас, але, 
паводле Алены Блавацкай, Алены і Мікалая Рэрыхаў, тыя істоты не 
былі (ва ўсялякім разе, самыя першыя з іх) груба матэрыяльнымі. 
Можна меркаваць, што прадстаўнікі першых рас мелі падабенства з 
тымі істотамі, якія з Бібліі вядомы як Анёлы. У навуковай 
міфалагічнай літаратуры існуе назва дачалавечых рас: пра-адаміты 
(пэўна, ад слоў «продкі Адама»). 
 

Біблія пра першалюдзей на Зямлі 
 
Першалюдзі на Зямлі, паводле Бібліі,— Адам і Ева. У Старым 

Запавеце ёсць два аповеды пра стварэнне іх Богам. Адзін (народны) 
сведчыць, што Адам быў зроблены, з праху (зямлі) і дыхання жыцця 
(ад Бога), а Ева — з рабра Адама. Другая версія (жрацоў) больш 
позняя: стварэннем людзей заканчваецца шасцідзённае Стварэнне 

                                       
1 Тэасофія — ад грэч. theosophia (theos — бог + sophia— мудрасць) — Боская мудрасць. Рэлігійна-філасофскае 
вучэнне, адным з заснавальнікаў якога была Алена Блавацкая. 



Свету пры дапамозе Слова. Прычым Бог зрабіў іх «на выабражэнне 
Сваё»1. Біблейскі выраз як быццам даказвае выказаную вышэй 
версію пра кланаванне, але філасофскае тлумачэнне яго іншае: Бог 
стварыў людзей такімі ж творцамі, як Ён сам. Ці часта мы памятаем 
пра гэта? 

Пра стварэнне людзей з зямлі, з гліны гавораць многія міфы чала-
вецтва. Само слова adamah па-старажытнаяўрэйску азначае «зямля». 
Лацінскае homo (чалавек) таксама звязана з humus (зямля). 

Аднак ёсць іншае тлумачэнне слова Адам. Ад, Адзі — на санск-
рыце «першы», на арамейскай мове — «адзін» (і беларускае ж «адзін» з 
коранем «ад»), на асірыйскай — «бацька». У Ведах, старажытным 
рэлігійным помніку арыяў, Ад-іці азначае «Першапачатковае Святло»2. 

Адам не народжаны, а створаны, і гэтым ён адрозніваецца ад усіх 
іншых людзей, сваіх нашчадкаў. Прырода яго дваістая: Адам і з 
праху, і з дыхання Божага. Сапраўды, чалавек умяшчае ў сабе 
процілеглыя стыхіі (цела і дух), таму ён паміж Богам і жывёлай. Уся 
праблема для людзей у тым, каб быць як мага далей ад жывёл і як 
найбліжэй да Бога. Боскі пачатак унутры нас — дух і душа. У гэтых 
найтанчэйшых субстанцыях выяўляецца сэнс Свету. У глыбінях 
чалавечае існасці дзейнічаюць Вышэйшыя Законы, жыве Бог — 
Вечная Сусветная Гармонія. 

Навука вытлумачвае душу чалавека як згустак прыроднай і 
сацыяльнай інфармацыі, пэўны сінтэтычны вобраз. Гэта адзіная 
матрыца асобы і віду, розуму і прыроды чалавека. Душа існуе і 
працягвае жыць пасля смерці, толькі не ў Выраі, а ў соцыуме, бо 
перадаецца нашчадкам. Такі міф падобны да праўды, але ён не такі 
глыбокі і цікавы, як паданні ў рэлігіях. 

Паколькі ўсе людзі, паводле Бібліі, паходзяць ад Адама, то і душа 
кожнага чалавека ўключае часцінку, іскрынку Божае душы. Матэрыя 
ж, з якой створаны Адам,— той самы «філасофскі камень», што 
вышукваўся алхімікамі. У філасофіі вялікага Платона Адам ёсць 
ідэальная парадыгма3 «зямнога чалавека», сама ідэя чалавека — як 
існуе ідэя кожнай з'явы або першапачатковая форма кожнай рэчы. 
Усё, што матэрыяльна, спачатку існавала ідэальна — у свядомасці 
Бога. У таго ж Платона ў «Дыялогах» выкладзена сёння ўжо шырока-
вядомая тэорыя андрагіну: як быццам раней чалавек складаўся з 

                                       
1 Цікава, што, паводле Бібліі, Бог спачатку планаваў стварыць чалавека «на выабражэнне Наша (Божае.— Т. Ш.), на 
падабенства Наша», а стварыў «на выабражзнне Сваё, на выабражэнне Божае». Падабенства ж да Бога, як 
вытлумачыў гэта прасветлены філосаф Э. Сведэнборг, чалавек можа дасягнуць дзякуючы сваім высілкам, духоўнай 
працы, калі будзе жыць па Законах Божых. 
2 Гл.: Блаватская Е. Тайная Доктрина. Т. І. Кн. 2. 
3 Парадыгма — ад грэч. paradeigma — прыклад, узор. 



мужчынскае і жаночае існасці, меў дзве галавы, чатыры рукі і нагі. 
Бог раздзяліў яго надвое, і з таго часу кожны шукае сваю палавіну, 
каб злучыцца зноў у адзінстве. Так вытлумачваецца сіла кахання1. 

Паколькі свет увесь трымаецца на бінарных апазіцыяй, то 
натуральным было з'яўленне жаночай іпастасі Адама. Паводле аднаго 
з міфаў, у Адама першапачаткова жонкай была Ліліт, створаная з таго 
ж матэрыялу, што і Адам. Вобраз гэты сустракаецца ў Талмудзе, ім 
цікавіліся многія філосафы і пісьменнікі яшчэ з эпохі Адраджэння. 
Адзін з найбольш арыгінальных твораў на тэму «пра-Евы» — філа-
софская навела «Дачка Ліліт» класіка французскай літаратуры XIX-XX 
стст. Анатоля Франса. У творы апісваецца сучасная пісьменніку дас-
таткова празаічная рэчаіснасць, але вось на звычайным будзённым 
фоне адбываецца сустрэча героя з жанчынай, у якой нават знеш-
насць сведчыць пра яе нечалавечую прыроду, звышнатуральнае пахо-
джанне. Каханне да такой жанчыны набывае форму вар'яцтва, 
шалёнай страсці. Фантастычна прыгожая гераіня навелы аказваецца 
дачкой Ліліт. Ліліт пакінула Адама, калі ён быў яшчэ ў Выраі. Яна не 
мае дачынення да першароднага граху і таму пазбегла пракляцця, 
накладзенага на Еву і яе нашчадкаў. Ліліт не ведае пакут і смерці, але 
ў яе няма і душы, пра выратаванне якой ёй патрэбна клапаціцца, не 
мае яна ўяўлення ні пра дабро, ні пра ліха. Яе дочкі, народжаныя 
таемна (можа, кланаваныя?),— такія ж, як і сама Ліліт. 

Думка, заключаная ў навеле Франса, глыбокая і сімвалічная: дачка 
Ліліт просіць Бога падараваць ёй магчымасць пакаяння, каб спазнаць 
сапраўдную асалоду, даць смерць, каб ацаніць каштоўнасць жыцця. 
Інакш кажучы, яна хацела б быць такою, як і кожная дачка Евы! 
Трагедыя гераіні — у пазбаўленні ад пакут і гора, а значыць, і ў 
немагчымасці адчуць сапраўднае шчасце. Несмяротнасць яе, такім 
чынам, не мае сэнсу: не ведаючы кахання, яна, такая прыгожая, 
абаяльная, прыносіць няшчасці людзям. Толькі здольнасць кахаць 
робіць чалавека чалавекам. Навела Франса цікавая своеасаблівым 
пранікненнем надзвычай старажытнага міфа ў сучаснасць. 

Тое, чаго пазбаўлена Ліліт, якраз і наканавана было — як 
пакаранне за грэх — Еве. Імя Ева азначае «вечнае жыццё», і ў гэтым 
ёсць глыбокі сэнс, бо смяротная Ева прадаўжаецца ў сваіх наш-
чадках. Але не механічным (як амёба) дзяленнем, а праз каханне. 

Адам і Ева саграшылі, і таму страцілі Вырай і несмяротнасць. 
Яны, выгнаныя з Эдэму (у перакладзе з грэчаскай «асалода»), зведалі 

пакуты, гора, цяжкую працу і смерць, але зразумелі, што такое дабро 
і ліха, спазналі каханне і займелі дзяцей. 

Паводле хрысціянскіх дагматаў, першародны грэх сказіў сапраўд-
ную прыроду чалавека, створанага напачатку нявінным і бязгрэш-
ным. Выратаваннем ад першароднага граху можа быць хрышчэнне, 
якое аднаўляе сувязь чалавека — праз Хрыста — з Богам. Хрыста ў 
рэлігійных тэкстах і называлі Новым Адамам, які сваёй смерцю 
выкупіў грэх першалюдзей. 

Адам і Ева — героі шматлікіх жывапісных і літаратурных твораў. У 
адным з найбольш значных — паэме «Згублены рай» англійскага 
класіка Джона Мільтана (XVII ст.) — апраўдваецца грэхападзенне: 
аўтар услаўляе працу як галоўнае прызначэнне чалавека, вітае 
прагрэс, дасягнуты з дапамогай Сатаны. 

У час «філасофскай рэвалюцыі» пачатку XX ст. міф пра Адама і 
Еву, іх грэх і выгнанне з Выраю трактуецца як багаборніцкі канфлікт 
паміж інтэлектам (духам) і страсцю (пачуццём), прычым прыярытэт 
аддаецца страсці. Зноў Бог (Дух) як бы не мае рацыі... 

Сёння міф можна разумець так: грэх першых людзей у тым, што 
яны адвярнуліся ад Вечнага — Боскага. У сваім пазнанні людзі 
трымаюцца за нікчэмнае, дробнае, нязначнае, тое, што мінае. Іх 
абмежаванае пазнанне, што даравана Д'яблам,— дзеля стварэння 
цывілізацыі, якая песціць цела, але ніяк не душу. Бог паслаў людзей 
на пакуты, каб праз выпрабаванні адчулі, у рэшце рэшт, важнасць 
душы. Выганяючы першалюдзей з Эдэму, Бог, магчыма, і перасце-
рагаў іх, што ідэальнага грамадства, раю на зямлі быць не можа: ён 
верагодны толькі ў іншасвеце. Праўда, на працягу ўсёй гісторыі 
чалавецтва знаходзіліся людзі, якія імкнуліся збудаваць рай на зямлі. 

...Паводле народнай беларускай і ўкраінскай творчасці, якая 
ўвабрала ў сябе вельмі старажытныя, яшчэ дабіблейскія, арыйскія ве-
раванні, першачапавек Адам створаны не проста з зямлі, а з розных 
субстанцый і стыхій: цела — з зямлі, косткі — з камянёў, кроў — з 
мора, вочы — з сонца, думкі — з хмараў, дыханне — ад ветру, цяпло ў 
целе — ад агню... Жонку ж для Адама Бог спачатку стварыў з кветкі, 
але такую Адам не пажадаў, таму Бог прызначыў яе ў Маці свайму 
Сыну, а для Адама з яго рабра зрабіў Еву. Як бачым, арыйская думка 
больш абагульняе таемную дзею і больш паэтызуе. 
 

Утварэнне рас і народаў 
 
Пасля таго як Адам і Ева былі выгнаны з Выраю, яны сталі жыць 

на зямлі і працаваць. У іх нараджаюцца дзеці. Адзін з сыноў, Каін, 



робіцца земляробам, другі, Авель,— пастухом. Раззлаваўшыся на 
брата за тое, што яго ахвяраўскладанне больш улагодзіла Бога, Каін 
забівае Авеля. Гэта другі грэх чалавецтва — братазабойства, ад якога 
бяруць пачатак усе канфлікты, усе злачынствы, войны на свеце. 

Далейшы лёс Каіна паўстае ў розных варыянтах, па-рознаму 
трактуецца яго вобраз і ў літаратуры. У паэме-містэрыі Дж. Байрана 
«Каін» галоўны герой — не злачынца, а першы ў родзе чалавечым 
мысляр і рэвалюцыянер. Ён выступае супраць дэспатызму Яговы, які 
наканаваў людзям пакуты і смерць. Люцыпар адкрывае Каіну 
таямніцы быцця і славіць розум. Менавіта так рамантыкі пачатку XIX 
ст. разумелі канфлікт Бога і Д'ябла. Але сёння ясна, што розум не 
прынёс шчасця чалавецтву. Наадварот, розумам не ўсё можна 
спасцігнуць. Ёсць яшчэ і сэрца. 

...Мала хто ведае, што ў Адама і Ёвы быў яшчэ адзін сын. Пасля 
забойства Авеля Адам 130 гадоў не набліжаўся да Евы. Але аднойчы 
анёл параіў яму зноў жыць з жонкаю. Нарадзіўся трэці сын — Сіф, які 
якраз і ўвасабляе шчодрае і вялікае чалавечае сэрца. Вобраз яго 
цьмяна паказаны ў Бібліі (а пра дачок першалюдзей увогуле нічога не 
гаворыцца, хоць вядома, што яны былі), аднак вельмі важны ў 
апокрыфах і філасофскай літаратуры. 

У армянскіх міфах дочкам Каіна прыпісваецца вынаходніцтва 
музычных інструментаў. Сваёй прыгажосцю, іграннем ды спевамі 
дочкі Каіна спакусілі праведных сыноў Сіфа, хаця той маліў іх не 
змешвацца з нашчадкамі братазабойцы1. 

Адным з прапраўнукаў Сіфа (але і Каіна) быў бязгрэшны Ной, такі 
ж любімы Богам, як і Сіф. Ад Ноя і яго сыноў (толькі яны і перажылі 
сусветны патоп) паходзяць усе народы Зямлі. Ад Сіма — семіты 
(аліўкавая раса), ад Хама — афрыканцы (чорная), ад Яфета — 
еўрапейскія народы (белая). 

Пачатак гісторыі чалавецтва звязаны і з вядомым міфам пра 
Вавілонскую вежу. Шматлікія нашчадкі сыноў Ноя спачатку гаварылі 
на адной мове. І вырашылі яны пабудаваць вежу да неба. Бог 
абурыўся такім нахабствам і аднойчы зрабіў так, што ўсе будаўнікі 
загаварылі на розных мовах. Пачаліся неразбярыха, бязладдзе 
(«вавілонскае перамяшчэнне»), і будаўніцтва не было закончана. Ад 70 
моў, якія быццам утварыў Бог, аформілася 70 народаў Зямлі. 
Даследчыкі гавораць, што такі міф мог узнікнуць толькі ў асяродку 
качавога народа, які з непрыяззю (а можа, і з зайздрасцю) ставіўся да 
аселага насельніцтва. Безумоўна, старажытныя яўрэі былі ўражаны 

выглядам Вавілона, на той час (І тыс. да н. э.) самага вялікага і 
прыгожага горада Азіі. А Вавілонская вежа сапраўды існавала. Яе 
руіны пазней бачыў і апісаў «бацька гісторыі» Герадот. У часы 
росквіту Вавілона гэта была велізарная піраміда, якая складалася з 7 
паверхаў-ярусаў. Вышынёй яна была прыкладна 91 м, на самым 
версе — свяцілішча-храм, як мяркуюць, з золата. Руіны падобных 
вежаў (іх называюць зікуратамі) ёсць у сучасным Іраку. Вавілонская 
вежа называлася Этэменанкі, што значыць «Дом сустрэчы Нябёсаў і 
Зямлі». Відаць, вавілонскі зікурат лічыўся цэнтрам Сусвету, месцам 
містычнага злучэння Неба і Зямлі1. 

Міф пра Вавілонскую вежу (як і міфы пра стварэнне чалавека, 
грэхападзенне і сусветны патоп) належыць да самых вядомых і най-
больш універсальных міфаў чалавецтва. Ён заўсёды разумеўся так: 
Бог пакараў людзей за іх празмерную самаўпэўненасць, за дурное 
зазнайства. Яны ўзяліся за тое, што падуладна толькі Богу. Сёння мі-
фу надаецца больш шырокі сэнс: чалавецтва прадаўжае рабіць няў-
дзячную справу, хаця і грандыёзную — будаўніцтва тэхнічнай цыві-
лізацыі. Яна і ёсць «Вавілонская вежа»: прыгожая і вялікая, але, па 
сутнасці, непатрэбная. Бог раззлаваўся на людзей за тое, што яны за-
няліся знешнім, забыўшыся пра ўнутранае — будаўніцтва «вежы» ду-
шы сваёй, інакш кажучы, пра ўдасканаленне, узвелічэнне саміх сябе. 
 

Беларусы як індаеўрапейцы 
 
Беларусы належаць да індаеўрапейскай сям'і народаў, самай 

вялікай у свеце. 
Пытанне аб паходжанні, прарадзіме індаеўрапейцаў — не толькі 

навуковае (гістарычнае, этнаграфічнае), але і палітычнае, прадмет 
шматлікіх ідэалагічных спрэчак. Безумоўна, вакол гэтай праблемы не 
маглі не ўзнікнуць пэўныя міфы. Так, адзін з міфаў сцвярджае, што 
індаеўрапейцы — гэта некалькі родаў, якія выратаваліся з патанулай 
Атлантыды. Аднак больш вядомы і пашыраны іншы міф: прарадзіма 
індаеўрапейцаў — таямнічая паўночная краіна Гіпербарэя (яна была 
там, дзе сёння Арктыка). Клімат міфічнай краіны кардынальна 
змяніўся ў выніку перамяшчэння геаграфічнага полюса — відаць, з-за 
касмічнай катастрофы зрушылася ўяўная вось Зямлі: планета як бы 
кульнулася. Гэты міф — аснова многіх філасофскіх канцэпцый, у 
прыватнасці тэорыі вядомага чылійскага філосафа Мігеля Серана, 

блізкага сябра такіх розных людзей, як Карл Юнг, Мікалай Рэрых, 
Індзіра Гандзі, Ота Скарцэні, далай-лама і дыктатар Піначэт. 

Якраз гэты міф быў узяты на ўзбраенне германскім фашызмам: з 
таямнічай Гіпербарэі, з яе сталіцы Туле выводзіла свой радавод арый-
ская раса. (Заўважым, што ідэалогія фашызму наскрозь містычная, 
сам Гітлер верыў у акультныя сілы і сваё сакральнае прызначэнне.) 
Сёння многія аўтарытэтныя вучоныя прытрымліваюцца ідэі пра 
паўночнае паходжанне белай расы. Так, адна з лепшых даследчыц 
культуры Індыі, лаўрэат прэміі імя Джавахарлала Нэру Н. Гусева, 
спасылаючыся на старажытныя індыйскія міфы, гаворыць аб 
прыходзе арыяў у Індыю з Поўначы1. У Ведах ёсць успамін пра тое, 
што радзіма арыяў была некалі светлай прыгожай краінай, але злы 
дэман наслаў на яе холад і снег, сонца пачало ўзыходзіць толькі адзін 
раз, а сам год ператварыўся ў адну ноч і адзін дзень. Багі параілі 
людзям пакінуць гэтыя мясціны назаўсёды. 

Засяродзім увагу на іншых навуковых тэорыях аб паходжанні 
індаеўрапейцаў. У розных крыніцах называюцца некалькі гіпатэтыч-
ных прарадзімаў: Індыя, Алтай, Малая Азія, Балканы, Украіна2. Нас, 
безумоўна, цікавіць апошняя версія, і яна дастаткова абгрунтаваная. 
Яшчэ ў IV тыс. да н. э. на тэрыторыі Украіны, Малдовы, Румыніі 
існавала вялікая земляробчая культура — Трыполле3, што ўваходзіла ў 
сістэму надзвычай развітой цывілізацыі Малой Азіі і Балкан. 
Археолагамі яна адкрыта зусім нядаўна, у прыватнасці, вельмі 
цікавыя прадметы, якія датуюцца VIII тыс. да н. э., знойдзены ў 
Балгарыі і Румыніі. Пра Трыполле многа пісаў вядомы рускі даслед-
чык язычніцтва Барыс Рыбакоў4. Адзначым толькі некалькі яркіх 
асаблівасцей культуры Трыполля: разнастайнасць формаў і арнамен-
таў керамікі; больш шчыльнае, чым на тэрыторыі сучаснай Украіны, 
размяшчэнне паселішчаў; міфалагічная сістэма настолькі багатая і 
таямнічая, што і сёння не паддаецца поўнай расшыфроўцы. 

У выніку змяшэння аселага насельніцтва Трыполля з прышлымі 
качэўнікамі (так званымі ямнікамі: паводле адной версіі, яны прый-
шлі з Алтая, паводле іншай — з поўдня) і ўтварыліся індаеўрапейцы. 
Якраз яны і прыручылі каня: самыя старажытныя магільнікі з пахава-
нымі коньмі знаходзяцца на Украіне. Конь заняў важнае месца ў 
казках амаль усіх народаў Еўразіі. 

знаходкамі каля мястэчка Трыполле (пад Кіевам). 
4 Рыбаков Б. Язычество древней Руси. 



Дзякуючы новай свойскай жывёле (раней перамяшчаліся, праца-
валі на марудных быках), адбыўся дэмаграфічны выбух, бо конь пас-
прыяў паляпшэнню земляробства. Акрамя таго, еўрапейцы, яшчэ 
даўней прыручыўшы карову і казу, елі мяса і пілі малако, чаш не 
рабілі народы Месапатаміі і Індыі. А такі харч таксама стымуляваў 
узмацненне роду, бо даваў здароўе і дужасць. Ужо ў ІІ тыс. да н. э. 
індаеўрапейцы на конях (найлепшы ў той час транспарт) занялі 
велізарную тэрыторыю ад Францыі да Індыі. 

Рассяліліся яны па-рознаму. Жыў, напрыклад, род на адным 
месцы (скажам, у раёне цяперашняга Мінска). За сто гадоў значна 
разрастаўся, палі і лясы не маглі больш усіх пракарміць, і частка 
моладзі шукала новых земляў, адсялялася на іншыя тэрыторыі, давала 
пачатак новым родам. Частка ж заставалася на месцы. Вось чаму, 
паводле навейшых канцэпцый, плямёны крывічоў, радзімічаў, вяці-
чаў, якія прыйшлі на тэрыторыю Беларусі ў VI ст. н. э., усяго толькі 
вярнуліся на радзіму сваіх продкаў, зрабіўшы некаторы круг па 
Еўропе. Таму недарэчна сцвярджаць, што славяне пацяснілі балтаў і 
занялі іх зямлю. На самай справе і славяне, і балты, і германцы, і 
грэкі, і нават індусы (вышэйшых кастаў) раней былі адным народам, 
адзіным субстратам, паходзілі з аднаго кораня. 

Археалогія бясстрасна сцвярджае, што ў ІІІ тыс. да н. э. Матэры-
яльная культура на тэрыторыі Германіі, Балтыі і Беларусі была адно-
лькавая і называлася культурай шаравых амфар. Прычым яна мела 
вялікае падабенства з так званай фацьянаўскай культурай (на тэры-
торыі сучаснай цэнтральнай Расіі)1. Этнічныя адрозненні з'яўляюцца 
толькі з VI-ІХ, а фактычна нават з Х ст. н. э. Усе індаеўрапейскія 
народы аб'яднаны агульнасцю мовы, агульнасцю міфалогіі, шлюбных 
адносін і матэрыяльнай культуры. Прычым аналіз старажытнай арый-
скай мовы — санскрыту — дае падставы сцвярджаць, што славяне 
маюць найбольш агульных каранёў з тымі індаеўрапейцамі, якія 
прыйшлі ў Індыю і Іран у ІІ тыс. да н. э. Значыць, доўгі час яны жылі 
побач, хутчэй за ўсё паміж Дняпром і Волгай.  

Такім чынам, працэс рассялення ішоў натуральна. І чым больш 
нараджалася людзей, тым хутчэй яны рассяляліся. Магчыма, былі і 
далёкія вандроўкі, хаця перасяленне цэлага народа на вялікую 
адлегласць — з'ява даволі рэдкая (калі толькі гэта не пасіянарны на-
род). Згодна з вельмі папулярнай тэорыяй вядомага этнолага Льва Гу-
мілёва, часам этнагенез адбываецца пад уплывам моцнага выпра-

меньвання («штуршка») з космасу, і тады людзей апаноўваюць прага 
творчасці, цяга да падарожжаў і авантур1. Гэта і ёсць так званая 
пасіянарнасць. Хутчэй за ўсё індаеўрапейцы і былі пасіянарыямі2. 
 

Арыі ды іх лёс 
 
Індаеўрапейцы, якія перасяліліся на працягу стагоддзяў на 

поўдзень (у Індыю ды Іран), атрымалі назву арыяў. Першапачаткова 
слова «арый» азначала «земляроб» — араты, што якраз і захавалі наша 
родная беларуская, а таксама чэшская мовы. Ёсць і іншае тлумачэнне 
слова — «леў», «высакародны». Цяжка сказаць, якое значэнне больш 
адпавядае сутнасці народа і ўзнікла раней. Я трымаюся думкі, што — 
«леў», бо як народ арыі аформіліся ў Х тыс. да н. э., калі пункт 
веснавога раўнадзенства знаходзіўся ў сузор'і Льва. Пытанне наконт 
Індыі як радзімы арыяў таксама вельмі складанае, бо верагодна тое, 
што і арыі вярнуліся на сваю прарадзіму. 

Дазволю сабе выказаць уласнае меркаванне. У Х тыс. да н. э. у 
выніку касмічнай катастрофы, калі загінула Атлантыда і перамяс-
цілася ўяўная вось Зямлі (магчыма, упаў астэроід ці Зямля прыцяг-
нула Месяц), нейкі высокацывілізаваны народ сапраўды прыйшоў на 
поўдзень (у Індыю). Частка яго магла адправіцца на захад і да IV тыс. 
да н. э. дайпша да тэрыторыі цяперашняй Украіны. Другая частка 
пайшла на Алтай, бо ў алтайскай міфалогіі таксама ёсць многа 
падобнага да ведыйскай. У П тыс. да н. э. заходнія арыі (продкі 
славян?) перасяліліся ў Індыю, дзе першаарыі яшчэ тысячагоддзі таму 
стварылі вялікую цывілізацыю, але яна (магчыма, гэта так званая 
Харапская цывілізацыя) на той час прыйшла ў заняпад (як мяркуюць, 
з-за магутных паводак і змены цячэння ракі Інд). 

Арыі прынеслі з сабою ў Індыю і Іран вялікія літаратурныя, 
рэлігійныя помнікі — Веды і «Авесту». Акрамя таго, утварылі сістэму 
кастаў. Вышэйшыя касты (брахманы, кшатрыі і вайшы) якраз і былі 
арыямі. Кожнай касце адпавядала пэўная масць коней (успамін пра 
гэта захаваўся ў вядомай рускай казачнай формуле «сивка-бурка, 
вещий каурка»). Непасрэдна ў Індыі да галоўных кастаў дадалася чац-
вёртая — шудры, якая ўключыла мясцовае дравідскае насельніцтва. 

Арыі былі людзьмі высокімі, беласкурымі, прыгожымі, надзвычай 
дужымі і гэтым адрозніваліся ад мясцовых дравідаў — маленькіх 
хударлявых людзей з эфіопскімі тварамі. І сёння прадстаўнікі вышэй-

слова «пассия» раней азначала «прадмет кахання, страсці». 



шых кастаў Індыі маюць еўрапейскія рысы твару і высокі рост. Смуг-
лявасць і чорныя валасы — з'ява натуральная, звязаная з узмоцненай 
сонечнай радыяцыяй. На скалах знойдзена некалькі рэльефаў з 
выявамі арыяў — якраз у тых горных праходах, па якіх арыі рухаліся 
на поўдзень. На тых выявах яны былі надзіва падобнымі да будучых 
запарожскіх казакоў: частка галавы ў іх чыста паголена, а збоку спу-
скалася касіца, якая ў запарожцаў называлася «асяледзец». Вядома, 
што такім быў і адзін з першых князёў Кіеўскай Русі, сын Вольгі ды 
Ігара Святаслаў. Такая далёкая пераемнасць традыцыі ўражвае. 

Чаму ж фашысты аб'явілі сябе арыйцамі? Справа ў тым, што яны 
лічылі сябе чыстымі індаеўрапейцамі, паколькі да іх пасля не дайшлі 
розныя качавыя народы — цюркі і татара-манголы. Славяне, лічылі 
яны, не чыстыя, бо іх высакародная арыйская кроў, прынесеная з 
Гіпербарэі, сапсавана гунамі ды манголамі. Прычым частка Беларусі 
(некаторыя рэгіёны Гродзенскай вобласці) увайшла ў Рэйх, бо 
нямецкія вучоныя вылічылі, што тут качэўнікаў ніколі не было, а 
збераглося толькі старадаўняе аўтахтоннае насельніцтва. Таму і 
стаўленне тут да беларусаў было менш жорсткае, чым на іншай 
тэрыторыі акупаванай Беларусі. 
 

Таямнічы народ рось 
 
Беларусы — і індаеўрапейцы, прычым даволі чыстыя ў расавых 

адносінах, і славяне (а славяне — асноўны субстрат індаеўрапейцаў). 
Наконт паходжання славян існуе такі міф. У Ноя, як згадвалася 

вышэй, было тры сыны — Сім, Хам, Яфет. Ад Яфета паходзяць 
індаеўрапейскія народы. У яго было многа сыноў, напрыклад Герман, 
Элін... Нас найперш цікавяць тры яго сыны: Скіф, Рус і Славен. 

Скіф жыў у стэпе, ад яго паходзяць скіфы — магутны, актыўны, 
ваяўнічы народ. Нагадаем, што Герадот называў Неўраў, нашых 
продкаў, ляснымі скіфамі. 

Ад Славена пайшлі славены, якія пасяліліся ў лясах Еўропы паміж 
рэкамі Эльбай (Набай), Віслай і Дунаем. Старажытныя гісторыкі назы-
валі іх вянедамі. Сярод іншых народаў яны вылучаліся сілай і 
мужнасцю, але ў прынцыпе ваяваць не любілі, а займаліся пераважна 
земляробствам. Побач з імі жылі ваяўнічыя германцы. Такімі ж 
ваяўнічымі былі русы — нашчадкі трэцяга брата. 

Пытанне пра русаў вельмі складанае. У апошні час пра іх друку-
ецца многа публікацый. Некаторыя даследчыкі не лічаць іх славянамі, 
але тое, што яны індаеўрапейцы,— бясспрэчна. Цікава, што росы 
(пазней русы) жылі і на тэрыторыі Беларусі, і на беразе Чорнага мора, 



і ў Паволжы. Адзін з вучоных піша: «Русь існавала не толькі на 
Дняпры, на Волхаве і ў міжрэччы Акі і Волгі. На самай справе іх было 
многа: Русь дняпроўская, дунайская, паморская, карпацкая, таманс-
кая»1. Дададзім да гэтага вялікую цывілізацыю этрускаў, якая скла-
лася на тэрыторыі Італіі яшчэ да Рыма. Свяшчэннай птушкай у 
этрускаў, дарэчы, быў бусел. Потым росы асіміляваліся са славянамі, 
даўшы ім сваё імя, якое азначае «рысь». Славяне ж — гэта тыя, у каго 
адладжана сувязь праз слова, тыя, хто добра разумее адзін аднаго. 
Інакш кажучы, свае, а варагі — ворагі, чужыя. Немцы для нашых 
продкаў былі як нямыя: іх не разумелі. 

Новыя матэрыялы сведчаць, што русы з'яўляюцца адным з 
найбольш старажытных народаў Усходняй Еўропы. Магчыма, яны і 
ёсць перасяленцы з Гіпербарэі. У нашым, беларускім, рэгіёне па рэках 
жылі плямёны: росы, беларусцы, неўры, будзіны, раксаланы, языгі і 
інш. Для грэчаскіх аўтараў усе яны — скіфы, для рымскіх — сарматы, 
для нас — русы. 

На Ваўкавыскім узвышшы па берагах ракі Рось, левага прытока 
Нёмана, у ІІ тыс. да н. э. жылі белыя росы — рудакопы. Белыя яны 
таму, што здабывалі крэмень у бялюткіх крэйдавых тоўшчах. Шахты 
тут ледзь не самыя старажытныя на тэрыторыі Еўропы2. 

У таямнічай «Вялесавай кнізе», якая сёння ўжо апублікавана, 
гаворыцца пра плямёны лясной русі — барусаў, што жылі ў барах, а 
таксама руськалуняў (раксаланаў), якія жылі ў круглых (кола) паселі-
шчах (такія ж былі ў трыпольцаў). Разам гэтыя плямёны зматаліся з 
готамі. Ужо ў V ст. да н. э. на Дняпры і ў Карпатах існавалі вялікія 
славянскія дзяржавы. Дакументы пра іх ёсць у ерэванскім Матэна-
даране (знакаміты Музей кнігі), у грузінскіх кнігасховішчах, у біблія-
тэках некаторых аўстрыйскіх манастыроў3. 

Неўры, пра якіх піша Герадот,— гэта ранейшыя непры, бо жылі на 
рацэ Непры (так у старажытнасці называлася наша самая вялікая 
беларуская рака — Дняпро)4. 

Кій узначаліў плямёны руськалуняў падчас іх перасялення з 
поўдня на Дняпро. У тэкстах «Вялесавай кнігі» тэрыторыю, занятую 
Кіем і яго родам, называюць Зямля Руска. Гэта і ёсць пачатак уласнай 
гісторыі ўсходніх славян. 

Кій — не міфалагічны персанаж. Пра яго і яго братоў Шчока і 
Харыва, якія павялі свае роды ў Карпаты, пра горад Кіеў расказвае ў 

                                       
1 Никотин А. По следам Апостола Андрея // Наука и религия. 1990. № 10. С. 8. 
2 Баландзін Р. Старажытныя рудакопы Росі // Беларусь. 1989. № 7. С. 34. 
3 Скурлатова О. Великая славянская загадка // Чудеса и приключения. 1992. № 1-2. С. 15. 
4 Велесова книга. У кн.: Мифы народов мира. Саратов, 1993. 



сваіх мемуарных запісах армянскі пісьменнік першай паловы VII ст. 
Зінобій Глак. Увогуле пра славян пісалі многія старажытныя аўтары: 
спачатку грэчаскія (Герадот), пасля рымскія, называючы магутныя 
плямёны Усходняй Еўропы вянедамі, пасля візантыйскія, і ўжо ў іх 
пачынаючы з VI ст. з'яўляюцца назвы «склавіны», «славены», а пасля 
«славяне». Пазней цікавыя сведчанні пакінулі арабскія вучоныя. 

«Аповесць мінулых часоў» не з'яўляецца пачатковай гісторыяй Ста-
ражытнай Русі: гэта работа палітычная, напісаная для задавальнення 
амбіцый пэўных асоб, у прыватнасці вялікага князя Уладзіміра 
Манамаха, які фактычна не меў дынастычных законных правоў на 
кіеўскі прастол. Правы неабходна было даказаць. 

Алег і Ігар былі не варагамі, а паходзілі з княжацкага роду 
Паўднёвай Русі, сталіцай якой быў горад Росія (вусце ракі Дон). Захо-
плены спачатку гунамі, потым готамі, затым хазарамі, ён быў зні-
шчаны. Зараз на яго месцы ўзвышаецца новы горад — Навагорад 
(Крымскі)1 — Неапаль (цяпер Сімферопаль). Вось адтуль і выйшлі 
браты Алег з Ігарам. На гэта ўказваюць хазарскія тэксты, якія назы-
ваюць Алега яго сапраўдным імем х'Елгу, што азначае «мудры, 
вешчы». 

У гэты ж час (ІХ ст.) з Балтыкі рухаюцца варагі на чале з Рурыкам 
і Сінявусам. Бедства было страшнае. Захопнікі рабавалі, забівалі, 
забіралі ў палон. Плямёны з тэрыторыі Беларусі і Украіны аб'ядналіся і 
паклікалі Алега на дапамогу. Алег прыходзіць у Кіеў, выганяе варагаў, 
забівае іх правадыроў Аскольда і Дзіра. На яго бок пераходзіць 
большасць плямёнаў. 

Ёсць многа версій пра паходжанне княгіні Вольгі. Паводле навей-
шай, яна — дачка Алега: Елга азначае «мудрая». Існуе, аднак, свед-
чанне, што яна балгарка і была прывезена Алегам з горада Плескава ў 
якасці жонкі Ігару. Ігар рана загінуў, а Вольга была магутнай уладар-
кай ужо тады вялікай дзяржавы. Менавіта яна першая прыняла 
хрысціянства. Яе сын Святаслаў увайшоў у гісторыю тым, што поў-
насцю разбіў і знішчыў Хазарскі каганат — дзяржаву-спрут, якая 
знясільвала ўсходнеславянскія плямёны непасільнымі падаткамі (у 
тым ліку і радзімічы плацілі ёй даніну). Сын Святаслава Уладзімір, 
што ўзяў шлюб з полацкай князёўнай Рагнедай, афіцыйна зацвяр-
джае хрысціянства на Русі. Рагвалод, бацька Рагнеды, не з варагаў, 
як прынята лічыць. Гэты славенскі князь — з палабскіх славян. 
Славенскія тапанімічныя назвы зберагліся па лініях Віцебск — Сма-
ленск — Разань, Орша — Курск. Правіў ён, аднак, крывічамі, якія 

                                       
1 У той час па ўсёй Усходняй Еўропе было пабудавана некалькі Навагорадаў. 



яшчэ ў VI ст. прыйшлі з тэрыторыі Фракіі. Крывічы (гэта значыць 
блізкія па крыві) — прамыя родзічы этрускаў, што прасунуліся ў 
Італію з Малой Азіі, а першапачаткова — з Індыі. Кола замкнулася." 
 

 
КУЛЬТУРНЫ ГЕРОЙ. 

НАРОД І ГЕРОЙ 
 
Міфалагічны час — парадыгматычны1, ён вызначае цяперашнюю 

ўладкаванасць свету, гэта эпоха першапрадметаў, першаідэй і перша-
прычын, створаных першапродкамі, дэміургамі, культурнымі героямі 
— тымі персанажамі, якія ў значнай ступені або цалкам садзейнічалі 
светабудове, пераадольванню Хаосу і ўсталяванню Космасу. Менавіта 
яны лепяць з гліны ці іншым спосабам ствараюць першалюдзей і да-
юць ім розныя выгоды: агонь, культурныя расліны, вучаць прыёмам 
палявання, земляробству, рамёствам, мастацтвам, вызначаюць сацы-
яльную арганізацыю, нормы быцця, шлюбныя стасункі, рытуалы, 
святы... 

Першапродкі — дэміургі — культурныя героі (гэтыя тры катэгорыі 
міфічных персанажаў часта аб'ядноўваюцца ў адзін вобраз) — самыя 
старажытныя героі слоўнай мастацкай творчасці. У архаічных наро-
даў яны выступаюць яшчэ ў выглядзе татэмных продкаў-жывёл: у 
індзейцаў Паўночнай Амерыкі і многіх этнасаў Сібіры культурнымі 
героямі з'яўляюцца Каёт, Воран, Трус, Кіт. У больш развітых міфа-
логіях культурны герой набывае ўжо антрапаморфныя рысы. Гэта 
можа быць ідэалізаваны першапродак роду, можа быць дух, божы-
шча, бог, тытан, герой (народжаны ад бога і зямной жанчыны). У ад-
ных міфалогіях культурны герой урэшце ўзнімаецца да бога Дэміурга, 
які сілаю думкі ці словам творыць свет (Брахма, Ра, Яхве), у іншых — 
ператвараецца ў звычайнага казачнага персанажа. 

У праславян прабог Сварог («Бацька Неба») падарыў людзям самую 
першую саху і прылады кавальскай працы, навучыў іх выплаўляць 
медзь і жалеза (а да гэтага на Зямлі панаваў каменны век — і гэта 
супадае з высновамі археалагічнай навукі). Акрамя таго, Сварог уста-
навіў першыя законы і нормы маралі, у прыватнасці загадаў кожнаму 
мужчыну мець толькі адну жонку, а жанчыне — аднаго мужа. Пра 
законы Сварога гаворыцца ў славянскіх Ведах2. 

                                       
1 Парадыгматычны — тут: тое, што служыць прыкладам, узорам, мадэллю для разумення, упарадкавання чаго-
небудзь. 
2 Русские Веды. С. 127—132. 



Часам культурнымі героямі з'яўляюцца істоты Першачасу, папя-
рэднікі людзей, напрыклад праадаміты. Ёсць версія, што Драконы з 
кітайскай міфалогіі, Нагі з індыйскай ці сам Д'ябал з біблейскага міфа 
пра Адама і Еву былі першымі насельнікамі Зямлі. Да іх тэосафы 
далучаюць нават такога тыповага і ўсім вядомага культурнага героя, 
як Праметэй1. 
 

Праметэй 
 
Праметэй — стрыечны брат Зеўса, сын тытана Япета і багіні 

Феміды. Імя яго азначае: Той, хто бачыць наперад. У барацьбе Зеўса з 
тытанамі ён — на баку Зеўса, чым выклікае неразуменне з боку сваіх 
родзічаў. У той жа час ён шкадуе свайго брата Атланта, якому ў 
якасці пакарання суджана Зеўсам трымаць на плячах неба. Праметэй 
пры гэтым спачувае нікчэмным, няўмелым, слабым, з пункту 
гледжання алімпійцаў, істотам — зямным людзям. Паводле многіх 
сведчанняў, Праметэй сам стварыў гэтых істот з зямлі і вады. Г 
выклікаў таму рэўнасць Зеўса. 

Яшчэ адна версія міфа даводзіць, што людзі былі створаны багамі, 
а Праметэю і яго брату Эпіметэю (жонкай якога была Пандора) было 
даручана размеркаваць здольнасці паміж зямнымі насельнікамі. 
Менавіта Эпіметэй як быццам і вінаваты ў безабароннасці людзей, бо 
сілу і прыстасаванасць да жыцця ён падараваў жывёлам. Таму 
Праметэй і вымушаны быў паклапаціцца пра людзей. 

Праметэй крадзе з Алімпа агонь, прыносіць яго людзям, вучыць іх 
будаваць дамы, майстраваць і насіць адзенне, чытаць і пісаць, дае 
каляндар (і гэта, дарэчы, лічыць самым вялікім сваім дарам), далучае 
да магіі. Такім чынам, Праметэй даруе людзям тэхнічны прагрэс. 
Аднак ён не здолеў укласці ім у душы сумленне і праўду: навучыў 
рамяству, але не навучыў дабру. Раззлаваны Зеўс вырашыў знішчыць 
патопам чалавечы род. Выратоўваюцца толькі Дэўкаліон (сын 
Праметэя) і Піра (дачка яго брата Эпіметэя). Паводле грэчаскага міфа, 
названая пара — першапродкі ўжо сучаснага чалавецтва. 

У трагедыі Эсхіла «Прыкуты Праметэй» Зеўс карае героя, пры-
каваўшы яго да гары на Каўказе2. Праўда, існуе версія, што Зеўс раз-
гневаўся не за выкрадзены агонь, а за тое, што Праметэй закахаўся ў 
Афіну (як вядома, прынцыпова цнатлівую) і спакушаў яе. Праметэй 
ведае будучы лёс Зеўса. Каб выведаць таямніцу, Зеўс урэшце дазваляе 

                                       
1 Блаватская Е. Тайная Доктрина. Т. 2. Кн. 2. С. 92—108. 
2 Лосев А. Проблема символа и реалистическое искусство. М., 1993. 



вызваліць Праметэя і з гэтай мэтай пасылае на Каўказ свайго сына — 
Геракла. Дарэчы, Геракл са звяна таго ланцуга, якім быў прыкуты 
Праметэй, зрабіў першы ў свеце пярсцёнак. І вось Праметэй 
вызвалены, дастаўлены ў Грэцыю... І што ж? Ніхто яго не славіць, 
ніхто не ўшаноўвае, не будуе прысвечаных яму храмаў — людзі 
забыліся пра свайго дабрадзея. Чаму? 

Пра гэта разважае мудры венгерскі пісьменнік Лайош Мештэрхазі 
ў філасофскім рамане-прытчы «Загадка Праметэя», у свой час (70-я гг. 
XX ст.) вельмі папулярным у Еўропе1. Але хаця аўтар і іранічны, ён з 
сімпатыяй с тавіцца да свайго героя, які ціха і сціпла жыве жыццём, 
калі казаць па-сучаснаму, звычайнага пенсіянера і не патрабуе выгод 
і ўзнаг арод за свае вялікія дары людзям. Але гэта версія пісьменніка-
гуманіста. 

Інакш разважаюць вучоныя-міфолагі. Праметэй, на іх думку,— 
персанаж архаічнай эпохі, час яго ў класічны перыяд грэчаскай 
культуры мінае. На авансцэну выходзяць іншыя героі: такія багі, як 
Гефест і Афіна,— таксама многае даруюць людзям. Праметэй, сап-
раўды, быў забыты... У будзённай свядомасці. Але не ў мастацтве. Пра 
яго пазней пісалі больш за семдзесят вялікіх пісьменнікаў, сярод якіх 
— Бакачыо, Кальдэрон, Вальтэр, Гётэ, Гердэр, Байран, Шалі, Кафка... 
І літаральна ўсе — ажно да XX сг. — прадстаўлялі яго як вялікага 
цывілізатара і змагара з тыраніяй, рэвалюцыянера і багаборцу. І 
толькі ў канцы XX ст. погляд на героя кардынальна змяніўся. 

Сучасныя філосафы як бы зводзяць з ім вялікія рахункі. Праметэй 
даў людзям цывілізацыю, а што яна прынесла? Некаторыя бытавыя 
выгоды намнога перакрываюцца стратамі: знішчэннем прыроды, 
войнамі, падзеннем маралі і культуры. Праметэю (сімвал Цывілізацыі) 
сёння не зацыкленыя на праг рэсе аўтары супрацьпастаўляюць Арфея 
(сімвал Культуры). 

На нашу думку, мудрыя грэкі прадбачылі страты ад цывілізацыі, 
таму і не ўзводзілі храмаў Праметэю. Але, стаўшы на шлях, вызна-
чаны менавіта ім, не павярнулі назад. Відаць, гэта было немагчыма. У 
зададзенай сістэме каардынат і развівалася заходняя цывілізацыя, а 
сёння ўжо ўвесь свет... 
 

Культурны герой — каваль 
 
Не ўсім вядома, што ў іранскай, каўказскай і некаторых іншых 

міфалогіях існавала даволі многа двайнікоў Праметэя. Грузінскі герой 

                                       
1 Мештерхази Л. Загадка Прометея. М., 1989. 



Амірані пасля многіх подзвігаў і барацьбы з пачварамі на карысць 
людзям саманадзейна і нахабна вырашыў выклікаць на бой самога 
Бога. Бог прапанаваў герою выцягнуць з зямлі яго посах, але той 
цудоўна прарос і абхапіў сваім карэннем усе нетры Зямлі. Бог прыкуў 
Амірані да посаха (у якім можна бачыць сімвал Касмічнага Дрэва) і 
накрыў яго гарою (Казбекам). Верны герою сабака Курта пастаянна 
ліжа ланцуг, і калі ён ужо станчаецца так, што Амірані можа яго 
парваць, то ўсе кавалі свету тройчы ўдараюць молатамі, і ланцуг зноў 
крапчэе. Ажно да XX ст. усе кавалі Грузіі выконвалі гэты магічны 
рытуал у Чысты чацвер на велікодным тыдні. Амірані набыў арэол 
пакутніка і гэтым нават сапернічаў з Хрыстом, святымі Георгіем і 
Іллёй. Пра Амірані гаворыцца ў вялікай самай пашанотнай у Грузіі 
паэме Шата Руставелі «Віцязь у тыгравай шкуры»1. 

Падобнае паданне ёсць і ў армянскай міфалогіі. У некаторых 
рэгіёнах Еўропы захаваліся легенды пра злую істоту, да канца свету 
прыкутую ланцугамі, як правіла, да гары. У Аўстрыі кавалі перад 
кожным святам білі молатамі, каб замацаваць ланцугі Люцыпара,— 
інакш той вырвецца і пераверне свет. 

У Албаніі да гары прыкуты чорт. Цэлы год ён грызе ланцуг, які к 
Велікоднай субоце гатовы парвацца. Але тут з'яўляецца Хрыстос і 
прыкоўвае д'ябла новым ланцугом. У рускіх казках Кашчэй вісіць на 
ланцугах, і яго вызваленне прыносіць вялікія няшчасці. 

У несмяротнай паэме персідскага паэта Фірдаўсі «Шахнамэ» («Кніга 
пра цароў») расказваецца пра страшнага цара старажытнага Ірана 
Захака. Ёгі прадаў душу д'яблу, і з плячэй яго раслі змеі, якіх неаб-
ходна было карміць... чалавечымі мазгамі. Тысячу гадоў уладарыў злы 
цар — цярпець народу стала немагчыма. Каваль Кава, семнаццаць 
сыноў якога былі ад дадзены змеям, падняў паўстанне і пераможа-
нага Захака прыкуў да гары2. 

Такім чынам, перад намі шэраг персанажаў — ад зусім станоўчых 
да выключна адмоўных,— аб'яднаных, аднак, агульнай рысай: ім су-
працьстаяць кавалі. Дарэчы, і Праметэя прыкуў да гары добры, мяккі 
і ўмелы бог кавальскай справы і рамяства Гефест. У чым тут справа? 

Марксісцкае тлумачэнне, што кожны крок тэхнічнага прагрэсу (у 
тым ліку коўка жалеза) выклікаў супрацьдзеянне кансерватыўных ко-
лаў, нам здаецца наіўным — хаця б таму, што Праметэй сам ува-
сабляе тэхнічны прагрэс і якраз умельства, прыёмы, тэхналогію Гефе-
ста, свайго сябра, перадае людзям. Магчыма, справа якраз у тым, 

                                       
1 Чиковани М. Народный грузинский эпос о Прикованном Амирани. М., 1966. 
2 Фирдоуси А. Шах-наме. М., 1980. 



што праца Гефеста (як і Афіны, таксама цывілізатаркі) мела сакра-
льны характар: інакш кажучы, таямніцамі рамяства валодалі вельмі 
нямногія, і яны, адпаведна, былі акружаны містычным арэолам. У 
самым галоўным цэнтральным міфе масонства вялікага Архітэктара 
Храма Хірама злодзеі забіваюць якраз з-за гэтай важнейшай таям-
ніцы Майстэрства. Праметэй раскрыў, відаць, такія сакрэты, якія не 
варта было ведаць усім1. 

Але вернемся да кавалёў, якія і стаялі на варце маральнасці пра-
грэсу. Старажытныя арыі, аказваецца, цудоўна ведалі, што перад 
векам жалезным былі вякі каменны і бронзавы. Жалеза для іх было 
металам новым, падораным самім Сварогам. Натуральна, ва ўсіх 
народаў яно было надзелена вялікай сілаю. Нячысцікі не залезуць у 
дом, калі ён абаронены жалезам — сякераю, цвікамі ў касяку дзвярэй 
ці падковаю. І самому чалавеку варожыя духі не страшныя, калі ў яго 
на шыі металічны ланцужок, а тым больш металічны крыж. Цяжар-
ным жанчынам і сёння дасведчаныя вясковыя бабулі раяць насіць 
шпільку ў спадніцы, каб не сурочылі. Відаць, метал убірае ў сябе тыя, 
невядомыя яшчэ навуцы, выпраменьванні, якія ідуць ад злых вачэй. 

Цікава, што ахоўныя якасці жалеза поўнасцю перайшлі на зброю. 
Адсюль трапяткое стаўленне рыцараў Еўропы да сваіх мячоў: ім 
кляліся ў вернасці і давалі чалавечыя імёны2. Вялікага караля брытаў 
Артура, героя кельцкага гераічнага эпасу, немагчыма было перамаг-
чы, пакуль ён валодаў чароўным мячом3. 

У славянскіх народных казках меч-кладзянец, меч «сем галоў з 
плеч», меч-самаруб сам мог знішчаць ворагаў. У паэме Аляксандра 
Пушкіна «Руслан і Людміла» Руслан дастае чароўны меч з-пад жывой 
галавы волата і толькі гэтым мячом перамагае Чарнамора4. Магічныя 
функцыі былі і ў сякеры як зброі і прылады працы. Паводле народ-
нага падання, асілкі на Беларусі ўсе свае паселішчы збудавалі адной 
сякерай5. У беларусаў рэшткі культу зброі волатаў і іх магіл-курганоў 
(пашырана і назва «валатоўкі») былі адзначаны яшчэ ў XIX ст. 

У старажытных славянскіх міфах страшныя пачвары бьші «закры-
тымі» за міфічнымі жалезнымі гарамі. Усе нячысцікі, сам д'ябал ба-
яцца жалезных прадметаў, асабліва нажоў. Пра гэта ёсць ужо і сучас-

                                       
1 Дарэчы, і сёння ўлады клапоцяцца пра тое, каб сапраўдная кухня палітыкі была невядома прафанам. Але палітыка 
— такая драбяза ў параўнанні з глабальнасцю міфаў, мудрасць якіх падказвае: неўтаймаваны, непадкантрольны 
багам тэхнічны прагрэс нясе выдаткі і шкоду. 
2 Кардини Ф. Истоки средневекового рыцарства. М., 1987. 
3 Король Артур и рыцари Круглого Стола. СПб., 1994. 
4 Пушкин А. Руслан и Людмила. М., 1986. 
5 Бяздоннае багацце: Легенды, паданні, сказы. Мн., 1990. С. 4. 



ныя раманы. З іх найбольш папулярны раман Дэвіда Зэльцара «Зна-
мение» пра сына Сатаны. 

Каваль, які ведаў таямніцу жалеза і быў звязаны са святым Агнём, 
ва ўсіх міфалогіях паўстае светлым персанажам, без агаворак куль-
турным героем. Ён можа выкаваць не толькі серп, падкову, меч, але і 
язык, слова, шлюб, лёс. Ёсць некалькі варыянтаў беларускіх казак, у 
якіх каваль абдурвае Гора аднавокае, Чорта або Ліха1. Часта ў казках 
(але ўжо яўна пазнейшага паходжання) ён выкоўвае галоўнаму герою 
чароўную зброю, дзякуючы якой той і перамагае розных пачвар2. 

Паводле аднаго з украінскіх міфаў, у бога Перуна быў чалавек-
памочнік — Каваль, без якога справіцца са Змеем не ўдалося б нават 
богу. Каваль злавіў Змея за язык жалезнымі шчамлёткамі, запрог яго і 
выараў вядомыя Змеевы валы, якія і да сёння бачныя дзе-нідзе на 
тэрыторыі Украіны (своеасаблівы аналаг Вялікай кітайскай сцяны), 
шкада, што яны так дрэнна зберагліся. Каваль — хаўруснік Перуна — 
насіў імя Кій, што азначае Молат. Ці быў гэта той самы Кій, што 
заснаваў Кіеў? 

У беларускім паданні князь Радар, таксама яўны каваль, запрог 
Змія і правёў ім мяжу ад суседа — ваяўнічага князя Ляха. Невыпад-
кова і ў літаратуры — у апавяданні «Ноч перад Калядамі» Мікалая 
Гогаля — чорта адольвае не святар, не ваяр, а Вакула — каваль. 

У скандынаўскай «Песні Амелунгаў» распавядаецца пра каваля 
Віланда, які вывучаў кавальскую справу ў самага ўмелага з усіх 
кавалёў — уладара гномаў Эльберыхса. Апошні правіў каралеўствам у 
вельмі далёкіх тады ад Паўночнай Еўропы гарах Каўказа. І быццам 
таму самая высокая гара там і носіць назву Эльбрус — у гонар караля 
гномаў. Ёсць меркаванне вучоных, што менавіта ў тым рэгіёне ці 
трохі ніжэй (на Армянскім нагор'і) і навучыліся ўпершыню плавіць 
жалеза. А пасля арыі праз Малую Азію і Балканы (а з другога боку — 
праз Украіну) прыйшлі ў Еўропу. Таму і ў Германіі, як на Каўказе, гор-
ную і кавальскую справу найлепш ведалі гномы (кобальды), што жылі 
пад зямлёю, у горных пячорах. У казцы братоў Грым «Беласнежка і 
сем гномаў» якраз і распавядаецца пра такіх добрых духаў гор3. 

Каваль у старажытным грамадстве з яго веданнем надзвычай 
складанага для таго часу тэхналагічнага працэсу выплаўкі жалезных 
рэчаў, натуральна, быў акружаны свяшчэнным арэолам, ён часта 

                                       
1 Чарадзейныя казкі. Мн., 1978. С. 400—405. 
2 У такім ракурсе надзвычай цікава разгледзець феномен Паўлюка Багрыма, беларускага паэта і каваля, які апрача 
аднаго на сёння вядомага верша «Зайграй, зайграй, хлопча малы!..» пакінуў па сабе народу і славутую каваную 
жырандолю — своеасаблівую «зброю» ў барацьбе за духоўнасць чалавека. Яна і сёння асвятляе сваім святлом душы 
вернікам у Крашынскім касцёле, што пад Баранавічамі. 
3 Дьяконов И. Архаические мифы Востока и Запада. М., 1990. 



выконваў функцыі жраца. Кожная хатняя гаспадарка мела ў ім 
патрэбу. Да кавалёў цягнуцца не толькі простыя жанчыны, але і 
багіні. Невыпадкова багіня прыгажосці і кахання Афрадыта робіцца 
жонкай Гефеста, бадай, самага таленавітага з усіх магутнейшых 
алімпійскіх багоў. Саюз таленту і прыгажосці вельмі сімвалічны. 
 

Культурныя героі — першыя цары 
 
Ёсць яшчэ адна надзвычай своеасаблівая група культурных геро-

яў-цывілізатараў — першыя цары розных царстваў. Яны з'яўляюцца 
ўжо на мяжы часоў міфалагічнага і гістарычнага. Адзін з такіх цароў 
— Гільгамеш, цар горада Урука. Ён герой самага старажытнага літа-
ратурнага твора — шумерскага «Эпасу пра Гільгамеша» (ІІІ тыс. да н. 
э.). 

Подзвігі Гільгамеша велічныя, значныя. Ён зрабіў свой родны 
горад палітычным цэнтрам Месапатаміі. Ён праславіўся далёкімі і 
небяспечнымі вандроўкамі. Але ў той жа час ён і тыран, які замучыў 
свой народ будаўнічымі работамі. Усіх прыгожых дзяўчат Урука ад-
рываюць ад жаніхоў і адпраўляюць у гарэм цара. Народ незадаволены 
і звяртаецца да багоў. Адна з баг інь стварае з гліны напаўчалавека-
напаўбыка Энкіду як супраціўніка Гільгамешу. 

Энкіду, відаць, быў своеасаблівым сімвалам родавага дакласавага 
грамадст ва з яго культам жывёльных або напаўжывёльных продкаў-
татэмаў. Аднак Гільгамешу ўдаецца спакусіць Энкіду дабротамі 
цывілізацыі (дарэчы, з дапамогай жанчыны) і перацягнуць на свой 
бок. Яны робяцца сябрамі і паспяхова вырашаюць новы канфлікт з 
багамі, у прыватнасці з багіняй Іштар. Гільгамеш забівае свяшчэннага 
быка багіні Іштар. Такое багі не могуць дараваць. Яны насылаюць 
хваробу і смерць на Энкіду. Перад смерцю Энкіду праклінае сваю 
цывілізатарку-распусніцу, ад якой пачаліся ўсе яго няшчасці. 

Гільгамеш цяжка перажывае страту сябра. Ён упершыню адчувае 
ўласную смяротнасць, таму адпраўляецца на пошукі вечнай маладо-
сці. На краі свету Гільгамеш знаходзіць чалавека, які перажыў су-
светны патоп. Тут і прыводзіцца версія пра патоп, першая ў запі-
санай гісторыі чалавецтва, створаная задоўга да Бібліі. Гэты шумерскі 
«Ной», якому багі даравалі вечнае жыццё, дае выпрабаванне Гільгаме-
шу — не спаць шэсць дзён, бо сон як бы часовая смерць. Але Гіль-
гамеш не вытрымлівае выпрабавання і з сорамам вяртаецца дадому. 



Мара яго пра несмяротнасць не здзейснілася. Падтэкст паэмы ясны: 
тыран не варты вечнага жыцця, нягледзячы на ўсе яго подзвігі1. 

У самым старажытным эпасе Індыі, які называецца «Махабха-
рата», расказваецца пра першага цара знакамітай Месяцавай дына-
стыі, да якой належаць усе героі велічнай паэмы. Гэты цар, Пуру-
равас, ап'янёны сваёй сілаю і магутнасцю, адбірае ў жрацоў усё іх 
багацце2. Вярхоўны бог Брахма жорстка карае дэспата. 

У згаданай ужо персідскай класічнай паэме «Шахнамэ» расказ-
ваецца пра першага цара Зямлі Джамшыда. Ён — вынаходнік зброі, 
мараходства, дойлідства, шыцця адзення, ён раздзяліў людзей на 
касты адпаведна іх заняткам — карацей, дараваў чалавецтву 
даброты цывілізацыі, устанавіў сацыяльныя нормы. Але і ў яго 
развіліся непамерная ганарлівасць, самаўпэўненасць. З-за іх ён гіне: 
узурпатар-пачвара Захак перамагае і знішчае вялікага Джамшыда. 

У Бібліі першы цар ізраільцянаў Саул першапачаткова быў надз-
вычай папулярны дзякуючы сваім ваенным перамогам і асабістай 
сціпласці. Але ў канцы свайго праўлення ён робіцца жорсткім тыра-
нам і ўступае ў непрымірымы канфлікт з вярхоўным жрацом 
Самуілам. У рэшце рэшт няўдаліца-цар канчае жыццё самагубствам. 

Мы згадалі некалькі версій пра першых цароў, прыведзеных у 
самых вялікіх, у самых знакамітых помніках літаратуры і рэлігійнай 
думкі. Усе міфічныя першацары, як правіла, дрэнна скончылі: тэолагі 
вытлумачваюць такія фіналы іх багаборніцтвам, гісторыкі — тым, 
што непераможанае яшчэ дакласавае грамадства стрымлівала зама-
цаванне дзяржаўнай, царскай улады. Тут, на нашу думку, прысут-
нічае яшчэ і маральны аспект: цары Азіі не вытрымалі выпрабавання 
абсалютнай уладаю3. 

Але паглядзім, як было ў Еўропе. Першапродак італійскага (пазней 
італьянскага) народа — траянец Эней, сын чалавека і багіні Венеры. 
Чароўна выратаваны пасля падзення Троі, ён адпраўляецца на пошукі 
новай радзімы і пасля многіх прыгод трапляе на бераг Італіі. Яго сын 
Юлу4 засноўвае горад Альба-Лонга, дзе праз трыста гадоў з'яўляюцца 
легендарныя блізняты Ромул і Рэм. Падарожжу Энея прысвечана 
вялікая паэма рымскага паэта І ст. н. э. Вергілія «Энеіда», на якую 
праз многія стагоддзі пішуцца шматлікія пародыі, у тым ліку і 
беларуская травесція «Энеіда навыварат». 

                                       
1 Афанасьева В. Гильгамеш и Энкиду. М., 1979. 
2 Так, дарэчы, зрабілі ў свой час і расейскі цар Пётр І, і бальшавікі... 
3 Гэта добры напамін некаторым сучасным палітычным дзеячам з іх прэтэнзіямі на дыктатарства. 
4 Ад яго паходзіць род Юліяў, у тым ліку і самы вядомы з рымлян — вялікі Юлі Цэзар, стваральнік, акрамя многага 
іншага, і календара, названага ў яго гонар юліянскім (ім і сёння кіруюцца праваслаўныя хрысціяне). 



«Энеіда» Вергілія стваралася як працяг паэм Гамера, але ў літара-
турных адносінах гэта значны крок наперад — перш за ўсё дзякуючы 
глыбокім распрацоўкам характараў. Асабліва прываблівае вобраз 
Энея. Прайшоўшы праз многія выпрабаванні, Эней выходзіць з іх не 
толькі пераможцам, але і абсалютна іншым, абноўленым чалавекам, 
вартым новага жыцця (тут спрацоўвае архетып ініцыяцыі). 

Інакш павернецца лёс Ромула — заснавальніка і першага цара 
Рыма. Ён зрабіў многа добрага і заклаў асновы будучай магутнасці 
Рымскай імперыі. Аднак у канцы свайго праўлення, як піша Плутарх, 
ён, упэўнены ў сваёй славе, робіцца надзвычай ганарлівым, далёка 
адыходзіць ад народа, савет патрыцыяў ператварае ў фікцыю. (Усё ж 
такі, сапраўды, гісторыя цыклічная — як падобна на наш час!) 
Урэшце Ромул... знікае. Паводле адной версіі, яго забілі сенатары, 
паводле другой — пакараў Юпітэр1. Калі народ супярэчліва ставіцца 
да свайго героя (з любоўю і нянавісцю адначасова), то, як правіла, 
канчаткова не вырашае яго Лёсу: пакідае ў міфах нейкую няпэў-
насць. 

Часам немагчыма раздзяліць міф і гістарычнае паданне. Легенды, 
успаміны, хаджэнні, жыціі, хранікальныя запісы належаць да гіста-
рычных апісанняў, але ўзыходзяць да міфапаэтычнай творчасці. Не-
каторыя персанажы ўражваюць сваёй сінтэтычнасцю: належаць і да 
міфа, і да гісторыі. Напрыклад, продкамі некаторых еўрапейскіх 
княжацкіх і каралеўскіх дынастый лічыліся волаты — сыны мядзведзя 
і жанчыны: такі наварскі княжацкі род Урсіна, такі першы польскі 
легендарны князь Мешка. Гэтыя першапродкі яшчэ ў значнай ступені 
збераглі сувязь з татэмізмам. 

Іншы выпадак — героі рускага быліннага эпасу Уладзімір Краснае 
Сонейка і Волх Усяславіч. Яўна казачныя персанажы, асабліва 
апошні, маюць, аднак, гістарычныя прататыпы: гэта кіеўскія князь 
Уладзімір Святы (Хрысціцель) і яго праўнук Уладзімір Манамах (злітыя 
ў адным вобразе), а таксама Усяслаў Чарадзей Полацкі, беларускі 
князь, якому народ прыпісваў чароўнае паходжанне ад Змея. Падо-
бны ж персанаж — ваўкалак Змей Вогненны Вук — першапродак 
сербскага народа, што яшчэ раз нагадвае пра роднаснасць славянскіх 
народаў, а таксама пра тое, што крывічы прыйшлі з берагоў Дуная. 

Бясспрэчна, многія міфалагічныя персанажы — першапродкі, 
першацары — сапраўды існавалі. Але народ надзяліў іх або незвы-
чайным паходжаннем ад багоў (як Эней ці цар грэкаў Тэсей), ад 
чароўных істот (як Усяслаў Чарадзей), або незвычайнымі якасцямі 

                                       
1 Плутарх. Избранные жизнеописания: В 2 т. М., 1987. Т. І. С. 54—90. 



(чараўніцтвам, талентамі, мужнасцю), як у легендзе пра паходжанне 
палешукоў і палевікоў. 

З незвычайнымі персанажамі і падзеямі звязана і заснаванне 
многіх гарадоў, напрыклад, Менск быццам бы заснаваў славуты асі-
лак-знахар Менеск, праўда, не каваль, а млынар1. Але і млынары 
здаўна былі акружаны містычным арэолам. Кавалі былі звязаны са 
стыхіяй агню, а млынары — вады. Можна нават меркаваць, што 
волат Менеск мае нейкае дачыненне да бога ўрадлівасці Вялеса, 
свяцілішчы якога заўсёды знаходзіліся каля вады. 

Магілёў, як сведчаць паданні, узнік на месцы магілы легендарнага 
разбойніка Машэкі, таксама волата. (Народ можа помніць пра 
выключных злодзеяў, але не звязвае з імі важнейшых дасягненняў, 
скажам, як назва горада, нават і пасля іх смерці.) Але тут ёсць як бы 
апраўданне — вялікае каханне. Нездарма легенда была пакладзена ў 
аснову вядомай паэмы Янкі Купалы «Магіла льва»: мастакоў заўсёды 
прыцягвае незвычайнасць, псіхалагічная складанасць сітуацыі. 

Некаторыя гарады Беларусі названы імёнамі іх першых князёў. 
Напрыклад, Давыд-Гарадок (заснаваў яцвяжскі князь Давыд), Заслаўе 
(жыў сын Уладзіміра і Рагнеды Ізяслаў). Характэрна, што генеалогіі 
часта звязваюцца з геаграфічнымі аб'ектамі: адбываецца як бы зліццё 
міфалагічнага часу, міфалагічнай прасторы і першапродкаў — 
культурных герояў. Разам з тым паданні пра цароў, заснавальнікаў 
краін і гарадоў, ужо яўна сведчаць пра дэсакралізацыю часу, пра 
перарастанне міфа ў гісторыю. Такія персанажы, такія падзеі і 
аб'екты належаць адначасова і ранняму часу, і гістарычнаму, і міфу, і 
літаратуры. 
 

Трансфармацыі культурнага героя 
 
Многія міфічныя персанажы трансфармаваліся ў казачныя або ў 

герояў гераічнага эпасу. 
Успамінам пра чароўнае паходжанне культурных герояў-перша-

продкаў з'яўляецца казачны матыў цудоўнага нараджэння персана-
жаў: ад выпітай маці вады, з'едзенага яблыка, рыбіны, нават ад вет-
ру. Далёкай сувяззю з татэмізмам з'яўляюцца жывёльныя атрыбуты 
не толькі ў казачных асоб (Івашка — мядзведжае вушка), але нават у 
гістарычных: вялікаму прароку яўрэйскага народа Майсею і Алякса-
ндру Македонскаму прыпісваюць рогі — з рагамі зрабіў Майсея геній 

                                       
1 Бяздоннае багацце: Легенды, паданні, сказы. 



Адраджэння скульптар Мікеланджэла, а Аляксандр у эпасе і нават у 
гістарычных працах называецца Іскандэрам Двухрогім. 

Пра татэмічнага продка нагадвае і апякунства над героем з боку 
некаторых жывёл: Ромула і Рэма ўскарміла ваўчыца, царэвіча Парыса 
— мядзведзіца, асірыйскую царыцу Семіраміду — галубы, персідскага 
цара Кіра — сабака. У вобразах карміцелькаў яўна праступае 
першапачатковая зааморфная маці. У беларусаў Стаўраўскія дзяды-
продкі вядуць сваё паходжанне ад сабак Стаўры і Гаўры, што 
належалі князю Бою. 

У далейшым татэмны продак робіцца цудоўным памочнікам героя. 
Часцей за ўсё ў славянскіх казках гэта мядзведзь, воўк (напрыклад, 
воўк дапамагае Івану-царэвічу), леў, арол, карова. Але найбольш 
часты персанаж — конь, прычым да такой ступені, што суадносіцца 
нават з гістарычнымі персанажамі нядаўняга мінулага (напрыклад, у 
паданнях пра Пятра І). Гэта паяднанасць чалавека і каня зафіксавана 
ў вядомым помніку Пятру І скульптара Фальканэ ў Санкт-Пецярбургу. 

Многія казачныя героі або літаратурныя персанажы паходзяць ад 
багоў ці касмічных аб'ектаў, таксама абагаўлёных (напрыклад, ад 
Сонца). У сярэднявечным рамане пра Аляксандра Македонскага, 
перакладзеным і вядомым на Беларусі ўжо ў XIII ст., расказваецца 
пра паходжанне героя ад бога Пасейдона, які ўступіў у сувязь з 
Алімпіядай, маці Аляксандра, у выглядзе змея. Часам сам бог 
увасабляецца ў героя: так, галоўны герой вялікага індыйскага эпасу 
«Рамаяна» Рама з'яўляецца аватараю (увасабленнем) бога Вішну (у 
старажытных арыяў — Вішань). 

Ужо ў гістарычныя часы цар, князь, кароль — неабавязкова асоба 
Боскага паходжання, але на іх застаецца сакральная адзнака выбран-
ніка Божага. Сувязь паміж Богам і героем з кроўнай пераходзіць у ду-
хоўную, маральна-этычную. Ідэя выбранніцтва яўна прысутнічае ў 
аповедзе Міколы Гусоўскага пра князя Вітаўта («Песня пра зубра»). Та-
кая ідэалізацыя персанажа абсалютна ў духу міфапаэтычнай трады-
цыі. Адсюль ідэя цара як «памазаніка» Бога (напрыклад, у Бібліі такімі 
памазанікамі на царства былі першыя цары Ізраіля Саул і Давід)1. 

Фальклорны і літаратурны вобраз князя (Вітаўта) ці цара (Пятра І), 
якія ствараюць магутныя дзяржавы, цікавяцца ўсімі бакамі чалаве-
чай дзейнасці, у значнай ступені вырастае з архетыпу культурнага 
героя. Той жа архетып працягвае дзейнічаць у сакралізацыі вобразаў 

                                       
1 Дарэчы, сённяшняя, зусім не такая ўжо немагчымая, з пункту гледжання палітыкаў, ідэя аднаўлення манархіі ў 
Расеі абсурдная якраз з сакральнага пункту гледжання: каб цар быў сапраўды «памазанікам Божым», ён павінен 
уладарыць над народам-вернікам. Інакш гэта — гульня, недарэчны маскарад. 



Леніна і Сталіна. Многія людзі і сёння не могуць развітацца з верай у 
іх. Гэта гаворыць пра неўміручасць міфалагічнага мыслення. 

Мы ўжо гаварылі, што ў ранніх формах гераічнага эпасу персана-
жы, як правіла, адзначаны рысамі культурных герояў: Гільгамеш 
(«Эпас пра Гільгамеша»), скандынаўскія багі Одзін і Тор («Эдда Старэй-
шая»), фінскі Вяйнямейнен (карэла-фінскі эпас «Калевала»), Рустам 
(«Шахнамэ»), У гэтых першых эпапеях эпічны час, гераічны век яшчэ 
выступаюць як «міфалагічны», як эпоха першастварэння. Толькі ў 
эпічнай класіцы, паэмах і раманах, створаных у Сярэднявечча, у 
эпоху дзяржаўнай кансалідацыі, гістарычныя паданні пачынаюць 
выцясняць міфы, а міфалагічны час паўстае ўжо як далёкае мінулае: 
эпоха Баяна ў «Слове пра паход Ігаравы». 

Цікавая трансфармацыя адбылася з героем рускага быліннага 
эпасу — Іллёй Мурамцам. Яго паходжанне, відаць, сінтэтычнае: ёсць 
рысы Перуна, Георгія Пераможцы, архангела Міхаіла, старажытных 
волатаў, паданні пра якіх у асноўным беларускага паходжання. У той 
жа час захавалася сведчанне, што ў Сафійскім саборы Кіева была 
магіла Іллі: выходзіць, ён сапраўды існаваў і паходзіў з сялян. У бы-
лінах амаль усе супраціўнікі Іллі называюцца татарамі. Напалову ка-
зачны персанаж ужо выступае на рэальным гістарычным фоне. Ілля 
страшны з ворагамі, але па сутнасці добры, рахманы і вясёлы чала-
век. Невыпадкова менавіта ён робіцца ўвасабленнем рускага 
разумення гераізму. 

Прыклад з Іллёй для нас, беларусаў, паказальны таму, што 
падкрэслівае важнасць і неабходнасць для кожнай нацыі такога героя 
— сімвал лепшых народных рыс, абаронцы простых людзей. Наяў-
насць падобнага вобраза кансалідуе нацыю, штурхае юнакоў на подз-
вігі, абуджае патрыятычныя пачуцці. Толькі народ здольны міфала-
гізаваць героя. Іншая справа, што задача інтэлектуалаў — прапана-
ваць такога героя, які быў бы прыняты ўсім народам. У беларускай 
гісторыі (у тым ліку сучаснай), у фальклоры ці літаратуры такі герой, 
безумоўна, ёсць. На нашу думку, гэта будзе жанчына з мінулага. 

ФІЛАСОФСКІЯ ПРАБЛЕМЫ 
 

ПРА ТУЮ СІЛУ, 
ЯКОЙ ПАДПАРАДКАВАНА ЎСЁ 

 
Прадказанні будучыні 

 
Чалавека заўсёды хваляваў яго лёс. Яшчэ і сёння многія людзі 

звяргаюцца да варажбітак і да цыганак, каб даведацца пра сваю 
будучыню. Але і тыя, хто не верыць у варажбу, не могуць не 
задумвацца пра сваё жыццё, пра таямнічы ланцуг вялікіх і малых 
падзей, якія вызначаюць важнейшыя яго этапы. 

Лёс — самае няпэўнае з фундаментальных філасофскіх паняццяў, 
тое, што практычна немагчыма спазнаць. Слова «лёс» найчасцей 
прысутнічае ў развагах пра трагічнае — у любым выпадку, бо кожны 
чалавек смяротны, і ніхто не ведае, якая смерць і калі яго чакае. 
Таямніца і тое, што хаваецца па той бок зямнога жыцця, пасля 
фізічнай смерці. Немагчыма прадказаць і лёс народа, краіны: якія б 
пяцігадовыя, дваццацігадовыя і іншыя планы ні распрацоўваліся — 
жыццё паверне па-свойму. Старажытныя грэкі гаварылі: «Прадвызна-
чанага лёсу не могуць пазбегнуць нават багі». Гэта тая неспасцігаль-
ная сіла, якой падпарадкавана ўсё існае, усё, што жыве і дзейнічае. 

Тым не менш ні адна гістарычная эпоха, ні адна краіна не 
абыходзіліся без імкнення людзей даведацца пра свой лёс, пра сваё 
будучае жыццё. Старажытныя этрускі варажылі па органах ахвярных 
жывёл, нашы продкі, славяне,— па палёце птушак, яўрэі — па літарах 
і лічбах, цыганкі — па чалавечай руцэ. На Усходзе здаўна распра-
цоўваліся складаныя гараскопы: астролагі матэматычна разлічвалі 
рух планет, зорак, сузор'яў і суадносілі разлікі з важнейшымі падзеямі 
чалавечага жыцця. У Старажытным Егіпце былі вынайдзены карты, з 
дапамогай якіх і сёння варожаць многія. 

Заўсёды існавалі і варажбіты-відушчыя. Прароцтвы былі нялёгкай 
справай. Часам такія людзі прыводзілі сябе ў стан трансу (толькі тады 
ім і адкрывалася будучыня) пры дапамозе наркатычных сродкаў. Так, 
жрацы народа майя пілі сок кактуса, шаманы Сібіры — напой з 
мухамораў, старажытнагрэчаскія Піфіі атручвалі сябе тэктанічнымі 
газамі, што выходзілі з-пад зямлі, як гэта было ў Дэльфійскім храме 
бога Апалона. 

Вядома, што прыход Месіі (Выратавальніка) менавіта ў касмічную 
эру Рыб (калі пункт веснавога раўнадзенства ў выніку працэсіі 



перамясціўся ў сузор'е Рыб) быў прадказаны ў шумерскіх тэкстах за 
некалькі тысячагоддзяў да з'яўлення Хрыста. Прароцтвамі поўніцца 
ўся Біблія. Напрыклад, вялікія прарокі Ілія і Ерымія прадказалі 
няшчасці старажытнай Ізраільскай дзяржаве, якая сапраўды была 
заваявана Вавілонам. А другі прарок — Осія — вылюдзеў далёкую 
шчаслівую будучыню яўрэйскага народа. Прарокі пісалі свяшчэнныя 
кнігі. Усяго ў Старым Запавеце семнаццаць такіх кніг — па колькасці 
старонак гэта амаль пятая частка Бібліі. 

Сёння некаторыя даследчыкі гавораць, што ўся Біблія — 
зашыфраваная будучая гісторыя чалавецтва. Асабліва ўражвае тэкст 
Апакаліпсісу, у якім распавядаецца пра Другое Прышэсце Хрыста і 
Страшны Суд, ці, дакладней, пра Канец Свету і пачатак нейкага 
новага прынцыпова іншага этапу ў чалавечай гісторыі. 

Найбольш вядомым прадказальнікам у эпоху Сярэднявечча быў 
яўрэй Мішэль дэ Нотр-Дам (больш вядомы пад імем Настрадамус) — 
медык, містык, які жыў у Францыі ў XVI ст. У 1555 г. пабачыла свет 
яго кніга «Стагоддзі», дзе ў вершаванай форме (катрэны) дадзены 
прадказанні будучыні ад 1580 да 1999 г. Усе прадказанні выкладзены 
ў загадкавых, цьмяных вобразах. Спачатку на іх ніхто не звярнуў 
увагі, пакуль яны не пачалі спраўджвацца (большасць, натуральна, 
пасля смерці Настрадамуса). Ён прадказаў карону Францыі для 
караля Навары Генрыха IV, лёс Кацярыны Медзічы, падзенне 
каралеўскай французскай дынастыі ў час французскай рэвалюцыі 
канца XVIII ст. і некаторыя падзеі гісторыі Францыі XIX ст. Некалькі 
ўдалых прадказанняў тычацца Англіі, але многа было і такіх, якія ў 
кожнай краіне і ў розныя стагоддзі вытлумачваліся па-свойму: 
напрыклад, адзін і той катрэн суадносілі і з Кромвелем, і з 
Напалеонам, і з Гітлерам. Настрадамус прадказаў і вялікую вайну ва 
Усходняй Еўропе ў канцы XX ст. — у нашым рэгіёне. 

Як бы скептычна ні ставіліся мы да творчасці Настрадамуса, 
аднак нельга не ўхваліць яго імкненне зазірнуць у будучыню, 
прадказаць лёс асобных людзей, дынастый і краін. 

У рускай гісторыі таксама было некалькі цікавых прароцтваў. У 
канцы XVIII — пачатку XIX ст. Салавецкі манах Авель прадказаў 
дзень і абставіны смерці імператрыцы Кацярыны ІІ, а пасля — усё 
нядоўгае панаванне яе сына Паўла І. У прысутнасці таго ж Паўла, пад 
канец жыцця настроенага надзвычай містычна, Авель прадыктаваў 
будучую гісторыю царскай дынастыі. Па загадзе Паўла рукапіс з 
прароцтвам быў пакладзены ў куфэрак, запячатаны і захоўваўся 
паводле завяшчання імператара роўна сто гадоў пасля яго смерці ў 
Гатчынскім палацы. У 1901 г. апошні расейскі цар Мікалай ІІ з 



жонкай, радасныя і вясёлыя ў прадчуванні цікавай прыгоды, паехалі 
ў Гатчыну, каб прачытаць завешчанае продкам. Вярнуліся яны 
глыбока засмучоныя, і з таго часу цар часта гаварыў, што ў 1918 г. 
дынастыю чакаюць цяжкія выпрабаванні. 

Вядома, што варажбітка прадказала маладому Аляксандру Пуш-
кіну яго смерць ад «белай галавы» (забойца Дантэс быў белавалосы) на 
38-м годзе жыцця. Міхаіл Лермантаў у адным з вершаў напрарочыў 
абставіны ўласнай смерці (дарэчы, слова геніяў сапраўды вешчае). 
Бельгійскі пісьменнік-сімваліст Метэрлінк на спірытычным сеансе ад 
духа пачуў пра забойства сербскіх караля і каралевы. Гэта адбылося ў 
1903 г. Пратакол сеанса падпісалі 30 яго ўдзельнікаў, ён быў пасланы 
ў Сербію, але перасцярога спазнілася: трагедыя адбылася1. 

Вядома некалькі выпадкаў прадказанняў рознымі людзьмі выбу-
хаў атамнай бомбы і апісанне яе задоўга да стварэння. Нядаўна апу-
блікаваны дзённік маскоўскага школьніка Левы Фядотава, які ў 1940 
г. расказаў пра будучую вайну з усімі падрабязнасцямі. У наш час 
эксперты ААН афіцыйна прызналі дар прароцтва ў балгаркі Вангі (яе 
прадказанні спраўджваюцца на 80%). 

Мы прывялі толькі найбольш вядомыя гістарычныя факты, якія 
сведчаць, што феномен прадказанняў, прадчуванняў будучыні сап-
раўды існуе. Больш таго: не толькі жрацы, шаманы, варажбіткі, але і 
звычайныя людзі могуць даведацца пра сваю будучыню. Яна раскры-
ваецца ў снах. Вучоныя лічаць, што 40% усіх сноў, што бачыць любы 
чалавек,— прарочыя. Іншая справа, што будучыня ў іх паўстае ў за-
шыфраваным выглядзе, у вобразах-сімвалах, падобных на катрэны 
Настрадамуса, якія яшчэ неабходна расшыфраваць. Акрамя таго, бо-
льшасць сноў забываецца. Магчыма, прырода невыпадкова паставіла 
заслонку памяці на гэтым шляху да пазнання лёсу: ведаць сваю 
будучыню для чалавека не заўсёды карысна. І ўсё ж яна (будучыня) 
часам прарываецца: не толькі ў снах, а і ў прадчуваннях, у інтуіцыі, у 
творчасці. Што ж гаворыць на гэты конт навука? 
 

Карма: як гукнеш, так і адгукнецца... 
 
Найбольш поўна праблема лёсу на філасофскім узроўні распраца-

вана ў Індыі. Гаворка ідзе пра ідэю кармы, аснову індуізму і будызму, 
хаця ідэя гэта ўзнікла намнога раней, чым сфарміраваліся названыя 
сусветныя рэлігіі. Яшчэ ў ранніх Упанішадах пасмяротны лёс чала-
века абвяшчаўся залежным ад яго паводзін у жыцці. Ідэя кармы не-

                                       
1 Прарокам быў і Сімяон Полацкі, які, напрыклад, прадказаў нараджэнне Пятра І і нават «пачуў ад неба» яго імя. 



парыўна звязана з ідэяй рэінкарнацыі — пераўвасаблення, пераходаў 
душы з цела ў цела1. 

Ідэя залежнасці лёсу чалавека ад яго ўласных учынкаў ляжыць у 
аснове маралі амаль усіх сусветных рэлігій. Але філосафы звязваюць з 
кармай таксама ідэю агульнай узаемазалежнасці і ўзаемасувязі ўсёй 
бясконцасці з'яў, асоб і прадметаў у свеце. Былы прэм'ер-міністр Ін-
дыі Індзіра Гандзі, адна з найбольш вядомых жанчын XX ст. (яна 
трагічна загінула), гаварыла: «Старажытныя індыйскія ўяўленні пра 
быццё, што складаюць аснову Ведаў, заключаюцца ў тым, што існуе 
адзінае і непадзельнае: жыццё і смерць, асалода і боль, цела, розум і 
душа — усё складана пераплецена, і іх нельга раздзяліць, бо адно 
абавязкова ўплывае на другое. Як целу неабходна прастора, каб 
дыхаць і існаваць, так душы неабходна прастора ў часе, каб мысліць і 
быць сабою»2. 

Вялікая жанчына сцісла і ясна сказала пра важнейшую сувязь 
душы і часу, тую сувязь, якая дазваляе наблізіцца да разумення лёсу. 

Тое, што было асновай ведыйскай філасофіі, сёння з'яўляецца пра-
блемай фундаментальнай навукі. Многія сусветна вядомыя вучоныя 
працуюць над «формулай кармы», якая дазволіць абагуліць уяўленні 
пра квантаванне сігналаў у часе-прасторы. Кванты часу раздзяляюц-
ца на так званыя перадсігналы і паслясігналы. Расшыфраваўшы пе-
радсігналы, можна даведацца пра падзею да таго, як прыходзіць ас-
ноўны сігнал. А калі расшыфраваць паслясігналы, то можна аднавіць 
карціну мінулага. Людзі з павышанай пачуццёвасцю — сенсітывы — 
здольны адчуваць як бы «ўспамін пра будучыню» ці «прадказанне 
мінулага». Вось прычына відушчасці, або, па-навуковаму кажучы, 
інсайту. 

Для прыкладу зноў звернемся да прац нашага земляка геліябіёлага 
Аляксандра Чыжэўскага. Вучоны даследаваў перадсігналы. Калі рэзка 
ўзрастае актыўнасць Сонца, асноўны сігнал пра гэта — сонечны вецер 
— даляціць на Зямлю праз 2-3 дні, а перадсігналы ў выглядзе плыні 
нейтрына і фатонаў — усяго за 8 хвілін. 

Але гаворка ідзе не толькі пра касмічныя працэсы, а і пра зямньм: 
інфармацыя пра іх таксама можа рассейвацца ў прасторы па-роз-
наму. Большасць людзей звычайна не адчуваюць слабых перадсіг-
                                       
1 Пытанне рэінкарнацыі (пераўвасаблення душы ў новае цела) з'яўляецца адным з найбольш складаных для 
філосафаў, аднак розныя вытлумачэнні яго не раскрываюць цалкам сутнасці вялікага нуду — нашага існавання ў 
Сусвеце. Таму філосаф Шры Аўрабінда заклікае ўгледзець у ідэі эвалюцыйнага пераўвасаблення перш за ўсё духоўны 
сэнс, а не механічны працэс, а само жыццё ўспрымаць як ступені разняволення, развіцця Духа. Урэшце, усе 
чалавечыя пошукі — гэта праблема нас саміх: чаму мы тут і што мы такое, што засталося за намі, што наперадзе і 
вакол нас, што нам рабіць — і з сабой, і з вонкавым светам... Любую думку наконт рэінкарнацыі Шры Аўрабінда 
раіць успрымаць як гіпотэзу, а не абсалютную ісціну. 
2 Ганди И. Интеллектуальная традиция Индии ІІ Индия. 1988. № 3. С. 25. 



налаў, якія паглынаюцца інфармацыйнымі шумамі. Аднак ноччу, калі 
перашкод мала, кожны з нас можа ўлавіць некаторыя будучыя падзеі, 
і ўвогуле мы лепш звязаны з Сусветам. Адсюль прароцкія сны і 
творчае натхненне. 

Дарэчы, цудоўна адчуваюць будучыню многія жывёлы і нават 
расліны. Бяроза вясною дасць больш соку, калі будзе наперадзе сухое 
лета. У адпаведнасці з надвор'ем будучай восені дрэвы скінуць лісце, 
а птушкі адляцяць у вырай. Здаўна вядома, што пацукі бягуць з 
карабля, які павінен затануць. 

Рускі вучоны Барыс Іскакаў, які таксама працуе над «формулай 
кармы», гаворыць пра антысігналы, якія як бы плывуць па рацэ часу з 
будучыні праз сучаснае ў мінулае. Калі іх уловяць сенсітывы, яны 
атрымаюць інфармацыю пра будучыню1. Выходзіць, напрамак часу 
не адналінейны, але гэта пакуль цяжка ўсвядоміць. 

Беларускі вучоны, член-карэспандэнт Акадэміі навук Беларусі 
Альберт Вейнік робіць доследы з часам і распрацоўвае тэорыю 
«кранальнага поля». З яго работ вынікае, што ўсе адчуванні, пачуцці, 
жаданні, думкі, словы, дзеянні, учынкі чалавека суправаджаюцца 
вылучэннем кранальнага поля, якое ўтрымлівае пра ўсё гэта поўную 
інфармацыю і ўтварае хранасферу, а тая навечна захоўваецца і 
назапашваецца ў навакольным асяроддзі, аказваючы ўплыў на 
падсвядомасць, а праз яе і на свядомасць людзей. Ні адзін наш 
учынак, ні адна думка не знікаюць, яны матэрыяльныя і запісаны на 
нейкіх вечных скрыжалях часу. Увогуле, усё, што некалі існавала,— 
расліны, жывёлы, людзі — пакінула па сабе недзе памяць2. 

Калі нічога не знікае ў свеце і нашы словы, думкі і ўчынкі неяк 
зафіксаваны, натуральна, яны могуць вярнуцца да нас бумерангамі: 
дабро — дабром, ліха — ліхам. Тады звычайна гавораць: «Бог 
узнагародзіў за дабрыню» або «Бог пакараў за грахі». 

Такім чынам, карма — не абстрактны закон, а закон матэры-
яльны, фізічны, толькі гэта яшчэ неспазнаная фізіка. Мы самі, а не 
знешнія сілы, ствараем карму — лёс. Прычым можна змяніць яго, 
зрабіўшы ўчынак з большым энергетычным патэнцыялам3. На жаль, 
мы не ўсведамляем гэтага4, часта аддаючыся плыні падзей, а 

                                       
1 Искаков Б. Уравнение мироздания // Природа и человек. 1988. № 9. С. 12. 
2 Вейник А. К тайнам Хроноса // Свет. 1991. № 1. С. 38. 
3 Гуревич Г. Материя и карма // Наука и религия. 1989. № 10. С. 4. 
4 Што такое большы энергетычны патэнцыял, можна праілюстраваць на прыкладзе руху машыны, якая коціцца 

галоўнае, не працуючы над сваёю душой, не разумеючы, што яна 
якраз і забяспечвае самую моцную і творчую сувязь з Космасам. 
Душа ў стасунках з Сусветам вібрыруе гарманічна або дысгарманічна 
— адпаведна Космас ёй і адкажа... 
 

Істоты, што ўвасаблялі лёс 
 
Такім чынам, тое, што сёння называецца кранальным полем, звы-

шполем, наасферай, здаўна разумелася як Сусветная Неабходнасць — 
універсальны касмічны пачатак, які пануе над усім у свеце. Але 
асаблівасцю чалавечага мыслення з'яўляецца персаніфікацыя абст-
рактных паняццяў і фізічных законаў, увасабленне іх у канкрэтных, 
жывых, яркіх вобразах. Гэта і ёсць міфалогія — філасофія ў вобразах. 

У кожнай міфалагічнай сістэме былі багі і багіні (найбольш багіні, 
магчыма, таму, што жаночы пачатак — агараджальны), якія ўва-
саблялі лёс. У найбольш вядомай міфалогіі Грэцыі такімі багінямі былі 
Мойры. Архаічныя Мойры — параджэнні Ночы, а тая, у сваю чаргу,— 
Хаосу. Відаць, невыпадкова сугучнасць іх імёнаў са славянскім «мор» 
— эпідэмія, што несла смерць, з класічным лацінскім выслоўем 
memento morі (помні пра смерць), яўрэйскім morа — страх, індыйскім 
mara — д'ябал. 

Кожная з Мойраў мела сваё імя і функцыі: Лахесіс вызначала лёс 
чалавека яшчэ да яго нараджэння, Клата прала нітку яго жыцця, а 
Антропас пераразала яе. Платон лічыў, што тры Мойры — дочкі багіні 
Ананкі (Неабходнасці), якая круціць сусветнае кола1. 

У рымскай міфалогіі ўшаноўвалі багіню Фартуну, што вызначала 
ўдачу ці няўдачу. Характэрны атрыбут багіні — зноў-такі кола ці шар. 
Выраз «кола Фартуны» азначае павароты чалавечага лёсу. У крывічоў 
другое імя прабагіні Жывы — Каляда, таксама ад «кола». Кола — эм-
блема Індыі, яно найлепш сімвалізуе вяртанне часу. Яшчэ заўважым, 
што людзі антычнасці ўяўлялі Фартуну заўсёды з павязкай на вачах — 
яна не павінна была бачыць, каму даруе ўдачу ці няўдачу: часам шча-
сце даравала і не вартаму яго і, наадварот, карала добрых людзей. 

Скандынаўска-германская Фрэйя была багіняй кахання, яе культ 
меў эратычны характар. У той жа час лічылася, што яна ведае лёс 
кожнага чалавека. Яна, як і Мойры, займалася прадзеннем і ткац-
твам. Відаць, у яе гонар паважаных жанчын пачалі называць «фрау». 
Магчыма, з яе імем звязаны і містычныя істоты жаночага полу 
сярэднявечнай Еўропы — феі. 

                                       
1 Мифы народов мира. Т. 2. С. 169. 



У казках вядомага нам з дзяцінства французскага казачніка 
Шарля Перо феі прадказваюць лёс розным прынцам і прынцэсам. 
Напрыклад, у казцы «Рыкэ-чубок» непрыгожаму дзіцяці фея даруе 
дабрыню і незвычайны розум. У казцы «Спячая прыгажуня» сем фей 
прынеслі маленькай прынцэсе сем цудоўных дароў. Восьмая, старая 
фея, якую забыліся запрасіць на народзіны, раззлавалася і напра-
рочыла смерць ад уколу верацяна. На шчасце, маладая фея пачула 
прадказанне і як бы нейтралізавала яго, прадказаўшы не смерць, а 
сон на сто гадоў, прычым сон усяго каралеўства разам з прынцэсай. У 
вядомай «Папялушцы» фея дае магчымасць добрай і працавітай 
дзяўчыне выйсці замуж за прынца. Тут ужо яўна гучыць матыў 
узнагароды за бязгрэшнае жыццё, такі важны ў хрысціянскай рэлігіі. 

Некаторыя даследчыкі лічаць, што ў славян багіняй лёсу была 
Макош, адзіная асоба жаночага полу ў язычніцкім пантэоне князя 
Уладзіміра, які ён стварыў за восем гадоў да Хрышчэння. Сапраўды, 
некаторыя рысы набліжаюць Макош да Мойраў — сувязь з прадзен-
нем, з ткацтвам. У той жа час корань «кош» указвае на багацце, 
ураджай (аднакарэнныя словы «кашара, кашэль, кашолка, кішэня»), а 
значыць, на шчасце. Хаця ёсць думка пра паходжанне імя багіні ад 
слова «мак» — кветкі, ад якой п'янеюць і толькі мрояць пра шчаслівы 
лёс. Хутчэй за ўсё Макош была шматфункцыянальнай багіняю. 

Захаваліся цьмяныя ўяўленні пра персаніфікацыі долі і нядолі. 
Калі чалавек не паладзіў з Доляй, з добрым духам-ахоўнікам, на яго 
тут жа накідвалася Нядоля, і тады ўжо былі неабходны вялікія 
намаганні, каб ад яе адбіцца. Часам Нядоля карае чалавека за грахі 
яга продкаў. Названыя персанажы — яшчэ фальклорныя. Але пра до-
лю і нядолю асабліва часта згадваюць беларускія паэты — Францішак 
Багушэвіч, Янка Лучына, Цётка, а як персанажы яны сустракаюцца ў 
Янкі Купалы ды ў рускага пісьменніка Аляксея Рэмізава ў празаічнай 
паэме «Да Мора-Акіяна». 

Калі гаворка ідзе пра міфалогію славян, то найбольш блізкі да іс-
ціны, відаць, Барыс Рыбакоў, які лічыць усходнеславянскімі багінямі 
лёсу Ражаніц, або Парадзіх. Менавіта яны прысутнічаюць падчас 
нараджэння дзіцяці і вызначаюць яго лёс. Вучоны лічыць, што іх было 
дзве, але, магчыма, і тры, і нават сем — адпаведна кожнаму дню 
тыдня. У паўднёвых славян на Парадзіх, ды і на феяў, падобны 
Судзіцы. Гэта тры сястры бессмяротныя, якія ходзяць заўсёды разам, 
з'яўляюцца апоўначы на трэці дзень пасля нараджэння дзіцяці і 
прадракаюць яго лёс, і ўжо ніхто і нішто змяніць яго не можа1. 

                                       
1 Персонажи славянской мифологии. С. 185. 



Сапраўды, жыццё — інфармацыйная плынь, рака часу: чалавек 
плыве па ёй, можа пераходзіць са струменя на струмень і так 
часткова змяняць свой лёс, але не здольны перамяніць уласна раку... 

Калі гаварыць пра лёс моваю электронікі, то можна параўнаць 
яго... з камп'ютэрнаю дыскетаю. Яе код нібы закладзены ў мозг чала-
века, а ключ да кода адлюстраваны на далоні (а фактычна і ў кожнай 
клетцы цела). Многае ў лёсе чалавека вызначае генетыка — тая шмат-
лікая інфармацыя ў клетках цела, што засталася ад многіх пакаленняў 
продкаў. Народ здаўна ведаў гэта, гаворачы, што таму ці іншаму ча-
лавеку «на раду напісана». Род — той вялікі бог, які лучыў чалавека з 
усімі яго продкамі і нашчадкамі, так што і ён, безумоўна, адказваў за 
лёс. 

Можна павярнуць гаворку і па-іншаму. Магчыма, недзе нас 
«задумалі», і іранічны выраз «нябесная канцылярыя» мае прамы сэнс. 
Душа, запраграмаваная зверху, пасыпаецца з Космасу — і туды ж 
вяртаецца пасля смерці чалавека, несучы з сабою інфармацыю пра 
структуру яго цела. Таму, магчыма, хрысціянства і адпрэчвае ідэю 
рэінкарнацыі: паводле вучэння царквы, кожная душа жыла толькі ў 
адным целе і вернецца ў яго пасля Страшнага Суда. 

Лёс кожнага чалавека, сапраўды, унікальны і непаўторны. У той 
жа час ідэя кармы блізкая нечым і хрысціянству. Бог, стварыўшы 
чалавека, даў яму свабоду выбару паміж Дабром і Ліхам. Значыць, з 
аднаго боку, у свеце пануе Неабходнасць, а з другога — чалавек сам 
стварае свой лёс. Аднак самастойна дасягнуць выратавання ён усё ж 
не можа. Шмат дарог прайшоў чалавек у пошуках несмяротнасці і 
Вышэйшай Ісціны, і толькі тады, калі ён пераканаўся ў немагчымасці 
ўласнага выратавання, прыйшоў на зямлю Хрыстос, які ўласным 
прыкладам паказаў шлях да несмяротнасці, даў людзям Надзею. 

Але... Надзею (на жыццё вечнае) толькі тым, хто сам бязгрэшны ці 
ва ўсялякім разе ўпарта імкнецца да Дабра. Як чалавецтва да Хрыста 
прайшло ўсе магчымыя жыццёвыя шляхі (сапраўды, большасць рэлі-
гійных сістэм і філасофскіх школ ужо існавала), так і кожны чалавек 
павінен спазнаць жыццё ва ўсёй яго паўнаце, усё перацярпець і 
паспрабаваць нешта змяніць у сабе да лепшага, заслужыць «чын» 
сапраўднага чалавека. 

Парадыгмай чалавечага лёсу ў Бібліі з'яўляецца жыццё Іосіфа 
Прыгожага, сына Ізраіля. Яму многае было дадзена ад прыроды, ад 
Бога, але нават і ён прайшоў праз шматлікія выпрабаванні, узлёты і 
падзенні, перш чым узвысіцца і выратаваць свой народ. 

Ды толькі гэта — сімвал лёсу на звычайным, зямным, можна 
сказаць нават, на абывацельскім узроўні. Сапраўдны лёс чалавека, як 



сцвярджаюць рэлігіі, рэалізуецца пасля яго смерці. На адным са ста-
ражытных рускіх абразоў «Уваскрэсенне» — выява Хрыста, які выхо-
дзіць з Пекла і выводзіць адтуль Адама і Еву, а за імі і святых, якія 
атрымалі выратаванне толькі пасля ахвярнай смерці Хрыста. З яго 
дапамогай іх душы здолелі з'яднацца са сваімі ўваскрэслымі целамі. 

Магчыма, вырашэнне лёсу раней памерлых людзей і было важней-
шай справай Хрыста ў тыя сорак дзён, якія ён правёў на Зямлі да 
Узнясення на Неба. Заўважым важнасць саракавін у пахавальных аб-
радах амаль усіх народаў свету. Відаць, сорак дзён — час, неабходны 
для вызначэння пасмяротнага лёсу чалавечай душы... 
 

Чалавек перад тварам лёсу 
 
Чалавек здаўна адчуваў залежнасць свайго лёсу ад нейкай Вышэй-

шай Сілы, якую ён персаніфікаваў у розныя канкрэтныя істоты. Але 
гэта адно. Важна зразумець і другое, яно больш важнае: як сам ча-
лавек ставіўся да Фатуму, да Сусветнай Непазбежнасці. Як заўсёды, 
калі справа тычыцца найбольш універсальных і глабальных філасоф-
скіх праблем, лепшы адказ варта шукаць у міфалогіі і літаратуры. 

Ні адзін народ не пакінуў нашчадкам столькі сваіх разваг-розду-
маў над чалавечым лёсам, як антычныя грэкі. Міфалагічныя цыклы і 
складзеныя на іх аснове першыя еўрапейскія гераічныя эпасы — 
«Іліяда» і «Адысея» Гамера (ІХ-VIII стст. да н. э.) — адлюстроўваюць 
свет не ідэалізаваў, а ва ўсёй яго шматстайнасць Кашмар і неспра-
вядлівасці зямнога жыцця гамераўскія эліны адчувалі надзвычай 
востра. Большасць герояў «Іліяды» гінуць, прычым гінуць не па сваёй 
віне, а таму што багі пастаянна ўмешваюцца ў іх справы і шкодзяць 
ім. Багі тут — рэлігійныя сімвалы тых сіл, законаў, што пануюць у 
Космасе, і гэтыя сілы ніколькі не лічацца з чалавекам. Кожны з герояў 
Гамера ведае: якія б намаганні ён ні прыкладваў, але спраўдзіцца тое, 
што наканавана. 

Самае цікавае ў эпоху Архаікі — той настрой, з якім глядзелі ста-
ражытныя эліны ў вочы непазбежнага. Няхай усё будзе як будзе, але 
чалавек, колькі хапае сілы, змагаецца, праяўляе сябе, не аглядваецца 
на лёс, хоць абсалютна ўпэўнены, што непазбежна здарыцца так, як 
жадаюць багі (як патрабуе Касмічны Закон). Чалавек пакорліва 
прымае свой лёс, не праклінае яго, але пакуль жыве, творыць сваю 
волю, робіць тое, што лічыць патрэбным. Адысею пастаянна шкодзіць 
магутны марскі бог Пасейдон, але герой упарта імкнецца да мэты — 
вярнуцца на сваю радзіму, да сям'і. 



Жыццё зямное складанае, цяжкае, поўнае самай крыўднай залеж-
насці. Тым не менш гамераўскі грэк глядзеў на свет бадзёра і 
радасна. У жыцці, безумоўна, не ўсё атрымліваецца так, як хочаш, 
але ў той жа час жыццё — цудоўна-прыгожае. Архаічныя грэкі 
радуюцца жыццю, не думаюць пра смерць і не надта баяцца яе. 

Такое стаўленне да жыцця, калі душа перапоўнена яго сілаю, яго 
боскасцю, яго прыгажосцю, пасля праявіцца ў творчасці многіх гені-
яльных філосафаў і мастакоў чалавецтва: у сусветна вядомага ката-
ліцкага святога і паэта Францыска Асізскага, у Бакачыо, Рафаэля, 
Моцарта, Гётэ, у Льва Талстога, Уолта Уітмена, Рабіндраната Тагора, 
Якуба Коласа. Яны і іх героі імкнуліся бачыць жыццё ва ўсёй паўнаце, 
зразумець яго суровыя законы, але ставіліся да яго радасна, прыязна. 
Леў Талстой расказвае пра П'ера Бязухава: «П'ер адчуваў, што тая 
ракавая сіла, якая змяла яго падчас пакарання смерцю, цяпер зноў 
авалодала яго існаваннем. Яму было страшна, але ён адчуваў, як 
разам з тым, што рабіла ракавая сіла, каб раздушыць яго, у душы яго 
вырастала і мацнела незалежная ад яе сіла жыцця»1. 

Гіпертрафаваныя формы набывае праблема Року ў класічны пе-
рыяд антычнай Грэцыі, перыяд росквіту яе трагедыі, найбольш вялі-
кай, магчыма, у гісторыі чалавечай культуры. Тэарэтык літаратуры, 
вялікі філосаф Арыстоцель патрабаваў ад трагедыі пакут і толькі 
пакут. Сузіранне іх, на яго думку, выклікае ў гледачоў страх і 
шкадаванне, а такія пачуцці ачышчаюць душы людзей, і адбываецца 
катарсіс — паляпшэнне маралі і нораваў. 

Тыповая схема элінскай трагедыі наступная: герой ставіцца ў 
такія абставіны, з якіх яму практычна няма ніякага выйсця. (Ці не 
тое ж у творах Васіля Быкава? А гэта таму, што схема, сапраўды, 
універсальная ў літаратуры, але, праўда, толькі для пісьменнікаў з 
пэўным светабачаннем.) Найбольш яркі прыклад антычнай трагедыі 
— «Эдып-цар» Сафокла. Уся воля Эдыпа, усе яго імкненні і намаганні 
прыводзяць да таго, што ён заблытваецца яшчэ больш. Якраз імкнен-
не выблытацца з цянётаў лёсу і прыводзіць яго да пагібелі. Усе ня-
шчасці героя таму і здараюцца з ім, што ён ведае пра свой будучы лёс 
(напрарочыў Дэльфійскі аракул) і рознымі шляхамі намагаецца яго 
пазбегнуць. 

У прынцыпе большасць герояў В. Быкава таксама ведаюць, усве-
дамляюць, што сітуацыі, у якіх яны апынуліся, фактычна безвыход-
ныя, але пакуль жывуць — змагаюцца, кожны па-свойму. І справа не 
толькі ў патрыятызме, але ў больш глабальных законах чалавечай 

                                       
1 Толстой Л. Война и мир. М., 1983. Т. 4. С. 392. 



псіхікі, якія і дэманструе так ярка антычная трагедыя. «Усведамленне 
абмежаванасці чалавечых магчымасцей, перад воляй вечных багоў не 
пазбаўляе герояў Сафокла актыўнасці, не паслабляе іх энергіі і 
адначасова не вызваляе іх ад адказнасці за ўласныя ўчынкі»1. 

З антычнай трагедыі выцякае і другая лінія развіцця сусветнай 
літаратуры, звязаная з іншым стаўленнем чалавека да свайго лёсу. Як 
жыць, калі чорнай хмарай вісіць Рок, жыццё цёмнае і поўнае пакут, 
шчасце кароткае і абманлівае? А можна акунуцца ў пакуты і 
ап'яніцца імі, як віном... Тут найбольш характэрныя прыклады — 
творчасць Фёдара Дастаеўскага, Фрыдрыха Ніцшэ, Леаніда Андрэева, 
Альбера Камю. Ды і яшчэ з усходняй літаратуры эпохі Сярэднявечча 
вядомы «комплекс Мейджнуна», героя знакамітай класічнай паэмы 
«Лейлі і Мейджнун». Юнак доўга і настойліва змагаецца за сваё ка-
ханне, праходзіць праз шматлікія выпрабаванні, але калі атрымлівае 
як узнагароду сваю Лейлі, то ўсё роўна нешчаслівы: без пакут ён ужо 
не можа, ён прывык жыць пакутамі. І героям Дастаеўскага салодка ад 
уласных пакут, так і цягне іх зазірнуць у бездань. Як бачым, такі 
псіхалагічны тып (незмагар з лёсам) таксама вядомы літаратуры. 

Характэрна, што ў апошняй трагедыі Сафокла з таго ж Фіванскага 
цыкла — «Эдып у Калоне» — жорсткасць і несправядлівасць зямных 
пакут апраўдваецца згадкаю пра «іншы свет», і тут — вялікае, 
прымірэнчае суцяшэнне, якое нясе гледачам названая трагедыя. Але 
такое суцяшэнне мае ўжо выключна рэлігійны характар, вельмі блізкі 
да хрысціянскай веры, пра што пісалася вышэй. 

Выключна важнае значэнне мела ідэя лёсу ў літаратуры Сярэд-
нявечча, напрыклад у ісландскіх сагах, таксама поўнасцю заснаваных 
на міфах. Галоўная рухальная сіла тут — якраз лёс. Сага расказвае 
пра тыя моманты жыцця, калі людзі сутыкаюцца з лёсам ці калі 
ўступаюць у канфлікт розныя асобы, кожная са сваім лёсам. Менавіта 
ў такія моманты найбольш поўна раскрываецца сутнасць чалавека. 

У сагах многія людзі валодаюць здольнасцю прадказваць будучы-
ню. Уласна, і ў антычных міфах мы пастаянна сустракаемся з прароц-
твамі. Лёс многіх герояў у іх вызначаецца самым аўтарытэтным у 
тагачасным свеце Дэльфійскім аракулам2. У многіх міфах дзейніча-
юць прарочыцы Сібілы (Сівілы). Адна з іх апекавала траянца Энея, 
прадказала яму няшчасці і ўрэшце вялікую будучыню заснаванаму ім 
царству (паводле міфа, ад Энея вялі сваё паходжанне італійцы). 
Сівілы рабілі прадказанні ў вершаванай форме. Як быццам яны былі 
                                       
1 История всемирной литературы: В 9 т. М., 1984. Т. 1. С. 361. 
2 Аракул — ад лац. oraculum — выраз, прароцтва (orare — гаварыць). Дэльфійскі аракул — месца ў г. Дэльфы 
(Грэцыя), дзе рабіліся прароцтвы. 



запісаны на пальмавых лістах і склалі дзевяць Сівілавых кніг. Кнігі 
лічыліся таемнымі і захоўваліся жрацамі рымскага Юпітэра многія 
стагоддзі. Імі карысталіся ажно да V ст. н. э. 

Апісаннямі прароцкіх сноў напоўнена Біблія. Дарэчы, Іосіф Пры-
гожы якраз умеў разгадваць сны і, дзякуючы свайму дару, дасягнуў 
надзвычай высокага становішча ў Егіпце. 

Уяўленні пра магчымасць прадбачыць будучыню грунтаваліся на 
асаблівым разуменні часу нашымі продкамі: мінулае прайшло, але па-
колькі час цыклічны (кола!), то яно калі-небудзь вернецца зноў. Вось 
чаму амаль кожная сага пачынаецца з прароцкага сну або прад-
казання. 

Заўважым, што сны пазней сустракаюцца амаль ва ўсіх класікаў 
сусветнай літаратуры. Прароцкі сон — заўсёды сімвал, абагульненне, 
ён указвае на сутнасць падзей, якія адбываюцца ці могуць адбыцца 
(сон Таццяны — у Аляксандра Пушкіна, сон Андрэя Балконскага 
перад смерцю — у Льва Талстога). Праз сон лёс нагадвае пра сябе. У 
сагах вялікае значэнне маюць «дынастычныя» сны, якія як бы 
апраўдваюць тую ці іншую ўладу. Напрыклад, Славу прыснілася 
лесвіца, па якой ён узыходзіць на неба, што прарочыць яму вечную 
славу і ўзвышэнне яго радзімы — Нарвегіі1. 

Веданне свайго лёсу (дзякуючы прадказанням і снам) пабуджае 
герояў с агаў з найбольшай энергіяй і гонарам выконваць тое, што ім 
наканавана: не баяцца, не імкнуцца пазбегнуць сваёй долі, а мужна 
яе прыняць2. 

У пазнейшай літаратуры тэма лёсу ўзнікала неаднаразова: ці 
прама, ці як падтэкставая плынь, хаця ў цэлым адпрацоўваліся на 
новым матэрыяле ранейшыя класічныя схемы. 

Новы этап пачынаецца з XVIII ст.— з філасофскіх твораў аднаго з 
найбольш бліскучых пісьменнікаў Францыі — Вальтэpa. У аповесцях 
«Задзіг або Лёс», «Кандыд, або Аптымізм», «Прастадушны» жыццё 
чалавека падаецца як ланцуг дробных выпадковасцей, якія ўрэшце і 
вызначаюць яго лёс. З гэтага вынікае: чалавечыя ацэнкі, меркаванні 
пра тыя ці іншыя падзеі, як правіла, павярхоўныя, паспешлівыя і 
няправільныя. Жыццё вельмі зменлівае, непрадказальнае, у ім няма 
спакою, стабільнасці, дабро і ліха цягнуць кожнае ў свой бок, увесь 
час змагаюцца, прычым ліха амаль заўсёды перамагае. Чалавек не 
можа кіраваць сваім лёсам, але і не залежыць ад Вышэйшых Сіл — 
гэта ўпарта сцвярджае пісьменнік-атэіст. 
                                       
1 Лесвіца паходзіць ад архетыпу Сусветнага Дрэва — як яго варыянт. Іакаву (у Бібліі) таксама сніцца лесвіца да неба, 
якая сімвалізуе іерархію вышэйшых істот або шлях узыходжання душы да Бога. 
2 Гуревич А. Средневековый мир. М., 1990. С. 88. 



Ад аповесці да аповесці Вальтэр робіцца ўсё больш скептычным і 
іранічным, усё менш верыць у гармонію, а яго героі церпяць усё 
большыя ўдары лёсу, нечаканыя і жорсткія, прычым і ад людзей, і ад 
прыроды. Тым не менш Кандыда і яго сяброў пастаянна хвалюе 
пытанне: што лепш — прымаць усе несправядлівасці лёсу ці існаваць 
у нейкім глухім кугку, нічога не робячы і таму не рызыкуючы (дарэчы, 
гэта асноўная ідэя для роздумаў ва ўсходняй філасофіі)1. 

Кандыд прымае ўсе багацці жыцця, выступае за пазнанне яго 
шляхам вопыту. Многа тлумачэнняў і спрэчак выклікаў выраз Кан-
дыда, які стаў крылатым: «Неабходна апрацоўваць свой сад». Нека-
торыя зразумелі гэта як лозунг добрапрыстойнага буржуазнага 
існавання. Так яго часам разумеюць і ў нас сёння — даводзілася чуць. 
Але хацелася б бачыць тут іншае: сад душы сваёй — вось што трэба 
гадаваць перш за ўсё. 

Пакутл іва раздумваюць над лёсам сваёй радзімы і народа бела-
рускія пісьменнікі пачатку XX ст. — Цётка, Янка Купала, Якуб Колас, 
Максім Багдановіч, Максім Гарэцкі, Алесь Гарун, Змітрок Бядуля... 
Заслуга беларускіх класікаў была ўжо ў тым, што яны з выключным 
майстэрствам, ярка і пераканальна паказалі ўсяму свету цяжкі, 
нярадасны лёс беларускага народа. Але, на жаль, у гэтай выключна 
своеасаблівай нацыянальнай літаратуры сацыяльныя праблемы ўсё ж 
пераважалі над праблемамі экзістэнцыяльнымі. Хаця нельга сказаць, 
што пісьменнікі імі не цікавіліся. 

У далейшым беларуская літаратура стварыла выключна яркую 
галерэю герояў, лёс якіх быў дэтэрмінаваны (абумоўлены) складанымі 
гістарычнымі працэсамі XX ст. І хаця яшчэ з эпохі Асветы («Рабінзон 
Круза» Даніэля Дэфо) запанавала ідэя актыўнасці чалавечай волі, 
сцвярджалася магчымасць перамагчы ўдары лёсу, аднак літаратура 
XX ст. як бы вярнулася да антычнай ідэі няўмольнага Року. Толькі пад 
Рокам разумелася ўжо не воля Мойраў ці несмяротных багоў, а 
жорсткая сіла сацыяльных законаў, улады і зброі. Пра гэта не пісала 
крытыка, але нельга не бачыць падсветкі ідэі Року ва ўсіх лепшых 
творах беларускіх пісьменнікаў. І яны маюць рацыю: за імі — увесь 
вопыт чалавечай культуры. Таму аптымістычна-бадзёрыя, часам і 

                                       
1 Новая індыйская філасофія (Вівекананда, Крышнамурці) скіроўвае чалавека да дзеянняў, да змен свайго стану 
(найперш душэўнага). І тое, што для чалавека старонняга падаецца «нічога- нерабленнем», на самай справе можа 
быць велізарнай унутранай духоўнай работай. У прыватнасці, Крышнамурці (1896—1986) сцвярджаў, што ніякая 
сацыяльная рэформа не зменшыць людскога гора; людзі трансфармуюць любую новую сістэму пад саміх сябе; у 
гісторыі нават утапічны рэвалюцыйны рух адкочваўся назад да старога, бо людзей не закраналі змены; любое 
грамадства грунтуецца на асабістым, гэтаксама і асоба спараджаецца грамадствам: «Асоба — вы і я; грамадства не 
трансфармуецца звонку; яно можа быць трансфармавана толькі шляхам поўнага пераўтварэння чалавека, кожнага з 
нас знутры». (Цыт. па кн.: Латьенс М. Жизнь и смерть Кришнамурти. М., 1993. С. 71). 



занадта, воклічы сучасных сродкаў масавай інфармацыі, што кожны 
чалавек творыць свой лёс, верныя ўсё ж толькі напалову1. 
 
 

ТАЯМНІЦА НАРАДЖЭННЯ 
 
Нараджэнне і смерць — дзве самыя вялікія Таямніцы Жыцця. На 

гэты раз мы пагаворым пра Нараджэнне, паспрабуем паглядзець на 
чалавека з пазіцый Вечнасці. 
 

У чаканні... (Што перад нараджэннем?) 
 
Ці разумеем мы вялікае значэнне Жыцця? Яно пакуль застаецца 

як бы абяцаннем — толькі чакае сапраўднага свайго Нараджэння... 
Так, так: калі-небудзь абудзіцца сапраўднае Жыццё — адзінае, гарма-
нічнае і цудоўнае, як дзіця, што абудзілася да свядомага быцця... 

Апошнія гады XX стагоддзя і другога тысячагоддзя абяцалі 
цудоўныя прарывы ў спасціжэнні Таямніцы Жыцця. Атмасферай 
цуда як бы насычана паветра (калі, безумоўна, абстрагавацца ад 
побыту, ад пошасці будзёншчыны). Чалавецтва напярэдадні вялікіх 
адкрыццяў. Пра тое сведчаць ужо сённяшнія навуковыя доследы. 
Напрыклад, апошнім часам у навуковым свеце праславіўся вучоны-
медык Станіслаў Гроф. Ён заваяваў сабе сусветную вядомасць у 
галіне так званай трансперсальнай псіхалогіі, і можна з упэўненасцю 
сказаць, што, бадай, ніхто яшчэ да яго так глыбока не даследаваў 
нетры чалавечай псіхікі. 

За 30 гадоў, напоўненых доследамі і роздумамі, чэшскі вучоны 
наблізіўся да прынцыпова новага разумення чалавечай прыроды. 
Гроф вывучае так званы перынатальны перыяд існавання, інакш 
кажучы, жыццё чалавека да яго нараджэння. Пацыенты Грофа пад 
гіпнозам (методыку якога распрацаваў даследчык) успамінаюць не 
толькі момант свайго нараджэння з усімі дэталямі і падрабязнасцямі, 
але і расказваюць пра асаблівасці, анамаліі палажэння ў чэраве маці, 
свае перажыванні да родаў. Сеансы, якія праводзіць псіхолаг, даз-
валяюць вылечваць многія хваробы, адхіленні ў псіхіцы, сексуальныя 
паталогіі, дэпрэсіі, страх смерці, наркаманію, алкагалізм. Усё 

                                       
1 І сапраўды, наіўна меркаваць, што кожны чалавек свядома творыць свой лёс. Часам мы нават і не задумваемся 
над тым, што, паводле вучэння Буды, «галоўны элемент ва ўсім ёсць думка. Найвышэй за ўсё — думка. Усё 
звяртаецца думкаю. Калі чалавек гаворыць альбо дзейнічае са злоснаю думкаю, то і пакуты спадарожнічаюць яму, 
як кола коціцца за капытом жывёліны, што цягне воз». 
«Калі ж чалавек гаворыць альбо дзейнічае з добраю думкаю, то і шчасце ідзе за ім, як цень, што ніколі яго не 
пакідае». Цыт. па кн.: Рерих Е. Основы буддизма. Таллинн, 1990. 



названае, на думку С. Грофа, мае свае карані ў перынатальным 
перыядзе. 

Пачынаючы з моманту зачацця і ажно да з'яўлення на свет у 
дзіцяці фарміруюцца пэўныя вобразы — той нябачны фундамент, на 
якім грунтуюцца яго пазнейшыя ўяўленні пра Дабро і Ліха, пра 
Космас, пра прызначэнне чалавека. Тое, што ў людзей розных культур 
погляды на законы маралі, шчасця, Бога падобныя, С. Гроф вытлу-
мачвае наяўнасцю аднатыпных адчуванняў у плода ў мацярынскім 
улонні. Гэтыя адчуванні ў выглядзе розных сімвалічных вобразаў 
суправаджаюць чалавека ўсё яго жыццё. Негатыўныя перынатальныя 
перажыванні здольны вырывацца з лабірынтаў падсвядомасці, пры-
водзячы чалавека да хвароб, стрэсаў і ўчынкаў, якія невытлума-
чальныя нават для самой асобы. Часта яны праяўляюцца і ў снах. 

На думку С. Грофа, нараджэнне і смерць — надзвычай блізкія 
станы. У момант родаў чалавек адчувае ўвесь кашмар смерці, страту 
раю мацярынскага ўлоння, поўны разрыў з ранейшым утульным, 
знаёмым, звыклым светам. Праходзячы родавыя каналы, ён 
перажывае страх, боль, прадчуванне хуткага канца, ён змагаецца за 
сваё жыццё. Праўда, у рэшце рэшт — у каго хутка, а ў каго і не вельмі 
— змрок і страх змяняюцца адчуваннем святла і асалоды. Магчыма, 
тое ж адбываецца з душою чалавека пасля смерці1. 

На аснове прац С. Грофа сёння не толькі лечаць людзей (яны 
пазбаўляюцца ад хвароб праз паўторнае перажыванне негатыўных 
момантаў перынатальнага быцця), але і пэўным чынам уплываюць на 
псіхіку яшчэ не народжаных дзяцей. Так, у друку былі паведамленні 
аб праслухванні зародышам (натуральна, у чэраве маці) на працягу 
ўсяго тэрміну цяжарнасці маці адпаведным чынам падабранай 
музыкі. Распрацоўваюцца грунтоўныя эстэтычныя праграмы для 
будучай маці. 

Але пра тое, што сёння выглядае як апошняе слова навукі, наш 
народ ведаў здаўна. Успомнім, што раяць сталыя жанчыны цяжар-
ным маладым: не глядзець ні на што чорнае2 і, наадварот, як бы 
ўбіраць вачыма зеляніну, кветкі, сонечнае святло, блакіт нябёсаў (ад 
сябе дадамо: і творы рэалістычнага жывапісу, асабліва пейзажнага); 
не бачыць нябожчыкаў, але назіраць гульні дзяцей; не чуць сварак, 
але слухаць вясёлыя песні, меладычную музыку і г. д. Ёсць некаторыя 
табу ды парады, якія грунтуюцца, безумоўна, на прынцыпах 

                                       
1 Паводле: Кябелева А. Нить жемчуга // Труд. 1995. № 76 (28 апр.). 
2 Чорны колер не ўваходзіць у гаму вясёлкі, таму ён ёсць, уласна, адсутнасць колеру як такога і асацыіруецца ў 
чалавека з ліхам, няшчасцем. «Чорны квадрат» К. Малевіча, як гавораць хронатэрапеўты, разбуральна дзейнічае на 
чалавечую псіхіку. (Кулик Д. Цвет излечит от 300 болезней // Комсомольская правда. 1995. № 104 (10 июня). 



кантагіёзнай магіі. Але ж у мінулыя часы магія была навукай (пакуль 
туды не ўбіліся шарлатаны...). Так, у народзе цяжарным забаранялі 
доўга глядзець у люстэрка. Нашы этнографы лічылі гэта дурнымі 
забабонамі. На самай жа справе люстэрка, як ніякі іншы прадмет у 
хаце, кандэнсуе ўсю інфармацыю (натуральна, потым і аддае яе), у 
тым ліку шкодную. Некаторыя даследчыкі (напрыклад, інжынеры 
біялакацыі) нават сцвярджаюць, што ў люстраной паверхні заўсёды 
мінусавыя, адмоўныя выпраменьванні1. Магчыма, яно і не так, але 
ўсё ж цяжарным варта паслухаць старэйшых ды менш быць побач з 
бліскучымі, люстранымі прадметамі, а іх многа, асабліва ва ўмовах 
сучаснага гарадскога побыту. 

Шмат чаго не ведаюць сучасныя маладыя людзі, калі збіраюцца 
заводзіць дзяцей, занадта легкадумна ставяцца да іх (і да сваёй) 
будучыні. А ў народзе ж клопат пра дзіця пачынаўся задоўга да яго 
нараджэння, прычым заўважым, клопат пра яго не толькі фізічнае 
здароўе, але і псіхіку, тэмперамент, здольнасці2. Спрадвек нашы 
продкі імкнуліся папярэдзіць розныя небяспекі для будучых 
нашчадкаў. Так, калі муж ад'язджаў з дому, маладая жанчына 
падпяразвалася яго поясам (магічная роля паясоў увогуле выключная, 
таму што яны атаясамліваліся з пупавінай) і на ноч прыкрывалася 
чым-небудзь з яго адзення, каб «сіла» мужа ахоўвала, берагла яе. У 
апошні месяц перад родамі цяжарная ўвогуле не выходзіла з двара, 
каб хатнік (дух хаты) і свяшчэнны агонь хатняга ачага заўсёды 
паспелі прыйсці ёй на дапамогу. Кашмарныя гісторыі расказвалі пра 
злых чараўнікоў, здольных выкрасці дзіця прама з чэрава маці ці 
падмяніць яго пачварным дзіцем вядзьмаркі і чорта. І на самай 
справе, любы чалавек можа сустрэць на вуліцы розныя нечаканасці, а 
спалох маці мог рэзка адмоўна паўплываць на псіхіку і нават знешні 
выгляд дзіцяці. 

З другога боку, жанчына ў стане чакання ўспрымалася як лю-
біміца багоў, здольная прыносіць шчасце. Яе ахвотна запрашалі ў са-
ды: лічылася, што калі цяжарная паспрабуе яблык з маладога дрэўца, 
то яно ўвесь свой век будзе ўрадлівае. Сёння мы б сказалі: моцная 
энергетыка будучай маці стымулюе плодную актыўнасць расліны. 
Магчыма, так яно і ёсць. 

                                       
1 Тумащик Л. Как спастись от черных стрел // На грани невозможного. 1995. № 6. С. 5. 

2 На гэты конт ёсць цікавыя меркаванні ў розных духоўна-філасофскіх вучэннях. Паводле Жывой Этыкі, як 
піша Алена Рэрых, «людзі павінны спалучацца нават па стыхіях». 
Што гэта азначае? Астралагічная сістэма ведаў даводзіць, што цела чалавека пабудавана з розных тыпаў энергій, 
суаднесеных з чатырма стыхіямі (агнём, вадою, зямлёю і паветрам). Прычым у целе канкрэтнага чалавека адзін з 
тыпаў энергіі абавязкова пераважае, дамінуе. Стыхіямі-антаганістамі лічацца агонь і вада, зямля і паветра, шлюбы 
паміж людзьмі з носьбітамі гэтых энергій непажаданыя. 



Такім чынам, сучасная навука на падставе эксперыментаў, дасле-
даванняў, паказанняў прыбораў сведчыць пра тое ж, пра што народ 
інтуітыўна ведаў здаўна. Праўда, застаецца загадкай, грунтуецца гэта 
інтуіцыя на жыццёвым вопыце саміх людзей ці мае ў аснове прыўне-
сеныя звонку веды аб законах Сусвету. 
 

Падарожжы душы 
 
Доследы праслаўленага С. Грофа пацвярджаюць і глабальную ідэю 

амаль усіх сусветных рэлігій і ўсёй дамарксісцкай філасофіі — ідэю 
рэінкарнацыі, перасялення душы. Справа ў тым, што многія мроі па-
цыентаў С. Грофа не былі заснаваны на іх асабістым жыццёвым во-
пыце: яны ўспаміналі мову, норавы, звычаі даўно загінуўшых культур, 
да дробязей апісвалі адзенне, архітэктуру, побыт людзей, памерлых 
многа стагоддзяў таму. 

Былі ў друку падобныя звесткі і ў дачыненні да людзей, якія, мо-
жа, ніколі і не чулі пра знакаміты метад доктара Грофа. Так, даку-
ментальна зафіксавана больш за 2000 выпадкаў так званай ксенагло-
сіі — здольнасці людзей гаварыць на замежных мовах, якія яны ніколі 
не вывучалі і нават не ведалі, што такія існуюць. Адзін час у часопісе 
«Индия» рэгулярна друкаваліся звесткі пра дзяцей, якія ў маленстве 
яшчэ памяталі пра сваё ранейшае жыццё ў іншыя часы і ў іншых 
краінах. Усё больш людзей пачынаюць успамінаць пра сябе ў мінулым 
пад гіпнозам, у медытацыі, у снах. Ці добра гэта — цяжка сказаць. 

Піфагор лічыў гэты дар — памятаць пра сваё ранейшае жыццё — 
вышэйшым Божым дарам, адзнакай выключнасці. Аднак прырода, 
відаць, нездарма прадугледзела такое забыванне мінуўшчыны, 
прыкрыла заслонку памяці. На гэты конт антычныя грэкі гаварылі, 
што перад кожным новым нараджэннем душа павінна паспрабаваць 
вады з Леты — ракі забыцця, у выніку чаго яна губляе памяць пра 
свае ранейшыя ўвасабленні. Справа, магчыма, «арганізавана» так, 
што ў кожным жыцці мы многаму навучаемся па-новаму. Але, на маю 
думку, у душы, у сэрцы (а не на ўзроўні свядомасці!) кожны з нас ужо 
пры нараджэнні мае гатовую сістэму каштоўнасцей, развіццё 
патэнцыялаў якой, на жаль, часта блакіруецца, заглушаецца1. 

Аднак мы пачалі гаворку пра перасяленні душы. Філасофская 
сусветная думка ведае некалькі варыянтаў гэтай ідэі. Піфагор гава-
рыў, што памятае пра сем сваіх мінулых жыццяў. Буда існаваў у 49 

                                       
1 У шэрагу моцных «тушылак» знаходзяцца і сучасныя сродкі масавай інфармацыі з іх магутнейшымі энергетычнымі 
магчымасцямі ўздзеяння на псіхіку. 



целах (7х7)1. Індуісты лічаць, што кожная душа ў прынцыпе ў сваім 
жыццепатоку перабывала ў многіх аб'ектах прыроды, раслінах, жы-
вёлах, у некаторых людзях — у залежнасці ад кармы душы. Магчыма, 
гэта найбольш правільна. Мне здаецца: усе мы несмяротныя і жылі з 
самага пачатку існавання свету ў розных формах і ў розных вымя-
рэннях. Магчыма, і таямніца кахання заключана ў ранейшых сяброў-
скіх ці сваяцкіх сувязях людзей, якія, здавалася б, нечакана сустрэ-
ліся. У адным жыцці вы былі бацькам і сынам, а ў другім аказваецеся 
мужам і жонкай... 

Вырваўшыся са стану прадметнага, расліннага і жывёльнага, 
душа для ўвасаблення ў цела з кожным разам выбірае сабе ўсё новых 
бацькоў, але і гэты працэс падпарадкаваны законам кармы. Не 
заўсёды выбар удалы (але гэта з нашага зямнога пункту гледжання). 
Галоўная мэта нованараджэння, новаўвасаблення — набыццё ўсё 
новых ведаў і новага эмацыянальнага вопыту, у духоўным росце, 
дзякуючы якому чалавек набліжаецца да Бога. 

Ва ўсіх міфалогіях свету ў Наві (патаемным, нябачным простаму 
чалавеку царстве духаў) ёсць вялікі суддзя, які судзіць памерлага, 
узважвае на шалях яго душу. У егіпцян гэта быў бог Асірыс, у грэкаў 
— сын Зеўса і Еўропы цар Мінас, у славян — бог Вялес. Што гавораць 
на гэты конт сучасныя даследчыкі? «Суд ёсць, але ён адбываецца як 
бы натуральным чынам. Менш духоўныя, а значыць абцяжараныя 
заганамі душы трапляюць на ніжэйшыя ўзроўні «краіны памерлых». 
Душы адухоўленыя, што паспяхова ідуць па шляху эвалюцыі, 
узмываюць «уверх». Кожная душа затрымліваецца ў тым слоі, які 
адпавядае яе «ўдзельнай вазе». Што заслужыла, тое і атрымала... 
Кожны аказваецца сярод сабе падобных»2. 

Усё гэта вельмі нагадвае маляўніча апісаны іншасвет з «Боскай 
камедыі» Дантэ. Але адкуль у паэта, няхай сабе і генія, такія 
падрабязныя веды пра апраметную? Сёння ёсць меркаванні, што на 
працягу гісторыі чалавецтва былі людзі, здольныя «зазірнуць» у 
іншасвет або ўспомніць сваё быццё ТАМ яшчэ да нараджэння. Я ўжо 
згадвала Піфагора. Тое ж можна сказаць пра Дантэ, пра шведскага 

                                       
1 У адной з кніг чытаем: «Нароўні з ушанаваннем Буды ў будызме развіта ўшанаванне Бадхісатваў — будучых Будаў. 
Паводле падання, Гатама (зямное імя Буды.— Т. Ш.) перад дасягненнем стану Буды на працягу многіх стагоддзяў 
быў Бадхісатваю. Слова «Бадхісатва» складаецца з двух паняццяў: Бадхі — азарэнне ці абуджэнне і сатва — 
сутнасць. Хто ж гэтыя Бадхісатвы? Вучні Вудаў, якія добраахвотна адмовіліся ад асабістага вызвалення і на 
прыкладзе Настаўніка сталі на доўгі цяжкі, цярністы шлях дапамогі чалавецтву. Падобныя Бадхісатвы праяўляюцца 
на зямлі сярод самых розных жыццёвых умоў. Фізічна яны нічым не адрозніваюцца ад астатняга чалавецтва, але па 
сваёй псіхалогіі зусім іншыя, нязменна з'яўляюцца носьбітамі прынцыпу агульнага дабра. 
Буда, скіроўваючы ўсе магчымасці да сцвярджэння эвалюцыі, даў запавет сваім вучням ушаноўваць Будаў будучых 
больш, чым Будаў мінулага». (Рерих Е. Основы Буддизма). 
2 Правдивцев В. «Куда ж мы уходим?..» // Беларуская думка. 1995. № 5. С. 53. 



вучонага-містыка XVIII ст. Эмануэля Сведэнборга, пра пісьменніка і 
філосафа XX ст. Данііла Андрэева. 

Данііл Андрэеў у сваёй «Ружы Свету» апісвае жыццё душы ТАМ. На 
сярэдніх і верхніх узроўнях душа актыўна працуе. Праца яе, безумоў-
на, своеасаблівая: перапрацоўка назапашанага за час ранейшага 
жыцця вопыту, удасканальванне духоўных якасцей. Праходзіць нека-
торы тэрмін (для адных — месяцы, для іншых — гады і нават ста-
годдзі), і ўвесь зямны вопыт аказваецца перапрацаваным. Душа адчу-
вае недахоп, так бы мовіць, новай інфармацыі. Дзеля новага вопыту 
яна адмаўляецца ад шчаслівага жыцця «на небе» і зноў апускаецца ў 
матэрыяльны свет1. 

Некаторыя эзатэрыкі лічаць, што душа, выбраўшы сваіх новых 
бацькоў, падключаецца да цела зародка праз тры месяцы пасля 
зачацця, а некаторыя — што гэта адбываецца нават у момант 
зачацця. Іншым шляхам (як толькі праз вопыт зямнога існавання) 
душа не можа ўзнімацца па шляху эвалюцыі. Такім чынам, 
заключэнне ў цела (якое некаторыя разумеюць як пракляцце) на 
самай справе з'яўляецца ўмовай для далейшага ўзвышэння душы. Без 
жыцця на Зямлі немагчыма было б і жыццё ТАМ. Але заўсёды будзем 
памятаць, што чалавеку ад Бога дадзена свабода выбару, і ўвесь 
далейшы лёс яго душы ў прыродзе цалкам залежыць ад яго самога. 

Зразумець, што такое свабода выбару, сёння яшчэ больш 
неабходна, чым калі раней, бо вера ў Бога страчана, а д'ябал 
паўсюдна расстаўляе свае пасткі. Уласна кажучы, усе няшчасці, усё 
ліха зямное — ад імкнення людзей да зямнога дабрабыту. Часта цяпер 
можна пачуць: духоўнае, безумоўна, добра, але напачатку неабходна 
забяспечыць сябе матэрыяльна. Але ж адклаўшы духоўнае да часу, 
пасля яго можна ўжо і не знайсці2. 

На жаль, моладзь не разумее, што закон кармы — глабальны, фун-
даментальны закон Сусвету. Сёння ён ужо даказаны эксперымен-
тальна і матэматычна. Формулу кармы вывеў вядомы кібернетык — 
акадэмік Барыс Іскакаў. Ён сам гаворыць, што імкнуўся адыходзіць 
ад якой бы там ні было містыкі, і ўсё роўна матэматычна даказаў 
асноўныя дагматы рэлігіі: размеркаванне верагоднасцей сістэмы ў 
любой кропцы прасторы-часу вызначаецца яе папярэднім станам. 
                                       
1 Андреев Д. Роза Мира. 
2 Сучасныя сродкі масавай інфармацыі ўбіваюць у свядомасць людзей ідэалы самай пошлай буржуазнасці. Мы маем 
на ўвазе буржуазнасць як з'яву не класава-эканамічную, а псіхалагічную, ідэалагічную. Буржуазнае, на нашу 
думку,— ва ўсім антыпод народнаму светаўспрыманню: гэта разуменне матэрыяльных выгод як адзінай мэты 
жыцця, падпарадкаванне сумлення карыслівасці, тупое раўнадушша да ўсіх праяўленняў духоўнага жыцця, 
адмаўленне багаццяў нябесных, пагарда да іх. Безумоўна, мы жывём у зямным жыцці, і яго неабходна прымаць, 
прычым прымаць радасна. Больш таго, збіраць скарбы нябесныя магчыма якраз на Зямлі. Але ж ці варта забывацца 
на Неба? 



Інакш кажучы: усё жывое мела жыццё да гэтага жыцця і са смерцю 
фізічнай не знікала, а імкнулася эвалюцыяніраваць далей1. 

Чалавек — дзіця Космасу, у якім усё ўзаемазалежна, і калі мы се-
ем, у тым ліку думкі, эмоцыі, дык абавязкова пажнём і ўраджай з іх. 
Так і ў Бібліі гаворыцца: кожны атрымае адпаведна думкам і справам 
яго. 

Дагмат пра несмяротнасць чалавечай душы з'яўляецца важней-
шым у хрысціянстве, як і ў іншых рэлігіях свету, але хрысціянства не 
прызнае ідэю рэінкарнацыі. Прычым мала хто ведае, што сам Хры-
стос быў прыхільнікам гэтай ідэі; развівалі яе і буйнейшыя хрысціян-
скія філосафы першых стагоддзяў нашай эры, у прыватнасці згаданы 
неаднаразова вялікі Арыген. Аднак V Усяленскі Сабор у траўні 553 г. 
аб'явіў працы Арыгена ерассю. 165 малаадукаваных епіскапаў не 
прызналі ідэю рэінкарнацыі. Цяпер даследчыкі схіляюцца да думкі, 
што гэта было зроблена толькі з палітычных меркаванняў — пад 
уціскам візантыйскага імператара Юстыніяна І. 

Не прызнаўшы тое, што сёння ўжо даказана навуковымі доследа-
мі, хрысціянская царква, па сутнасці, аддае сапраўдныя веды на 
карысць сваім канкурэнтам. 

Праўда, у мяне ўзнікае думка, што ў галюцынацыях пацыентаў 
доктара С. Грофа, ды і ў дзіцячых фантазіях, а таксама ў нашых снах, 
мроях, медытацыях могуць адгукацца не ўспаміны вечнай вандроў-
ніцы-душы, а інфармацыя генаў, што перайшла да нас ад усіх літара-
льна продкаў. Механізм такой перадачы — рэч, безумоўна, надзвычай 
складаная і абсалютна не даследаваная ў навуцы. Гэта і ёсць, па 
сутнасці, самая вялікая загадка Жыцця. Больш таго, у кожным з нас 
незразумела якім чынам утрымліваецца інфармацыя ўвогуле пра ўсё ў 
свеце. Псіхіка чалавека — гэта вынік развіцця адзінага касмічнага 
універсуму, з якім чалавек нябачна звязаны нейкімі таямнічымі 
інфармацыйнымі каналамі. У прынцыпе чалавек здольны ўступіць у 
кантакт з кожнай з часцінак Сусвету. Але ж якраз гэты вялікі закон 
нябачных інфармацыйных сувязей чалавека з космасам і з'яўляецца 
асновай міфалагічнага мыслення, магічных дзеянняў. Інакш кажучы: 
міфалогія ведала тое, да чаго толькі падступаецца сучасная навука. 
 

Нараджэнні багоў 
 
Міфалогія — з'ява наскрозь сімвалічная. Гэта такая сістэма 

знакавай інфармацыі, якая патрабуе для расшыфроўкі даволі вялікіх 

                                       
1 Искаков Б. Уравнение судьбы // Белоруссия. 1995. № 5 (4-11 марта). 



намаганняў. У міфах ёсць звесткі і пра перынатальны перыяд жыцця, 
але не людзей, а багоў. Так, Ісіда і Асірыс, сястра і брат, заключылі 
паміж сабою шлюб, яшчэ знаходзячыся ў чэраве маці — вялікай багіні 
неба Нут. Тое ж адбылося з Ямай і Ямі, братам і сястрою, блізнятамі ў 
індыйскай міфалогіі. У апошні час ёсць спробы вучоных тлумачыць 
факты міфалогіі, зыходзячы з тэорыі С. Грофа. Так, сусветна вядомы 
вучоны з Галандыі Ф. Б. Я. Кёйнер подзвігі аднаго з самых вядомых 
багоў Індыі Індры выводзіць ... з «вандровак» сперматазоіда і яго 
«сустрэчы» з яйцаклеткай1. Але ў такім разе і ўсе змаганні вялікіх 
багоў накшталт Гора, Апалона, Перуна, нават Георгія Пераможцы са 
Змеямі-Цмокамі можна разглядаць як вобразнае асэнсаванне інтым-
нага акта, а іх коп'і — як фалічны сімвал. Тут, безумоўна, нацяжка: 
мы ж памятаем, што міфы нельга вытлумачваць адназначна, яны 
шматсэнсавыя па сваёй прыродзе. 

Але нельга аспрэчваць таго, што зачаццям і нараджэнням багоў і 
герояў у міфалогіі надавалася выключна важнае значэнне. Так, 
працэс зачацця такога вялікага героя Грэцыі, як Геракл, ішоў тры дні 
і тры ночы. Шырока вядомы 12 подзвігаў Геракла, але мала хто ведае 
пра яго 13-ы подзвіг: ён правёў шлюбную ноч адначасова з 50 жон-
камі — дочкамі аднаго з цароў, які ўбіў сабе ў галаву, што яго пры-
гожыя дочкі павінны ўзяць шлюб толькі са славугым Гераклам. Зяць 
пацвердзіў і тут сваю сілу: 49 сясцёр зачалі ў тую ж ноч, і толькі адна 
засталася цнатліваю, паколькі не пажадала ўвогуле выходзіць замуж. 

Асабліва хваляваў продкаў момант нараджэння. На іх думку, не-
звычайныя багі і нараджацца павінны былі незвычайна. Напрыклад, 
вялікі Прабог Індыі Брахма сам з сябе нарадзіў сем сыноў — Уладык 
Стыхій, з якіх паходзяць усе жывыя істоты на Зямлі: старэйшы сын 
нарадзіўся з душы Стваральніка, другі — з вачэй, трэці — з рота, 
чацвёрты і пяты — з вушэй, шосты — з носа, сёмы, Дакша,— з пальца 
на правай назе, дачка Вірыні — з пальца на левай назе Брахмы. Ад 
шлюбу Дакшы і Вірыні нарадзілася 50 дачок, якія пасля зрабіліся 
жонкамі розных вялікіх багоў2. 

У антычнай Грэцыі некаторыя багі таксама нараджаліся з цела 
вярхоўнага бога. Так, багіня розуму Афіна нарадзілася непасрэдна з 
галавы Зеўса. Некаторыя даследчыкі гавораць, што гэты факт 
сведчыць пра канчатковую перамогу мужчынскага пачатку над 
жаночым, патрыярхату над матрыярхатам: вось, маўляў, ужо без 
удзелу маці нават і роды адбываюцца. Але мне здаецца, што для 

                                       
1 Кейнер Ф. Труды по ведийской мифологии. М., 1986. С. 112—146. 
2 Боги и герои древней Земли. Мифы народов мира. Пермь, 1994. С. 72. 



стваральнікаў міфаў тут важна было падкрэсліць духоўную, нябесную 
сутнасць розуму, зусім не звязанага ні з чым матэрыяльным, а маці, 
кожная маці — заўсёды сімвал Матэрыі. 

Прыгажосць і Каханне ў аснове сваёй маюць вельмі тонкія энергіі, 
хаця яны і знаходзяцца ў стасунках з матэрыяй, з прыродай, але не з 
грубай, цвёрдай, статычнай, а з рухомай, празрыстай, як быццам 
нават не матэрыяльнай. Маючы гэта на ўвазе, лягчэй будзе зразумець, 
чаму багіня кахання і хараства Афрадыта (Венера) нарадзілася 
непасрэдна з крыві бога неба Урана, якая ўпала ў пену марскую. У 
другіх міфалогіях багіні прыгажосці (напрыклад, Лакшмі ў Індыі) 
таксама нараджаліся ў вадзе. 

Увогуле жыццё зямное, як даводзіць навука, якраз і зарадзілася ў 
вадзе, прычым на паверхні мора (у шуме-пене), дзе планктон шчодра 
праграваўся сонцам. А нішто так ярка не ўвасабляе ідэю Жыцця ў 
вышэйшым яе праяўленні, як Прыгажосць і Каханне. 

Сярод шэдэўраў сусветнага мастацтва адзін з самых вядомых — 
карціна «Нараджэнне Венеры» Сандра Бацічэлі, генія эпохі Адраджэн-
ня. Але ў творы выяўлены зусім не антычны сюжэт, як на першы 
погляд здаецца. Бацічэлі быў адным з найбольш рэлігійных мастакоў 
свайго часу — філосафам-містыкам (а згаданая карціна стваралася 
каля 1483-1484 гг.). Сэнс яго твораў раскрываецца далёка не адразу. 
У дадзеным выпадку пад Венерай ён разумеў чалавечую душу, 
народжаную, сапраўды, у вадзе — падчас хрышчэння. Магчыма, 
першапачаткова тое ж (у сэнсе: душу чалавечую) мелі на ўвазе і 
мудрыя грэкі. Але пазней вобраз Венеры пачаў выкарыстоўвацца ў 
розных прыземленых, нават фрывольных сюжэтах. 

Праўда, Венера ўсё ж настолькі магутная багіня, што сама здольна 
садзейнічаць незвычайным нараджэнням. Так, паводле падання, яна 
ажывіла выключна прыгожую скульптуру, зробленую геніяльным мас-
таком Пігмаліёнам. Мастак закахаўся ва ўласнае стварэнне, і багіня 
ўзнагародзіла яго за талент, за адданасць сваёй працы, за веру ў 
магутнасць Любові. У вядомай п'есе Бернарда Шоў «Пігмаліён» герой 
сваім працалюбствам, талентам і ўпартасцю нараджае, уласна, такса-
ма сваю Галатэю — зусім новага чалавека: з неахайнай грубай жаб-
рачкі робіць пані, прычым не толькі знешне,— у гераіні як бы адкры-
ваюцца багацейшыя скарбы яе душы. Кожны сапраўдны Настаўнік — 
па-свойму Пігмаліён. Сімвалізм жыцця і літаратуры мае глыбокія 
карані ў міфалагічнай традыцыі. 

Міфы розных народаў поўняцца цудоўнымі нараджэннямі. Напры-
клад, у скандынаўскай міфалогіі першая жывая істота на Зямлі — 
асілак Імір — нарадзілася ад злучэння агню і вады. Магчыма, такое ж 



цудоўнае нараджэнне было ў нашага славянскага бога Купалы. Ад 
дрэва міры нарадзіўся фінікійскі бог прыроды Адоніс (каханы Вене-
ры), з вярбы, на нашу думку, узнікла гіпатэтычная беларуская багіня 
вясны Вярба. 

Але самае незвычайнае, выключнае, дзіўнае нараджэнне ў хрыс-
ціянскага Бога — Хрыста. Бог-Бацька праявіў сябе нематэрыяльна — 
праз Слова, і Слова «сталася целам і асялілася між нас» (Іаана, І, 14). 

Слова ўсёмагутнае, Слова — канал, уваход у Быццё. Яшчэ ў 
язычніцкай традыцыі, каб утаймаваць дэманічныя сілы і кіраваць імі, 
неабходна было ўсяго толькі «ведаць слова». Уласна, і кожны міф існуе 
праз слова, у словах. Але абсалютнай каштоўнасцю слова робіцца ў 
рэлігіі хрысціянства. Слова як з'ява Бога — не што іншае, як пата-
емнае Імя Бога. З'явіўшыся Словам, Бог раскрывае Сябе чалавеку. 

Але ў той жа час Сын Бога — ён жа і сын чалавечы. Бог сыходзіць 
у нашу рэальнасць, у матэрыю, але не пераўвасабляецца, не раства-
раецца ў ёй, а застаецца Сабою. Тое ж — у кожным чалавеку: у ім 
ёсць цэнтр Боскі, яго сапраўдная сутнасць. Яе называюць сумленнем. 
Рашэнні, што прымаюцца згодна з сумленнем, і ёсць самыя правіль-
ныя. «Сумленне выводзіць чалавека з чалавечага свету скажэнняў у 
Боскі свет праўды, далучае да Боскага сэнсу»1. Аднак пастаянна 
жыць, кіруючыся сумленнем, у сённяшнім свеце неверагодна цяжка, 
гэта часам прыводзіць да трагічных калізій. Таму можна сцвярджаць, 
што наяўнасць сумлення не аблягчае долю чалавека ў сучасным свеце. 
І ўсё ж Слова (магчыма, яно і ёсць праўда сумлення) выводзіць 
чалавека да Бога. Слова злучае ў сабе надчалавечае (сэнс) і чалавечае 
(матэрыю, форму). Слова як з'ява памежжа і ёсць адзіны шлях 
чалавека да Бога, да разумення сусветных законаў. 

Гэта з аднаго боку. З другога ж боку, для чалавека ўявіць сабе 
«чысты Сэнс» проста немагчыма. Для яго сэнс заўсёды заключаны ў 
матэрыяльную абалонку. Так уладкаваны ўвесь навакольны свет, сузі-
раючы які чалавек спасцігае сэнс быцця. Менавіта наша матэрыя-
льная сутнасць, наша дваістая нябесна-зямная прырода патрабавала, 
каб з'ява Абсалютнага Бога была матэрыяльнай, каб у нашым 
пачуццёвым жыцці з'явілася звышпачуццёвая рэальнасць. Так узнік 
гістарычны Хрыстос у канкрэтнай прасторы (Палесціна) і ў канкрэт-
ным часе (першыя гады нашай эры). І вось ужо на працягу двух 
тысяч гадоў для кожнага чалавека гэтая рэальнасць Святой зямлі і 
нават веданне, што ён можа калі-небудзь да яе дакрануцца,— вялікае 
шчасце, якое і ўзрошчвае веру, пасяляе Бога ў душы. 

                                       
1 Франкл В. Человек в поисках смысла. М., 1990. С. 97. 



Такім чынам, Хрыстос — гістарычная асоба, і Евангелле, безу-
моўна, распавядае пра сапраўднага Ісуса. У той жа час «гістарычная 
падзея Хрыста негістарычная, бо ёсць з'ява жыцця вечнага ў жыцці 
бягучым, умяшчальня вечнасці, у якой усё і заўсёды — у адзін мо-
мант, калі вечнасць зрабілася часам, у яго пераўтварыўшыся»1. Мена-
віта таму мы і адзначаем кожны год Народзіны Хрыста — гэтым як 
бы далучаючыся да Вечнасці ў часе лінейным, цякучым, незварот-
ным. 
 

Нараджэнне чалавека 
 
Цудоўным было нараджэнне міфічных багоў і богачалавека — 

Хрыста. Але хіба нараджэнне кожнага чалавека — не цуд? Хіба не 
адбываецца гэта па-за чалавечым разуменнем, па-за чалавечымі 
магчымасцямі (паспрабуйце не даць чалавеку нарадзіцца ў яго час), 
хаця і з удзелам чалавека? 

Чаму ж вынішчаецца ў нашых душах адчуванне Жыцця як Таям-
ніцы? Чаму ў грамадстве не ўзводзіцца на п'едэстал Маці, а пакідаец-
ца сам-насам з многімі бытавымі праблемамі? Чаму ўспамінаюць пра 
цуд Дзяцінства толькі ў Дзень абароны дзяцей — 1 чэрвеня? 

Народ жа спрадвек жыў, хаця было не лягчэй, чым сёння, з 
трапяткім адчуваннем Вялікай Таямніцы нараджэння. 

У язычніцкія часы нашы продкі лічылі: нараджэнне, як і смерць, 
ёсць пераход цераз нябачную мяжу паміж светам жывых і інша-
светам. Вось чаму народзіны не маглі адбывацца ў асвоеным космасе 
жывых — у хаце: не было б прарыву паміж светамі. Таму, я думаю, і 
нараджалі ў лесе, у полі, а пасля ў лазні. Даследчыкі лічаць, што 
парадзіха ішла з хаты, каб нікому не нашкодзіць. Але мне здаецца, 
сэнсавыя карані глыбейшыя: ёй трэба было знайсці месца, дзе лягчэй 
ажыццяўляўся б пераход. 

Яшчэ нават у XX ст., калі роды адбываліся ў хаце, прадугледжвалі 
дзеянні для раскрыцця — найперш цела, а на самай справе і нечага 
большага. Так, у доме адчынялі ўсе дзверы, вокны, замкі, кашы, куф-
ры, шафы, развязвалі вузлы, мяшкі, расшпільвалі гузікі, жанчыны 
распляталі косы. Усё гэта і псіхалагічна добра дапамагала, бо было 
накіравана на тое, каб дапамагчы парадзісе, прадэманстраваць ёй 
свой клопат пра яе. 

Зусім іншая атмасфера ў сучасных радзільных дамах. Ляжыць бе-
дная жанчына сярод такіх жа гаротніц — нікому не патрэбная, вакол 

ходзіць абыякавы медперсанал: размаўляюць пра сваё побытавае, 
смяюцца, часам нават крычаць на пакутніц... І поўнасцю знікае 
адчуванне цуда, застаюцца толькі страх і боль. 

У старажытнасці існаваў яшчэ адзін звычай, які называецца 
кувада. Ён захаваўся і сёння ў некаторых народаў Афрыкі і Азіі, а з 
еўрапейскіх народаў найбольш позна адзначаны якраз у беларусаў. 
Звычай заснаваны на прынцыпах імітацыйнай магіі, а па сутнасці на 
глыбокім разуменні чалавечае псіхалогіі. Муж апранаў жаночае 
адзенне, клаўся на лаўку і пачынаў стагнаць, быццам гэта ён родзіць. 
Ёсць сведчанні, што сама жанчына не стагнала, стрымлівалася1. 
Звычай кувады як бы падкрэсліваў сувязь паміж мужам і жонкай, 
паміж бацькам і дзіцем яшчэ нават да яго нараджэння. Пазней 
мужчыны ніяк не ўдзельнічалі ў родах і не маглі іх назіраць. 

Сёння на Захадзе шырока практыкуецца псіхалагічная дапамога 
мужа парадзісе або па радыётэлефоне, або наваг непасрэдна ў ра-
дзільнай зале. Псіхааналітыкі зыходзяць тут не толькі з інтарэсаў жан-
чыны — гэта станоўча ўплывае на мужчыну: глыбей адчуўшы, што 
прыходзіцца цярпець жонцы, муж будзе больш шкaдąвaць і цаніць яе. 
Мы бачым тут вяртанне заходняй культуры да язычніцкай, па сут-
насці, практыкі. І нашы продкі не бачылі нічога незвычайнага ў тым, 
каб побач з пакутніцай знаходзіўся моцны, надзейны, любімы 
чалавек. 

У пазнейшыя часы парадзіхам дапамагалі немаладыя (ні ў якім 
разе не дзяўчаты) вопытныя жанчыны, якія самі, як правіла, мелі 
здаровых дзяцей. 

І вось Яно нарадзілася. Калі гэта быў хлопчык, то пупавіну пе-
рарэзвалі на страле ці сякеры, каб рос паляўнічым і добрым май-
страм, калі дзяўчынка — на прасніцы. Перавязвалі пупок ільняной 
нітачкай, у якую былі ўплецены валасы маці і бацькі. (Згадаем, што ў 
валасах заключана жыццёвая сіла.) Першай пялюшкай сыну была 
бацькоўская кашуля, дачцэ — кашуля маці. 

Часам дзіця само нараджалася як бы «ў кашулі» — у абалонцы 
паследу, які звычайна сыходзіць. Дзіця, што нарадзілася ў такім 
«мяшку», лічылася шчаслівым, і лёс яму зычылі незвычайны. Якраз «у 
кашулі» нарадзіўся Усяслаў Полацкі. Акрамя таго, з асаблівымі 
адзнакамі на галаве (ваўчынай поўсцю), якія і прынеслі яму — яшчэ ў 
дзяцінстве — славу чараўніка. 

Калі казаць пра сусветна вядомых пісьменнікаў, то асаблівае 
месца моманты родаў займаюць у творчасці Льва Талстога. 

Даследчыкі нават адзначаюць адметныя кампазіцыйныя вузлы яго 
твораў — сцэны смерці і родаў: пасля іх пачынае раскручвацца як бы 
ўжо іншы сюжэт. І такія мастацкія хады арганічна суадносяцца з 
духам міфалагічнага светаўспрымання. 
 

Хрышчэнне 
 
Пасля нараджэння дзіцяці бацька ўрачыста выносіў яго з хаты і 

паказваў небу і сонцу (абавязкова ўзыходзячаму — на доўгае жыццё) 
або месяцу (зноў-такі маладзіку), прыкладваў да зямлі-маці, акунаў у 
ваду або пырскаў ёю на малога. Такім чынам дзіця прадстаўлялі ўсім 
багам Сусвету, усім стыхіям, аддаючы яго пад іх апякунства. У гэтым 
звычаі — не варварства, не прымітыў, а глыбокая мудрасць народа, 
які, паважаючы прыроду, верыў і ў яе добрае стаўленне да сябе. 

Асабліва неабходна адзначыць абмыванне вадою. Перш чым 
гаварыць пра агульнапрынятае, выкажу сваю думку: вада такая 
важная ў абрадзе таму, што ўласна Жыццё паходзіць з вады, і таму, 
што малы сам толькі што быў у вадзе — у так званых каляплодных 
водах. Некалькі гадоў таму нават шырока рэкламаваўся запазычаны ў 
амерыканцаў спосаб родаў непасрэдна ў ваду: маўляў, так лягчэй 
малому — са стану няважкасці ён зноў трапляе як бы ў няважкасць. 
Але ў рэшце рэшт яго з вады патрэбна будзе вымаць, і стрэс 
гравітацыі ўсё роўна непазбежны. 

Назіраючы, як вада ачышчае цела, людзі ў старажытнасці лічылі, 
што яна ж здольна ачышчаць ад бруду ўнутранага, інакш кажучы, ад 
грахоў. Абмыванне вадою або купанне шырока практыкавалася ва 
ўсіх рэлігіях Старажытнага Усходу. У Старажытным Егіпце абагаўлялі 
раку Ніл, ад разліваў якой залежала ўраджайнасць палёў. А ў Індыі і 
сёння свяшчэннаю лічыцца рака Ганг. У святы горад Варанасі, што 
стаіць на гэтай рацэ, тысячамі ідуць і едуць людзі, каб у вадзе 
ачысціцца, вылечыцца ад хвароб ці нават аддаць Богу душу; тут жа 
(на вадзе, на плытах) спальваюць нябожчыкаў і попел іх кідаюць у 
раку. Цікава, што эпідэмій у святым горадзе яшчэ ні разу не было, а 
між тым рака ледзь не выходзіць з берагоў ад колькасці людзей. 

Ад старажытных егіпцян, шумераў і індусаў культ вады перайшоў 
да іудзеяў (а пасля і арабаў). У Старым Запавеце Бог пасылае на 
Зямлю патоп, каб ачысціць яе ад грэшнікаў. Характэрна, што Іаан 
Хрысціцель на самай справе не хрысціў сваіх супляменнікаў: 
абмыванне ў Іардане ён разумеў як ачышчэнне ад грахоў, пакаянне; 
пасля яго абраду іудзеі не рабіліся хрысціянамі. 



Першапачаткова хрышчэнні хрысціян таксама адбываліся ў 
прыродных вадаёмах — рэчках ці азёрах, прычым да V-VI стст. 
дапускаліся да рытуалу толькі дарослыя, якія свядома прымалі новую 
рэлігію. У праваслаўных канфесіях хрышчэнне звычайна праводзілася 
ў ноч на Епіфанію — з 5 на 6 студзеня. У далейшым хрысціяне змянілі 
абрад, аднак памяць пра калектыўнае хрышчэнне засталася ў свяце 
Вадохрышча (19 студзеня н. ст.). У гэты дзень пасля ўрачыстага 
малебна хросны ход ідзе да ракі, і там у палонку — іардань — тры 
разы апускаецца крыж, пасля чаго вада як быццам робіцца святою, 
здольнаю вылечваць. Абрад звязаны з хрышчэннем Хрыста ў рацэ 
Іардан. Але паўтараю: гэта пазнейшае асэнсаванне рытуалу. 

Абрад хрышчэння і праваслаўная, і каталіцкая царква лічаць 
ледзь не галоўным з усіх абрадаў. Вось што пішуць на гэты конт 
сучасныя даследчыкі: «Хрышчэнне дзіцяці, далучэнне да праваслаўя 
ці каталіцызму, нароўні з сілаю бацькоў, адганяе ад дзіцяці злыя сілы, 
засцерагае ад дрэннага ўздзеяння грахоў, атрыманых у спадчыну ад 
бацькоў, дзядоў, прадзедаў. Як імя, так і хрышчэнне дае сілу анёлу — 
ахоўніку дзіцяці»1. 

Хрышчэнне многія хрысціяне разумеюць як змыванне з дзіцяці 
перш за ўсё граху Адама і Евы, выкупленага пасля Хрыстом. У 
абрадзе хрышчэння дзіця якраз і злучаецца з Хрыстом, падпадае пад 
яго апякунства. Вось чаму нашы продкі імкнуліся пахрысціць дзіця 
як мага хутчэй. Ратуй, Божа, памрэ да хрышчэння — тады ніколі не 
трапіць у Царства Божае. Звычайна лічылася, што нехрышчоныя 
дзеці робяцца русалкамі. Людзі гаварылі: «Хто без крыжа жыве, без 
долі памірае». Асабліва дрэнна, калі дзіця памірае не названае: тады 
сем гадоў будзе яго душа непакоіць бацькоў, шукаць сваё імя. Але то 
павер'е, звязанае з хрысціянствам. Захаваліся ж у народнай памяці і 
больш старажытныя ўяўленні, безумоўна, рэінкарнацыйныя: «Бацькі, 
у якіх памірае дзіця, не павінны адчайвацца... трэба прасіць дзіцянё 
хутчэй вярнуцца, і яно вернецца братам ці сястрою, і хутка»2. 

Хрышчэнне дзіцяці і святкаванне радзін суправаджаліся ціка-
вымі, ужо амаль забытымі, абрадамі, якія адноўлены і маляўніча 
апісаны ў артыкулах і аповесці «Воўка ты знойдзеш на сваю шыю» 
цікавага беларускага пісьменніка і доктара народнай медыцыны 
Валеры Санько. 

Імя 
 
Старажытныя людзі лічылі імя найважнейшай часткай чалавечай 

асобы і звычайна захоўвалі яго ў сакрэце, каб вядзьмак не «ўзяў» імя і 
не выкарыстаў яго для нанясення шкоды чалавеку (тут тое ж, што і з 
валасамі, крывёю, следам). Таму ў архаічную эпоху імя чалавека 
ведалі толькі яго бацькі. Усе астатнія называлі яго імем роду ці па 
нейкай апісальнай мянушцы. 

Чалавек ніколі не казаў: «Маё імя такое і такое», бо ён не мог быць 
да канца ўпэўнены, што яго новы знаёмы заслугоўвае поўнага даверу, 
што ён увогуле чалавек, а не злы дух. Напачатку, знаёмячыся, чалавек 
гаварыў няпэўна: «Мяне называюць так і так» — гэта магла быць 
вулічная мянушка. А яшчэ лепей не самому называцца, а каб нехта 
цябе назваў. Паводле законаў добрага тону, у арыстакратычных 
салонах і сёння прадстаўляе чалавека чалавеку нехта трэці. Вось з 
якой даўніны прыйшлі правілы этыкету. Назваць каму-небудзь сваё 
сапраўднае імя — значыць праявіць максімальны давер, нібыта 
аддаць у рукі чужынцу сваё жыццё і душу. 

Увогуле існаваць можа толькі тое, што мае імя, што неяк назы-
ваецца. А з другога боку, толькі ўтрымліваючы ў памяці імёны лю-
дзей, назвы з'яў ды прадметаў, сам чалавек існуе, ў Космасе-парадку. 
І наадварот: разам з забыццём назваў, імёнаў прыходзіць Хаос. 

Імя пераўтварае неафармаваную матэрыю ў сэнсаваныя формы. 
Гэта заўсёды ведалі прарокі, жрацы ды паэты. «Імя — унутраная і 
неад'емная сутнасць чалавека ці рэчы, душа яго носьбіта»1. 

У канцлагерах і ГУЛАГу ў чалавека найперш адбіралі імя, замянялі 
нумарам, і асоба гінула задоўга да сваёй фізічнай смерці. Якраз у 
ГУЛАГу трагічна загінуў Павел Фларэнскі — выдатны рускі вучоны, 
філосаф, багаслоў і паэт, аўтар класічнай работы «Імёны»: усе наступ-
ныя даследчыкі так ці інакш паўтараюць яго. У сваёй кнізе Фларэнскі 
гаворыць, што ў імёнах, назвах раскрываецца сапраўдная прырода, 
сутнасць чалавека, рэчы. Ён жа тлумачыць сэнс імёнаў у Месяца-
слове. Калі дзіця нараджалася ў дзень пэўнага святога, яму і давалі 
яго імя, і жыццё чалавека праходзіла пад знакам лёсу гэтага святога. 
«Імя разумелася як духоўная канкрэтная норма асабістага быцця, як 
ідэя, а святы — як найлепшы яе выразнік... Праз яго нам свеціць 
высакароднае святло дадзенага імені»2. 

Асабліва чуйныя на, імёны пісьменнікі, для якіх іук імя, яго слоўны 
воблік многа гавораць пра чалавека. Усе пісьменнікі заўсёды 
настойліва і пакутліва шукалі і шукаюць імёны для сваіх герояў. Імя 
дазваляе раскрыць вобраз героя. Зусім не выпадкова Анегін у 
Аляксандра Пушкіна і Пячорын у Міхаіла Лермантава носяць 
прозвішчы, сугучныя з назвамі возера (Анежскае) і ракі (Пячора): з 
аднаго боку, вада — заўсёды паэзія; а з другога, яна ўсё ж халодная... 

Беларускім пісьменнікам часам сам Бог даваў найпрыгажэйшыя 
імёны ды прозвішчы: Багдановіч — «Богам дадзены»... Выключна 
ўдалыя псеўданімы ўзялі сабе нашы 

класікі: Купала (язычніцкі бог і найбольш яркае народнае свята, 
апафеоз росквіту прыроды) і Колас (сімвал Жыцця і вечнага 
адраджэння прыроды). Паэтычна гучаць псеўданімы Алесь Жаўрук, 
Зоська Верас, Васіль Вітка, Міхась Чарот, Якім Каліна, Максім 
Беларус. Былі і не такія паэтычныя: яны ў асноўным сведчылі пра 
гаротнае жыццё беларускага народа, а можа, узніклі пад уплывам 
магіі славы Максіма Горкага: Кузьма Чорны, Змітрок Бядуля, Алесь 
Гарун, Янка Журба. А вось літаратурныя імёны Цішка Гартны, Максім 
Танк, Адам Глобус ярка характарызуюць найбольш істотныя рысы 
часу і ўласныя творчыя ўстаноўкі аўтараў. 

У творах беларускіх пісьменнікаў героі носяць, як правіла, 
выключна нацыянальныя, вельмі ласкавыя беларускія імёны: Алесь, 
Сымон, Данілка, Міхал, Якуб, Кастусь, Ядвіся, Параска, Гануля, Алеся. 

«Сучасныя беларускія імёны — гэта змененыя, трансфармаваныя 
паводле законаў беларускай фанетыкі і марфалогіі ў асноўным 
грэчаскія і рымска-каталіцкія імёны. Напрыклад, звыклае беларускае 
імя Ульяна паходзіць ад рымскага Юльяна, Таццяна — ад Таціяна, 
Ахрэм — ад грэчаскага Ефраім, Астап — ад Еўстафіос. Папулярнае ў 
многіх славянскіх і неславянскіх народаў імя Пятро (запазычанае ў 
старажытных грэкаў) у мове беларусаў набыло некалькі варыянтаў: 
Пятрусь, Пётра, Пятрук, Пятрок»1. Да прыкладу, у нашай літаратуры 
ёсць паэты Пятрусь Броўка і Пятро Глебка. 

Хрысціянскія імёны ўжываюцца па ўсім свеце. Напрыклад, імя 
Іван, пашыранае на Беларусі, у Расеі ды на Украіне, сустракаецца ў 
розных формах у іншых краінах: Ян — у Польшчы, Чэхіі, Славакіі; 
Іаган — у Германіі; Джавані — у Італіі; Жан — у Францыі; Джон — у 
Англіі; Вано — у Грузіі. Імя выводзяць з яўрэйскага Іаан, але ў мяне 
ёсць сумненні наконт такога яго паходжання. Старажытныя фіны 

                                       
1 Шур В, З гісторыі ўласных імёнаў. Мн., 1993. С. 21. 



называлі славян вагамі (у значэнні «земляробы») яшчэ задоўга да 
прыняцця хрысціянства. 

Тое ж тычыцца і імя Марыя. Чамусьці лічыцца, што яно запа-
зычана з Бібліі. Але да прыходу яўрэяў у Палесціну там жылі індаеў-
рапейскія плямёны (тыя, што і на востраве Крыт), у якіх жаночыя 
імёны з коранем «ма» былі надзвычай пашыраны. І ўсё ж нельга не 
прызнаць, што Марыямі ў хрысціянскім свеце чэсцей называюць 
дзяўчынак у гонар Маці Бога. 

Большасць жа папулярных імёнаў патрэбуе спецыяльнага тлума-
чэння, бо яны паходзяць з іншых моў. Павел Фларэнскі не толькі 
распавядае пра этымалогію многіх імёнаў, але і глыбока раскрывае іх 
сутнасць. Возьмем некаторыя з іх у вельмі кароткім пераказе з 
уласным каментарыем. 

Аляксандр — высакародства, рыцарскі склад, адкрытасць, некаль-
кі халаднаваты розум. Імя тыповае для вялікіх людзей (асацыяцыя з 
Аляксандрам Македонскім). Беларуская форма Алесь — выключна 
пяшчотная, у ёй поўнасцю знікаюць гістарычныя рэмінісцэнцыі, 
затое выразна гучыць — «лес». 

Алена — адна з этымалогій прыводзіць да зыходнага слова «селена» 
— Поўня, месяц. Усе Алены — дочкі Леды, каханкі Зеўса. Алена — 
вечная жаноцкасць. Беларускія пісьменнікі любяць гэтае імя: яно 
гучыць лагодна і мякка і выклікае зусім не язычніцкія асацыяцыі, а 
хутчэй біблейскія: «алей», «елей», а можа — «лён»? 

Андрэй (грэчаск.) — мужны, смелы, высакародны, самаахвярны. 
Асацыіруецца са святым Андрэем Першазваным. У Якуба Коласа 
была, відаць, падсвядомая ўстаноўка якраз на вобраз святога, калі ён 
называў Андрэем свайго любімага героя (Лабановіча). 

Вольга — першапачаткова Хельга ці Эльга, што значыць «вялікая». 
Імя прыйшло са Скандынавіі і было глыбока засвоена славянамі. І 
сутнасць чалавека звычайна адпавядае гэтаму паўночнаму імені: у яе 
сіла амаль нежаночая, розум вышэй сярэдняга. Магчыма, Фларэнскі і 
мае рацыю адносна генезісу імя, але мне чуецца ў ім згадка пра 
вялікага бога Вялеса-Воласа. 

Наталля — бліскучае імя. Яно і фатальнае, падуладнае небу, і 
вельмі зямное. Па-грэчаску — «родная». Напрошваюцца асацыяцыі: 
Наташа Растова і Наталля Мікалаеўна Пушкіна. Імя вельмі пашырана 
на Беларусі, але нельга сказаць, што яго любяць беларускія 
пісьменнікі — магчыма, якраз з-за яго літаратурнасці. 

Імя Ганна, на думку П. Фларэнскага, выключна моцна спалучана 
са стыхійна-містычнымі энергіямі прыроды. Высновы даследчыка 



надзвычай стасуюцца з тым фактам, што імя любяць беларускія 
пісьменнікі, якія глыбіню яго ўгадалі, безумоўна, інстынктыўна. 

Мікалай — гарачы па натуры, прамалінейны, шчыры, сумленны. У 
апошні час дзяцей Міколамі называюць мала, але імя часта 
сустракаецца ў беларускай літаратуры, бо гучыць у ім канцовы «лад» 
— згода, гармонія. 

Міхась — асацыяцыі з мядзведзем: рахманасць, павольнасць 
рухаў, на першы погляд флегматызм. Але ўнутрана — агністы. Такім 
чынам: несупадзенне ўнутранага і знешняга. Выключна папулярнае ў 
беларускай літаратуры імя. 

Магія імёнаў з глыбокай старажытнасці хвалявала людзей. А сёння 
ўжо і мы ўпэўнены, што імя ўплывае на характар чалавека, дапа-
магаючы яго развіццю або стрымліваючы яго. Уплыў імя, безумоўна, 
надзвычай складаны: ён уключае і падсвядомы момант, і тыя 
значэнні, якія нам вядомы на падставе звестак пра людзей з 
адпаведным імем, дзейнічае і яго музыка. 

У наш час распрацавана некалькі падыходаў да расшыфроўкі 
значэння імёнаў і іх уплываў на характар: інтуітыўны, астралагічна-
нумаралагічны, сімвалічны, семантычна-фанетычны. Так, апошні 
грунтуецца на сэнсавым і эмацыянальным адценні кожнае літары, 
што ўваходзіць у склад імя. Асабліва, важная пачатковая літара 
(ініцыял). Возьмем для прыкладу надзвычай папулярнае беларускае 
імя Янка: 

Я — пачуццё ўласнай годнасці; 
Н — знак адмаўлення, востры крытычны розум, працавітасць; 
К — сіла духу, праніклівасць у сутнасць рэчаў; 
А — сімвал пачатку, жаданне пошуку, пастаяннай творчасці1. 
Атрымліваецца даволі яркі вобраз, які ў мяне асабіста 

асацыіруецца найбольш з Янкам Брылём... 
На заканчэнне — практычная парада. Сёння многія хрысцяць 

дзяцей. Зразумела, што імёны неабходна выбіраць з Месяцаслова. 
Часам на адпаведны дзень імя прыходзіцца залішне архаічнае або не 
зусім прыгожае. Тады выбіраем найбольш аўтарытэтнага святога, імя 
якога сустракаецца ў гэтым месяцы. Можна быць упэўненым: увесь 
месяц будзе пад яго апякунствам. 
 
 

                                       
1 Величко Ф. «Что в имени тебе моем...» // На грани невозможного. 1995. № 6. С. 14. 



МІФАЛОГІЯ І ВЫХАВАННЕ Ў СЯМ'І 
 

З малаком маці 
 
З'яўленне чалавека ў Божы свет — заўсёды цуд. Дзіця ахрысцілі, 

далі імя. Святочныя, урачыстыя моманты... Але з першай хвіліны 
жыцця маленькі чалавек патрабуе абароны і клопату з боку дарослых: 
яго неабходна перш за ўсё карміць, і вельмі пажадана, каб гэта было 
малако маці. Вялікая трагедыя для кожнай сям'і — смерць маці 
падчас родаў ці адсутнасць у яе малака. Многія творы сусветнай 
літаратуры выкарыстоўвалі гэту драматычную калізію. У адным з 
апавяданняў Міхаіла Шолахава — «Шыбалкава семя» — герой-чырво-
наармеец забівае сваю каханку, з-за якой загінулі яго сябры, адразу 
пасля родаў, не даючы нават пакарміць дзіця, каб не ўспрыняло 
разам з малаком здрадніцтва маці: «Не дам я табе дзіця да грудзей 
прыпушчаць». Увесь неверагодны жах грамадзянскай вайны пра-
явіўся ў гэтым сюжэце, у якім фанатызм барацьбітоў за рэвалюцыю 
разбурае самае святое, што ёсць у жыцці,— уласна аснову жыцця. 

У народзе кажуць: як пабачыш у сне кармленне малаком — 
выздаравееш ці здаровы будзеш. Яшчэ падчас вяселля і на працягу 
ўсёй цяжарнасці маладая жанчына і яе сям'я клапаціліся пра будучае 
мацярынскае малако. Так, цяжарныя не елі вымя і грудзінку, каб 
пазбегнуць мастыту. 

Большая частка засцярогаў прыходзілася на пасляродавы перыяд. 
Асабліва важным быў рытуал першых адведзін парадзіх. Яны нават у 
наш час баяцца сурокаў («ліхога вока») і таму вельмі насцярожана 
ставяцца да позіркаў тых, хто прыходзіць у адведкі. Вера ў «ліхое 
вока» з неверагоднай даўніны практычна нязменна захавалася і па 
сёння, прычым характэрна для ўсіх народаў Зямлі. Толькі ў нас, бла-
кітнавокіх беларусаў, «ліхім» лічыцца вока цёмнае, што сустракаецца 
ў цыганоў, яўрэяў, каўказцаў, а ў паўднёвых народаў, наадварот, 
«ліхое» — светлае вока. Але самы небяспечны — сляпы на адно вока 
чалавек: такі фізічны недахоп, таксама як і кульгавасць, і вялікія 
плямы на твары,— яўная, паводле народных уяўленняў, адзнака 
д'ябла. Як і ў многіх іншых народных вераваннях, тут, у гэтых як 
быццам забабонах, ёсць рацыянальнае зерне. Вучоныя гавораць, што 
вока чалавека — маленькі лазер, а значыць, яно выпраменьвае 
энергію. Магчыма, энергія адных можа аказацца шкоднай для іншых 
— асабліва для знясіленых родамі жанчын. 

Абараніць сябе ад сурокаў можна было з дапамогай іголкі ці нажа і 
пэўнага рытуалу. Некаторыя віды рытуальнай ежы таксама павінны 



былі забяспечыць неабходную колькасць малака: у Гомельскай воб-
ласці — пірагі ды каша, што гатуюцца на дзень хрышчэння малога, у 
Мінскай — абы дзенны пірог з мукі розных злакаў1. 

Звычайна парадзіхам больш сталыя жанчыны рэкамендуюць 
пабольш піць. Не толькі ў практычным сэнсе, але і ў міфалагічным 
малако атаясамліваецца з вадой. Існавалі шматлікія абрады з вадою. 
У нас, беларусаў, захаваліся звычай піць асвячоную ваду і забарона 
маладой маці падаваць ваду другой жанчыне. 

У многіх рэгіёнах Еўропы ды Азіі на камянях сустракаюцца 
малюнкі старажытнага чалавека: па два паўавалы, з якіх льецца 
дождж-малако. На думку некаторых вучоных, гэта адлюстраванне 
грудзей вялікай нябеснай багіні эпохі неаліту2. Рускі міфолаг XIX ст. 
Аляксандр Афанасьеў пісаў: «Прабацькоўскае племя арыяў называла 
дождж нябесным малаком: адпаведна дажджавыя хмары ўяўляліся 
яго фантазіі вымем дойнай каровы або грудзьмі жанчыны-маці... І 
жаночыя грудзі з малаком, і воблакі, што нясуць дождж, у санскрыце 
называліся аднолькавымі словамі...»3 

У народных уяўленнях кармленне грудным малаком можа працяг-
вацца і пасля смерці маці. Асабліва падрабязна распрацаваны гэты 
сюжэт у міфалогіі паўднёвых славян. Адзін з сербскіх гарадоў заклад-
ваўся з выкарыстаннем так званай будаўнічай ахвяры. Паводле ле-
генды, такой ахвяраю нечакана трагічна аказалася жонка аднаго з 
будаўнікоў — маладая маці. Пасля замуравання да яе прадаўжалі 
прыносіць дзіця — па сцяне цякло малако. Нейкая белая вадкасць 
цячэ як быццам там да сённяшняга дня. Амаль ва ўсіх славянскіх на-
родаў захаваліся паданні пра памерлую маці, якая выходзіць з 
магілы, каб па начах карміць дзіця. Гэты матыў выкарысталі нека-
торыя еўрапейскія паэты-рамантыкі. На нашым Палессі лічылі, што і 
дзіця можа вяртацца з іншасвету пасля сваёй смерці і смактаць маці. 

У мінулыя эпохі арыстакраткі самі дзяцей не кармілі — бралі для 
гэтай мэты вясковых жанчын, якія самі толькі нарадзілі. Прататып 
Наташы Растовай — Таццяна Кузмінская — з асуджэннем піша ў 
сваіх успамінах пра тое, што Леў Талстой прымушаў сваю жонку — 
сястру мемуарысткі — карміць самой дзяцей4. Геній, у адрозненне ад 
свайго атачэння, разумеў, як важна для дзіцяці не толькі кроўная 
роднасць, але і малочная. Нездарма ў сусветным мастацтве Мадонна з 
дзіцем — вобраз нават больш папулярны, чым адлюстраванне ўласна 

                                       
1 Славянские древности: В 5 т. М., 1995. Т. 1. С. 564. 
2 Голан А. Миф и символ. М., 1993. С. 15. 
3 Афанасьев А. Вечное древо. М., 1983. С. 203. 
4 Кузминская Т. Моя жизнь дома и в Ясной Поляне. Тула, 1959. С. 219. 



Хрыста. Менавіта ў працэсе кармлення ў жанчыны нараджаюцца 
сапраўдныя мацярынскія пачуцці. А з другога боку, ёсць сімваліч-
насць і ў тым, што дзяцей арыстакратаў ускормлівалі сялянскія жан-
чыны. Тое класавае паяднанне, пра якое асабліва марыў наш Вінцэнт 
Дунін-Марцінкевіч, адбывалася тут самым непасрэдным чынам. 
Здаралася, што і дзеці любілі сваіх карміцелек больш за родных маці. 
Шэкспіраўская Юлія (Джульета) больш шчырая са сваёй карміцель-
кай, чым з халоднай раўнадушнай маці. Відаць, невыпадкова і ў 
аповесці Уладзіміра Караткевіча «Дзікае паляванне караля Стаха» яго 
гераіня Юлія ў такіх жа прыязных стасунках са сваёй карміцелькай, 
якая замяніла ёй маці. 

Дзеці, ускормленыя адной жанчынай, лічыліся блізкімі родзічамі: 
яны называліся малочнымі братамі ці малочнымі сёстрамі і не мелі 
права браць паміж сабою шлюб. У міфалогіі часам карміцелькамі былі 
жывёлы. Напрыклад, бога Зеўса ўскарміла каза Амалфея. Яго 
малочным братам быў бог Пан. Легендарных заснавальнікаў Рыма 
Ромула і Рэма ўскарміла ваўчыца. Кіплінгаўскі Маўглі шчыра любіў 
сваіх малочных братоў — ваўкоў. 

Звычайна дзяцей кармілі год-паўтара. Але ў народзе часта — 
намнога даўжэй. Па-першае, лічылася, што малако маці — найлепшая 
ежа, якая дае сілу і аберагае дзіця ад многіх хвароб. Па-другое, 
жанчыны, пакуль кармілі, спадзяваліся не зацяжараць зноў. У выніку 
часам кармілі да трох-пяці гадоў. Этнографы назіраюць падобную 
з'яву і ў наш час у некаторых народаў Азіі ды Акіяніі. 

Найлепшым часам для таго, каб адняць дзіця ад грудзей, быў яго 
дзень нараджэння. У палякаў — пара, калі адлятаюць птушкі. І сёння 
выкарыстоўваюць старыя правераныя народныя сродкі: намазаць 
грудзі гарчыцай ці перцам, адвучаць дзіця падчас поўні. Многія 
магічныя дзеянні, якія яшчэ сустракаюцца ў нашых суседзяў-
еўрапейцаў, у нас ужо забыліся — з-за недарэчнай барацьбы з 
забабонамі ў савецкі час. Ёсць сведчанне, што апошняе кармленне 
было звязана з гаданнем пра лёс дзіцяці. 

 
Абарона ад сіл іншасвету 

 
Многія намаганні нашых продкаў былі скіраваны не толькі на 

стварэнне, так бы мовіць, камфорту для цела дзіцяці, але і на абарону 
яго ад ліхіх сіл. Уяўленні пра падменышаў сустракаюцца ў асноўным у 
міфалогіі заходніх славян, украінцаў ды беларусаў. Існавалі павер'і, 
быццам дэманічныя істоты кралі ў чалавечых сем'ях немаўлятак і 
падмянялі іх сваімі дзецьмі. Звычайна гэта рабілі багінкі (так у 



Польшчы называюцца русалкі), палудніцы, чэрці — у выпадку, калі ў 
бацькоў вырывалася пракляцце на сваё дзіця. Падмененае дзіця мела 
пачварны выгляд: велізарную галаву, тонкія ручкі ды ножкі, вялікія 
вушы, кіпцюры. Яно пастаянна верашчала — і гэта была галоўная 
прыкмета, паводле якой бацькі адрознівалі падменыша. Пазней ён 
дрэнна рос, доўга не гаварыў, амаль не хадзіў. Такія дзеці даволі рана 
і паміралі. Існавалі павер'і, што падменышы маглі прыносіць багацце 
сваім бацькам, але ўсё роўна яны былі няшчасцем для сям'і. 

Лепшы сродак пазбавіцца ад падменыша — біць яго бізуном ці 
дубцом да таго часу, пакуль нячысцік не забярэ сваё дзіця і не верне 
чалавечае. Такое біццё разглядалася як рытуальны абрад і звычайна 
праводзілася ці каля печы, ці каля ганка дома, ці на мосце, ці на 
ростанях дарог, карацей, на мяжы чаго-небудзь, што разумелася як 
мяжа розных светаў. Вядома вялікая колькасць польскіх былічак, у 
якіх расказваецца пра з'яўленне ў момант біцця якой-небудзь багінкі 
ці чартоўкі з падменным чалавечым немаўляткам. Дзіця, якое пажыло 
некаторы час у нячысцікаў, трапіўшы дадому, спачатку доўга хва-
рэла, было дзіўным, але, падрастаючы, здзіўляла ўсіх сваім розумам 
ды талентамі1. 

На ўсходзе Беларусі і ў Расеі існаваў другі сродак пазбавіцца ад 
падменыша: адмольванне свайго дзіцяці ў царкве. Тры ночы няшча-
сная маці павінна была без адпачынку маніцца, хаця далёка не ўсе 
святары дазвалялі гэта. Як і Хаму Брута ў гогалеўскім «Віі», жанчыну 
спакушалі нячысцікі: заклікалі азірнуцца, каб атрымаць сваё дзіця. 
Само ж яно плакала за спінаю ды праклінала маці. Праўда, ужо на 
другую ноч дзіця не плача і просіць маці маліцца. Асабліва небяс-
печная трэцяя ноч: нячысцікі плачуць на розныя дзіцячыя галасы, 
верашчаць, крычаць, усяляк палохаюць. Калі жанчына вытрымлівала, 
не азіралася і не перапыняла малітвы, на досвітку ёй вярталі яе дзіця 
— мёртвае, але затое з выратаванай душой, якая трапіць у рай2. 

У сюжэтах з падменышамі мы зноў бачым велізарную, выключна 
важную сілу чалавечага слова: бацькоўскага пракляцця ды бацькоў-
скае малітвы. Слова — усёмагутнае. Яно — на мяжы розных светаў, 
што мы і назіраем у паданнях пра падменышаў. Па матэрыяле, па фо-
рме слова яшчэ чалавечае, але па сэнсе яно ўжо надчалавечае: дрэн-
ныя словы, лаянка, праклёны далучаюць да іншасвету нячысцікаў, 
малітва — узносіць да Нябёсаў. Такім чынам, слова, малітва — адзін з 
самых магчымых шляхоў для наладжвання кантакту з іншасветам. 

                                       
1 Славянская мифология: Энциклопедический словарь. М., 1994. С. 316. 
2 Максимов С. Нечистая, неведомая и крестная сила: В 2 т. М„ 1993. Т. 1. С. 23—24. 



І сучасная фізіка сведчыць пра тое, пра што народ ведаў здаўна: 
кожнае слова мае надзвычай доўгую хвалю распаўсюджання. Мы 
сказалі слова — і яно пайшло далёка ў космас. І хто ведае, якія 
выклікала ў адказ вібрацыі... 

З немаўляткам звязаны яшчэ адзін цікавы абрад: перапёкі дзі-
цяці. Хворае дзіця кладуць на хлебную лапату і тры разы ўсоўваюць у 
цёплую печ. У цэнтральнай Расеі — Уладзімірскай губерні, аснову 
насельніцтва якой склалі крывічы, якія прыйшлі з захаду,— 
«перапякалі» літаральна кожнае дзіця. На Украіне спачатку пяклі хлеб, 
а затым адразу ўсоўвалі ў печ дзіця, якое як бы ўсмоктвала хлебны 
дух і таму здаравела. Але сэнс абраду яшчэ глыбейшы: дзіця нібы 
вярталі ў чэрава маці (печ), каб яно нарадзілася нанова. Праўда, печ 
разглядаецца ў міфалогіі і як памежжа розных светаў і нават сімва-
лізуе іншасвет. У народных казках ведзьмы ўсоўваюць дзяцей у печ, 
каб сасмажыць і з'есці. Звычайна разумныя дзеці (напрыклад Піліпка-
сынок) абдурваюць ведзьму і выратоўваюцца1. Паходжанне матыву — 
у надзвычай старажытным абрадзе ініцыяцыі, пра які гаворка будзе 
далей. У печы памірала хвароба, але памірала і хворае дзіця, каб на-
радзіцца ўжо здаровым, а першапачаткова ў абрадзе — увогуле ін-
шым чалавекам. 

Як памежжа светаў разумелася і хатняе люстэрка. У яго не пажа-
дана было глядзецца цяжарным, але яшчэ больш небяспечна падно-
сіць да яго дзіця да аднаго года. Раней не толькі падчас смерці некага 
з членаў сям'і, але і падчас родаў люстэрка закрывалі: у такі момант 
адбываецца непазбежнае ўзаемапранікненне розных светаў. Дзіця 
нельга паказваць у люстэрка таму, што яно можа «ўбачыць» сваю ста-
расць і ўвогуле яго жыццё перавернецца — як перавернута адлюстра-
ванне. Аднак небяспека не толькі ў дотыку праз люстэрка да інша-
свету, але і ў падваенні, што пагражае двурушнасцю: чалавек 
пачынае належаць не толькі да свету людзей, але і да свету 
нячысцікаў, пераўтвараецца ў ведзьмака, вядзьмарку, крывасмока. 

Падарожжа ў паралельны свет праз люстэрка — адзін з самых 
таямнічых вядзьмарскіх метадаў. Ёсць звесткі, што ім валодае кіеўскі 
вядзьмак Уладзімір Ярэміч, які нібыта расшыфраваў старажытныя, 
напісаныя на пергаменце ды бяросце манускрыпты славян-язычнікаў 
У наш час, безумоўна, можна заяўляць самае неверагоднае. Але ня-
даўна газета «Труд» паведаміла пра такі факт: у Кембрыджскім уні-
версітэце самы вядомы ў Англіі вядзьмак Астаф прадэманстраваў пе-
рад вялікай аўдыторыяй пераход у іншае вымярэнне праз люстэрка. 

                                       
1 Беларускія народныя казкі. Мн., 1990. С. 63. 



Вопытам зацікавіўся вядомы амерыканскі фізік-оптык Рой Чэрсі. Ім-
кнучыся паўтарыць яго самастойна, вучоны загінуў1. Цяжка ў такія 
сучасныя казкі паверыць, але тое, што пры дапамозе люстэркаў ілюзі-
яністы сапраўды дэманструюць незвычайныя фокусы,— гэта праўда. 

Пераход праз люстэрка ў іншае вымярэнне — адзін з найбольш ці-
кавых літаратурных прыёмаў, які бярэ свой пачатак у міфалогіі (ужо 
сама паверхня вады, напрыклад рака, ёсць люстэрка). Класічны пры-
клад у гэтым сэнсе — дылогія англійскага пісьменніка і матэматыка 
XIX ст. Льюіса Кэрала «Аліса ў краіне цудаў» і «Аліса ў Залюстэр'і». 
Філасофскі і маральна-этычны сэнс казак аказаўся настолькі глыбо-
кім, што, напісаныя для дзяцей, яны цікавыя і для дарослых: перш за 
ўсё актыўным непрыманнем абывацельскага, будзённага мыслення, 
пратэстам супраць стандартнай свядомасці. У Залюстэр'і — іншыя 
законы логікі (увогуле там такая ж логіка, як у снах), адносныя час і 
прастора, пануе атмасфера казачнасці, парадоксаў, забаўных выкру-
нтасаў ды гульні. Творы Кэрала можна разглядаць як шэдэўр-сімвал 
улады чалавечай фантазіі, што стварае свет — і падобны, і ва ўсім не 
падобны да рэальнага. Па сутнасці, Залюстэр'е ёсць у галаве кожнага 
чалавека, калі толькі ён здольны на мары, калі ён летуценнік... 

Люстэрка будзе цікавым ды незвычайным аб'ектам для дзіцяці 
пазней, калі яно пачне ўсведамляць сябе як асобу. А да года люстэрка 
— небяспечны прадмет. 

Кажуць, каб абараніць дзіця ад ліхіх сіл іншасвету, неабходна яго 
не толькі ахрысціць, але і сачыць, каб яно насіла крыжык. У Балгарыі, 
краінах Блізкага Усходу, Іране і сёння можна часта ўбачыць дзяцей з 
чырвонымі ніткамі-перавязачкамі на руках. Такі абярог захаваўся з 
часоў глыбокай паганскай старажытнасці і ўжываецца практычна ва 
ўсіх народаў Еўразіі. Сімвалізуе ён хутчэй за ўсё жылу. Як згадку пра 
гэты сімвал можна разумець і чырвоную вышыўку на рукавах кашуль 
ды сукенак. 
 

Вялікі міф пра блізнят 
 
Залюстэр'е Прыроды — так вобразна называюць вучоныя дзяцей-

блізнятак. У іх з ранняга дзяцінства ёсць выключная магчымасць 
пастаянна бачыць сваё адлюстраванне. Адсюль імкненне да ўзаемнай 
«шліфоўкі», да ўдасканалення. Асабліва цікавыя так званыя аднаяй-
кавыя блізняты, якіх з цяжкасцю адрозніваюць нават іх бацькі. Аднак 
падобныя яны не толькі знешне. У іх назіраюцца аднолькавыя 

                                       
1 Клюгеров Г. Дорога в зазеркальные миры / Труд. 1994. 11 авг. 



хваробы, эстэтычныя прыхільнасці, звычкі. Пра блізнят расказваюць 
часам неверагоднае. Напрыклад, калі яны жывуць паасобку, дык 
жэняцца ў адзін час з жанчынамі з аднолькавымі імёнамі, аднолькава 
называюць дзяцей, маюць аднолькавыя прафесіі, маркі аўтамашын і 
інш. Адзін вучоны пісаў, што з даследаваных ім 35 пар блізнят амаль 
палова выказвала аднолькавыя думкі, яны тоесна рэагавалі на 
аналагічныя абставіны, мелі адзін і той эстэтычны густ1. 

Цікава прааналізаваць стаўленне да блізнят у розных народаў. 
Паўднёвыя славяне лічылі нараджэнне такіх дзяцей Божай карай не 
толькі для сям'і, але і для ўсёй вёскі. Многія народы свету бачылі ў 
нараджэнні блізнят нейкае парушэнне законаў прыроды, а гэта было 
страшна і небяспечна. З другога боку, як усё выключнае, блізняты і іх 
бацькі рабіліся носьбітамі сакральнай сілы: у земляробчых народаў — 
сілы плоднасці (такое стаўленне да блізнят было на нашым Палессі). 
Адсюль блізняты — заснавальнікі дзяржаў ды гарадоў (напрыклад, 
Ромул і Рэм). У большасці міфалагічных сістэм блізняты з'яўляліся 
культурнымі героямі, прычым адзін з братоў ствараў усё добрае ды 
карыснае, другі — ліхое ды шкоднае. 

Некаторыя вучоныя звязваюць выключную важнасць блізнячых 
міфаў з дуалізмам свету. Ёсць меркаванне і касмаганічнае: у заходняй 
частцы неба ярка ззяюць дзве зоркі, падобныя да вачэй. Тысячы 
гадоў таму яны яшчэ больш нагадвалі пару вачэй. Сузор'е было наз-
вана Блізнятамі і, магчыма, успрымалася як твар таямнічай нябеснай 
істоты. На маю думку, значэнне сузор'я Блізнят вызначылася прыкла-
дна шэсць тысяч гадоў таму, паколькі ў ім у гэты час знаходзіўся 
пункг веснавога раўнадзенства. З'явы Космасу былі перанесены ў 
міфалагічныя сістэмы: у індусаў блізняты называліся Ашвінамі, у 
Грэцыі — Дыяскурамі, у славян — Флор ды Лаўр, а таксама Іван ды 
Мар'я. Прычым, паводле народных павер'яў беларусаў, лёс блізнят 
толькі хлопчыкаў ці толькі дзяўчынак лічыўся шчаслівым, а пары 
хлопчыка ды дзяўчынкі — няшчасным. Такіх блізнят часта абвіна-
вачвалі нават у інцэсце. Адсюль адметныя песні пра Івана ды Мар'ю і 
дуалізм купальскай абраднасці (барацьба агню ды вады). 

Кроўная аднаяйкавая сувязь была надзвычай моцнаю і ў той жа 
час небяспечнаю. Але, з іншага боку, небяспечная ўнутраная сувязь 
магла накіроўвацца супраць знешняй небяспекі: эпідэміі, іраду, мору 
жывёлы. У абрадзе абворвання вёскі (правядзення вакол яе баразны) 
у многіх еўрапейскіх народаў амаль абавязковым быў удзел блізнят. 

                                       
1 Таболин В. Загадки близнецов // Чудеса и приключения. 1992. № 1—2. С. 46—48. 



Тэма блізнят — выключна выйгрышная ў літаратуры, кіно, а сёння 
— і ў розных шоу. Для прыкладу можна ўзяць матыў «Жалезнай маскі» 
— таямнічай асобы, што сапраўды існавала ў, гісторыі Францыі. 
Народная легенда, а за ёю пісьменнікі (Аляксандр Дзюма) звязваюць 
Невядомага з братам караля Людовіка XIV, аднаго з самых знака-
мітых людзей у еўрапейскай гісторыі. Баючыся будучай барацьбы 
дзяцей-блізнят за ўладу, аднаго з іх бацькі ізалявалі. У прынцыпе гэта 
стасуецца з народнымі ўяўленнямі: калі адзін з блізнят памрэ, другі 
пазбегне няшчасця. «Жалезная маска» фактычна «памёр» для свету, 
затое яго брат зрабіўся «каралём-сонцам», двор якога быў самым 
бліскучым у Еўропе. 

Тэма блізнят у сусветнай культурнай традыцыі звязваецца з тэмай 
двайніка чалавека ці яго ценю. Так, двайнікі галоўнага героя дзейні-
чаюць у выключна цікавым, сюжэтна заблытаным рамане класіка ня-
мецкай літаратуры XIX ст. Эрнста Тэадора Амадэя Гофмана «Эліксір 
д'ябла». Другі немец-рамантык Адальберт фон Шамісо ў рамане «Нез-
вычайныя прыгоды Петэра Шлемеля» выкарыстоўвае старажытную 
еўрапейскую легенду пра продаж душы чалавека д'яблу. Герой твора 
прадае Люцыпару свой цень. Той жа сюжэт выкарыстаў і савецкі 
пісьменнік Яўген Шварц у п'есе «Цень» (ужо двойчы экранізаванай). 
Сваіх двайнікоў выявілі ў творах Гётэ французскі пісьменнік Альфрэд 
дэ Мюсэ, рускі паэт Сяргей Ясенін. Масавая культура таксама паразі-
туе на «вечным сюжэце»: тут можна назваць галівудскія кінастужкі 
«Блізняты» і «Двайны ўдар». 

Нязменна цікавяцца тэмай блізнят ды двайнікоў псіхааналітыкі. 
Зігмунд Фрэйд і яго вучні разглядаюць аднаго з блізнят як несмярот-
ную душу чалавека, другога — як яго смяротную, фізічную сутнасць. 
Да таямніцы блізнят мае дачыненне таксама той марфалагічны факт, 
што кожны індывідуальны аб'ект мае два кампаненты: зменлівы і ня-
зменны. Інакш кажучы, адзін з блізнят дэманструе індывідуальнасць, 
а другі звязаны з родам1. 
 

Узрост чалавека. Сталенне 
 
Узрост чалавека — адна з асноўных катэгорый, што вызначае 

месца чалавека ў народнай культуры. Вядомая загадка Сфінкса, 
разгаданая Эдыпам («Хто раніцою ходзіць на чатырох нагах, днём на 
двух, а вечарам на трох»), вызначае тры асноўныя этапы чалавечага 
жыцця: дзяцінства, сталасць, старасць. Вышэйшым пунктам рэаліза-

                                       
1 Керлот X. Словарь символов. М., 1994. С. 100. 



цыі жыццёвых сіл лічыцца 30 гадоў. З другога боку, дарослым як 
нячыстым сукупна проціпастаўляюцца старыя ды Дзеці як чыстыя: бо 
ў іх няма месячных ачышчэнняў (у жанчын) і яны, не маюць палавых 
сувязей. Беларусы верылі, што купальскія зёлкі будуць мець карысць і 
сілу пры ўмове, калі іх збіралі «старыя ды малыя». 

Псіхолагі гавораць, што ў падлеткаў ды старых людзей прыкладна 
аднолькава наіўныя погляды на свет, а часам нават эстэтычныя 
густы. Нешта, сапраўды, яднае іх, асабліва таленавітыя натуры. 
Успомнім сяброўства Сымона са старымі ў паэме Якуба Коласа 
«Сымон-музыка». Вельмі важныя для нармальнага псіхалагічнага 
развіцця дзіцяці яго кантакты з бабулямі ды дзядулямі. Пераемнасць 
традыцый ад пакалення да пакалення, магчыма, так і адбываецца: па 
лініі дзядоў — унукаў, бо звычайна дзеці якраз адмаўляюць вопыт 
бацькоў... Праз розныя гісторыі, аповеды і казкі, прыказкі ды загадкі 
бабулі і дзядулі, пазбягаючы павучанняў, перадавалі свой вопыт, 
культурны набытак народа. Так выключна важную ролю для 
фарміравання Максіма Багдановіча як паэта мела яго бабуля — 
выдатная знаўца народнай творчасці. 

...Мы і сёння гаворым: дзеці, падлеткі, моладзь, дарослыя, старыя. 
За кожным словам хаваецца дастаткова яснае ўяўленне пра пэўную 
групу людзей са сваімі абавязкамі ды правамі, асаблівасцямі паводзін 
і нават адзення. У старажытнасці, калі міфалагічныя ўяўленні 
афарбоўвалі літаральна ўсё ў жыцці, межы такіх груп былі акрэслены 
яшчэ больш выразна, а натуральны пераход з адной у другую 
абстаўляўся шматлікімі рытуаламі. Напрыклад, старымі лічыліся людзі 
з моманту вяселля апошняга дзіцяці, пасля чаго дзетанараджэнне і 
нават інтымныя адносіны лічыліся непрыстойнымі. Але самая 
выразная ўзроставая мяжа — надыход паўналецця і шлюбнага 
ўзросту. Аднак, перш чым гаварыць пра гэты важнейшы этап у 
жыцці чалавека, паглядзім на пару яго сталення. 

Выхоўваючы дзіця, бацькі мелі на ўвазе канкрэтны ідэальны 
вобраз чалавека, да якога меркавалі зрабіць падобным сына ці дачку. 
Звычайна гэта быў народны герой (першапачаткова «культурны 
герой») або паважаны продак, сваяк. Яшчэ і сёння застаўся звычай 
называць дзяцей у гонар бабуль і дзядуль. Памятаю час, калі 
хлопчыкаў масава называлі ў гонар першага касманаўта Гагарына 
Юрыямі. Але была мода і на кінаартыстаў і на эстрадных куміраў. Тут 
ужо адбылася яўная утрыроўка старажытнага звычаю, нават 
апаганьванне яго. Раней жа чалавек, імя якога насіла дзіця, нават 
сваёй нябачнай прысутнасцю садзейнічаў выхаванню, стрымліваў ад 



дрэнных учынкаў. Важна было не зганьбіць гонар роду. Многія 
сямейныя абрады «працавалі» на выхаванне. 

Яшчэ ў XIX ст. у беларусаў існаваў звычай, амаль забыты ў іншых 
народаў Еўропы,— дзядзькаванне. Некаторыя беларускія памешчыкі 
аддавалі сыноў, калі ім спаўнялася гады чатыры, на выхаванне ў 
сялянскія сем'і, каб сын «быў моцны, увесь ад гэтай зямлі»1. 

Шырока была распаўсюджана ў беларусаў і традыцыя браць пры-
ёмных дзяцей. Так у выпадку смерці бацькоў дзяцей бралі на выха-
ванне хросныя бацькі, сваякі, суседзі. Абаяльны вобраз прыёмнага ба-
цькі стварыў Францішак Багушэвіч у вершаванай аповесці «Кепска 
будзе». 

У дзяцінстве прыклад і аўтарытэт — бацькі, іх паводзіны — узор 
для пераймання. Выхоўвала ўся атмасфера дома. Абсалютна нату-
ральна, без залішняй дыдактыкі ішло выхаванне разумовае, мараль-
нае, рэлігійнае, працоўнае, эстэтычнае, фізічнае. Выключна валенае 
значэнне мелі народныя гульні. Прычым некаторыя з іх паходзяць 
яўна са старажытных абрадаў ды міфалагічных уяўленняў (напры-
клад, гульня ў Яшчара). Паказальна, што некаторыя абрады цяпер за-
сталіся якраз у дзіцячым асяродку (напрыклад, Саракі). 

Нашы продкі ў выхаванні захоўвалі меру: была пяшчота, была і 
строгасць. Да суровых метадаў уздзеяння на дзіця можна аднесці за-
палохванне яго рознымі фантастычнымі істотамі: лесавіком, вадзя-
ным дзедам, дамавіком, русалкаю. 

У Старажытнай Грэцыі першыя гады жыцця ўсе дзеці кантакта-
валі амаль выключна з маці, але з сямі гадоў сына пачынаў апекаваць 
бацька2. Тое ж было ў беларусаў Гадоў з 6-8 дзеці падзяляліся па па-
лавой прыкмеце, і яны паступова пачыналі выконваць усю прасцей-
шую хатнюю работу: гулялі з малодшымі дзецьмі, прыбіралі хату, да-
глядалі жывёлу і пасвілі яе. Дзяўчынак з сямігадовага ўзросту пры-
вучалі прасці, і яны пачыналі рыхтаваць сабе пасаг. Амаль усе хлоп-
чыкі былі пастушкамі. «У пастухоўскі перыяд жыцця (а працягваўся 
ён ад шасці — васьмі гадоў дзесьці да трынаццаці) дзіця паступова 
авалодвала разнастайнымі традыцыямі, звычаямі, паэзіяй каляндар-
на-абрадавага цыкла, звязанага з доглядам жывёлы»3. 

                                       
1 Караткевіч У. Каласы пад сярпом тваім. Зб. тв.: У 8 т. Мн., 1989. Т. 4. С. 53. У дзённікавых запісах У. Караткевіча 
за 1980 г. (гл.: Караткевіч У. У дарозе і дома // Полымя. 1989. № І. С. 180) знаходзім згадку пра тое, што 
«дзядзькаванне — не беларусаў выдумка». Пісьменнік даводзіць, што і эліны аддавалі сыноў на выхаванне ў 
шматдзетныя сем'і сваякоў, і спартанцы — у ваенныя інтэрнаты. «Прэч з матчынай хаты: залашчаць, перакормяць, 
збэсцяць, заліжуць...»  
Як бачым, звычай дзядзькавання ў беларусаў ёсць сведчанне жыццёвае мудрасці нашых продкаў, а не адсталасці, 
як некаму можа падацца. 
2 Винничук Л. Люди, нравы и обычаи Древней Греции и Рима. М., 1988. С. 192. 
3 Арлова Г. Беларуская народная педагогіка. Мн., 1993. С. 107. 



Амаль усе вядомыя беларускія пісьменнікі ў дзяцінстве былі 
пастухамі. Такі занятак выхоўваў назіральнасць і паэтычную любоў да 
прыроды. Акрамя таго, пастух — фактычна чараўнік, маг: ён, як 
ніхто, умеў слухаць і адчуваць прыроду. Сяргей Ясенін, выбраўшы са-
бе, кажучы па-сучаснаму, імідж пастуха (нават апранаўся адпаведна), 
меў рацыю, калі тлумачыў слова «пастух» як «пас дух» (той, хто пасе 
духаў) і звязваў менавіта з пастухоўствам пачатак увогуле паэзіі1. 

Паэзія, безумоўна, узнікла са слова магічнага, сакральнага. Вось 
што піша пра сваё дзяцінства Васіль Вітка: «Ён знае слова»,— 
таямніча гаварылі пра шаптуна, які «качаў пярэпалах» (лячыў ад 
перапуду). У чарадзейнае слова верылі ў той час мы ўсе. Калі нас, 
дзяцей, бывала, кляла наша глухая бабка за тое, што мы ў яе корабе 
шукалі яблык, дык у нас аж спіны халадзелі ад гэтай кляцьбы. Бабіны 
словы былі страшныя ў сваёй паэтычнай магутнасці. Паэзіяй майго 
маленства і былі гэтыя, няхай наіўныя, але жахлівыя па сваёй 
вобразнасці, праклёны і прычыты, плач і галашэнні, журботныя 
жніўныя песні і песні-калыханкі. Успамінаючы ўсё гэта, я думаю, што 
ў чалавека заўсёды будзе патрэба ў чароўнай сіле паэзіі»2. 

Ужо і само пасвячэнне ў пастухоўства, калі дзіця ўпершыню пачы-
нала рабіць самастойную работу, было своеасаблівай ініцыяцыяй. Але 
ў пэўным сэнсе слова пра ініцыяцыю можна гаварыць толькі ў да-
чыненні да гэтак званага пераходнага ўзросту. 
 

Ініцыяцыя 
 
Крытэрыямі надыходу паўналецця і шлюбнага ўзросту перш за ўсё 

былі палавая сталасць (у дзяўчат — з'яўленне месячных), а таксама 
змяненне тыпу паводзін. 

На думку нашых продкаў, чалавек рухаўся па сваім жыццёвым 
шляху не так, як рухаюцца, скажам, па горнай дарозе, паступова 
набліжаючыся да вяршыні. Усё выглядала інакш: чалавек «знікаў» на 
адным узроўні і зноў «з'яўляўся» ўжо на другім, у новай якасці: ён 
«паміраў» і «зноў нараджаўся». 

Знакам таго, што сапраўды нарадзіўся новы чалавек, было 
змяненне літаральна ўсяго — ад адзення да імя. Чалавека мелі права 
ўжо называць па бацьку. У наш час даюць пашпарт. 

І сёння існуюць віды адзення і яго элементы, якія маюць права 
насіць толькі пэўныя групы людзей (напрыклад, ваеннае, адзенне 

                                       
1 Есенин С. Ключи Марии. Собр. соч.: В 6 т. М., 1979. Т. 5. 
2 Вітка В. Паэзія і жыццё // 54 дарогі. Аўтабіяграфіі беларускіх пісьменнікаў. Мн., 1963. С. 98. 



святароў, пярсцёнкі на руках замужніх ды жанатых людзей). Усё гэта 
— рэшткі язычніцкай даўніны, водгалас надзвычай важнага абраду 
ініцыяцыі. Маленькія хлопчыкі і дзяўчынкі апраналіся, як правіла, у 
адну кашульку. Падчас ініцыяцыі яны атрымлівалі новы строй: хлоп-
цы — штаны (у дваранскіх дзяцей — доўгія штаны замест кароткіх), 
дзяўчаты — андарак, які насілі паверху кашуль. Прычым афарбоўка 
клетак андарака была свая ў кожнага славянскага племені. З гэтага 
моманту дзяўчынку можна было сватаць. Увогуле, ініцыяцыя — гэта 
пераход у новую якасць: з разраду дзяцей у разрад моладзі, будучых 
жаніхоў і нявест, гатовых да сямейнай адказнасці, да працягу роду. 
Але найперш неабходна было прайсці праз шматлікія выпрабаванні. І 
сёння выпускныя іспыты ў сярэдняй школе — тая ж ініцыяцыя, 
выпрабаванне на сталасць, перш за ўсё разумовую. 

Раней, аднак, выпрабаванні былі больш сур'ёзнымі і нават небяс-
печнымі. Вучоныя мяркуюць, што фізічна яны былі вельмі пакутлі-
вымі: бедных дзяцей душылі, білі, рэзалі, вешалі, тапілі ў вадзе. Паку-
ты часам былі такімі непераноснымі, што падлеткі трацілі прытом-
насць і нават пераходзілі ў стан клінічнай смерці, з якой, праўда, 
жрацы, што кіравалі абрадам, умелі выводзіць. Магчыма, такой 
жрыцай была жанчына-вядзьмарка, якая ў казкі ўвайшла пад імем 
Бабы-Ягі. Безумоўна, вобраз Бабы-Ягі больш складаны, яму можа 
быць прысвечана спецыяльнае даследаванне, але нельга, відаць, 
аспрэчваць і версію Вялікай Жрыцы. Вось чаму вобраз Бабы-Ягі ў 
казках дваісты: яна і злая, але ў той жа час у многіх выпадках як 
быццам дапамагае герою, дае яму арыенціры ў яго падарожжы на 
той свет. Гэта натуральна: жрыца, што адказвала за ініцыяцыю, 
прыносіла пакуты чалавеку, але яна ж садзейнічала і яго новаму 
нараджэнню. Таму ў казках хацінка Бабы-Ягі — на мяжы двух светаў, 
праз яе, як праз люстэрка, адбываецца пераход. 

Як пісаў адзін з самых вядомых этнографаў свету Джэймс Фрэзер, 
у час ініцыяцыі разыгрывалася сапраўдная містэрыя «прапытвання» 
дзяцей міфічнай жывёлай-татэмам і нараджэння з яго чэрава новага 
чалавека. Вядомая казка пра Чырвоную Шапачку — водгулле гэтых 
абрадаў1. Пасля ініцыяцыі дзеці змяняліся і фізічна: ім ставілі (як 
правіла, выпальвалі) пячатку-кляймо роду, рабілі татуіроўку ці аб-
разанне (хлопчыкам). Апошняе засталося ў арабаў ды яўрэяў да 
нашага часу, праўда, робіцца ўжо не падчас ініцыяцыі, а амаль 

адразу пасля нараджэння. Абавязковая такая аперацыя і пры 
пераходзе ў мусульманскую веру1. 

У некаторых народаў існавалі і існуюць сур'ёзныя рэлігійныя 
саюзы, адкрытыя толькі для тых, хто прайшоў праз абрад смерці і 
ўваскрэсення. Члены такіх саюзаў, толькі мужчыны ці толькі жанчы-
ны, звычайна жылі асобна і часта ў глухім лесе, у пушчы. Сем волатаў 
з вядомай, казкі Аляксандра Пушкіна пра мёртвую царэўну — якраз, 
відаць, члены таямнічага мужчынскага саюза. Такой жа арганізацы-
яй, уласна, з'яўляецца і сучаснае масонства, абрад пасвячэння якога 
таксама імітуе смерць і ўваскрэсенне. Тое ж назіралася падчас пасвя-
чэння ў рыцары, прыняцця манаскага сану. У сучасных католікаў ад 
ініцыяцыі застаўся абрад канфірмацыі — ледзь не самае любімае 
свята ў хлопчыкаў і дзяўчынак 13-15 гадоў. 

Некаторыя вучоныя, напрыклад Уладзімір Проп, усе прыгоды ка-
зачных герояў звязваюць з ініцыяцыйнымі абрадамі. Адсюль у казках 
шматлікія задачы, якія ставяцца перад героем, а таксама самае, бе-
зумоўна, значнае выпрабаванне — падарожжа ў іншасвет2. Але чаму 
юнак ішоў на такую рызыку? Магчыма, як пра тое і гаворыць чароў-
ная казка, дзеля рукі царскае дачкі, што давала права наследавання 
ўлады ў дзяржаве. 

У Старажытнай Грэцыі, раз'яднанай на мноства гарадоў-полісаў, 
кожны цар, што меў дачку шлюбнага ўзросту, збіраў з усёй краіны 
жаніхоў, якія жылі ў яго часам па году і больш. Сэнс быў у тым, што 
яны ўступалі паміж сабою ў спаборніцтва, дэманстравалі сваю сілу, 
спрыт3, а можа быць, не толькі фізічныя, але і разумовыя здольнасці. 
Цар і яго дачка выбіралі лепшага, самага дужага. Магчыма, тое ж мы 
назіраем у казках накшталт рускай «Сіўкі-буркі» ці беларускай 
«Бацькаў дар». Тут царэўна сядзіць у палацы на трэцім ці чацвёртым 
ярусе, і да яе неабходна на кані даскочыць. 

Намнога цяжэй разабрацца з казкамі, дзе герой адпраўляецца ў 
іншасвет і вяртаецца адтуль. Такое падарожжа таксама ажыццяўля-
ецца з мэтай шлюбу на дачцэ цара ці караля. Але прэтэндэнт на руку 
прынцэсы павінен пацвердзіць свае не фізічныя і нават не 
разумовыя, а перш за ўсё магічныя здольнасці. Нават даскочыць да 
акна царэўны герой казкі здольны толькі з дапамогай чароўнага каня. 
У больш складаных сюжэтах герой уладарыць над прыроднымі 
стыхіямі, кіруе сонцам, навальніцай, холадам, гарачынёю (праз сваіх 

памагатых), сябруе з чароўнымі жывёламі, атрымлівае незвычайныя 
прадметы, можа рабіцца нябачным... 

Безумоўна, герой павінен быў прайсці праз вялікія выпрабаванні-
ініцыяцыю, каб атрымаць руку царэўны і разам з ёю ўладу над 
царствам, над народам1. Але ні Фрэзер, ні Проп, ні іншыя даследчыкі 
не тлумачаць, якім чынам пасля ініцыяцыі герой рабіўся такім магут-
ным магам. Між тым казка ўказвае на першапрычыну — наведванне 
іншасвету. Перажыць пакуты, калецтва, клінічную смерць — вялікі 
стрэс для юнака, ён змяняе псіхалогію, але ж сам па сабе стрэс яшчэ 
не дае ніякіх асаблівых чароўных якасцей. Значыць, сапраўды, было 
падарожжа, і падарожжа выключнае, такое, што толькі і малю даць 
матэрыял для казак ды паданняў. 

Ведаючы сёння пра Бермудскі трохкутнік, пра Мора Д'ябла і Пер-
мскую зону, мы можам гаварыць пра знаёмства нашых продкаў з 
падобнымі мясцінамі, дзе магчымы быў пераход у іншае вымярэнне. 
Некаторыя з сучасных людзей, што пабылі ў Пермскай зоне, набылі 
незвычайныя, экстрасенсорныя магчымасці. Нешта падобнае мы 
назіраем у казках. 

Можа быць і іншае тлумачэнне. Уявім, што існавала Звышцывілі-
зацыя, якая ў сваім навукова-тэхнічным развіцці дайшла да адкрыц-
ця тэрмаядзернай рэакцыі. Нейкі збег абставін ці вайна прывялі да 
выбуху. Частка людзей паспела схавацца пад зямлёю, у пячорах, 
захапіўшы з сабою найбольш каштоўныя рэчы. Тыя нямногія, што за-
сталіся на паверхні пасля катастрофы, з пакалення ў пакаленне вялі 
барацьбу за выжыванне, усё больш забываючыся на былую магут-
насць. Кантакты паміж людзьмі верху і людзьмі падзем'я былі, 
безумоўна, рэдкімі. Але некаторыя смелыя юнакі маглі прабірацца пад 
зямлю і нават выносіць адтуль некаторыя незвычайныя рэчы, якія на 
паверхні здаваліся чароўнымі. Мы памятаем, што ў казках многіх 
народаў іншасвет размяшчаўся пад зямлёю. Праходзілі стагоддзі, 
людзі верху ўсё больш інтэнсіўна развіваліся, людзі нізу ўсё больш 
дэградзіравалі і для ўліцця свежай крыві пачалі красці дзяцей і 
дзяўчат з верху. Вось адкуль, магчыма, матыў пра розных Кашчэяў 
ды Чарнамораў. Тады ўжо юнакі адпраўляліся пад зямлю, каб 
вызваляць сваіх нявест. Высакародная мэта! Паступова розныя 
матывы маглі зліцца ў адным сюжэце накшталт «Царэўны-жабы». 

Ёсць яшчэ адно тлумачэнне чароўных казак. Магчыма, у час іні-
цыяцыі ад болю ці пад уздзеяннем наркотыкаў, гіпнозу юнак усе свае 
                                       
1 Сімвалічна пад царэўнай можна разумець і дасягненне чалавекам поўнага кантролю над сваёй уласнай 
свядомасцю, над сваімі пачуццямі і думкамі. Паводле духоўных вучэнняў, гэта — найбольшы скарб, які робіць 
чалавека ўсёмагутным. 



падарожжы ды прыгоды перажываў уяўна, у выглядзе галюцынацый. 
Але ж нават для мрояў ды наркатычных кашмараў неабходны нейкі 
рэальны жыццёвы матэрыял. 

Магчыма, асновай для яго маглі быць пасвячэнні вялікіх жрацоў 
Егіпта, Індыі ды Месапатаміі. У падземных храмах (у тым ліку пад 
вялікімі пірамідамі) Старажытнага Егіпта для прыняцця ў касту 
жрацоў неабходна было ў літаральным сэнсе прайсці выпрабаванні 
агнём, вадою ды меднымі трубамі. Акрамя таго, цемрай, рознымі 
пасткамі, голадам, сексам і шмат чым іншым. Але ў якасці 
ўзнагароды пасвечаны атрымліваў самае каштоўнае для таго часу — 
магічныя веды. Яму робяцца падуладнымі стыхіі, жывёлы і людзі. Такі 
вялікі чараўнік-маг мог рэальна прэтэндаваць на ўладу, хаця, 
безумоўна, больш каштоўная ўзнагарода — самі веды. 

Але ўсё роўна застаецца адкрытым пытанне: адкуль жрацы 
старажытных цывілізацый так многа ведалі, каб навучаць гэтаму 
неафітаў?1 
 

 
МІФАЛАГІЧНЫЯ ФОРМЫ ШЛЮБУ 

 
Самая значная падзея чалавечага жыцця — вяселле. Таму шлюб 

міфалагізаваны ў найбольшай ступені. Міфалагічны светапогляд 
грунтаваўся на адзінстве чалавека і прыроды, іх непадзельнасці. У 
кожным прыродным аб'екце альбо істоце патрыярхальны чалавек 
імкнуўся ўбачыць, угадаць роднасны пачатак. Нашы продкі былі 
літаральна апантаны гэтай ідэяй — знайсці кроўна падобнае да сябе. 
Блізкасць да прыроды ўяўлялася не інакш як лучнасць з ёю. 
Сапраўды, толькі такая сувязь усведамлялася значнаю, а іншыя яшчэ 
не набылі дамінантны характар. Натуральна, шлюб найбольш 
відавочна замацоўваў роднасную повязь з прыродай, а на практыцы 
гэта выглядала як шлюб з канкрэтнымі яе прадстаўнікамі. 
 

Шлюб чалавека ды расліны 
 
Адным з найбольш ранніх відаў шлюбу быў, відаць, шлюб чала-

века з дрэвам. Чаму з дрэвам? Дрэва ў архаічную эпоху разумелася 
жывою і абсалютна самастойнаю істотай, прычым істотай сакраль-
най. Яно акумулявала ў сабе жыццёвы пачатак і было нібы прад-
стаўніком усяго расліннага царства, усёй Прыроды — як бы канцэн-

травала ў сабе яе ўтваральна-плодную сілу. З дапамогаю дрэва разліч-
валі атрымаць здаровых дзяцей, бо, па вялікім рахунку, большая 
частка абрадавых дзеянняў, тым больш шлюбных, мела на мэце 
атрыманне найвялікшай каштоўнасці — чалавечага жыцця. 

Мы не можам вызначыць канкрэтны час, калі такі шлюб набыў 
сімвалічны характар, але ясна, што шлюбныя адносіны ў чалавечым 
калектыве ўжо трывала існавалі. Гэта магло быць даволі рана, бо 
манагамны шлюб, як вядома, характэрны нават для жывёльнага 
свету: на ўсё жыццё заключаюць саюзы ваўкі, некаторыя птушкі 
(напрыклад, лебедзі). У такім выпадку жывёлы маглі даваць станоўчы 
прыклад людзям, якія, праўда, яшчэ не зусім добра ўяўлялі, як, якім 
чынам зачынаюцца дзеці (ва ўсялякім разе роля бацькі ігнаравалася). 
Адсюль вяртанне да той, што пастаянна творыць, нараджае новыя 
істоты,— да Маці-прыроды. Таму, відаць, і ўсталявалася думка, што 
рэальнаму шлюбу павінен папярэднічаць шлюб сакральны — чалавека 
з Прыродай. 

Этнаграфічных сведчанняў пра такі шлюб захавалася вельмі мала: 
у XIX ст., калі пачалося інтэнсіўнае вывучэнне розных народаў, нават 
у самых прымітыўных плямёнаў ужо існавалі іншыя формы шлюбу. І 
ўсё ж асобныя рэальныя звесткі знайсці можна, а астатняе 
паспрабуем рэканструяваць. 

Адзін з самых вядомых этнографаў свету Джэймс Джордж Фрэзер 
апісвае шлюбы паміж рознымі дрэвамі, якія ў XIX ст. яшчэ заключа-
ліся ў Індыі. Напрыклад, ён распавядае пра сям'ю, якая пазычыла 
вялікую суму грошай, каб з належнай урачыстасцю адзначыць шлюб 
дрэва манга з язмінам. Нямецкія сяляне падчас Каляд звязвалі 
садовыя дрэвы саламянымі вяроўкамі, заяўляючы, што дрэвы такім 
чынам узялі шлюб і цяпер дадуць ураджай1. 

Адзін з самых цікавых абрадаў на беларускім Палессі — ваджэнне 
куста на Сёмуху. Такі куст (упрыгожаная веццем дзяўчына) як бы 
персаніфікаваў уласна прыроду, расліннасць. У іншых краінах 
Еўропы падчас майскіх свят дух расліннасці ўяўлялі ў вобразе пары — 
хлопца і дзяўчыны, якіх называлі Кароль ды Каралева або Жаніх ды 
Нявеста. Іх сімвалічны шлюб як бы пераносіў на людзей плоднасць, 
вялікія творчыя магчымасці Прыроды. 

Але больш цікавы для нас — шлюб чалавека і дрэва. У сібірскіх 
народаў існавалі нават калектыўныя абрады, якія імітавалі шлюб таго 
ці іншага роду з прыродаю, прадстаўніком якой выступалі гара ці 

                                       
1 Фрезер Д. Золотая ветвь. С. 115. 



дрэва1. Прычым у цюркаў дрэва разумелася як жаночая існасць, 
семантычна тоесная з Вялікай Багіняй-Маці. У індаеўрапейцаў былі 
хутчэй за ўсё і жаночыя, і мужчынскія іпастасі дрэваў. Так, захаваліся 
цьмяныя сведчанні пра шлюб жанчын з найбольш магутнымі дрэвамі 
ў кельтаў. Кельты, як мы ўжо адзначалі, часткова складалі субстрат 
беларускага этнасу. Маючы найгалоўнейшым якраз культ расліннасці, 
яны верылі ў магчымасць атрымання ад дрэва дзяцей. Асабліва гэта 
было важна для бясплодных жанчын. Дастаткова было ім абхапіць 
дрэва абедзвюма рукамі, пастаяць каля яго, і яны, паводле легенд, 
зачыналі. 

Водгук гэтай ідэі — грэчаскі міф пра маці блізнят Апалона і 
Артэміды — Лету, якая перад родамі абдымала аліўкавае дрэва. Маг-
чыма, адсюль ідзе звычай у некаторых краінах Еўропы на Майскае 
свята (з 1 траўня ў Еўропе пачыналася лета) саджаць дрэва ці куст ля 
двара любімай дзяўчыны. Вера ў апладняльную здольнасць драўнін-
нага духа да сёння жыве ў паўсюдным вясельным атрыбуце — пры-
гожа ўбраным вясельным дрэўцы2. У беларусаў іх магло быць нават 
два — нявесты ды жаніха3. У выключна важным для нас каравайным 
абрадзе таксама абмазвалі цестам і запякалі ў печы галінкі дрэва, 
часцей грушавага, устаўленага ў каравай4. Такая галінка імітавала 
вясельнае дрэўца, а шырэй — дрэва апладняльнае, татэм. 

Увогуле ў беларусаў прамых сведчанняў пра шлюб з дрэвамі не 
збераглося, але ўскосных даволі многа, асабліва ў абрадах, а абрады 
былі заўсёды звязаны з міфамі. Характэрна, што і ў фальклоры 
некаторыя жанры не абыходзіліся без вобраза дрэва. Так Сусветнае 
Дрэва знаходзіцца ў цэнтры некаторых любоўных замоў-прысушак: 
«Пайду я, раб Божы, пад акіян-мора, стану ў край мора. Віджу я — 
стаіць дуб, ад веку пасаджоны, ад веку параджоны...»5 Або: «Ламаю 
дубіну, штоб хлопцы любілі. Цар садзіў, Бог радзіў, Матка Прачыстая 
палівала, мне на помач давала»6. 

Прататыпам Маці Прачыстай (Панны Марыі) была, безумоўна, 
багіня прыроды — Вялікая Маці яшчэ неалітычнай эпохі. Гэты вобраз 
яднае беларусаў з цюркамі ды іншымі народамі свету: Вялікая Багіня 
існавала практычна ва ўсіх. 

                                       
1 Традиционное мировоззрение тюрков Южной Сибири. Новосибирск, 1989. 
2 Па гэты час машыны і конныя экіпажы з вясельнага поезда ў некаторых вёсках упрыгожваюць бярозавым веццем. 
Горад унёс сваю карэктыву: тут картэжы аздабляюць каляровымі стужкамі, шарамі і ўжо забыліся на першасэнс 
звычаю. 
3 Никольский Н. Происхождение и история белорусской свадебной обрядности. 
4 Беларускія народныя абрады / Склад. Л. Касцюкавец. Мн., 1994. С. 112—115. 
5 Замовы. С. 375. 
6 Тамсама. С. 378. 



Яшчэ больш ускоснае сведчанне веры ў апладняльную функцыю 
дрэва мы бачым у песнях. Напрыклад: 

Ой, звонка, звонка сасонка... 
Да званчэйшая каліна: 
І ў лузе стаяла-шумела, 
А й мастом ішла - грымела, 
У полі стаяла — пяяла, 
А ў сяло ўвайшла — зайграла 
І к варотцам прыйшла — стукнула, 
Пад акенцам стала — гукнула: 
— А ці дома, дома, дзяўчына? 
Адчыні маладому вароты1 

У народнай паэзіі каліна — сімвал цнатлівасці дзяўчыны, але тут 
сэнс алегорыі найбольш праяўлены. 

Надзвычай цікавая тэма — генезіс русалак і сувязь іх з чалавекам. 
Паводле апытанняў, праведзеных падчас фальклорных экспедыцый 
на Палессі, беларусы звязваюць русалак больш з расліннасцю, чым з 
вадою, хаця прызнаюць іх не столькі духамі прыроды, колькі душамі 
памерлых — пераважна дзяўчат-самагубцаў і дзяцей, пахаваных да іх 
хрышчэння2. Заўважым, што ўяўленне пра русалак як пра вадзяных 
паненак замацавалася ў масавай свядомасці ў асноўным дзякуючы 
выяўленчаму мастацтву і прыгожаму пісьменству (успомнім хаця б 
«Майскую ноч» Мікалая Гогаля, затое ў Аляксандра Пушкіна, наад-
варот, русалка якраз «на ветвях сидит»). Народ жа заўсёды звязваў іх 
з дрэвамі і жытам, прычым з'яўляліся яны толькі ў пэўны час — у 
чэрвені, у пік росквіту расліннасці: у іншыя месяцы яны, відаць, жылі 
ў царстве памерлых. 

Дрэвы ж, паводле старажытных міфалагічных уяўленняў, былі 
шляхам у іншасвет. Мы нават дазволім сабе выказаць думку, што на 
лясінах раней хавалі памерлых — там іх абглодвалі драпежныя 
птушкі. Вось адкуль магло ўзнікнуць разуменне дрэва як жылля, 
умясцілішча духа, прычым асабліва плануемыя дрэвы былі татэмамі 
— душамі першапродкаў роду. Апладняльная функцыя спалучалася 
ва ўяўленнях людзей якраз з такім дрэвам. 

Што ж тычыцца паданняў пра русалак, то ва ўсіх народаў яны 
мелі эратычнае адценне: хлопцам асабліва трэба асцерагацца сустрэч 
з прыгожымі, вельмі спакуслівымі, але небяспечнымі істотамі. Можна 
здагадвацца, што кантакт з русалкамі сімвалізаваў як бы сувязь з ду-
                                       
1 Беларускі фальклор. С. 217. 
2 Виноградова Л. Мифологический аспект полесской «русальной» традиции / Славянский и балканский фольклор. 
Духовная культура Полесья на общеславянском фоне. М., 1986. С. 88—133. 



хам дрэва, лепш сказаць, з духам памерлай, які ў пэўны перыяд уся-
ляўся ў дрэва. Украінскі фальклор ведае сюжэт пра высокае каханне 
русалкі (маўкі) і чалавека, які выкарыстала класік украінскай літара-
туры Леся Украінка ў сваёй вядомай драматычнай паэме «Лясная 
песня». 

У пазнейшыя часы народныя паданні, абрады і літаратура шыро-
ка адлюстравалі эратызм, выяўлены праз дрэвы ці кветкі: гаданне аб 
шлюбе, аб дзявочым лёсе па вянках, пушчаных у ваду, вырастанне 
дрэўцаў на магілах трагічна загінуўшых закаханых (дуб і сасна каля 
Нясвіжа), дрэвы-закаханыя ў народнай лірыцы (напрыклад, рабіна, 
што ніяк не можа да дуба перабрацца). Згадаем і літаратурны пара-
лелізм: любая дзяўчына ці хлопец — дрэва, напрыклад, верш Петруся 
Броўкі «Ой, не шапчы, мая бярозка...». 

Увогуле ў беларусаў да XX ст. яшчэ зберагаўся ў цэлым аніміс-
тычны (аnimа — душа) светапогляд: адухаўленне прыроды надавала 
своеасаблівы каларыт народнай і нават прафесійнай паэзіі. Але надз-
вычай бурлівая гісторыя мінулага веку пераламала і ў многім знішчы-
ла міфалагічную свядомасць. Лепш сказаць, замяніла міфы прырод-
ныя на міфы сацыяльныя і палітычныя, як правіла, разбуральныя для 
народнага менталітэту. 

Нацыянальнае адраджэнне немагчыма без аднаўлення (безумоўна, 
на новым, намнога вышэйшым узроўні) міфалогіі прыроды — натур-
філасофіі ў вобразах. А для гэтага неабходна адысці ад тэхнакра-
тычнага мыслення і ўсяляк сцвярджаць мысленне экалагічна-эстэтыч-
нае. Такое мысленне, якое прыгажосць Прыроды прызнае найвялік-
шай каштоўнасцю, аддае прыярытэты мудрай творчасці Прыроды і 
знаходзіць месца творчасці чалавека ў суладдзі з ёй (а не насуперак 
ёй, як цяпер). 
 

Шлюб чалавека ды жывёлы 
 
У адрозненне ад адпаведных кантактаў з дрэвамі шлюб чалавека з 

жывёлаю знайшоў значны адбітак у абраднасці і фальклоры, перш за 
ўсё ў казках. У беларускіх казках матыў такога шлюбу выяўлены 
надзвычай шырока, хаця нельга лічыць яго толькі нашай нацыяналь-
най адметнасцю. Наадварот, гэта тое, што лучыць беларускую 
культуру з сусветнай. Сёння ў навуцы ўжо канчаткова зацвердзілася 
думка, што ўвесь еўрапейскі фальклор (у прыватнасці казка) напоўне-
ны бясконцымі адбіткамі некалі цэласнай міфалагічнай сістэмы, з 



цягам часу разбуранай1. Казка, безумоўна, найбольш поўна нагадвае 
пра міф. Адрозненне паміж міфам і казкаю ў тым, што казка ўжо не 
верыць у тое, пра што распавядае. 

Найбольш часта ў казках людзі бяруць шлюб з арлом, воранай, 
сокалам, турам, жабай, змяёю, лябёдушкаю, вуціцай, галубіцай. Але 
самы распаўсюджаны выпадак — шлюб з мядзведзем. Спынімся на 
гэтым прыкладзе больш падрабязна. 

Вядомы даследчык Барыс Рыбакоў лічыць культ мядзведзя ледзь 
не самым старажытным: ён быў яшчэ ў неандэртальцаў. Абагаўленне 
мядзведзя даследчыкі часам тлумачаць падабенствам яго да 
чалавека, а таксама тым, што ў Еўразіі, дзе найбольш распаўсюджана 
ўшанаванне мядзведзя (ад Японіі да Брытанскіх астравоў), ён 
лічыцца самым магутным прадстаўніком жывёльнага царства. Толькі 
ў раманскіх краінах (Францыя, Іспанія, Італія) фалькларысты 
налічваюць 130 варыянтаў казкі пра шлюб жанчыны ды мядзведзя2. 

У славянскіх краінах такія казкі і паданні таксама пашыраны. 
Асноўная іх схема наступная: дзяўчына ідзе ў лес, там трапляе да 
мядзведзя або ён яе крадзе з дому і робіць сваёй жонкай. У іх 
нараджаецца сын, надзвычай дужы (гэта адзначаецца літаральна ва 
ўсіх казках), з чалавечым тварам, але з нейкімі жывёльнымі 
прыкметамі (вушы, поўсць на целе). Дзіця расце вельмі хутка і ўрэшце 
разам з маці збягае ад мядзведзя. Калі ж той прыходзіць па сына і 
жонку ў паселішча, то яго забіваюць. А далей пачынаюцца прыгоды 
волата-сына, распрацаваныя, як правіла, з вялікай фантазіяй. 

У пазнейшых варыянтах казак мядзведзь нападае ці крадзе ўжо 
цяжарную жанчыну і робіцца, уласна, айчымам для чалавечага 
дзіцяці. У такім выглядзе матыў адбіўся і ў літаратуры — напрыклад у 
шырокавядомай навеле «Локіс» класіка французскай літаратуры 
першай паловы XIX ст. Праспера Мерымэ. Мы засяродзім увагу на 
гэтым творы, бо дзеянне там адбываецца ў летувіскіх лясах 
(Жамойція) — блізка да нашай тэрыторыі. 

Сюжэт навелы такі. На цяжарную графіню ў лесе накідваецца мя-
дзведзь. Яе выратоўваюць, але яна губляе розум. Калі нараджаецца 
дзіця, яна яго не прызнае. Хлопчык нармальна гадуецца, вучыцца, у 
юнацтве многа падарожнічае па Еўропе, і калі нарэшце вяртаецца ў 
родны маёнтак, што ў глухім кутку Летувы, то задумвае ўзяць шлюб з 
прыгожай вясёлай суседкай. У першую шлюбную ноч малады граф 

                                       
1 Мелетинский Е. Поэтика мифа. М., 1976. 
2 Серов С. Медведь — супруг / Фольклор и историческая этнография. М., 1983. 



загрызае нявесту — так, як гэта робіць мядзведзь, і знікае невядома 
куды. 

Сціслы пераказ фабулы твора, на жаль, не дае магчымасці пера-
даць яго фантастычную атмасферу, калі з кожнай старонкай узрастае 
напружанасць, адчуванне таямнічасці, казачнасці, незвычайнасці на-
дзей, толькі і магчымых у чароўным лясным краі. Французскі пісь-
меннік тут браў за аснову летувіскія казкі1: «Локіс» — па-летувіску 
«мядзведзь». 

У гаворцы пра літаратуру нагадаем яшчэ адзін выдатны твор на 
падобную тэму — навелу класіка рускай літаратуры Івана Буніна «Жа-
лезная поўсць». Твор да самага апошняга часу не друкаваўся ў зборы 
твораў Буніна і таму не прыцягнуў асаблівай увагі даследчыкаў2. 
Навела заснавана на рускім фальклоры, але ў адрозненне ад «Локіса» 
тут гаворка ідзе пра добраахвотны саюз жанчыны з мядзведзем, 
нават пра каханне яе да яго. Праўда, прыводзіцца народная думка, 
што мядзведзь, уласна, і не зусім жывёліна, што ён можа нават 
гаварыць, толькі не хоча. У Буніна мядзведзь атаясамліваецца з 
Лесавіком, і гэта невыпадкова, бо Лесавік — персаніфікацыя Лесу, 
увогуле Прыроды — яе паўнамоцны прадстаўнік. 

Цяпер паспрабуем высветліць міфалагічныя вытокі казачнага, а 
таксама, як бачым, і літаратурнага матыву. Для гэтага неабходна 
звярнуцца не толькі да казак, а і да генеалогіі, да абрадаў. Некаторыя 
еўрапейскія роды вядуць сваё паходжанне ад шлюбу мядзведзя і 
жанчыны, напрыклад, першы легендарны польскі князь Мішка, 
наварская каралеўская дынастыя Урсіна (лац. ursus — мядзведзь), 
дацкі ярл Сівард. Такі ж сэнс у шырока распаўсюджанага рускага 
прозвішча Мядзведзеў. Ад унука мядзведзіцы паходзяць жыхары 
Аркадыі, паводле міфалогіі, самай шчаслівай вобласці Грэцыі. 

Паколькі сыны мядзведзяў заўсёды былі волатамі, мужнымі і 
разумнымі, то яны ж, як правіла, з'яўляліся і культурнымі героямі — 
дароўцамі матэрыяльных выгод, агню, заснавальнікамі княстваў. 
Праўда, народная творчасць тут мата атаясамліваць мядзведзя і так 
званага іеці — рэліктавага гуманоіда, сляды якога знаходзяць нават у 
наш час (Карэлія, Хакасія, Гімалаі). Назіраецца тэндэнцыя выводзіць 
з яго вобраз лесавіка3. Але гэта не выключае раней сказанага, такая 
асоба засталася ў народнай памяці як асілак, а да фізічнай сілы ўжо 
дадаваліся і іншыя выключныя якасці. Калі ж ад культурнага героя 
ісці ў глыбіню часу, то мы зноў сустракаемся з паняццем татэма. Мя-
                                       
1 Мериме П. Собр. соч.: В 4 т. М., 1983. Т. 3. 
2 Бунин И. Собр. соч.: В 6 т. М., 1988. Т. 5. С. 428-430. 
3 Салавей Л. Пантэон багоў у міфалогіі беларусаў ІІ Спадчына. 1992. № 3. 



дзведзь, безумоўна, быў татэмам — жывёльным першапродкам многіх 
першабытных плямён Еўропы і Азіі. Ва ўсіх рэгіёнах Беларусі захава-
ліся паданні пра агульнасць паходжання чалавека ды мядзведзя. 

Зрэшты, сувязі людзей і жывёльных татэмаў былі самыя 
разнастайныя. Прыводзім нашу ўласную класіфікацыю такіх сувязей: 

1. Забарона есці мяса татэмнай жывёлы альбо, наадварот (гэта 
пазней), сакральнае паляванне і ўжыванне ў якасці ежы такой 
жывёлы (яшчэ і сёння абрад існуе ў некаторых сібірскіх народаў1). 

2. Выхаванне жывёлай чалавечага дзіцяці. Часцей выхавацелямі 
былі мядзведзі, ваўкі, малпы. У беларуска-літоўскіх летапісах XV-XVII 
стст. зафіксавана некалькі выпадкаў знаходжання «лясных дзяцей». У 
літаратуры найбольш вядомы твор з такім сюжэтам — «Маўглі» 
Рэдзьярда Кіплінга. 

3. Чалавечы атавізм, які праяўляецца ў абрастанні поўсцю не 
толькі цела, але і твару (у сучаснай Мексіцы ў нармальных бацькоў 
растуць два сыны, абсалютна звераватыя з выгляду, хаця, надзіва, з 
інтэлектам вышэй сярэдняга2) альбо ў вельмі рэдкай хваробе, якая 
называецца лікантропіяй (лац. licantrop — чалавек-воўк), калі чалавек 
адчувае сам сябе жывёлаю і адпаведна сябе паводзіць. Магчыма, 
адсюль і легенды пра ваўкалацтва, бо часцей за ўсё хвароба праяўля-
ецца якраз у атаясамленні сябе з ваўком. 

4. Прыручэнне жывёл людзьмі, прычым селекцыя, а ў апошні час 
генетыка дасягнулі выключных поспехаў. Але нас цікавіць другі ас-
пект праблемы. У Японіі і на Курыльскіх астравах жыве таямнічы на-
род айны, татэмам якіх якраз з'яўляецца мядзведзь. У сваіх паселіш-
чах айны абавязкова трымаюць мядзведжую сям'ю ці асобных жы-
вёлін, а каб падкрэсліць сувязь з татэмным продкам роду, жанчыны 
павінны выкарміць маленькіх медзведзянят сваім малаком. Шырока 
вядомы ў Афрыцы (у нас пра іх пісалі ў 70-я гг. XX ст.) плямёны 
«кракадзілаў» і «леапардаў», цікавыя сваім тысячагадовым сяброўст-
вам з названымі жывёламі. Значыць, на генетычным узроўні жывёла 
помніць: чалавека пэўнай крыві не чапаць! Як усё мудра ў прыродзе! 

5. Ахвяраўскладанне дзяцей ці дзяўчат татэмным жывёлам. 
Магчыма, яно і не было так ужо распаўсюджана, а сустракалася 
толькі ў рэдкіх выпадках. Зрэшты, шлюб і можна разглядаць як 
форму такога ахвяраўскладання: яно «афармлялася» прыгожа. 
Звычайна дзяцей ці дзяўчат адводзілі ў лес і там пакідалі. Але той жа 
мядзведзь — жывёла ў прынцыпе не крыважэрная — дзяцей не еў, і 

яны часам вярталіся дадому. Адсюль казкі тыпу «Мядзведзь — ліпавая 
нага», «Тры мядзведзі», «Маша і мядзведзь». 

6. Магічныя ўздзеянні асобных людзей на жывёл. Многія святыя 
(св. Антоні, св. Францыск Асізскі, св. Серафім Сароўскі) сябравалі з 
жывёламі — з мядзведзямі, ільвамі. Такіх выпадкаў у хрысціянскай 
літаратуры апісана многа. Але тое ж было вядома яшчэ ў эпоху Ан-
тычнасці: напрыклад, вялікі Піфагор валодаў настолькі магутнымі гіп-
натычнымі здольнасцямі, што позіркам спыняў статак раз'юшаных 
быкоў. 

Ёсць і яшчэ больш дзіўныя сведчанні. Адзін з самых шануемых ру-
скіх святых Сергій Раданежскі наклаў закляцце на змей на тэрыторыі 
вакол будучай Троіцка-Сергіевай лаўры ў радыусе прыкладна двац-
цаці кіламетраў Самае цікавае, што ўжо 600 гадоў, як сцвярджаюць 
мясцовыя сяляне, змеі ў гэты запаветны круг не запаўзаюць: зноў-
такі іх генетычная памяць занатавала магічную забарону на з'яўленне 
ў пэўнай мясцовасці1. 

Дарэчы, і ў беларусаў былі магутныя ведуны, якія ўмелі наклад-
ваць закляцце на некаторую тэрыторыю, абараняючы яе гэтым час-
цей за ўсё ад ваўкоў (вядома нам нават з сямейных паданняў). Ясна, 
што ў такім выпадку ўтваралася нейкае моцнае псіхаэнергетычнае 
поле, але што гэта за поле і як чалавек здольны яго ўтварыць, навука 
пакуль не ведае. 

7. Легенды пра сувязь з татэмнымі продкамі ў высокакультурных 
народаў Еўропы. У Францыі і Англіі захаваліся летапісы многіх родаў, 
якія вяліся на працягу стагоддзяў. У некаторых з іх расказваецца пра 
з'яўленне асобных жывёл ці птушак перад смерцю каго-небудзь з 
членаў роду. Напрыклад, род Гармарстонаў быў звязаны з лісамі: ліса 
магла з'явіцца невядома адкуль нават у горадзе, і пасля абавязкова 
нехта з сям'і паміраў. У беларусаў баяцца залятання птушкі ў дом: гэ-
та ўспрымаецца як прылёт душы продка па яшчэ адну душу. Най-
больш з іншасветам у народнай свядомасці была спалучана зязюля. 

Але самая моцная сувязь чалавека і жывёлы, безумоўна, сувязь 
шлюбная. Прычым у глыбокай старажытнасці яна, магчыма, была 
нават і не сімвалічная. Захаваліся неалітычныя малюнкі ды 
скульптуркі (Балканы, Пярэдняя Азія, Алтай), якія недвухсэнсоўна 
сведчаць пра саюз жанчыны і быка. Адсюль адзін з самых вядомых 
міфаў Антычнасці — пра чалавека-быка Мінатаўра, народжанага 
Пасіфаяй, жонкай цара Крыта Мінаса, ад Пасейдона ў выглядзе быка. 

Сам Мінас нарадзіўся ад Еўропы, украдзенай Зеўсам-быком. Але тут 
ужо гаворка павінна весціся пра іншы від шлюбу — шлюб з багамі. 

Адзначым, што і сёння маладых на вяселлі саджаюць на кажух: 
раней гэта была шкура мядзведзя, ваўка ці лася (у Індыі — быка). Так 
новая сям'я далучаецца да татэмнага продка (шкура яго замяняе). Той 
жа сэнс, калі ў футрах сустракаюць маладых пасля вянчання або калі 
жаніх усё вяселле ходзіць у шапцы: тут ужо ён сам як бы бярэ на сябе 
функцыі татэмнага продка. 
 

Шлюб з міфічнымі істотамі 
 
Самы распаўсюджаны матыў шлюбу з міфічнай істотай — саюз са 

Змеем. 
Ва ўсіх народаў Еўропы яшчэ ў XIX ст. верылі, што да ўдавы ці 

салдаткі праз комін лётае вогненны змей, які ў хаце ператвараецца ў 
надзвычай прыгожага хлопца, але часцей за ўсё ў памерлага мужа. 
Адмаліць грэх сувязі з ім было вельмі цяжка. Такія жанчыны пачыналі 
марнець і хутка паміралі, што можна разумець ці як тугу ад сораму, 
ці як імкненне хутчэй злучыцца з каханым на тым свеце. Уласна, 
меркаванні могуць быць розныя. Вобраз Змея з'яўляецца самым скла-
даным у міфалогіі і да гэтага часу выклікае спрэчкі сярод навукоўцаў 

Ад былінак звернемся да казак. Самы вядомы, можна сказаць, на-
цыянальны казачны матыў у Летуве: «Эгле — каралева вужоў» (паво-
дле яго створаны скульптуры, творы жывапіснага і тэатральнага ма-
стацтва, аднайменная класічная паэма Саламеі Нерыс). Распаўсюджа-
ны розныя варыянты гэтай казкі і на Беларусі. Прыгледзімся да іх. 

Як правіла, вуж тут — закляты вельмі прыгожы царэвіч (як і 
царэўна-жаба ў другой вядомай казцы). Але гэта, безумоўна, ужо 
больш позні сюжэт. У адным з палескіх варыянтаў вуж жыве ў 
калодзежы з жывой вадою, якую дачка дастае для бацькоў, а ўзамен 
робіцца жонкай вужа1. У летувісаў кароль вужоў жыве ў моры. У 
другім беларускім варыянце — у рацэ Дунай, што нам здаецца больш 
раннім матывам2. Чаму? Таму што Дунай у беларускім фальклоры — 
міфічная рака першагодкаў, алегорыя ракі наогул3. 

Графічнае адлюстраванне вужа-змяі ў выглядзе зігзагу сустрака-
ецца яшчэ ў палеаліце, а пасля ў неаліце ў земляробчых (менавіта ў іх) 

3 Фальклорны Дунай — яшчэ адзін доказ арыйскага паходжання беларусаў, бо ў санскрыце корань «dan» значыць 
«вада» наогул. 



народаў Еўразіі1. Такая ж графема абазначала і ваду, бо была падобна 
да хвалі. Інакш кажучы, у адным знаку ўвасабляліся рака і змяя. Калі 
глядзець на раку зверху, яна сапраўды бачыцца вялікай змяёю. 

Заўважым, што нашы продкі пасля сыходжання ледавіка жылі ў 
асноўным на берагах рэчак. І ўсе вялікія цывілізацыі развіваліся ў 
басейнах вялікіх рэк: Ніла, Ганга і Інда, Тыгра і Еўфрата, Хуанхэ, 
Дняпра... У сувязі з гэтым нагадаем пра вельмі старажытны звычай. 
Восенню многія плямёны заключалі сімвалічны шлюб з ракою (а праз 
яе з падземным царствам, бо рака — дарога туды) шляхам патап-
лення самай прыгожай дзяўчыны, прычым раку персаніфікаваў 
Вялікі Змей, Дракон. У далейшым, ужо ў казцы, герой вызваляў 
прыгажуню ад пачвары: успомнім у грэчаскім міфе выратаванне 
Персеем Андрамеды. І сёння каля берагоў Лівана паказваюць тую 
скалу ў моры, у якую ператварыўся пераможаны Дракон. 

Дарэчы, вясною заключаўся такі ж сімвалічны шлюб з Сонцам у 
выглядзе льва (царская дынастыя вострава Ланкі вяла сваё пахо-
джанне ад сына льва і жанчыны) або быка, культ якога быў 
надзвычай пашыраны ў эпоху Архаікі. Значыць, Змей — бажышча 
падземна-воднага царства, бык — царства нябеснага, сонца. Акрамя 
таго, яны ўвасаблялі першую і другую палову года, прычым Змей быў 
сынам быка, а бык — сынам Змея. Пазней сынам Змея робіцца воўк. 

І ўсё ж сезонныя абрады не маглі надаць такога выключнага 
значэння як рэальным змеям і вужам (іх якасці не даюць падстаў для 
асаблівага ўшанавання), так і міфічнаму Змею. Але ўся гісторыя 
культуры сведчыць пра выключнае значэнне гэтай істоты. У 
старажытных яўрэяў-язычнікаў было божышча Гад, у славян гад — 
паўзун, але адсюль жа і слова «гадаць» — варажыць. А паколькі 
варажба, інакш кажучы, магія была навукай навук (можна сказаць, 
супернавукай мінулых эпох), то адсюль зразумела важнасць усяго, 
што звязана з ёю. 

Змяя — даволі позняя слоўная форма. Больш ранняя — вуж (уж) — 
сугучная са словам «вузкі», з рускім «ужас». А ці ўнушае такі ўжо жах 
вуж? Ясна, што і абагаўленне, і страх засталіся ад глыбока архаічных 
часоў. 

Называюць рэальныя правобразы міфічных Змеяў: метэарыты, 
вясёлка, навальнічная хмара, смерч, лава, што выцякае з вулканаў, 
дыназаўры і марскія змеі, якія маглі дажыць да гістарычных часоў... 
Усё магчыма, бо казачны вобраз звязаны не толькі з вадою, але і з 
агнём, і з гарою (Гарыныч), а яго адлюстраванне як дракона мае 

даволі вялікае падабенства з дыназаўрам. Выходзіць, што гэта той 
універсальны вобраз, які ўбірае ў сябе ўяўленні пра найбольш дзіўныя, 
незвычайныя і страшныя з'явы прыроды. 

Але ў Зігмунда Фрэйда змяя — важнейшы эратычны сімвал. 
Праўда, сусветна вядомы аўстрыйскі вучоны не гаварыў пра генезіс 
такога яе ўспрымання, напрыклад у снах. На нашу думку, за тры 
тысячы гадоў вобраз біблейскага змея-спакушальніка трывала 
замацаваўся ў генетычнай памяці, а значыць, у падсвядомасці 
чалавека. Тое ж зафіксавала народная творчасць. Вядомы былінны 
персанаж Волх Усяславіч нарадзіўся ад княжны Марфы Усяслаўны, 
што ўзяла шлюб са Змеем. Волх вырастае і робіцца чарадзеем, 
ваўкалакам, які ўжо ў «Слове пра паход Ігаравы» атаясамліваецца з 
гістарычным князем Усяславам Полацкім1. Маці Волта сустракаецца 
са Змеем у садзе, як і Ева з д'яблам у Выраі. Ад Змея Вогненнага Бука 
вядуць сваё паходжанне сербы2. Магчыма, справа і не ў біблейскіх 
рэмінісцэнцыях, а ў нечым больш глабальным. Як мы памятаем, змяя 
— рака, а раней многія народы лічылі, што дзеці зачынаюцца ад 
вады, бо не ведалі (або забыліся?), адкуль на самай справе дзеці 
бяруцца. Запомнім гэту версію, звязаную з зачаццем. 

Грунтоўна працавалі над праблемай Змея тэосафы. Яны звязвалі 
яе з Космасам, сцвярджаючы, што сузор'е Дракона знаходзілася ў 
самым цэнтры нябеснае сферы (а таму было галоўным) у нейкі 
надзвычай важны для зямной гісторыі час. Калі ж сузор'е адносна 
Зямлі перамясцілася і Дракон страціў сваё значэнне, то гэта адбілася 
ў міфах як падзенне Люцыпара3. Паводле Алены Блавацкай, слова 
Змей, або Наг (у Індыі), нельга разумець літаральна: гэта высокая 
духоўная Сутнасць, звышразумная касмічная Сіла, Вялікае Упалае 
Святло, якое апладніла Жыццё на Зямлі — Еву. Ва ўсялякім разе мы 
так зразумелі філасафему Змея ў акультнай літаратуры. 

Але ў нас ёсць уласная версія паходжання змяі як эратычнага 
сімвала. Зробім дапушчэнне, што ў дагістарычныя часы існавалі 
вялікія цывілізацыі (традыцыйна назавём іх Гіпербарэяй, Атлантыдай, 
Лемурыяй) або адзіная зямная звышцывілізацыя, у якой навука 
дасягнула такога высокага ўзроўню, што ведала таямніцу жыцця, 
асновай якой, паводле сённяшняй генетыкі, з'яўляецца малекула ДНК 
— нейкі арганоід, што кіруе пабудовай любога арганізма. Малекула 
ДНК мае выгляд спіралі, падобнай да змяі. Пазней у выніку гла-

3 Блаватская Е. Тайная Доктрина. Т. 2.4. І. 



бальных катастроф фундаментальныя навуковыя веды страцілі нават 
жрацы. Многія навуковыя паняцці былі пераасэнсаваны ў міфалаге-
мы. Адсюль невыпадкова літаральна ва ўсіх народаў змяя — сімвал 
урадлівасці, адсюль жа і саюз жанчыны са Змеем. Магчыма, навука 
суперцывілізацыі нейкім чынам нават праводзіла аналогіі паміж 
зачаццем чалавечага жыцця і з'яўленнем Жыцця ў Космасе — тое, 
што інтуітыўна намацалі тэосафы. Ва ўсялякім разе праблема яшчэ 
далёка не вырашана і чакае новых даследчыкаў. 
 

Шлюб з нежывым 
 
Міфалагічнае мысленне не вылучае чалавека з навакольнай пры-

роды і сацыяльнага асяроддзя, яно захоўвае рысы дыфузнасці (узае-
мапранікнення) і непадзельнасці. У выніку — шчырае адухаўленне 
ўсёй прыроды, усеагульная персаніфікацыя. Дыфузнасць міфалагіч-
нага мыслення праяўляецца таксама і ў тым, што людзі, якім яно 
ўласціва, няпэўна раздзяляюць канкрэтна-пачуццёвы і абстрактны 
пачаткі жыцця, аб'ект і суб'ект, прадмет і слова, адзінае і множнае, 
істоту і яе імя, прасторавыя і часавыя адносіны, паходжанне і сут-
насць... Адсюль вынікае, што шлюб чалавека з рознымі міфалагічнымі 
істотамі мае надзвычай важны, асноватворны, касмічны ды псіха-
лагічны сэнс. 

Адзін з самых распаўсюджаных матываў у казках — выкраданне 
Кашчэем (ці іншай падобнай да яго істотай) прыгажуні і прымусова 
ўзяты шлюб з ёю. Вобразы казкі, безумоўна, персаніфікуюць сабою 
пэўныя паняцці альбо сілы. Магчыма, што гэта сілы прыродныя, 
касмічныя. Менавіта так разважаў адзін з найбольш вядомых 
міфолагаў славянства Аляксандр Афанасьеў. Ён лічыў Кашчэя дэма-
нам цёмных хмар, скаваных зімоваю сцюжай. Залатое яечка, у якім 
хаваецца яго смерць,— сонца, што растапляе зімовыя хмары. Аднак 
Кашчэй мае эпітэт Несмяротны. Расплаўленыя сонцам, разбітыя стрэ-
ламі бога-грымотніка Перуна (прататып казачных царэвічаў), хмары 
зноў збіраюцца ад той вільгаці, пары, што паднімаецца ад зямлі 
летам. І тады вяртаецца зіма1. 

Можна лічыць, што ў больш абагульнена персаніфікаваным выгля-
дзе Кашчэй — якраз боства Зімы, якое крадзе цёплае, сонечнае лета 
(прыгажуню). Польская казка гаворыць, што Кашчэй сваім дыханнем 
напусціў сон на цэлае царства, віхурай наляцеў, схапіў каралеўну, 
аднёс у свой палац і наслаў на яе непрабудны, смяротны сон. Сон цяг-

                                       
1 Афанасьев А. Древо жизни. М., 1982. С. 279—283. 



нуўся да таго часу, пакуль не з'явіўся вызваліцель (веснавое сонца) і 
не перамог Кашчэя. 

Такая інтэрпрэтацыя казак верагодная, бо сюжэт нагадвае вядо-
мы антычны міф пра выкраданне Аідам (Плутонам) багіні прыроды 
Коры (Персефоны), якая робіцца яго жонкай у падземным царстве 
смерці, але толькі на час зімы. Вясною Персефона вяртаецца на па-
верхню зямлі ў выглядзе маладой адроджанай расліннасці. 

У далейшым Кашчэй як персаніфікацыя Зімы, відаць, перажыў 
пераўвасабленне ў Марок, а пазней у Мароз. І калі Марозка ў казках 
— вобраз яшчэ дастаткова супярэчлівы (страшны, але справядлівы), 
дык Мароз у апошнія дзесяцігоддзі ўсё больш набывае рысы добрага 
дзядулі, ад якога можна чакаць толькі дабра. Хаця, заўважым, корань 
«мор», «мар», «мер» з глыбокай старажытнасці ўжываўся ў словах, якія 
называлі істот, звязаных са смерцю. Станоўчая трансфармацыя 
Мароза ў прынцыпе зразумелая: ва ўмовах сучаснай цывілізацыі зіма 
робіцца ўсё менш страшнай, ды і клімат відавочна змяніўся ў бок 
пацяплення. У беларускай міфалогіі аналагам Кашчэя можна лічыць 
Чарнавога, але гэты вобраз пазнейшы ў часе. 

Каляндарна-прыроднае вытлумачэнне казачнага матыву пра саюз 
з Кашчэем (як і са Змеем) замацавалася ў рускай, а пасля ў савецкай 
навуцы. Але ж казкі пра шлюб з нежывым адлюстроўваюць больш 
складаныя з'явы і фіксуюць некаторыя дэталі, якія немагчыма растлу-
мачыць толькі кліматычнымі фактарамі. Акрамя таго, сімволіку казак 
магчыма і нават неабходна «расшыфроўваць» з улікам асаблівасцей 
вясельнага абраду, многія рытуалы якога маюць больш глыбокую 
філасофію. 

Вяселле — надзвычай складаны і вельмі прыгожы спектакль. У гэ-
тым спектаклі нішто не рабілася адвольна, проста так: кожны рух ці 
слова, кожны атрыбут неслі пэўны сэнс, як правіла, глыбока стара-
жытны. 

Чаму, напрыклад, у час вяселля галоўная дзеючая асоба — 
нявеста, а не жаніх? 

У старажытнасці кожны чалавек быў прадстаўніком пэўнага роду. 
У эпоху патрыярхату дзяўчына, выходзячы замуж, пераходзіла ў род 
мужа. Вось чаму замуж выходзяць — выходзяць са свайго роду. 
Дзяўчына павінна была як бы «памерці» ў адным і «зноў нарадзіцца» ў 
другім абліччы, ужо замужняй. Адсюль павышаная да яе ўвага, 
адсюль звычай браць прозвішча мужа і выраз «браць шлюб», 
называць бацькоў мужа мама і тата. 

На вяселлі маладая ў белай сукенцы, што сімвалізуе чысціню і 
сціпласць нявесты. Але гэта пазнейшае тлумачэнне. На самай справе 



белы — колер жалобы. Чорны ў такой якасці з'явіўся адносна нядаўна. 
Белы ж з глыбокай старажытнасці — колер Мінулага, колер Памяці і 
Забыцця. І сёння ў некаторых народаў — індусаў, яўрэяў, арабаў — у 
белае апранаюцца на пахаванні. 

Другім жалобна-вясельным колерам быў чырвоны. Старадаўняе 
беларускае вясельнае адзенне дзяўчыны — багатая, шыкоўная 
чырвоная вышыўка на белым фоне. 

Вэлюм. Яшчэ нядаўна гэта была хустка, прычым не празрыстая, а 
дастаткова грубая, тоўстая, якою закрывалі галаву і твар маладой. 
Рабілася гэта таму, што з моманту заручын яе лічылі «памерлай» для 
свайго роду, а насельнікі Свету Памерлых, як правіла, нябачныя для 
жывых, і наадварот (успомнім апавяданне «Вій» Мікалая Гогаля). 
Лічылася, што і маладую нельга было бачыць, бо гэта магло прывесці 
да няшчасцяў: у такім выпадку парушалася мяжа паміж белым све-
там і іншасветам, апраметная прарывалася да нас і несла з сабою не-
прадказальнае. Пазней закрыванне твару маладой пачалі тлумачыць 
сурокамі: паколькі яна знаходзіцца ў пераходным стане, калі духі 
былога роду яе ўжо не абараняюць, а духі новага роду яшчэ не пры-
нялі, натуральна, такую гаротную вельмі лёгка сурочыць, зачараваць. 
Існуе беларуская былічка пра ператварэнне нявесты ў зязюлю. Дарэ-
чы, зязюля — птушка, якая, паводле павер'яў, звязана з іншасветам. 

У вясельным абрадзе шмат іншых момантаў, якія гавораць пра 
сувязь шлюбу, нараджэння і смерці. Шлюб — прамежкавы стан паміж 
важнейшымі формамі пераходу і сам пераход, сімвалічны паўтор ас-
ноўных жыццёвых пачаткаў, адыход і вяртанне адначасова. Адпавед-
на і пахаванне разглядалася як форма шлюбу. Уласна, смерць — гэта 
шлюб са Смерцю. Але ж, як мы неаднаразова адзначалі, смерці як 
поўнага знішчэння асобы ва ўяўленнях нашых продкаў не было. Яна 
разглядалася як пераход праз іншасвет, а пасля вяртанне на «белы 
свет» з набытымі ў іншым вымярэнні магічнымі ведамі і ўменнямі. 
Напрыклад, смерць зерня, закладзенага ў зямлю, лічылася пачаткам 
яшчэ лепшага жыцця коласа. Сёння ўжо нельга аспрэчваць таго, што 
героі ў казках хадзілі ў іншасвет і вярталіся адтуль лепшымі і з чароў-
нымі рэчамі. Што за іншасвет — гаворка асобная. Вернемся да 
шлюбу. 

Заключэнне шлюбу было хутчэй справай роду, чым пэўных асоб. 
Мы памятаем пра сімвалічны шлюб з жывёльным продкам роду. Але 
продак мог быць і не жывёльны. Вядомы даследчык казачных сюжэ-
таў Уладзімір Проп, аналізуючы казкі заходніх народаў, звярнуў увагу 
на складанасць і драматызм апісанай у іх першай шлюбнай ночы (у 
славян такі матыў амаль не сустракаецца). У казках паміж мужам і 



жонкаю на ложак кладзецца меч. Але меч — пазнейшы атрыбут, 
першапачаткова гэта была драўляная выява татэмнага продка. Дух 
продка як быццам і ажыццяўляў зачацце. «Адсюль жа ідзе права 
першай ночы. Гэтае права ад магічна больш моцнага пераходзіць да 
сацыяльна больш моцнага і робіцца сродкам узурпацыі шлюбных 
правоў»1. 

У. Проп не акцэнтуе на гэтым асаблівай увагі, і таму мы яго 
дапоўнім. Шлюб з Кашчэем, як памерлым продкам роду, робіцца па 
сутнасці неабходным: адраджэнне немагчыма без пераходу праз 
смерць. Прычым у рэальных умовах родавага ладу рытуальную 
дэфларацыю напачатку мог ажыццяўляць шаман, замяняючы сабою 
татэмнае божышча2. Аднак новы грамадскі лад, новыя формы шлюбу 
прымушаюць бачыць у шамане, які праводзіць дэфларацыю, не даб-
радзея, а гвалтаўніка. Таму Кашчэй робіцца негатыўным персанажам. 
Само слова «кашчуніць» у старажытнасці азначала «шаманіць». Аднак 
нам здаецца, што Кашчэй залішне глабальны персанаж у сваім 
адмоўным значэнні (праўда, і сама смерць страшная), каб у ім бачыць 
усяго толькі шамана, якога ў кожным племені паважалі і баяліся. Тым 
больш што шамана замянілі сіньёр, феадал, памешчык. Вядома, што 
права першай ночы сустракалася і на Беларусі. 

Не, з вобразам Кашчэя больш складана. Нам здаецца, тут моцна 
дзейнічалі не толькі фактары магічна-містычныя, але і гістарычныя. У 
многіх казках бясстрашны герой Іван уваходзіць у забароненае для 
яго наведванняў памяшканне і бачыць там Кашчэя, які вісіць на 
ланцугах. Напіўшыся, Кашчэй набіраецца моцы (у А. Афанасьева зноў 
тут аналагі з хмараю), вызваляецца,— і адсюль вынікаюць усе беды 
казачных герояў. Але падвешванне шаманаў на ланцугах было 
важным момантам іх ініцыяцыі ў цюркскіх народаў. Калі яны 
праходзілі праз выпрабаванне, ім даравалі свяшчэнныя веды і вучылі 
вышэйшай магіі. 

Вядома, што арыі ў сваім змаганні з цюркамі за прасторы 
еўразійскага стэпу ўрэшце аказаліся пераможанымі. Але іх барацьба і 
мары пра перамогу, безумоўна, адлюстраваліся ў казках. З гэтага 
пункту гледжання Кашчэй мог зрабіцца сімвалам шамана варожага 
народа, у прыватнасці цюркаў або манголаў. Страх і нянавісць да 
чужога страшнага чараўніка паклаліся на ранейшае ўяўленне пра 
шлюб з памерлым продкам роду. 

                                       
1 Пропп В. Исторические корни волшебной сказки. С. 330. 
2 Лісюк Н. Вісілле як містэрыя бессмяротнасці // Collegium. 1993. № 2. С. 64. 



Аднак і гэта яшчэ не ўсё. Магчыма тлумачэнне і псіхалагічнае. 
Каханне ды Смерць — у непарыўнай сувязі. Каханне заснавана на 
імкненні да працягу роду, неабходнасць жа яго працягу выклікана 
непазбежнасцю смерці. (Маецца на ўвазе смерць фізічнага цела.) Гэта 
агульнавядома. Але мы звернем увагу на іншае. 

Нашы продкі ведалі і пра небяспечны, цёмны бок кахання. Ёсць у 
ім сіла інстынктаў, што дасталася чалавеку ад жывёльных продкаў. 
Дарэчы, жывёльную прагу размнажэння ўвасабляе змяя Кундаліні, 
якая, скруціўшыся, ляжыць у ніжніх чакрах чалавека. Магчыма, 
саюз-шлюб са Змеем альбо з Кашчэем (у казках заўсёды часовы) 
сімвалізуе жывёльную страсць, тое сексуальнае жаданне, якое часам 
не паддаецца довадам розуму.  

У старажытным помніку арыяў Ведах каханне — касмічная сіла, 
дзякуючы якой толькі і існуе свет. Але паколькі каханне — сіла, яна 
непазбежна не толькі стваральная, але і разбуральная. Таму ў нашых 
продкаў славян Вялікая Маці Лада ўвасаблялася не толькі ў Лелі (Лялі) 
— багіні Кахання і ў Жыве багіні Жыцця, але і ў Маране — багіні 
Смерці. Гэта цяжка ўявіць, але вялікія багі і багіні ў язычніцкіх 
рэлігіях мелі некалькі розных абліччаў (увасабленняў). 

Багіня Марана, магчыма, тая самая Мар'я Мораўна ў казках, якая 
робіцца жонкай Кашчэя. Саюз смерці са смерцю? Не, вобраз 
Мораўны (у рускіх былінах — злой чарадзейкі Марыны) — больш 
складаны. Яна ўвасабляе сексуальную прагу цела, а таму натуральны 
яе шлюб са смерцю, якой цела падуладна. Інакш кажучы, саюз з 
нежывым — сімвал шлюбу, дзе пануе толькі секс і няма духоўных 
запатрабаванняў. 

Але калі змяя Кундаліні падымаецца да вышэйшых чакраў (сэрца і 
галавы), то адбываюцца змяненне свядомасці і духоўнае 
прасвятленне. Герой казкі вызваляе прыгажуню — высокае Каханне 
непадуладна самой Смерці, і шлюб з ёй, пэўна ж, сімвалізуе 
паяднанне адухоўленае, хай сабе і ў целах. 

Застаецца адзін непраяўлены момант. Кашчэй (костка, шкілет) — 
сама Смерць, таму ён Несмяротны, бо толькі Смерць не мае канца, 
існуе заўсёды, яна — несмяротная. Але ж Кашчэй памірае — яго 
смерць заключана ў яечку. Іван яго разбівае. Яечка — сімвал 
нараджэння, з яечка яно пачынаецца. Калі яечка разбіваецца, то 
жыццё выпускаецца на волю, і менавіта ў гэты момант Кашчэй-
Смерць, як антыпод Жыцця, гіне. 
 

Шлюбы багоў і людзей 
 



У старажытнай Месапатаміі ў агромністым (не толькі для таго 
часу, але і для нашага) горадзе Вавілоне была пабудавана каласальная 
вежа. Яна складалася з сямі тэрас-платформаў рознай велічыні. 
Апошняя, сёмая, прыступка вежы-піраміды была храмам бога 
Мардука — галоўнага бога вавілонскага пантэона. Храм быў 
параўнальна невялікім (бо знаходзіўся на самым версе), але, паводле 
некаторых сведчанняў, залатым (ці то на ім былі залатыя рогі). 
Пасярод храма стаялі залаты стол і залаты ложак. Навошта ложак? 

Справа ў тым, што напярэдадні дня зімовага сонцапавароту (у 
наш час гэта 24 снежня) на самы верх вежы ў храм прыводзілі або 
вярхоўную жрыцу, або самую прыгожую дзяўчыну горада, 
натуральна, цнатлівую. Там прыгажуня заставалася на ноч — самую 
доўгую ноч года. Што там рабілася — таямніца. Але лічылася, што да 
яе сыходзіў сам вярхоўны бог Ану і ўступаў з дзяўчынай у саюз. 

Паводле ўсіх звестак, бог быў нябачным. Адбывалася зачацце, а 
ўжо раніцою ад такога незвычайнага шлюбу нараджалася дзіця — 
вялікі бог ранішняга і адначасова веснавога сонца Мардук (Map-дух). 
Свята зімовага сонцапавароту і новага года, прысвечанае 
нараджэнню маладога бога, называлася цакмуку1. Культ Сонца і 
святкаванне зімовага сонцапавароту як пачатку года характэрны для 
многіх народаў, у тым ліку для індаеўрапейцаў. Аднак цікава, што ў 
дадзеным выпадку новае сонца нараджаецца ад шлюбу нябеснага 
бога і зямной жанчыны. І ўсё ж гэта далёка не адзіны такі рытуал.  

У найбольш распрацаванай антычнай міфалогіі багі ўвесь час 
уступаюць у шлюб з простымі жанчынамі. Праўда, багі прымаюць 
пры гэтым самыя розныя абліччы. Напрыклад, у сувязь з Ледай Зеўс 
уступае ў выглядзе лебедзя, з Еўропай — у выглядзе быка, з Данаяй — 
у выглядзе залатога дажджу. Ад саюзу смяротных жанчын і 
вярхоўных багоў нараджаліся вялікія героі Грэцыі. Напрыклад, ад 
Зеўса і Леды нарадзіліся Палідэўк (адзін з братоў Дыяскураў) і Алена 
Прыгажуня. Ад Зеўса і Еўропы нарадзіўся цар Крыта Мінас, па 
загадзе якога быў пабудаваны лабірынт для Мінатаўра і які пасля 
смерці зрабіўся суддзёю ў царстве памерлых бога Аіда: узважвае там 
душы на шалях. Ад Зеўса і Данаі нарадзіўся вядомы герой Персей, 
пераможца Медузы Гаргоны. 

Самы вялікі герой Грэцыі Геракл нарадзіўся ад Зеўса і Алкмены. 
Прычым іх шлюбная ноч цягнулася як тры звычайныя ночы. Для 
гэтага Зеўс загадаў Геліясу, богу Сонца, не з'яўляцца на небе тры дні, 
бо зачацце вялікага ваяра, якога задумаў Зеўс, павінна праходзіць 

                                       
1 Иллюстрированная история религий. С. 189—192. 



непаспешліва. Цікава, што з'явіўся Зеўс перад Алкменай у выглядзе 
яе мужа Амфітрыёна1. 

Версія аб паходжанні ад бога ці багіні ўзвялічвала народ у яго ўла-
сных вачах і ў вачах суседзяў. Так, італійцы (народ пазнейшай Рым-
скай імперыі) вялі сваё паходжанне ад траянскага героя Энея, які быў 
сынам самай, відаць, магутнай і вядомай багіні — прыгажуні Венеры. 

Не толькі італійцы, але і індзейцы Амерыкі, інкі, кітайцы, японцы і 
многія іншыя народы былі ўпэўнены ў сваім Боскім паходжанні. У 
прынцыпе іх можна зразумець. І ў наш час няма народа, які б не 
ганарыўся або чысцінёй арыйскай крыві, або сваёй духоўнасцю, або 
шматвекавымі традыцыямі культуры, або знаходжаннем у цэнтры 
Еўропы — хто чым... Славяне ў «Слове пра паход Ігаравы» называлі 
сябе ўнукамі Дажбога-Сонца. Прычым усё гэта ўспрымаецца 
надзвычай сур'ёзна як сёння, так і ў міфалагічную эпоху. 

Пэўныя знакамітыя асобы (як і цэлыя народы) таксама шчыра 
верылі ў сваё незвычайнае паходжанне. Так Піфагор лічыў сваім ба-
цькам бога Гермеса, які надзяліў яго незвычайным дарам: магчыма-
сцю памятаць былыя ўвасабленні вандроўніцы-душы ў розных целах2. 
(Душа звычайнага чалавека не памятае сваіх ранейшых жыццяў.) 
Другі такі ж геніяльны філосаф Антычнасці Арыстоцель вёў сваё пахо-
джанне ад бога медыцыны Асклепія (Эскулапа), які ў сваю чаргу быў 
сынам Апалона. 

Маці Аляксандра Македонскага, якую звалі Алімпіяда, здолела 
ўнушыць сыну, што ён народжаны зусім не ад мужа (македонскага 
цара Філіпа), а ад самога бога Пасейдона, які прыходзіў да яе ў выг-
лядзе змяі. Сапраўды, існуе легенда пра тое, што цар Філіп перапыніў 
свае зносіны з жонкай пасля таго, як убачыў у яе пакоі вялікую чор-
ную змяю. Усё юта падобна да праўды, бо Алімпіяда паходзіла са жрэ-
цкай сям'і вострава Крыт, на якім у старажытнасці быў распаўсю-
джаны не толькі культ быка (адсюль міф пра Мінатаўра), але і вельмі 
моцны ды незвычайны культ змяі. Вера ў сваё выключнае паходжан-
не дала Аляксандру ўпэўненасць у сваіх сілах і магчымасцях. Таму ён 
заваяваў паўсвета. 

Юлі Цэзар, таксама вялікі заваёўнік, імем якога названы юліянскі 
каляндар, вёў сваё паходжанне ад Юла, сына Энея, а значыць, ад 
Венеры. 

                                       
1 Грейвс Р. Мифы Древней Греции. С. 337. 
2 Ёсць меркаванне, што ў сваіх папярэдніх увасабленнях Піфагор быў Эталідасам, сынам Меркурыя (рымская назва 
бога Гермеса.— Т. Ш.), а пазней воінам, прарокам, рыбаком і, урэшце, філосафам. Гл.: Холл М. П. Энциклопедическое 
изложение масонской, герметической, каббалистической и розенкрейцеровской символической философии. 
Новосибирск, ВО «Наука». 1993. С. 226. 



Пра паходжанне князя Усяслава Чарадзея мы пісалі. Гэта той 
рэдкі выпадак у гісторыі Беларусі, калі ў генеалогіі рэальнай асобы 
адбіліся надзвычай старажытныя міфалагічныя ўяўленні. Аказалася 
гэта магчымым, безумоўна, з-за незвычайных якасцей полацкага 
князя, якія глыбока ўразілі яго сучаснікаў. 

У беларускай (шырэй — славяна-балцкай культуры) мы знаходзім 
дастаткова многа сведчанняў пра шлюб людзей і багоў (міфічных 
істот). Праўда, звычайна ў казках героі ці гераіні бяруць шлюб з 
касмічнымі аб'ектамі ці стыхіямі — з самім Сонцам або яго дачкою, з 
Месяцам, Ветрам і інш. Уласна, і багі грэкаў — таксама персані-
фікацыі тых ці іншых прыродных з'яў. Мяркуем, не толькі з'яў, але і 
навуковых катэгорый, псіхалагічных паняццяў. 

Зеўс — бог, што ўвасабляў уладу; 
Афіна — мудрасць, розум; 
Феміда — справядлівасць; 
Мнемазіна — памяць; 
Афрадыта — каханне. 
Што ні бог, то адна з важнейшых якасцей самога чалавека! 

Своеасаблівы падручнік па псіхалогіі: 
Гефест — бог фізічнай працы; 
Гіпнос — сну; 
Дыяніс — весялосці; 
Танатас — смерці; 
Гігія — багіня здароўя; 
Эрыніі — сумлення... 
«Спазнай сябе!» — было напісана на храме бога Апалона ў Дэль-

фах. Пазнанне фундаментальных якасцей чалавека ішло ў 
Старажытнай Грэцыі і праз філасофію, і праз міфатворчасць. Таму і 
мы звернемся да псіхалогіі. 
 

Сюжэт Амура і Псіхеі 
 
Выдатны антычны рымскі пісьменнік Апулей, аўтар містычна-

прыгодніцка-эратычнага рамана «Залаты асёл», вядомы таксама 
створанай ім паэтычнай казкай «Амур і Псіхея». Сюжэт яе такі. У цара 
і царыцы былі тры дачкі. Усе вабныя, але малодшая Псіхея — проста 
выключная прыгажуня. Людзі лічылі яе падобнай да багіні Венеры. 
Венера раззлавалася за параўнанне яе з зямною жанчынай і загадала 
свайму сыну Амуру пакараць дзяўчыну: няхай яна закахаецца ў 
самага непрыгожага і дрэннага чалавека. Але Амур забыўся пра загад 
маці, бо сам закахаўся ў Псіхею. 



Дзяўчына з-за сваёй прыгажосці была, па сутнасці, глыбока 
няшчаснаю. Усе захапляліся ёю, але ніхто не кахаў. Сёстры даўно 
павыходзілі замуж, а яе рукі ніхто не прасіў. Бацькі здагадаліся, што 
багі раззлаваліся на іх дачку. Звярнуліся да жраца. Той параіў 
апрануць Псіхею ў вясельны ўбор і адвесці на вяршыню высокай 
гары. Там яе схопіць страшэнная пачвара. Што зробіш — вуснамі 
жраца гавораць багі. Бацькі зажурыліся, але зрабілі, як загадана. З 
гары Псіхею вецер Зефір перанёс у цудоўны сад, пасярод якога стаяў 
бліскучы залаты палац. Нябачны голас прывітаў яе і ласкава 
паведаміў, што ён цяпер яе муж, будзе яе любіць і клапаціцца пра яе. 

Псіхея пачала жыць у палацы, дні праводзіла адна, а ночы з 
нябачным таямнічым мужам. Ён быў пяшчотны і добры, але Псіхея ні 
разу не пабачыла яго. 

Між тым сёстры Псіхеі пайшлі яе шукаць. Муж ведаў пра гэта і 
папярэдзіў яе, каб яна не слухалася іх і не імкнулася яго ўбачыць. Два 
разы сёстры наведвалі Псіхею, зайздросцілі яе багаццю і ўсё распыт-
валі пра мужа. На трэці раз яны пачалі пераконваць яе ў тым, што да 
яе лётае велізарны змей, якога вечарамі бачаць сяляне і паляўнічыя. 
Псіхея спалохалася, паслухала сясцёр і вырашыла ўбачыць нарэшце 
таямнічага мужа. Ноччу, запаліўшы ліхтар, яна ўгледзела побач з са-
бою самога бога Амура. Аднак кропля масла з ліхтара ўпала на плячо 
Амура. Той прачнуўся і, пераканаўшыся ў ашуканстве Псіхеі, пакінуў 
яе. Ён паляцеў да маці і вымушаны быў расказаць ёй, што стаў 
мужам Псіхеі. 

Раззлаваная Венера знайшла самотную Псіхею, каб пакараць яе. 
Яна давала ёй немагчымыя для выканання заданні, але кожны раз 
розныя істоты — мурашкі, чарот на возеры, арол — дапамагалі ёй. 
Псіхеі давялося нават адправіцца ў падземнае царства Аіда, але і 
адтуль яна вярнулася. Між тым Амур папрасіў свайго бацьку Зеўса 
дапамагчы яму. Зеўс сабраў усіх багоў на раду. Багі вырашылі, што 
Псіхея заслужыла права быць жонкай Амура. Прыйшлося і Венеры 
даць згоду на іх шлюб. Зеўс зрабіў Псіхею несмяротнай, і з таго часу 
яны з Амурам ніколі не разлучаліся. 

Прыгожая казачка Апулея знайшла шырокае адлюстраванне ў ан-
тычным, а пасля ў еўрапейскім мастацтве. Гэты надзвычай папуляр-
ны матыў праступае ў творах жывапісцаў Рафаэля, Рубенса, скульп-
тараў Кановы і Тарвальдсена. У літаратуры да названага сюжэта 
звярталіся Кальдэрон, Лафантэн, Мальер, Багдановіч (рускі пісьмен-
нік XVIII ст.) і інш. 

Але больш таго, калізію Амура і Псіхеі мы заўважаем у многіх 
еўрапейскіх казках. Найбольш вядомая з іх — руская народная казка 



«Пунцовая кветачка» ў апрацоўцы Сяргея Аксакава. Выходзіць, еўра-
пейскія, у тым ліку славянскія, казкі «выраслі» з антычных міфаў і 
літаратурных твораў? Не так усё проста. Апулей аб'яднаў, абагульніў 
ужо вядомыя ў народзе шматлікія паданні пра Псіхею. Іх нельга 
лічыць усяго толькі яшчэ адным варыянтам міфа пра шлюб жанчыны 
з богам. Філасофскі сэнс сюжэта больш глыбокі. 

Але перш чым паразважаць над ім, раскажам пра шлюбныя абра-
ды індусаў, якія ў значнай ступені ўвабралі ў сябе арыйскія элементы 
шлюбу. Самі індусы гавораць, што іх вясельныя звычаі практычна не 
змяніліся на працягу пяці тысяч гадоў. У час вяселля ў Індыі 
чытаюцца вершы пра тое, што нявеста спачатку была жонкай бога 
Сомы, пасля Гандхарвы, затым Агні, які, нарэшце, аддае яе зямному 
мужу1. Сома — бог расліннасці, жыццёвых сокаў зямлі (успомнім пра 
архаічны шлюб з дрэвам), Гандхарва апекаваў цнатлівасць, Агні — 
агонь, які асабліва важны: з ім звязаны ўяўленні пра жыццё ды 
здароўе, пра цяпло цела. 

Увогуле ўсе гэтыя шлюбы з багамі маюць выключна сімвалічны 
сэнс, асабліва, безумоўна, з Агні. Арыйцы верылі, што з агню ўсё 
ўзнікае і ўсё ў яго вяртаецца. Акрамя таго, агонь — той вобраз энергіі, 
якая можа праявіцца і на ўзроўні жывёльнай цягі, і на ўзроўні 
духоўнай сілы. Інакш кажучы, агонь — сімвал любові, кахання. 
Дарэчы, у сучасных вясельных абрадах украінцаў шырока 
выкарыстоўваецца паходня, якая, як і вясельны вянок ды пярсцёнкі, 
захоўваецца ў сям'і ўсё жыццё і запальваецца ў дні ўрачыстасцей. У 
беларусаў свечкамі прыпальваюць валасы маладых у час рытуалу 
«продаж касы нявесты». Валасы маюць важнае значэнне, бо ў іх, 
паводле паданняў, заключана душа чалавека. 

У арыйцаў бог Любові (Кахання) — Агні, Агонь Сварожыч, у 
італійцаў — Амур. А Псіхея — душа. 

Каханне — жыццё — душа... 
Містычная повязь гэтых вобразаў спрадвечная, глыбока закладзе-

на ў нашай генетычнай памяці. Сюжэт пра Амура і Псіхею расказвае 
пра падарожжы, пакуты чалавечай душы, што прагне спазнаць 
каханне, лепш сказаць, спасцігнуць Любоў у вышэйшым сэнсе слова. 
Калі міф пра шлюб з нежывым дэманструе цёмны бок саюзу мужчы-
ны і жанчыны (жывёльны, цялесны), дык матыў Амура і Псіхеі пера-
дае выспяванне, рост душы ў каханні і заслужаную за гэта несмя-
ротнасць. Акрамя таго, ён лішні раз сведчыць пра тое, што шчасце не 
даецца без пакут. 

                                       
1 Пандей Р. Древнеиндийские домашние обряды. М., 1990. С. 283. 



Некаторыя даследчыкі, аднак, схільны лічыць сюжэт вытворным 
ад старажытных вясельных звычаяў. Напрыклад, маладая як быццам 
не павінна была некаторы час бачыць свайго суджанага1. 
Своеасаблівае ж «паміранне» нявесты ў момант шлюбу (для свайго 
роду) прадстаўлена ў казцы як падарожжа маладой у Аід. 

Але мы схільны тлумачыць сюжэт больш абагульнена. Міфы — гэта 
ж архетыпы, яны глыбока закладзены ў калектыўнай падсвядомасці 
народа і маюць псіхалагічную падаснову. 

Шлюб чалавека з богам — гэта ўзрастанне душы ў Каханні-Любові 
і зліццё яе з Божаю існасцю як заслужаная ўзнагарода. Тут улоўлена 
нешта надзвычай важнае — рэлігійны, духоўны сэнс саюзу мужчыны 
і жанчыны. Відаць, адной з найпрыгажэйшых рэлігій з'яўляецца 
рэлігія сям'і. Шлюб, зліццё ў каханні ёсць неадольнае імкненне 
перамагчы біпалярнасць свету, раз'яднанне яго на антыподы, імкнен-
не выйсці за межы свайго «я», містычнае прадчуванне асалоды зліцця 
несмяротнай душы з Богам. 

Эратычнае стаўленне да свету — гэта, крый Божа, не секс, як 
звычайна думаюць, а любоў да свету, да прыроды, а праз яе — да 
Бога. У кожнай з'яве прыроды — вышэйшы сэнс, водбліск Боскага. 
Той жа сэнс у шлюбе. Толькі адухаўленнем адносін паміж закаханымі 
можна пераадолець дэманізм жывёльных імкненняў. Вось чаму 
чалавецтва выпакутавала міфы не толькі пра шлюбы са страшэннымі 
містычнымі істотамі, з нежывым Кашчэем, з д'яблам, але і стварыла 
цудоўныя казкі пра выпрабаванні і пошукі каханага (каханай), калі ў 
пераадоленні перашкод узрастае, узвышаецца душа. Нездарма ў 
хрысціянстве Бог — гэта Любоў. Сапраўды, любоў (безумоўна, не 
толькі каханне, але і любоў да прыроды, да Радзімы, да бацькоў, да 
жывёл) ёсць дзеянне Бога ў чалавечай душы. І толькі так можна 
зразумець паняцце — Бог. Ён там, дзе людзі аб'яднаны ўзаемнай 
любоўю. Хрыстос гаварыў: «Дзе двое альбо трое сабраліся ва імя Маё, 
там і Я паміж імі» (Матф., 18, 20). 

Праўда, ёсць больш рацыянальнае, хаця і незвычайнае вытлума-
чэнне шлюбу з багамі. Людзі, сапраўды, як быццам паходзяць ад 
багоў: некалі іншапланецяне прыляталі на Зямлю і маглі браць шлюб з 
мясцовымі насельнікамі. А магло быць і інакш: гены іншапланецяніна 
ў выглядзе гэтак званай зіготы былі ўнесены ў чэрава Марыі. І яна 
сапраўды нарадзіла дзіця (Ісуса), застаючыся цнатлівай (медыцына 
сёння мае поспехі ў такім кірунку). Але ў паданні пра саюз Марыі з 

Духам Божым заключаны значна глыбейшы, хаця ў многім яшчэ не 
спасцігнуты, сэнс... 

Мы разгледзелі далёка не ўсё, што тычыцца міфалагічнага шлюбу. 
Па-за ўвагай засталіся многія формы, якія знайшлі сваё ўвасабленне ў 
абрадах. Не згадваліся гістарычныя, саслоўныя формы шлюбу, інцэст 
і шмат іншага. Але нас цікавіў толькі сімвалічны сэнс шлюбных 
рытуалаў: ад шлюбу з раслінай як прадстаўніком усёй Прыроды да 
саюзу з Богам як сімвалам вышэйшага духоўнага Кахання-Любові і 
ўзвышэння Чалавека. 
 
 

МІФАЛОГІЯ І СЯМ'Я 
 
Інтэлектуальная эліта Беларусі сёння глыбока заклапочана выха-

ваннем, развіццём нацыянальнай самасвядомасці народа. Гаворыцца 
шмат добрых слоў, ды і зроблена ўжо нямала — галоўным чынам у 
двух кірунках: па ўмацаванні дзяржаўнасці беларускай мовы і аднаў-
ленні ўласна беларускай гісторыі. Але застаўся ўбаку, на нашу думку, 
яшчэ адзін найважнейшы аспект праблемы — увага, цікавасць да вы-
хавання ў сям'і. Між тым якраз з-за непавагі да культуры роду (яе вы-
токаў, яе прыроднасці, цэласнасці і значнасці) і выспявае паступова ў 
людскіх душах вялікая крыўда за сваю нацыю, якую іншыя народы 
лічаць непаўнацэннай, недастатковай. Бо з часам гэтае «клішэ» пачы-
нае вызначаць ментальнасць нацыі, і пазбаўленыя сваёй культуры 
людзі звыкаюцца з адчуваннем сябе як людзей другога гатунку. 
 

Род — нацыя 
 
Нацыя, па сутнасці,— вялікі разрослы род, і покліч крыві 

непазбежны, бо ў роду ёсць патаемны, няпісаны абавязак: мацаваць 
повязь пакаленняў. Але толькі ў тым выпадку, калі народ застанецца 
на сваёй тэрыторыі, у межах свайго роднага «ўмяшчальнага» (Леў 
Гумілёў) і не сапсаванага экалагічнага ландшафту. 

Еднасць роду з прыродай, нам здаецца, па вялікім рахунку, больш 
важная за дзяржаўнасць. 

Для нацыі, праўда, неабходна адміністрацыйна-дзяржаўнае ўпа-
радкаванне. Але этнас у прынцыпе не патрабуе нават дзяржаўнасці 
(этнас і нацыя — паняцці вельмі блізкія, але не тоесныя, перш за ўсё 
гістарычна). Этнічнае адзінства спрадвек заснавана не на штучна 
сканструяваных рацыянальных юрыдычных нормах, а на самабыт-
ных, стыхійна ўтвораных звычаях ды ўласцівых дадзенай грамадзе 



неўсвядомленых уяўленнях — архетыпах. Карл Юнг назваў іх калек-
тыўным несвядомым. Яны і ёсць аснова арыгінальнай этнічнай этыкі 
ды эстэтыкі. Права (як інстытут грамадства) тут не мае аніякага 
значэння — этнас лёгка можа абысціся без судоў, міліцыі, пісаных 
норм, нават без мясцовых і вышэйшых улад. Бо ў кожнага этнасу 
ёсць так званыя няпісаныя нормы, законы, свае адметныя калек-
тыўныя ўяўленні пра трансцэндэнтальныя каштоўнасці1, свае 
стэрэатыпы паводзін, маральныя пастулаты, важнейшыя з якіх якраз 
тычацца кахання, сям'і, бацькоў, дзяцей. Нішто не можа быць важней 
за іх. Культура песціцца, гадуецца толькі на сваёй зямлі, ў сваёй хаце, 
сярод блізкіх людзей. 

З другога боку, менавіта сферу сям'і, як самую трывалую, заўсёды 
імкнуліся разбурыць розныя сілы — на яе накіроўвалі галоўны ўдар. І 
дасягнулі сяго-таго. Сёння мы залішне лёгка прымірыліся з тым, што 
дзяцей выхоўваюць не бацькі, а тэлевізар, мы неяк прызвычаіліся да 
думкі, што сям'я асуджана на непазбежнае выміранне, на 
дзяржаўным узроўні пра яе не клапоцімся. Але ж без яе і нацыі не 
будзе, і ўсе гаворкі пра гэта, не суаднесеныя з умацаваннем 
першаснага роду — сям'і,— застаюцца звычайным папулізмам. 

Але вернемся да міфалогіі. Можна зразумець вядомага вучонага 
Барыса Рыбакова, а ўслед за ім і беларускіх даследчыкаў народнай 
культуры, якія лічаць, што галоўным богам у нашых продкаў быў бог 
Род, ушаноўваліся яго дочкі Парадзіхі. Так, Антаніна Хатэнка піша: 
«Род напачатку разам з парадзіхамі азначаў дваічнасць быцця, а 
потым спакваля ператварыўся ў носьбіта-ахоўніка матэрыі, прыроды 
— Дзіва, ці Жыву. Мабыць, таму ён і прымае Сварогаў магутны Агонь, 
што ўяўляе з сябе глебу, улонне ягонага (агнявога!) дзеяння-ўплыву. 
Тады матэрыя, што запаўняе ўладарства Сварогава — сферу, і ёсць 
Род, ці Дзіў (Жыва)?»2 

Іншымі словамі, Род і ёсць сама бачная Матэрыя: Прырода і ча-
лавечы род — сям'я. Разам. Сварог і ёсць сама першасная Энергія, 
якая, аднак, не можа праявіцца без Матэрыі. У праяўленым выглядзе 
Сварог мае другое імя — Жыва-Жыццё. Жыццё і робіць матэрыю 
адухоўленай, актыўнай, дзейснай, рухомай. Праўда, апошнім часам 
квантавая фізіка гаворыць пра уніфікацыю, падабенства ўсіх 
часцінак і сіл прыроды ў адзіным полі. Адзінае Поле, або Творчы 
Розум, або Бог — магчыма, нейкі касмічны Прынцып, не звязаны з 

Матэрыяй. Але хто можа сказаць адназначна, што такое Матэрыя? 
Таму і ставіць беларуская даследчыца пытальнікі ў сваіх развагах. 

Дзеля аб'ектыўнасці варта адзначыць, што тэорыя Б. Рыбакова 
пра Род і Парадзіх у найбольшай ступені крытыкуецца сучаснымі аў-
тарамі, якія спасылаюцца на адсутнасць імя бога Рода ў старажыт-
ных тэкстах. З пункту гледжання дакладнай навукі, яны, безумоўна, 
маюць рацыю. Але кожная навука абстрактная, яна ідзе ад розуму і 
гаворыць толькі розуму. Для рэканструкцыі ж міфалагічных сістэм 
звычайнага навуковага арсеналу недастаткова. Міфалагічнае мыс-
ленне — філасофія ў вобразах, і звяртанне да паэзіі тут непазбежна. 
Якраз такім шляхам ідзе А. Хатэнка і ў некаторай ступені нават Б. 
Рыбакоў, хаця ён і хавае рамантычны пошук пад абалонкай строгай 
навуковасці, прыводзячы ў доказ дэкаратыўнае мастацтва і «аргумен-
ты» мовы — ланцуг асноватворных слоў: прырода, народ, радзіма, ра-
довішча, родныя, родзічы... 

На нашу думку, Род — і ёсць «калектыўнае несвядомае», сістэма 
архетыпаў, якая цэментуе нацыю і робіць яе, уласна, культурнай 
адметнасцю. Род таксама — антрапалагічнае, генетычнае адзінства. 
 

Шлюб неба і зямлі 
 
Ва ўсіх індаеўрапейскіх народаў Неба разумелася як усеагульны 

Бацька, Зямля — Маці (Уран і Гея ў антычнасці). Неба апладняла 
Зямлю-Маці дажджом. Адсюль у некаторых рытуалах і цяпер прысут-
нічае абліванне вадою дзяўчат і жанчын (Чысты чацвер, русальны 
тыдзень, Купалле, лазня перад вяселлем). Аднак у даіндаеўрапейскіх 
народаў, якія жылі на нашай тэрыторыі, існавала, відаць, супраць-
леглая дыспазіцыя. Вядомы ізраільскі даследчык Арыэль Галан сваю 
шматгадовую працу «Міф і сімвал» прысвяціў рэканструяванню яшчэ 
неалітычнай сістэмы багоў. На аснове расшыфроўкі надзвычай 
старажытных схематычных малюнкаў і абстрактных знакаў, якім па 
20-30 тысяч гадоў, ён прыйшоў да высновы аб наяўнасці ў Еўропе і 
Пярэдняй Азіі Вялікай Багіні Неба і Вялікага Бога Апраметнай, якія 
паміж сабою былі таксама ў шлюбных стасунках1. 

Вобраз Багіні Неба быў глабальны. Яна — Маці-Прародзіца і ў той 
жа час злая, жорсткая, крыважэрная. Рэшткі такога яе ўспрымання 
засталіся ў вобразе індыйскай Калі-Дургі або грэчаскай Медузы Гар-
гоны. Каб уласціць багіню, ёй прыносілі ахвяры, часта дзяцей, ішлі на 
самагубства, білі адзін аднаго, разрывалі на часткі жывёл і найбольш 

паважаных людзей (магчыма, Арфея). І ўсё ж багіня, відаць, не была 
мэтанакіравана злою, а проста не адрознівала дабро і ліха, як, напры-
клад, жывёлы або «сляпыя» стыхіі прыроды. Сапраўды, прырода не 
ведае падобнай апазіцыі, але асабліва непрадказальная яна, як тая 
містычная сіла, якая ў грэкаў называецца Рок або Лёс. У далейшым 
Вялікія Багі Неба і Зямлі «расшчапіліся», распаліся на спецыялі-
заваныя міфалагічныя персанажы. 

У кнізе Галана многае прыцягнута штучна для апраўдання аўтар-
скай канцэпцыі. Але ўсё ж існуюць некаторыя ўскосныя факты, якія 
сведчаць на карысць яго тэорыі. Так, у трыпольцаў у IV тыс. да н. э. 
(Трыполле — вялікая земляробчая культура на тэрыторыі сучаснай 
Украіны, Малдовы і поўдня Беларусі) Неба мела жаночыя атрыбуты: 
хмары — грудзі, а дождж — мацярынскае малако. Толькі паэзія 
захавала падобныя ўяўленні (напрыклад, у Сяргея Ясеніна вобразам 
нябеснай каровы і рыжага цяляці выступае сонца). У Старажытным 
Егіпце першапачаткова Неба — таксама жаночага роду, багіня Нут, 
што нахілілася над богам Зямлі Гебам (параўнаем з беларускім словам 
«глеба»...). Адсюль бяруць пачатак абеліскі (вынаходніцтва культуры 
Егіпта) і асобныя менгіры ў Еўропе — фалічныя сімвалы. 

На Беларусі не ўзводзілі велізарных стэл (хаця хто ведае — уша-
ноўвалі ж асобныя камяні), а выкарыстоўвалі невялікія прадметы. 
Гаворка ідзе, напрыклад, пра дастаткова таямнічы абрад ваджэння і 
пахавання «стралы», зафіксаваны ў Гомельскай вобласці. Для менталь-
насці беларусаў характэрны даволі высокая ступень абстрагаванасці і 
надзвычайная цнатлівасць, таму «страла» не так ужо прама ўказвае 
на мужчынскі пачатак. А вось у Балгарыі падобны абрад называўся 
«пахаванне Германа», і галоўным атрыбутам яго быў маленькі гліняны 
голы чалавечак з гіпербалізавана выяўленымі мужчынскімі прыкмета-
мі. Яго смерць сімвалізавала сабою зямлю, асуджаную на пагібель без 
дажджу1. Яшчэ факт: часам зямная вада атаясамлівалася з мужчын-
скім пачаткам (богам Надзем'я), таму ў старажытнасці верылі, што 
дзяцей даруе жанчынам вада (бог ракі). Згаданы ўжо намі рытуальна-
каляндарны шлюб са Змеем сведчыў пра гэта ж. 

На нашу думку, для старажытных народаў была характэрна вы-
ключна высокая ступень абстрагаванасці, сінтэтычнасці, універсаль-
насці. Магчыма, гэта засталося нам як духоўная спадчына ад нейкай 
загінуўшай звышцывілізацыі. Таму нам здаецца, што Вярхоўнае 
Божышча так званых неалітычных народаў паядноўвала ў сабе два 
пачаткі — мужчынскі і жаночы. Ускосны доказ таго — перша-

пачаткова галоўныя багі найбольш старажытных рэлігій (ведыйскай, 
старажытнаегіпецкай і яўрэйскай) былі як бы андрагінамі1. Такія 
Брахма, Ра, Ягова, а на нашай тэрыторыі тая істота, якая пасля была 
названа Бабай-Ягой. Адсюль і жаночыя атрыбуты ў трыпольскага 
божышча Неба. Але ў IV тыс. да н. э. на тэрыторыю Трыполля 
прыйшлі плямёны, якія далі пачатак індаеўрапейскай сям'і народаў. 
Рэлігійная сістэма перамянілася, зрабілася ў многім антаганістычнай 
папярэдняй міфалогіі, хаця і асімілявала некаторыя яе элементы. 
Дзіўна, але такая ж трансфармацыя адбылася і ў Егіпце, дзе на 
першы план выходзіць Ра, але ўжо толькі як бог-мужчына. 
 

Маці-Зямля 
 
Для індаеўрапейскіх народаў характэрны аналітычны склад 

розуму, заснаваны на канкрэтным, візуальным успрыманні прыроды. 
Найбольш аналогій з жанчынай давала ўсё ж Зямля з яе агромністым 
творчым патэнцыялам. Яна, у сваю чаргу, нараджала іншых «маці», 
адказных за пэўныя стыхіі і з'явы. Так, нават у XVII ст. даследчыкі 
балцкіх народаў прыводзяць вялікія спісы тых духаў прыроды — маці 
розных аб'ектаў (мора, пашы, лесу, саду і г. д.), якіх ушаноўвалі 
народы Летувы: «...Паляўнічыя ў сваіх песнях заклікалі маці лясоў, 
вандроўнікі — маці дарогі, жанчыны — маці садоў ці свойскай 
жывёлы»2. 

Але ўсё ж найбольш шанавалі арыйцы ўласна Зямлю-Маці. Нашы 
продкі-сяляне, ідучы ў чужую старонку, бралі з сабою ў ладанку род-
ную зямельку: жменьку з-пад печкі (каб не забыцца пра цяпло і дабро 
свайго роднага кута), жменьку з-пад брамы (каб памятаць пра свой 
двор), жменьку з-пад ростані дарог (каб не зблудзіць на жыццёвых 
шляхах, каб не забыцца пра радзіму). Колькі ў гэтым паэзіі, любові, 
суладнасці чалавечых дзеяў з прыродай, з яе стыхіямі! 

Зямлю мы і сёння называем Маці, і гэта правільна. Але далёка не 
заўсёды мы звяртаемся да яе так, як належыць пачцівым дзецям. А 
вось продкі ставіліся да зямлі з велізарнай павагай. У адной са ста-
ражытных былін (агульны набытак усіх крывічоў) героя перасцерага-
юць, каб не ўздумаў змагацца з Мікулам Селянінавічам — той непе-
раможны, бо яго «Зямля-матухна любіць». У грэкаў такім героем быў 
Антэй — магутны і доўгі час неадольны, бо атрымліваў сілу непа-

                                       
1 Андрагін — ад грэч. androginos — двухполы; тут: істота, у якой могуць праяўляцца асаблівасці абодвух полаў. 
2 Цыт. па кн.: Фаминцын А. Божества древних славян. СПб., 1995. С. 104. 



срэдна ад Маці-Зямлі. Геракл задушыў яго, падняўшы ў паветра,— 
адарваў ад зямлі1. 

Зямлёю кляліся, часам нават елі ці клалі руку на яе. Лічылася, што 
зямля не будзе насіць падманшчыка. У зямлю чалавек адыходзіў па-
сля смерці, але ведзьмакоў яна не прымала, і паміралі яны надзвычай 
пакутліва. 

Як жа называлі арыі багіню Зямлі? У многіх народаў яна мела ў 
назве корань «Ма» — Ма-Дзівія ў хетаў, Майя ў індусаў і італійцаў. Ма 
— гэта ясна: Маці (адсюль і Марыя). Славянскую багіню называлі Ма-
кош. Корань «кош» сустракаецца ў такіх словах, як «кашэль», «кашара» 
(загон для авечак), кош — кораб, дзе захоўвалі сабраны ўраджай. А 
ўсё разам — багацце чалавека, сям'і. Макош, такім чынам — усеагуль-
ная Маці, Гаспадыня Жыцця, тая, што дарыла ўраджай. Інакш кажу-
чы, Зямля. 

З мудрай філасофіі нашых продкаў можна зрабіць выснову, што 
сапраўдная праца — толькі праца на зямлі. Сапраўдная культура — 
толькі і выключна культура сялянская. Земляробства ў нашай краіне 
здаўна было спосабам быцця, дзякуючы якому фарміраваўся цэласны 
погляд на свет. Беларуская культура — земляробчая, сялянская, ся-
дзібная ў такой жа ступені, як антычная культура — полісная. Каб до-
брая сям'я пусціла карані ў родную глебу, яна павінна мець паўнацэн-
ную сядзібу. Няўвага да сям'і, да сядзібы як асновы дзяржавы — 
галоўная стратэгічная памылка савецкай улады: загналі нас усіх у 
гарады-соты, кватэры-ячэйкі — у той час, калі па ўсім свеце людзі 
імкнуліся (і імкнуцца!) набыць, пабудаваць уласны дом на зямлі. 

Мноства рытуалаў у сямейнай і каляндарнай абраднасці беларусаў 
звязана з ушанаваннем зямлі. Напрыклад, да Звеставання (Дабраве-
шчання) зямлю не чапаюць, не капаюць яе, не высейваюць зерне — 
яна пакуль ня плодная. З дня, калі, паводле біблейскага падання, 
зачала Дзева Марыя, зачынае і зямля. На Вялікдзень качалі раней 
яйкі па зямлі, каб абудзіць яе пасля зімовага сну. У старажытнасці 
маладая пара праводзіла першую шлюбную ноч на толькі што 
ўзараным полі, каб сілаю свайго пачуцця падняць яго ўрадлівасць. 
Але, магчыма, чакалася ў гэтым рытуале і адваротнае ўздзеянне: што 
ўрадлівасць зямлі паспрыяе нараджэнню дзяцей. 

Зямля — багіня ўрадлівасці і ўсяго існага — дапамагае нараджэн-
ню, шлюбу, смерці. У самых розных народаў менавіта на зямлі ці на 
саломе (як адным з сімвалаў яе ўрадлівага пачатку) адбываліся роды 

                                       
1 На гэты сюжэт ёсць верш у Максіма Багдановіча. Гл.: Багдановіч М. Калі зваліў дужы Геракл у пыл Антэя... Зб. тв.: 
У З т. Мн., 1992. Т. І. С. 119. 



(Хрыстос нарадзіўся ў яслях на саломе). Маладых падчас вяселля 
абсыпалі зернем. Дарагіх гасцей і цяпер сустракаюць хлебам-соллю. 
Кожны госць, што прыходзіць у адведкі да парадзіхі, абавязкова нясе 
хлебны выраб ці кашу. У ваду для ачышчэння парадзіхі таксама да-
баўлялі канаплянае семя, авёс ці зёлкі. У беларусаў, як сведчыў Павел 
Шэйн, падчас вынасу труны з дому ўслед кідалі зерне жыта. Цяпер 
сыплюць зярняты ўслед маладым, калі яны ад'язджаюць да маладога. 

Для старажытнага арыя храмам была ўся зямля, уся прырода. 
Зямля для яго — сімвал здароўя, дабрабыту і прыгажосці. Зямля 
аб'ядноўвала людзей у грамаду, круг, зямляцтва. Асабліва шанаваў 
беларус тое месца на зямлі, дзе ён нарадзіўся і вырас. Адсюль бяруць 
пачатак у нас вытокі святога пачуцця любові да радзімы як у малым, 
так і ў вялікім сэнсе слова. Культ зямлі ў беларусаў з рэлігійнага 
паступова перайшоў у паэтычны план. І калі Якуб Колас у «Новай 
зямлі» спявае ёй гімн — гэта не гаспадарчы мужыцкі разлік і не 
сацыяльная ідэя, а сакральнае пачуццё. 

Ва ўсіх народаў існуюць міфы пра ўтварэнне Зямлі. У грэкаў Гея 
нарадзіла сама сябе з вечнага і бязмежнага Хаосу. Так Зямля, паводле 
навукі, як і іншыя планеты, узнікла сама, скандэнсавалася з газа-
пылавога воблака. Далей міф даводзіць пра тое, што Гея нарадзіла з 
сябе Урана (Неба), а пасля ў іх нарадзіўся сын — тытан Крон, або 
Хронас (Час). Сёння мы ведаем, што неба — гэта прастора, атмас-
фера, спецыфічная менавіта для нашай Зямлі, і што час цячэ па-
рознаму на розных планетах, інакш кажучы, наш час — дзіця нашай 
планеты і ніякай іншай, бо катэгорыя часу звязана з тэрмінам жыцця 
разумных істот, так як і прастора — з біялагічнымі магчымасцямі іх 
перамяшчэння ва ўмовах роднай планеты. 

Цікавымі былі міфы пра Зямлю і ў нашых продкаў. Старажытныя 
славяне ўяўлялі свет падобным да велізарнага яечка, якое быццам 
знесена «касмічнай птушкай» — Лебедзем. Пасярэдзіне яйка — жаўток 
— Зямля. Верхняя частка жаўтка — наш жывы свет, свет людзей; 
ніжняя частка — падзем'е, начны бок, месцазнаходжанне памерлых. 
Каб трапіць туды, неабходна было прарыць калодзеж. Вакол Зямлі, 
падобна яечным плёнкам і шкарлупцы, размешчаны сем нябёсаў (у 
некаторых варыянтах — дзевяць). Сёмае называлася цвердзю і было 
празрыстым днём нябеснага Акіяна. Там захоўваліся запасы жывой 
вады, якая на зямлю пралівалася дажджом. 

На нябёсы можна было падняцца па Сусветным (Касмічным) 
Дрэве, якое паядноўвала падзем'е (іншасвет), Зямлю і ўсе нябёсы. На 
думку славян, Сусветнае Дрэва было найбольш падобна да велізар-
нага дуба. Аднак на ім не толькі жалуды, але і семя-насенне ўсіх 



іншых дрэваў і траваў. Там, дзе вяршыня Сусветнага Дрэва ўздыма-
ецца над сёмым небам, у хлябах нябесных ёсць востраў і на тым 
востраве жывуць прапродкі ўсіх звяроў і птушак. Востраў называец-
ца Вырай. Раней там быў рай, шчаслівы Эдэм. 

Вырай інакш называецца востравам Буянам. Гэты востраў вядо-
мы нам па шматлікіх казках ды замовах як своеасаблівы «генератар 
жыцця», месца, дзе пануюць святло, цяпло, дабро, прыгажосць, шчас-
це. Многія беларускія замовы пачынаюцца з прыгадвання вострава 
Буяна. Напрыклад: «На моры, на акіяне, на востраве Буяне стаіць 
камень. На тым камні Мацер Божая стаяла, свае ножанькі абмыва-
ла...»1 Прыведзена даволі позняя замова, але звязана яна з надзвычай 
старажытнымі ўяўленнямі: прататыпам Маці Божай была больш 
архаічная багіня. Калі Прародзіца крывічоў Жыва-Кагіяда лётала над 
Сусветным Акіянам, яна выраніла слязу, з якой узнік востраў Вырай, 
а на ім вырасла Сусветнае Дрэва. Мы яшчэ нагадаем пра дзіўны 
востраў, але не ў сувязі з касмагоніяй. 
 

Багі сям'і, кахання і нараджэння 
 

Якія ні вялікія творчыя магчымасці матухны-зямлі, але ж усё 
жывое нараджаецца ад любові, ад сілы цягнення паміж мужчынскім і 
жаночым пачаткамі свету і іх паяднання. Сварог стварыў зямныя 
істоты сваёй Любоўю — Ладаю. Сярод багоў язычніцкага славянскага 
пантэона Пярун і Лада маюць найбольшую пэўнасць. Ладу як багіню 
кахання, апякунку шлюбу, хатняга агню, сям'і, прыгажосці, плоднасці 
прызнаюць усе даследчыкі міфалогіі. Арэал яе ўшанавання надзвычай 
шырокі — паў-Еўропы. Яе імя часта сустракаецца ў фальклоры, уско-
сна зафіксавана ў пэўным лексічным вузле многіх моў (у беларускай: 
лад, ладзіць, ладзіцца, ладны, ладавы, ладкі, можа быць нават ладан), 
у тапанімічных назвах (Ладэнберг, Ладага, Ладыжын), у жаночых імё-
нах паўднёвых славян. Сустракаецца жаночае імя Лада і цяпер на Бе-
ларусі. 

Славяне ўяўлялі Ладу як персаніфікацыю самой жаноцкасці і пяш-
чоты. Увесь шматлікі фальклорны матэрыял з імем Лады сведчыць 
пра арганічнае зліццё аграрнага божышча і апякункі шлюбу, сям'і. Яе 
ўшаноўвалі ў асноўным 1 траўня і на зялёныя святкі ў чэрвені. Песні ў 
яе гонар не спявалі зімою і ў канцы лета, калі ўжо даспелі каласы. 
Уласна, апошні тэрмін праслаўлення Лады ў календары славян — 
Купалле. 

                                       
1 Замовы. С. 249. 



У многіх песнях часта сустракаецца прыпеў «Ой, Дзід-Лад», што 
дало падставу некаторым даследчыкам гаварыць пра мужчынскае бо-
жышча шлюбу — Лада. Украінскія складальнікі слоўніка «Персонажи 
славянской мифологии» таксама прыводзяць такую дэфініцыю: «Лад 
— божышча святла, прыгажосці, згоды, радасці, любові, вяселля і 
дабрабыту. Яму прыносілі ахвяры маладыя, што ўступалі ў шлюб, 
славілі яго імя, якое і сёння можна пачуць у старадаўніх песнях»1. 

Але ж у большасці міфалагічных сістэм не існуе спецыяльнага бога 
шлюбу, а толькі багіня, што ўступае ў саюз з богам, які часта перса-
ніфікуе функцыі, супрацьлеглыя функцыям і якасцям багіні. Напры-
клад, прыгажуня Венера ў рымскай міфалогіі брала шлюб з надзвы-
чай непрыгожым (праўда, умелым) богам Вулканам, а пастаянным 
каханым мела жорсткага бога вайны Марса. Акрамя таго, як мы 
адзначалі, багіні прыгажосці часта кахалі бога расліннасці (Ісіда 
кахала Асірыса, Іштар — Думузі, Венера — Адоніса). 

На нашу думку, Лада — багіня надзвычай архаічная. Яе імя 
можна пачуць ва ўрарцкай мове: Lutu — жанчына; лікійскай: lada — 
жонка, маці; аварскай: ladi — жонка. У арабаў была багіня Лат. 
Магчыма, гэтае імя ўзыходзіць да Прамовы, першамовы, настратыч-
най мовы, дзе laty — вільгаць. 

Язычніцтва, якія б формы яно ні набывала, мае комплекс ідэа-
лагічных уяўленняў, аднолькавых для розных краін — для Грэцыі, 
Германіі, Беларусі. Вывучаючы адну міфалагічную сістэму, напры-
клад антычную (як найбольш захаваную), можна зразумець і іншую 
язычніцкую ідэалогію2. А паколькі гаворка ідзе пра роднасныя наро-
ды — арыяў, то ёсць моманты і прамога падабенства. Так Зеўс у выг-
лядзе Нябеснага Лебедзя апладніў Леду (Ладу), і тая знесла Касмічнае 
Яечка, з якога ўтварыўся свет. Такім чынам, тут Лада — і Эрас у яго 
вышэйшым, касмічным значэнні, і ўласна сіла Жыцця. Вось чаму ў 
прыпеўках Лад хутчэй за ўсё не персаніфікаваны бог, а паэтычна 
выяўленае філасофскае паняцце — цягненне, эрас. 

У Венеры былі дзеці: сыны Амур, Гіменэй, дачка Гармонія. 
Некаторыя вучоныя лічаць, што ў Лады таксама былі сыны-блізняты 
— Лель і Палель. Адзін распальваў каханне, а другі сімвалізаваў палы-
мянае жаданне, неадольную страсць. У п'есе Аляксандра Астроўскага 
«Снягурка» Лель — прыгожы хлапчына. Аднак Барыс Рыбакоў аспрэч-
вае гэтыя вобразы. Палель, на яго думку, увогуле песенны паўтор, а 
Леля (Ляля) — дзяўчына3. Сапраўды, якраз беларускі матэрыял як 
                                       
1 Персонажи славянской мифологии. С. 103. 
2 Лосев А. Очерки античного символизма и мифологии. М., 1993. 
3 Рыбаков Б. Рождение богинь и богов. С. 205—208. 



быццам пацвярджае тэорыю славутага акадэміка. Напрыклад, у 
згаданым абрадзе ваджэння і пахавання «стралы» дзяўчаты спяваюць: 

Ой, пушчу стралу да па ўсем сялу. 
Ой, і я лелі,— да па ўсем сялу1. 

Другі радок увесь час паўтараецца. 
У беларусаў было і свята — Ляльнік — напярэдадні Юр'я. Свята 

было прысвечана багіні вясны — Лялі, якая, можна меркаваць, брала 
шлюб з Ярылам2. Магчыма, нават слова «лялька» паходзіць ад імя 
вялікай веснавой багіні. Дарэчы, японцы 5 сакавіка святкуюць свята 
дзяўчынак, важным элементам якога з'яўляецца паказ імі сваіх упры-
гожаных лялечак. Можна меркаваць, што нешта падобнае было і ў 
нас, а лялькі паходзяць ад драўляных скульптурак — адлюстраванняў 
найбольш пашанотных багоў. Бусел, які як быццам прыносіць дзяцей, 
у некаторых рэгіёнах Беларусі называецца лялека. Бусел — татэмная 
птушка найбольш старажытнага насельніцтва Грэцыі (пелазгаў), але і 
беларусаў таксама. Люлька ў нас — дзіцячая калыска і г. д. 

Атрымліваецца, што Лада і Леля (Ляля) — маці і дачка, як у Грэцыі 
Дэметра і Персефона, пара, магчыма, найбольш архаічных багінь, 
якія сімвалізуюць творчыя сілы Прыроды ўвогуле і росквіт прыроды 
вясною. Лада — Вялікая Багіня, апякунка шлюбу, вяселля, сямейнага 
жыцця. Леля (Ляля), яе дачка, увасабляла вясну, веснавую зеляніну, 
толькі што народжаных дзяцей. Гэта тыя Парадзіхі, пра якіх гаво-
рыць Антаніна Хатэнка. Але, на нашу думку, непасрэдна апекавала 
роды і немаўлятак адна — хутчэй за ўсё Ляля. Дарэчы, у грэкаў гэта 
была Артэміда (рымская Дыяна), дачка Леты (Латы, Лады — ?) і Зеўса. 
Цікава, аднак, тое, што сама Артэміда была цнатлівая. Можа быць, 
дзяўчынай заставалася і Ляля, што лагічна — яна ж багіня вясны. 
Брат Артэміды Апалон апошнім часам атаясамліваецца даследчыкамі 
з Купалам. Выходзіць, не Палель, а Купала — сын Лады, таму і не 
спявалі песень у гонар Лады пасля Купалля. 

Аднак магчыма і іншае тлумачэнне: Ляля ўзяла шлюб з Сонцам і 
прыняла другое імя — Купала. Гэта ж можа быць імя і жаночага 
божышча. Больш таго, і з Лелем-Палелем не ўсё ясна. Як ужо 
згадвалася, арыі мелі адной з прарадзім Месапатамію. У найбольш 
старажытнага народа Месапатаміі — шумераў — былі багі Эніль і 
Нінліль, а само слова «ліп» азначала «дух», «дыханне». У хетаў бог поля 
называўся Ліль, у латышоў ёсць багіня шлюбу і родаў — Лайме. Пра 
Ліліт, якая лічыцца першай жонкай Адама, таксама згадвалася. 

                                       
1 Лозка А. Беларускі народны каляндар. Мн., 1993. С. 79. 
2 Тамсама. С. 94—96. 



Такім чынам, сямейныя багі славян пэўна не вызначаны. Многае 
страчана, пераасэнсавана. Але ідэя пра каштоўнасць сям'і працінае 
ўсю нашу міфалогію і культуру. 
 

 
МУЖЧЫНА І ЖАНЧЫНА Ў МІФАЛОГІІ, РЭЛІГІІ, ЛІТАРАТУРЫ 
 
З надзвычай шырокай тэмы мы вылучым наступныя аспекты: 

касмаганічны, жанчына ў міфалогіі і рэлігіі, зямное каханне мужчыны 
і жанчыны. 

 
Любоў трымае ўвесь Космас. 

Два пачаткі Сусвету 
 
Падзел чалавечай прыроды на два тыпы — мужчынскі і жаночы — 

сімвалічна адлюстроўвае дваістасць усяго Сусвету. Пра тое, што свет 
біпалярны, сведчаць і наш практычны жыццёвы вопыт, і наша мова 
(антонімы): жыццё — смерць, дабро — ліха, дзень — ноч, святло — це-
мра, станоўчае — адмоўнае, праўда — няпраўда, зямля — неба, дух — 
цела, агонь — вада... 

Кожная з названых пар-полюсаў неабходная ў Космасе і з'яўляец-
ца важнай умовай яго існавання. Больш дакладна: адзіны Прынцып, 
Закон, Абсалют (славянскі Род), які пануе ў свеце і бязмежнасць якога 
цяжка спасцігнуць чалавечаму розуму, трансфармуецца, раскрываец-
ца людзям праз дваістае (мы назвалі асноўныя пары), а дваістае, у 
сваю чаргу, выяўляецца ў траістым — у хрысціянскай Тройцы (Бог-
Бацька, Бог-Сын і Бог — Дух Святы), у індуісцкім Трымурці (Брама — 
Шыва — Вішну), у славянскім Трыглаве (Сварог, Пярун, Вялес)1, а ўсё 
разам стварае Гармонію Космасу. 

Чалавек жа як асоба — адзіны (ёсць і іншыя адзінкавыя прыро-
дныя аб'екты — Сонца, Зямля, Месяц...), але ў аснове сваёй ён траіч-
ны (цела — розум (дух) — душа), пры гэтым цалкам рэалізавацца ў 
сваім існаванні ён можа толькі ў пары — у шлюбе. Якраз мужчына і 
жанчына ў іх узаемасувязі ўвасабляюць важнейшы архетып Быцця — 
еднасць Духа і Матэрыі. Дух (у містычных вучэннях гэта мужчынскі 
пачатак) ёсць энергія, а энергія не можа праявіцца без матэрыі 
(жаночы пачатак). Дух ажыўляе матэрыю і вымагае яе да руху. 

                                       
1 Даследчыкі па-рознаму вытлумачваюць славянскі Трыглаў і падаюць розныя назвы яго багоў. Мяркуем, што ў 
працэсе рэканструкцыі (аднаўлення) пантэона славянскіх багоў маюць права на жыццё разнастайныя версіі. 



Матэрыя ў розных сваіх формах, рэчах і з'явах — гэта праяўленне, 
форма існавання Духа (Жыцця), бо ўся матэрыя жывая — мёртвай 
матэрыі не існуе. Зліваючыся, Дух і Матэрыя ўтвараюць Духаматэ-
рыю, яны перастаюць існаваць у «чыстым» выглядзе і ўтвараюць 
нешта новае, непадзельнае — той самы Абсалют, Прынцып Сусвету. 
Значыць, Дух і Матэрыя — адзіныя: яны не могуць існаваць адзін без 
другога (як і ўсе іншыя антанімічныя паняцці). Вось чаму ўсе багі ў 
міфалогіях звычайна мелі жонак, якія ўвасаблялі Матэрыю, бо сам Бог 
— гэта, бясспрэчна, Дух, Свядомасць.  

 
Сімвалы гармоніі 

 
Непарыўнае адзінства Матэрыі і Духа, гарманічнае суіснаванне 

жаночага і мужчынскага пачаткаў — гэта важнейшыя праблемы ўсхо-
дніх філасофій. Так, у Індыі «ха» — мужчынскі, сонечны пачатак, дух; 
«тха» — жаночы, месяцавы, матэрыя. Разам — Ха-тха — гармонія Су-
свету. 

У кітайскай філасофіі, увогуле ў культуры «Янь» — мужчынскае, 
актыўнае, станоўчае; «Інь» — пасіўная сіла прыроды, жаночая. Адзін 
без другога «Інь» і «янь» няпоўныя, разам жа ўтвараюць паўнату Кос-
масу. Графічна гэта выяўляецца фігурай, якую ў апошні час можна 
часта ўбачыць у розных выданнях. 

У шэрагу значэнняў шасцікутніка — Зоркі Давіда — ёсць і 
прачытанне яго як яднання Матэрыі і Духа, Зямлі і Неба, жаночага і 
мужчынскага пачаткаў. Трохкутнік вяршыняй уверх — мужчынскі 
пачатак, трохкутнік вяршыняй уніз — жаночы. У яўрэяў Зорка Давіда 
мае і іншыя значэнні (як і крыж у хрысціян), але неабходна зазна-
чыць, што паходжанне такога сімвала намнога больш старажытнае, 
чым узнікненне на гістарычнай арэне гэтага аднаго са стара-
жытнейшых народаў. 

Дарэчы, і крыж можна разглядаць, у шэрагу іншых значэнняў, як 
сімвал яднання Неба і Зямлі, Духа і Цела, Мужчыны і Жанчыны, Свя-
домасці і Матэрыі. Паводле аднаго з міфаў, багі стварылі Мужчыну і 
Жанчыну з дзвюх палачак, склаўшы іх у форме крыжа, а паміж імі 
загарэўся агонь — самае першае полымя кахання. Акрамя таго, агонь, 
які здабываўся трэннем палачак,— гэта была і першая Таямніца 
Прыроды, першая і галоўная якасць Матэрыі, якая была адкрыта 
чалавеку вышэйшымі сіламі. У беларусаў яшчэ ў XIX ст. такі агонь 
лічыўся самым святым, чыстым. 

Усе філосафы старажытнасці, а за імі і сучасныя, сышліся на тым, 
што мужчынскі пол (шырэй — Дух) — носьбіт зменлівасці, рэвалю-



цыйнасці, прагрэсу, руху наперад, шукання новага; жаночы (шырэй 
— Матэрыя, Цела, а таксама — Душа, Псіхея) — носьбіт устойлівасці, 
парадку, кансерватызму. Мужчына выконвае ў працэсе эвалюцыі ро-
лю авангарда, разведчыка, жанчына ж захоўвае знойдзенае, ацэнь-
вае, вырашае, што перадаць дзецям. Мужчына — зачынае, жанчына 
— выношвае і нараджае (не толькі дзіця, але і культуру). 
 

Парушаная раўнавага 
 
Раўнапраўе мужчыны і жанчыны ёсць Касмічны закон. Каб любы 

касмічны акт праходзіў паспяхова, жаночы і мужчынскі пачаткі 
павінны знаходзіцца ў гармоніі, у раўнавазе (адсюль можна зрабіць 
вывад аб важнасці знаку Шаляў у Задыяку). Праўда, у гісторыі чала-
вечага грамадства гэты важнейшы Закон неаднаразова парушаўся 
людзьмі — у асноўным у напрамку духоўнага рабаўніцтва і прыні-
жэння жанчыны, што прыводзіла да жорсткасці, падзення маралі і, 
урэшце, пагібелі цывілізацыі. Але, прыніжаючы жанчыну, мужчына 
прынізіў і сябе — вось выток сучаснага духоўнага крызісу. Калі б 
гармонія мужчынскага і жаночага пачаткаў захавалася, гісторыя 
пайшла б па іншым шляху. 

Міфалогія і рэлігія імкнуліся ўвесь час аднавіць гэту раўнавагу, 
падтрымліваючы аўтарытэт жаноцкасці, пра што мы пагаворым 
далей. Дзеля справядлівасці неабходна сказаць, што ўсходнія цыві-
лізацыі — у адрозненне ад заходніх — намнога больш паслядоўна 
праводзілі названы важнейшы закон у жыццё. Напрыклад, нават 
такая сфера дзейнасці, як кітайская барацьба (у розных яе відах), 
такая папулярная сёння ва ўсім свеце, нязменна заснавана на 
адзінстве «інь-янь», пра што ведаюць далёка не ўсе маладыя людзі, 
захопленыя спортам1. Персы на практыцы адрознівалі мужчынскае і 
жаночае, гэта значыць цвёрдае і мяккае, горкае і салодкае, грубае і 
пяшчотнае нават у такіх рэчах як ежа, адзенне, паветра, вада2. 
 

Чароўная сіла Эрасу 
 
Але якая сіла злучае, аб'ядноўвае мужчынскі і жаночы пачаткі — 

штурхае іх адзін да другога. Такая сіла носіць прынятую амаль ва ўсім 
свеце грэчаскую назву — Эрас. Паводле антычнага міфа, на пачатку 
ўсяго існага быў Хаос. А паколькі, як мы ўжо гаварылі, Хаос нясе ў 

                                       
1 Симкин Г. Н. Экология духа // Человек. 1992. № 6. 
2 Тайлор Э. Б. Первобытная культура. С. 217. 



сабе зародкі бязмежных будучых форм і з'яў, ён нараджае сам з сябе 
магутнейшую сілу — Эрас. Неба, багі, людзі — усё рухаецца гэтай 
сілаю1. 

Эрас — не толькі Любоў у самым шырокім сэнсе слова (але і ў 
вузкім, Каханне — таксама), «гэта тое, што мы б назвалі сілаю 
цягнення, якая існуе ў сусветнай прасторы як закон. І гэта сіла 
прыводзіць у рух і Хаос, і Зямлю...»2 

Сапраўды, Эрас узнік яшчэ тады, калі ніякіх эмоцый не існавала. 
Гэта не пачуццё, а Прынцып Праяўлення Жыцця, закон прыцягнення 
антаганізмаў і полюсаў, самы важны ў Сусвеце. Калі яблык упаў на 
галаву Ньютана, гэта было праяўленне Эрасу. Калі расліна цягнецца 
да сонца — гэта таксама Эрас. Гравітацыя, магнетызм, розныя 
фізічныя палі, чалавечая любоў — усё Эрас. Гэта дзякуючы Эрасу 
створаны, упарадкаваны ўвесь Космас. 

У многіх міфалогіях, а найперш у антычнай, Эрас адыгрывае пры-
кладна такую ж ролю, што і Бог у Старым Запавеце. Але ў Бібліі Яхве 
творыць Словам (у пачатку было Слова...), а ў касмагоніях іншых на-
родаў, напрыклад у славян, Прабог Род стварае ўсё сваёй любоўю 
(Ладаю)3. 
 

Арыйскі культ Венеры-Лады 
 
Неабходна сказаць, што ў народаў Егіпта, Блізкага Усходу і 

Еўропы існаваў культ Венеры-Лады, прычым тут маюцца на ўвазе і 
планета Венера, і Эрас-Любоў-Лада як закон цягнення, і, нарэшце, 
багіні, якія ўсё гэта ўвасаблялі: грэчаская Афрадыта, рымская Венера, 
егіпецкая Ісіда, шумера-асірыйская Іштар, славянская Дзянніца4. 
Венера лічылася заснавальніцай рымскага народа (праз свайго сына 
Энея). Увогуле ж пра арыйскі культ Венеры-Лады гавораць такія 
назвы, як племя вянеды, краіна Венгрыя, гарады Вена, Венецыя, 
Вянёў, Вентспілс, Жэнева, Іена, Генуя, Вянсен, Ладэнберг, Ладага, 

                                       
1 Легенды и сказання Древней Греции и Древнего Рима. М., 1990. С. 15. 
2 Немеровский А. И. Мифы древней Эллады. М., 1992. С. 5. 
3 Тут, у славянскім язычніцтве, назіраецца як бы сінтэз розных традыцый — антычнай і яўрэйскай: ёсць і Бацька 
ўсяго існага — Род, але ёсць і Эрас — Лада. 
4 Можа падацца дзіўным, што імёны грахоўнага анёла Д'ябла (Люцыпара) і зоркі Венеры ў славян гучаць аднолькава: 
Дзянніца. Справа ў тым, што некаторыя традыцыяналісты (традыцыя — сукупнасць ведаў як бы «нечалавечых» па 
паходжанні і характары, якія складаюць духоўную аснову кожнага здаровага грамадства) якраз лічаць, што 
чалавецтва прыйшло з Венеры, якая першапачаткова насіла назву Люцыфер. Але «люцыферане» былі духоўнымі 
істотамі, на Зямлі ж набылі цялесную форму, што і з'явілася «сыходжаннем Духа ў Матэрыю», або Падзеннем 
Люцыпара. Пра гэта пісалі яшчэ А. П. Блавацкая і іншыя тэосафы, а ў XX ст. такія вядомыя філосафы, як Рэне 
Гянон і Мігель Серана. (Дугин А. Конспирология. М., 1993). 
Хрысціянства не прызнае гэтай тэорыі (яна, сапраўды, залішне фантастычная), але многія назвы і факты сівой 
даўніны, у тым ліку славянскай, балцкай, прымушаюць задумацца: мова не падманвае. 



славянскія словы «вянец, вянок, вянчанне, жонка, жена, женщина, 
лад (гармонія), ладзіць, ладкуваці (ажаніцца)» і інш. 

Такім чынам, менавіта Эрас (Любоў) з'яўляецца Вышэйшым Бо-
жым Законам, які арганізоўвае ўвесь праяўлены і непраяўлены свет. І 
вось тут Новы Запавет якраз сыходзіцца з антычнай традыцыяй, 
сцвярджаючы, што «Бог ёсць Любоў». Увогуле таямніца Найсвяцей-
шага Шлюбу, як важнейшай Містэрыі Быцця, прысутнічае, хаця і 
прыхавана пад сімвалічнай абалонкай, літаральна ва ўсіх міфалогіях і 
рэлігіях, але найбольш у хрысціянстве і індуісцкім тантрызме. 
 

Бог ёсць Любоў 
 
Кароткая формула «Бог ёсць Любоў» уключае ў сябе вельмі і вельмі 

многае, што немагчыма ахапіць. Скажам толькі, што для хрысціян 
гэта — тая Сіла, якая адухаўляе, паляпшае, упрыгожвае чалавечае 
жыццё і творыць само Быццё. Натуральна, такую Сілу нельга інакш 
назваць — толькі Божаю. Шлюб у хрысціянстве разглядаецца як 
Вялікае Таемства, бо мужчына і жанчына тут аб'ядноўваюцца ў 
вышэйшым адзінстве падобна адзінству Святой Тройцы1. Шлюб па 
вялікім рахунку — гэта тое, што засталося ад колішняга Раю на Зямлі. 
Але гэта для людзей. А ёсць жа яшчэ шлюб Хрыста з яго Царквою, пра 
што алегарычна сказана ў «Песні песням» Бібліі. Увогуле саюз 
мужчыны і жанчыны сімвалічна перадае Вялікую Містэрыю саюзу 
Хрыста і яго Царквы, а таксама саюзу Неба і Зямлі, Духа і Матэрыі, 
Святой Тройцы і Сусвету. 

Ва ўсходняй Традыцыі (тантрызм) саюз полаў разглядаецца як 
важнейшы Прынцып Быцця, прычым літаральна кожнае зліццё 
мужчыны і жанчыны дае штуршок для стварэння новага ў Космасе, 
бо вызваляе вялікія энергіі, якімі і напаўняецца Сусвет. Секс — ні ў 
якім разе не самамэта чалавечага быцця, а форма стасункаў чалавека 
і прыроды. Асабліва важна, каб секс быў агорнуты высокім каханнем, 
бо духоўная палкасць дае якраз самы магутны выбух энергіі, які 
неабходны для ўтварэння новага2. Такім чынам, стаўленне да сексу (а 
хутчэй да Эрасу) на Усходзе надзвычай сур'ёзнае: кожны акт кахання 

                                       
1 Троицкий С. Христианская философия брака. У кн.: Русский Эрос, или Философия любви в России. М., 1991. С. 
385. 
2 Кажуць, што дзеці ў глыбока закаханых людзей заўсёды атрымліваюцца прыгожымі і таленавітымі, прычым у каго 
сіла страсці ў момант зачацця была большая, на таго дзіця і будзе падобнае. Тут народам улоўлена тое, што яшчэ не 
адкрыта навукаю, калі галоўную ролю адыгрываюць не матэрыяльныя фактары, не генетыка, а чыста духоўны 
кантакт паміж мужчынам і жанчынаю. 



адлюстроўвае касмічны акт і спрыяе агульнаму кругавароту жыцця ў 
Космасе1. 

Пра значэнне Любові-Лады ў славян можна меркаваць па тапані-
міцы, па мове (пра што мы нагадалі вышэй) і па народнай веры. У 
старажытнарускай міфалогіі бог Вялес, які ўладарыць над іншасве-
там, усім душам памерлых каля брамы Ірыя (Вырая) задае самае га-
лоўнае пытанне: «Ці кахалі вы на Зямлі?» Толькі тым, хто кахаў, ад-
крыты шлях на Неба, бо Бацька-Род загадвае жывым — кахаць. Род 
нарадзіў Любоў, стварыў гэты свет для любові, а вышэйшае яе праяў-
ленне — каханне мужчыны і жанчыны. 
 

Каханне перамагае смерць 
 
У той жа час славянская традыцыя, магчыма, у большай ступені, 

чым іншыя, звязвае каханне і смерць. Каханне заснавана на імкненні 
да працягу роду, выклікана непазбежнасцю смерці. Любоў, жыццё, 
смерць — тры асновы быцця2. Адсюль наяўнасць некаторых 
элементаў пахавальнага абраду ў радзінах і вяселлі, пра што будзе 
сказана далей. Нельга не прыгадаць, што і ў фальклоры багіня смерці 
Марана (Марэна, Мара) часам выступае як прыгажуня і аб'ект 
страснага кахання з боку героя: магчыма, гэта Мар'я Мораўна ў 
казках, а таксама чараўніца-волатка Марына ў быліне пра Дабрыню. 

Аднак, як мы памятаем, смерць не была абсалютнаю ў стара-
жытным свеце. Акрамя таго, каханне перамагала смерць. Можна 
меркаваць, што вера нашых продкаў была блізкая да веры індусаў і 
егіпцян. Так у Індыі яшчэ і ў XX ст. быў шырока распаўсюджаны 
звычай, паводле якога ўдава адыходзіла ў нябыт услед за толькі што 
памерлым мужам. (У рамане Жуля Верна «За 80 дзён вакол свету» 
галоўны герой уратаваў ад смерці якраз такую ўдаву, якую ў далей-
шым пакахаў.) У савецкім друку заўсёды асуджаўся гэты няпісаны 
закон іншага народа як дзікунства, ды і ў самой Індыі з ім некаторы 
час змагаліся. Між тым калі паглыбіцца ў вераванні індусаў, то можна 
зразумець, што ў Індыі жанчыны-верніцы лічылі за шчасце апынуцца 
на тым свеце з душою любімага на зямлі чалавека. Паводле стара-
жытнаегіпецкіх рэлігійных уяўленняў, зямное існаванне кароткае, 
толькі пасля смерці пачынаецца сапраўднае, вечнае жыццё. Кожны 
егіпцянін, які быў шчаслівы ў шлюбе, марыў працягваць вечнае 
жыццё з той самай жанчынай (адсюль у грабніцах скульптуры — 

                                       
1 Гачев Г. Образы Индии. Мн., 1993. С. 220. 
2 Асов А. Слово о любви // Наука и религия. 1993. № 3. С. 38. 



сямейныя пары). Рэлігія абавязвала не толькі жанчыну (як гэта 
прынята ў іншых краінах), але і мужчыну захоўваць вернасць свайму 
каханню і пры жыцці, і пасля смерці аднаго з закаханых. Такія 
маральныя ўстаноўкі не могуць не выклікаць глыбокай павагі. 

Любоў больш магутная, чым смерць. Яна — выток несмяротнасці, 
бо дае новае жыццё, адмаўляе небыццё і разбурэнне. Любоў ёсць 
сапраўдная сутнасць асобы, без любові асоба не жыве, а памірае. 
Самы галоўны цэнтр асобы — любоў, Эрас, гэта значыць імкненне, 
парыў, узлёт, а таксама жыццё і творчасць, а не коснасць і застой. 

Такім чынам, «Любоў трымае ўвесь Космас, Любоў ёсць вялікі 
магніт»1. Менавіта жанчына нараджаецца з веданнем чароўнае сілы 
любові. Любоў — да мужчыны, да дзіцяці, да прыроды — жыве ў ёй 
як частка яе быцця. Пра выдатную ролю Жанчыны ў светабудове 
гавораць шматлікія міфы, дзе багіням і нават смяротным жанчынам 
належыць галоўнае месца. 
 

 
АД ЭЎРЫНОМЫ ДА ДЗЕВЫ МАРЫІ 

 
Знесла Курачка яечка... 

 
У старажытнага лацінскага насельніцтва Грэцыі, пелазгаў існаваў 

такі міф пра ўтварэнне свету: багіня ўсяго існага Эўрынома з'явілася з 
Хаосу, аддзяліла неба ад мора і пачала танцаваць. У віхуры танца 
нарадзіўся вецер-змей Афіён, які абвіў багіню і апладніў яе2. 

Дазволім сабе выказаць думку, што так у міфе сімвалічна адлюс-
траваны працэс утварэння вакол Зямлі атмасферы. У далейшым 
багіня ператварылася ў галубку, села на мора і знесла Сусветнае Яйка, 
якое выседжваў якраз змей Афіён3. Тут, як і ў іншых міфалогіях, пад 
змеем можна разумець сілу, якая прыводзіць жыццё ў рух,— гэта 
якраз тая сіла, якую грэкі называлі Эрасам. Заўважым, дарэчы, што і 
першародны грэх Адама і Евы з гэтага пункту гледжання можна 
вытлумачыць як вялікае імкненне прыроды пагрузіцца ў магутны 
кругаварот «жыцця — смерці». (Яшчэ неаднаразова будзем гаварыць 
пра міфалагему грэхападзення, бо тут бездань розных сэнсаў.) 
                                       
1 Письма Елены Рерих: В 2 т. Мн., 1992. Т. 1. С. 80. 
2 Грейвс Р. Мифы Древней Греции. С. 15. 
3 У Індыі жаночы пачатак прыроды, бачнай і нябачнай, уяўляўся як Дух Святы і ў выглядзе галубкі (слова «дух» тут у 
значэнні не свядомасці, а нараджальнай сілы). І ў далейшым галубка ў старажытных містэрыях была знакам 
жаночай улады (Шюре Э. Великие Посвященные. С. 143). Магчыма, адсюль ідзе напаўзабытая традыцыя некаторых 
хрысціянскіх сектаў бачыць у Духу Святой Тройцы жаночы пачатак. 
У Кнізе Быцця Бібліі Дух Божы лётае над паверхняю вады, якая ўвасабляе Хаос, і напаўняе яго жыццём, але 
Сусветнае Яйка не згадваецца (Быццё, І, 2). А вось вобраз голуба як увасабленне Духа Святога застаўся. 



Мы прывялі зусім малавядомы міф, які дайшоў з часоў матры-
ярхату, для таго каб паказаць падабенства яго з іншымі міфамі пра 
светаўтварэнне, у прыватнасці, нашых продкаў-крывічоў. І хаця кры-
віцкі міф не дайшоў да нас у тэкстах, але яго рэканструявалі (на нашу 
думку, няпоўна) даследчыкі з беларускай эміграцыі. Паводле гэтага 
міфа, першай істотай у свеце была багіня Прародзіца — Жыва-
Каляда, якая насілася ў прасторы над морам і са слёз якой узнік 
востраў Вырай і Прадрэва на ім. Яна ж самастойна нарадзіла ўладара 
Сусвету бога Далібога з двума тварамі — сонечным і месяцавым1. 

Слова «жыва» каментарыяў не патрабуе, акрамя таго, пра яго 
добра пісала Антаніна Хатэнка2. Дададзім толькі, што імя Жыва суад-
носіцца з імем Ева (Jeva), што значыць Жыццё, «Тая, што вечна жы-
вая». У другой транскрыпцыі Ева (Heva) — блізкая да імені грэчаскай 
алімпійскай багіні вечнага юнацтва Гебы (Heva). Што ж да імя Каляда, 
тут мы чуем падабенства са словам «кола». Каляда-Кола3 значыла не 
толькі вечны кругаварот жыцця, але і Млечны Шлях, які таксама кру-
гавы (ён жа шлях у Вырай), і, магчыма, нават спіралепадобную гала-
ктыку. Такім чынам, паводле нашай версіі, міф пра Жыву-Каляду ад-
люстраваў важнейшыя арыйскія ўяўленні пра будову Сусвету. У мі-
фах увогуле зашыфраваны самыя глабальныя таямніцы жыцця. З іх 
дапамогаю чалавек можа лепш зразумець Космас і самога сябе. 

У рускіх Ведах, таксама рэканструяваных сучаснымі міфолагамі, 
першую жменьку зямлі, заключанай у нетрах мора, здабыла з глыбіні 
шэрая вуціца, з яек якой у далейшым нарадзіліся розныя чароўныя 
птушкі: Арол, Алканост, Страцім-лебедзь (згадаем М. Багдановіча!), 
Гамаюн (а так называлі А. Блока), Фініст, Рарог, Сірын, Воран, Гры-
фон... Яны ж, у сваю чаргу, утварылі ўласна рэльеф, розныя зямныя 
формы, а таксама дзень і ноч, дабро і ліха і іншыя пары 
антаганізмаў4. 

У арыйскіх народаў матыў птушак5, якія кладуць чароўныя зала-
тыя яйкі, надзвычай пашыраны (вытокі казкі «Курачка Рабка» — мі-
фалагічныя). Паводле індускай Традыцыі, на пачатку часоў існавала 
толькі адна каста — Хамса (Лебедзь), сімвалічная назва якой свед-
чыць, што ўсе людзі тады валодалі высокай ступенню духоўнасці, згу-

                                       
1 Хмара С. Аб багах крывіцкіх сказы. С. 5. 
2 Хатэнка А. Прадзіва продкавай веры. С. 66. 
3 Каляда-Кола мог быць і богам-мужчынам. Тады Жыва- Каляда — гэта андрагін (паводле Платона), аб'яднанне ў 
адно і мужчынскага, і жаночага пачаткаў. Дарэчы, такім уяўляўся і Яхве ў старажытным іўдзейскім вераванні. 
4 Бус Кресень. Русские Веды // Наука и религия. 1992. № 6—7. С. 33. 
5 Душы людзей у фальклоры многіх народаў маюць выгляд птушак. Праз такі сімвал адлюстравана не толькі сувязь з 
Небам, куды адпраўляецца пасля смерці фізічнага цела душа бязгрэшнага чалавека, але і, магчыма, успамін пра 
ранейшую тонкаматэрыяль- насць, лёгкасць тых першасных істот, якія насялялі Зямлю. Калі чалавек лётае ў сне, то 
гэта значыць, што яго клеткі памятаюць такі стан. 



бленай пазней у выніку падзелу людзей на чатыры касты1. Калі звя-
рнуцца да больш вядомай антычнай міфалогіі, то можна ўспомніць, 
што багіня Леда нарадзіла ад Лебедзя-Зеўса з яйка двух блізнят, 
Дыяскураў — у далейшым дзень і ноч. 

Праўда, водныя птушкі мелі важнейшае значэнне пры заснаванні 
форм быцця і ў іншых народаў, а не толькі ў арыяў. Так, у «Калевале», 
народным эпасе карэла-фінаў, Маці-Вада стварае свет у саюзе з Качу-
ром. 

Такім чынам, у матрыярхатных, дагарадскіх цывілізацыях жано-
чая істота ў тым ці іншым выглядзе непасрэдна ўдзельнічае ў працэсе 
светабудовы. Заўважым, што ўсе першыя багіні звязаны з вадою, з 
морам. Ды і ў далейшым з мора ўзнікаюць багіні прыгажосці і 
кахання — грэчаская Афрадыта, крывіцкая Майя, індыйская Лакшмі. 
Тут занатавана нешта надзвычай важнае з гісторыі нашай планеты: 
сапраўды, жыццё ўзнікла, як гавораць вучоныя, у Акіяне. 
 

Вобраз Вялікай Багіні-Маці 
 
У пазнейшых, больш распрацаваных міфалогіях зберагліся ўсе 

рысы матрыярхату і фарміруецца вобраз Вялікай Багіні-Маці, непа-
срэдна суаднесены з Зямлёю. Неабходна сказаць, што і ў палеаліце, і ў 
неаліце (паводле сучаснай перыядызацыі, хаця, магчыма, цывілізацыі 
існавалі да гэтага, але загінулі ў катастрофах) важнейшая роля 
належала жанчыне. Яна прыручала жывёл, займалася земляробствам, 
пляценнем, ткацтвам, ганчарствам. А галоўнае, жанчына давала 
жыццё новым членам роду, што было надзвычай важна, бо малалікім 
плямёнам цяжка было выжыць. Прычым на ранніх этапах развіцця 
грамадства людзі не ведалі пра сапраўдную ролю мужчыны ў нара-
джэнні дзяцей. Лічылася, што дзяцей даруе вада (здаўна была заўва-
жана жыватворная яе функцыя), пазней уяўлялі, быццам жанчына 
зачынае ад духа вады2 ці яе ветрам надзьмула: вось чаму аплад-
няльны змей Афіён першапачаткова выступае як вецер, віхура3. І 
толькі пасля ўсведамлення ролі мужчыны ў дзетанараджэнні пачалося 
яго ўзыходжанне на пантэоны і ў вераваннях. 

Вобраз Вялікай Багіні-Маці звязаны і з жаночым творчым пачат-
кам, і з вялікімі стваральнымі сіламі самой Зямлі. Такі сінтэтычны во-

                                       
1 Генон Р. Царь Мира // Вопросы философии. 1993. № 3. 
2 У славянскім вясельным абрадзе непасрэдна перад днём вянчання нявесту абавязкова вялі ў лазню, дзе мылі з 
адпаведнымі рытуаламі. Захавалася цьмянае ўяўленне, што «дзявочую красу» (цнатлівасць) нявеста губляла яшчэ да 
сустрэчы з жаніхом — менавіта ў лазні. 
3 Іранічны выраз «ветрам надзьмула» захаваўся да нашага часу: так гавораць пра дзяўчыну, якая «нечакана» 
зацяжарала. 



браз аказаўся надзвычай жывучым, чалавечая свядомасць не жадала 
ад яго адмаўляцца, нягледзячы на тое, што мужчына паступова пачаў 
набываць першаснае значэнне ў грамадстве: сляды барацьбы жано-
чых і мужчынскіх багоў захаваліся практычна ва ўсіх міфалогіях 
свету. 

Асабліва ўшаноўвалі Вялікую Багіню ў Міжмор'і, на Блізкім 
Усходзе. Там яна насіла імёны: Ісіда, Кібела, Іштар, Астарта, Гея. 

Адзначым асноўныя функцыі Вялікай Багіні: 
1. Функцыя стваральная. Прычым стварала Прародзіца як сама-

стойна (Жыва), так і разам з богам Неба. У грэчаскай міфалогіі, як і ў 
многіх іншых, Неба і Зямля былі мужам і жонкаю. Праўда, само Неба 
(Уран) было народжана Зямлёю (Геяй), і ўвогуле ўвесь космас 
афармляецца дзякуючы жыццёвай сіле Зямлі. Першыя параджэнні 
Урана і Геі — 12 тытанаў, братоў і сясцёр: 

Акіян, Кой, Крый, 
Гіперыён, Іапет, Кронас, 
Тэя, Рэя, Феміда, 
Мнемасіна, Феба, Тэфія. 
Тытаны былі надзелены каласальнай сілаю жыцця — яны 

несмяротныя. У іх імёнах чуюцца водгукі нейкіх прыродных стыхій і 
з'яў — паветра, вільгаці, ветру, агню, зорнага свята, часу1. Але 
існуюць Памяць — Мнемасіна і Права — Феміда, якія, безумоўна, 
тычацца яшчэ самой прыроды, калі Памяццю, напрыклад, лічыць 
генетычны код, а Правам — законы выжывання. 

Стваралі Гея ды Уран і іншых істот, часам страшных, пачварных. 
Так што напачатку формы жыцця былі яшчэ непрыгожымі. Але пако-
лькі жыццё ўжо з'явілася, яно несла ў сабе прынцып пастаяннага ўда-
сканалення, што вельмі ярка дэманструе якраз грэчаская міфалогія. 

У славян бог Неба — Сварог, багіня Зямлі — Макош (сугучнае з 
«кош, кашалёк, кашара»)2. Макош — Гаспадыня Жыцця, Усеагульная 
Маці, якая даруе плоднасць жывёле і ўраджай раслінам. 

2. Наступная функцыя Вялікай Багіні — апякунства над 
Прыродай, над жывёламі, над раслінамі, іх плоднасцю і ўрадлівасцю, 
а таксама над цяжарнымі жанчынамі і малымі дзецьмі. 

Паміранне і адраджэнне прыроды ў розныя поры года ўвасобіліся 
ў вельмі паэтычным міфе пра тое, як сілы Падзем'я забіраюць у 

                                       
1 Тахо-Годи А. А. Греческая мифология. М., 1989. С. 37. 
2 Акадэмік Б. Рыбакоў выказваў думку, што больш старажытнае імя Прабагіні — Берагіня. Але ў многіх народаў 
Багіні- Маці мелі ў імёнах корань «Ма» — у хетаў, фракійцаў, індусаў... Ды і імя Багародзіцы Марыя — невыпадковае. 
У крывічоў, дарэчы, як і ў індусаў, была багіня Майя, так што месяц май можам лічыць названым у яе гонар, гэта 
часіна года адпавядае яе сутнасці, хаця слова «травень» таксама прыгожае. 



Вялікай Багіні яе мужа ці каханага (Асірыса, Адоніса, Думузі), а ў 
грэчаскім міфе — дачку (Персефону). Калі ён (яна) знаходзіцца ў 
Падзем'і, прырода памірае, настае зіма або сухі сезон, у час якога ўсё 
выпальваецца. Паколькі Вялікая Багіня спалучана з вечным адра-
джэннем прыроды, менавіта яна ўшаноўвалася як выток жыццёвай 
сілы, несмяротнасці. Таму ёй прысвечаныя таемныя містэрыі 
(Элеўсінскія містэрыі). 

3. Адсюль яшчэ адна функцыя Вялікай Багіні — сувязь яе з 
сакральнымі ведамі і больш шырока — з культурай, што і натуральна, 
бо многія вынаходніцтвы былі зроблены жанчынай. У сувязі з гэтым 
прыгадаем шырока вядомы антычны цыкл міфаў пра арганаўтаў, дзе 
галоўнай гераіняй выступае Медэя, унучка бога Сонца, якая валодала 
таемнымі (эзатэрычнымі) ведамі, магіяй і якая не толькі дапамагла 
Ясону здабыць Руно, але і стала яго жонкаю. 

Некаторыя даследчыкі пад Залатым Руном разумеюць не залатую 
аўчыну, а празрыстую залатую тканіну (у Егіпце яна называлася 
вісон, яе можна ўявіць па скульптурах і малюнках), якая выраблялася 
з надзвычай тонкай, у многа разоў танчэйшай, чым чалавечы волас, 
ніткі (з № 999, а мы шыем звычайна № 40-60). Медэя ведала сакрэт 
вырабу такой ніткі, і галоўнай мэтаю грэкаў-арганаўтаў была якраз 
сама вядунка Медэя з яе каласальнымі культурнымі ведамі і 
магічнымі ўменнямі1. 

Веданне законаў прыроды здаўна было непарыўна знітавана з 
культураю, пра што і сведчыць прыклад Медэі. Спрадвек жанчына 
была ў стасунках і з агнём, які заўсёды быў сімвалам цывілізацыі. (Ад-
начасова Агонь — стыхія мужчынская, як Вада — жаночая.) Жанчына 
павінна бьнга падтрымліваць агонь як у доме, так і ў галоўным храме 
горада (адсюль інстытут жрыц-вясталак). Усё правільна: жанчына 
беражэ агонь — мужчыну, свет жа на гэтым стаіць. 

4. Існуе сувязь Вялікай Багіні з разбурэннем, вайною, дзікунствам, 
смерцю, злымі чарамі. Інкарнацыямі (увасабленнямі) яе былі індыйс-
кая багіня Калі-Дурга, фракійская Ма, грэчаская Геката, жрыцай 
якой, дарэчы, была і Медэя (маці, якая пайшла на забойства сваіх 
дзяцей, каб адпомсціць мужу!). Названая функцыя як быццам супярэ-
чыць папярэдняй культурастваральнай. Аднак на самай справе гэта 
звязана з дваістасцю ўспрымання прыроды чалавекам: яна, безумоў-
на, вялікая, магутная, яна пастаянна нараджае, але часам і варожая 
людзям, бо ад яе таксама і землятрусы, віхуры, смерчы, навальніцы, 
                                       
1 У тэосафаў і вучоных-традыцыяналістаў пад Залатым Руном разумеецца не нешта матэрыяльнае, а якраз Таемныя 
Веды, згубленыя чалавецтвам. Але ўсё роўна іх ахоўвае жанчына Медэя. (Штайнер Р. Христианство как мистический 
факт. Ереван, 1991). 



паводкі. Акрамя таго, Зямля ўзнікае з Хаосу і захоўвае, безумоўна, 
сувязь з ім: нездарма Гея спараджае пачвар, унутры ж яе знаходзіцца 
і Пекла — царства Аіда. 
 

Кіруе светам Зеўс — ці Гея? 
 
Гея (Зямля) была галоўнаю багіняй у архаічны перыяд (V-IV стст. 

да н. э.), і ў эпоху элінізму (ІІІ ст. да н. э.— III ст. н. э.) яна перадала 
свае функцыі, уласна, усім алімпійскім багіням: Геры, Дэметры, 
Афрадыце, Артэмідзе, Афіне, Гесыі. Усе яны апекавалі дзяцей, 
жанчын, сям'ю, дом, агонь, расліны, жывёл. У іх на першы план, у 
параўнанні з Геяй, выйшла функцыя культурастваральная і амаль не 
засталося сувязі з Хаосам. 

Міфалогія і ўся літаратура антычнай Грэцыі, пачынаючы з класікі, 
дэманструюць смяротную барацьбу мужчынскіх і жаночых перса-
нажаў, пакутлівы пераход ад матрыярхату да патрыярхату. 

Сістэма алімпійскіх багоў на чале з Зеўсам — яўны патрыярхат. 
Але галоўныя багіні яшчэ ў многім самастойныя. Скажам, багіня Гера, 
вымушаная ўзяць шлюб з Зеўсам прымусова, з-за яго падману, не па-
караецца яму канчаткова, часта спрачаецца і абдурвае яго. Усе багі-
мужчыны нераўнадушныя да чараў прыгажуні Афрадыты, і таму яна 
ўладарыць над імі. А калі Аід украў у Дэметры яе дачку і Зямля ў 
смутку перастала радзіць, дык Зеўс нічога не мог зрабіць з прыродай і 
вымушаны быў прасіць брата свайго Аіда вяртаць Персефону вясною 
на паверхню Зямлі. 

Служыць жанчыне — царыцы Амфале — і самы вялікі з герояў 
Грэцыі — Геракл (дарэчы, і ў Бібліі магутны волат Самсон пакарыўся 
каханай з варожага народа). Жанчыны цэлага горада аб'яўляюць 
байкот сваім мужчынам у камедыі «Лісістрата» Арыстафана. Сярод 
выдатных жанчын антычнай Грэцыі — геніяльная паэтка Сафо1, жон-
ка Перыкла Аспазія, якая натхняла яго на дэмакратычныя рэформы, 
вучаніца Піфагора Феана, што сцвярджала адзіную маральную меру 
для мужчын і жанчын, матэматык і філосаф Гіпатыя, забітая 
фанатыкамі... 

А з другога боку, Зеўс часта жорстка карае Геру, Гефест у залатую 
сетку ловіць сваю жонку Афрадыту з яе каханым Арэстам (Марсам), 
сын Агамемнана Арэст забівае сваю маці Клітэмнестру, помсцячы за 
бацьку... 

Грэхападзенне Евы 
                                       
1 Імя паэткі ў розных крыніцах падаецца па-рознаму: Сапфо і Сафо. 



 
Аднак сапраўдную перамогу мужчынскага пачатку над жаночым 

можна расчытаць у Бібліі, у гісторыі грэхападзення. Гэты міф знішчае 
веру ў Вялікую Багіню-Маці. Але і кожная маці тут прыніжана: 
нараджэнне дзяцей звязваецца з грахом і пакутамі. Неабходна 
сказаць, што міфы пра стварэнне свету і чалавека, пра Вырай (Рай) 
ёсць абсалютна ва ўсіх народаў свету, а вось міф пра першародны 
грэх, падзенне людзей — арыгінальны, прысутнічае толькі ў Старым 
Запавеце, што звязана са своеасаблівым стаўленнем да жанчыны ў 
тагачасных яўрэйскіх абшчынах. Грэх Евы прынёс смерць і гора, 
праўда, даў каханне і дзяцей. І ўсё ж жанчына аказалася праклятай, 
менавіта яна нясе адказнасць за першы грэх чалавецтва, ёй нават 
было адмоўлена ў наяўнасці душы1. 
 

У жанчыны ёсць душа... 
 
Новы Запавет у многіх сваіх палажэннях спрачаецца са Старым 

Запаветам, у тым ліку ў стаўленні да жанчыны (хаця і ў Старым 
Запавеце былі гераіні — Эсфір, Юдзіф). Як жа сам Хрыстос глядзеў на 
жанчын? 

Хрыстос перш за ўсё звяртаўся да бедных, прыніжаных людзей. 
Самымі ж прыніжанымі ў Іудзеі таго часу былі жанчыны. Вось чаму 
сярод першых хрысціян так многа жанчын. У некаторых месцах 
Дабравесця2 Хрыстос абараняе жанчын, нават грэшных (эпізоды з 
самарыцянкаю каля калодзежа, у якой было сем каханых, і са 
здрадніцай мужу, якую хацеў забіць натоўп, на што Ісус сказаў: «Хто 
без граху, няхай першы кіне ў яе камень»). 

Разам з апосталамі Хрыста суправаджала многа жанчын. Асабліва 
неабходна звярнуць увагу на Марыю Магдалену — рыбачку з горада 
Магдала на Генісарэцкім возеры, каля якога Хрыстос у асноўным і 
павучаў. У некаторых апокрыфах (паданнях пра Хрыста, якія не 
ўвайшлі ў кананічны тэкст Бібліі) гаворыцца, што Хрыстос любіў 
Магдалену больш за ўсіх, часта цалаваў яе (а на Усходзе не прынята 
цалавацца) і пераконваў апосталаў, якія ўсё гэта назіралі з 
асуджэннем, што і ў жанчын ёсць душа. Марцін Лютэр, рэфарматар 
царквы, лічыў, што Хрыстос, відаць, узяў шлюб з Магдаленай, каб 

                                       
1 Гэта рэлігійна-маральны аспект міфа. Але ёсць яшчэ і другі — чыста літаратурны. Ужо тут, у Бібліі, узнікае 
важнейшая сюжэтная канструкцыя ўсёй сусветнай літаратуры — любоўны трохкутнік. Бо, паводле старажытнага 
падання, якое не ўвайшло ў Біблію, Еву спачатку спакушае Д'ябал (Змей), а затым ужо Ева — Адама. Каін — сын 
Евы і Д'ябла, а Авель — Адама і Евы. Злы Каін забівае Авеля — і гэта другі страшнейшы грэх чалавецтва — 
братазабойства. 
2 Евангелле — ад грэч. evangelion — што літаральна азначае «добрая вестка». 



поўнасцю падзяліць лёс чалавека1. Гэта малаверагодна. Але факт, што 
пасля ўваскрашэння Хрыстос першым паказаўся менавіта ёй. 

Выключна станоўча ставіўся Хрыстос да кахання, да шлюбу, да 
вернасці, адвяргаў развод і паўторны шлюб нават для ўдовых. 

І ўсё ж у хрысціянстве даволі доўгі час уладарылі на гэты конт ідэі 
не самога Хрыста, а яго вучня Паўла, для якога каханне — «блуд», 
распуста і грэх. Павел рэкамендаваў мужчынам і жанчынам жыць 
паасобку, бо шлюб ёсць толькі «неабходнае зло»2. Як і ў Старым 
Запавеце, перамагла тэорыя грахоўнасці жанчыны. Яна панавала ў 
эпоху Сярэднявечча — пасля падзення Рымскай імперыі... 
 

Культ Дзевы Марыі 
 
Толькі паступова ў працэсе выпрацоўкі канонаў хрысціянства ў ім 

пачаў выспяваць культ Маці Божай — культ Дзевы Марыі, пра якую, 
шчыра кажучы, евангелісты пісалі вельмі мала. На Усяленскім саборы 
431 г. Марыя афіцыйна была прызнана Багародзіцай. Станаўленне 
новага культу было звязана з замацаваннем новай рэлігіі ў Еўропе, 
дзе жанчына карысталася і ў сям'і, і ў грамадстве намнога большай 
павагай, чым на Усходзе. 

Нельга прызнаць вобраз Маці Божай абсалютна унікальным у 
гісторыі чалавецтва: як сведчаць паданні, маці бога Крышны — Дэві 
— таксама была цнатліваю. І ўсё ж Марыя — вялікі сімвал і дзіўны 
сінтэз: у ёй, з аднаго боку, узвышаецца Маці, а з другога — 
даводзіцца, што нараджэнне дзіцяці не звязана з грахом, захавана яе 
цнатлівасць. Яна — Маці Сына Божага і цялесная, і духоўная, што 
цудоўна паказалі мастакі Адраджэння («Сіксцінская мадонна» Рафа-
эля). Марыя — ва ўсім анты-Ева. І калі біблейская Ева нясе пракляцце 
родаў, то ў хрысціянскай Еўропе ўсё больш робіцца акцэнт на святым 
нараджэнні: Раство Хрыстова становіцца важнейшым святам ва ўсіх 
хрысціянскіх народаў. 

Такія працэсы былі, безумоўна, звязаны з ранейшым ушанаван-
нем Маці-Зямлі ў арыяў. Вось чаму ў беларусаў ды ўкраінцаў дзень 
Дабравешчання (Звеставання, 25 сакавіка па старым стылі) лічыцца 
ледзь не галоўным святам года. Але як дзіўна ў ім пераплялося 
хрысціянства з ранейшым язычніцтвам! У дзень Дабравешчання Бог 
бласлаўляе зямлю і «адкрывае» яе на сяўбу (з гэтага дня можна было 
сеяць, а да таго зямлю грэх чапаць). Дзева Марыя і Архангел Гаўрыіл 

                                       
1 Вардиман Е. Женщина в древнем мире. М., 1990. С. 110. 
2 Новы Запавет. Першае пасланне апостала Паўла да карынфянаў. 6, 13. 



тут былі ўжо непасрэднымі апекунамі сялянскае працы і ўраджаю. На 
Украіне існавала павер'е, што на Дабравешчанне Багародзіца з 
залатое кошніцы высявае жыта на полі, а сам Архангел водзіць саху. 

Міф пра Багародзіцу адыграў велізарную, проста выключную 
ролю ў гісторыі чалавецтва ў другім тысячагоддзі. Марыя стала 
ідэалам, які фарміраваў самыя інтымныя памкненні людзей. Пад яе 
ўплывам спачатку ў Францыі ў XII-XIII стст., а затым і ў іншых 
краінах Еўропы ўзнікае культ Прыгожай Пані, у якім каханне да 
рэальнай жанчыны непарыўна паяднана з любоўю да Багародзіцы (у 
жанчын жа — любоў да Хрыста, адсюль манашкі — Хрыстовы ня-
весты). А паколькі ідэал — Маці Бога, то ўсё, што звязана з сексам, 
набывае адмоўны сэнс, як нешта не толькі грахоўнае (гэта ўжо сцве-
рдзіў апостал Павел), але і эстэтычна брыдкае, агіднае. Безумоўна, 
людзі слабыя і не могуць не грашыць, але важна, каб яны разумелі, 
што секс — грэх, якога неабходна пазбягаць. 

Затое напал пачуццяў перайшоў у духоўную сферу — і так узнікла 
сапраўднае еўрапейскае каханне, а з ім — самая вялікая па выяўленні 
пачуццяў літаратура ў свеце. Еўрапейская літаратура тысячу гадоў 
унушала жанчыне, што, перш чым займацца сексам, неабходна ка-
хаць духоўна,— і навучала гэтаму. На Пярэднім Усходзе жанчыну раз-
глядалі перш за ўсё як машыну для сексу, працягу роду, у Еўропе ж 
галоўнае — духоўная гармонія закаханых, высокія парывы, якія ўзні-
маюць чалавека над жывёльнымі інстынктамі. Еўрапейскі Эрас — 
глыбока адухоўлены. 

У свой час у першабытным грамадстве мужчыны прынялі першае 
табу — добраахвотна пайшлі на сексуальныя абмежаванні ўнутры 
роду, што і стала першай формай маралі. Самааскетызм прывёў да 
бурнага развіцця фантазіі, уяўлення, летуценнасці (так званая сублі-
мацыя). Мужчыны як узнагароду атрымалі багатую фантазію, тонкую 
псіхіку — значыць, душу. Гэта пытанне добра распрацаваў З. Фрэйд, 
звязаўшы з ім развіццё чалавечай свядомасці, многія формы 
культуры1. 

Культ Марыі — другая ў гісторыі чалавецтва хваля сексуальнага 
аскетызму, але ўжо жаночага. У выніку — таксама бурнае развіццё 
ўяўлення, фантазіі, увогуле псіхікі, розуму. Безумоўна, інтэлект жан-
чыны адрозны ад мужчынскага, але гэта ўжо іншая праблема. Жан-
чына вяртае сабе (праўда, вельмі марудна, паступова) правы, згуб-
леныя з часоў матрыярхату, але выступае ўжо ў новай якасці, у новых 
іпастасях. 

                                       
1 Фрейд З. Тотем и табу. М., 1923. 



Так прызнанне Марыі за ідэал стала сцвярджэннем і гістарычным 
прызнаннем жаночай душы, што і было зафіксавана перш за ўсё ў 
літаратуры. 
 

Агонь сонца — з агню кахання 
 
Літаратура і толькі літаратура — з усіх відаў мастацтва — 

адлюстравала, сцвердзіла і выхавала ў людзях чысты духоўны Эрас. 
Літаратура апела ўсе віды прыгажосці мужчыны і жанчыны, усе 
разнастайныя сітуацыі кахання. 

Каханне не толькі палавое, а і духоўнае, бадай, самае вялікае куль-
турнае дасягненне чалавецтва. І заслуга тут перш за ўсё літаратуры. 

У прафесійнай літаратуры ўпершыню тэма кахання ўзнікае ў 
Індыі ў ІІ тыс. да н. э., калі туды прыйшлі арыі. У выдатным 
народным эпасе «Рамаяна», заснаваным на міфах, каханне вельмі 
паэтычнае, прычым гэта каханне мужа і жонкі — Рамы і Сіты. З таго 
часу Сіта ў індусаў — сімвал вернай жонкі. 

У «Песні песням» Бібліі каханне паўстае як магутная, стыхійная 
сіла. Царква трактуе тэкст «Песні...» алегарычна, а даследчыкі лічаць, 
што тут адбіўся вясельны фальклор або яўрэяў, або егіпцян. На першы 
план у творы выступае асабістая сімпатыя, выбар (Саламонам) адной 
з многіх, каларытная ідэалізацыя каханага і каханай. 

У антычнай літуратуры апяваліся страсць, якую мы б назвалі 
чыстай эротыкай (Сапфо), вернасць жонкі (Пенелопа ў паэме Гамера 
«Адысея»), трагічныя калізіі з-за няўмольнага року (Сафокл, Еўрыпід). 

У Сярэднявеччы ў сувязі з культам Багародзіцы жанчына 
акружана містычным арэолам, страсць набывае форму рэлігійнай 
экзальтацыі. У класікаў Сярэднявечча і Адраджэння Дантэ Аліг'еры і 
Франчэска Петраркі ёсць свае «пані сэрца» — Беатрычэ і Лаура, 
каханне да якіх поўнасцю пазбаўлена грахоўнасці. Дантэ бачыў 
Беатрычэ тры разы ў жыцці, аднак ёй прысвечаны ўсе яго творы, 
найперш геніяльная «Боская камедыя». Лаура — чужая жонка, аднак 
Петрарка жыў каханнем да яе і пасля яе смерці. Бакачыо ў 
«Дэкамероне», праўда, жадаў быць шчаслівым на зямлі, але і ён ставіў 
каханне вышэй за ўсё на свеце, апяваў яго магутную сілу. 

Іспанец-драматург Лопэ дэ Вэга паказаў пачуцці людзей у самых 
складаных варунках, калі перад закаханымі паўстае шмат перашкод. 
Яго творы — гімны жыццёвай энергіі , і знаходлівасці закаханых. 

Вяршыняй літаратуры Адраджэння, ды і ўвогуле сусветнай літа-
ратуры, лічыцца творчасць Уільяма Шэкспіра, які, як ніхто з пісьмен-
нікаў, адлюстраваў разнастайнасць, багацце любоўных перажыван-



няў, напрыклад, палымяную страсць Антонія і Клеапатры, асуджа-
насць чыстага і пяшчотнага кахання Рамэо і Джульеты, страшную 
рэўнасць Атэлы... Каханне ў творах Шэкспіра — галоўная каштоў-
насць у жыцці, яно часта змяняе характар чалавека. 

Сапраўднае свята пачуццяў — пачатак XIX ст.: рамантызм — 
мастацтва багатай фантазіі, мары, адмаўлення рацыяналізму, мер-
кантыльнасці, пошук ідэалаў, а ідэал часта — у каханні. Цудоўна апі-
сваецца яно ў творах жанчын-пісьменніц — Шарлоты Брантэ, Жорж 
Санд. Але і ў творчасці мужчын, асабліва ў французаў Віктора Гюго, 
Праспера Мерымэ, Альфрэда дэ Мюсэ, няма нічога больш важнага, 
чым каханне, і паказана яно бліскуча, артыстычна, з самай тонкай 
нюансіроўкай пачуццяў. У немцаў, праўда, большая глыбіня — у Іа-
гана Шылера, Іагана Вольфганга Гётэ (які быў здольны закахацца, як 
юнак, у 75 гадоў). У ангельца Джорджа Байрана каханне — дэма-
нічная сіла, якою чалавек падштурхнуты літаральна на танталавы 
пакуты. 

У Аляксандра Пушкіна каханне, часам таксама драматычнае,— 
пачуццё вельмі светлае, жыццесцвярджальнае, свет чароўнай прыга-
жосці («Руслан і Людміла»). І вельмі па-расейску ў Таццяны Ларынай: 
«Но я другому отдана и буду век ему верна» — ідэал праваслаўнай 
жанчыны. 

Міхаіл Лермантаў — расейскі Байран, але больш вытанчаны, са 
славянскай эмацыянальнасцю і багаццем паэтычнай фантазіі. З 
велізарнай сілаю ён перадае драматызм кахання. 

Такі ж драматызм назіраем і ў рэалістаў, напрыклад, у А. 
Стэндаля, у якога каханне пазбаўлена пошлай жыццёвай драбязы. 

А ўжо Гюстаў Флабэр у «Пані Бавары» паказвае канфлікт паміж 
рамантычнымі памкненнямі і прозай жыцця. Гі дэ Мапасан развен-
чвае буржуазную мараль, сцвярджае немагчымасць паэзіі кахання ў 
свеце, дзе пануюць грошы. Такія ж выкрывальныя Эміль Заля, Джон 
Голсуарсі, Генрык Ібсен. Літаратура XIX ст. садзейнічала эмансіпацыі 
жанчын (працэс, адваротны дыскрымінацыі), ды не прынесла 
жанчынам шчасця, а спрыяла паслабленню ў іх таго чыста жаночага, 
прыроднага, што ўласціва ім арганічна,— дабрыні, пяшчоты... 

Геніяльна апісваў каханне Леў Талстой. Ён бачыў у каханні 
апафеоз дабра, прыгажосці, праўды, дасканаласці жыцця, адмаўлен-
не смерці. Асабліва мякка, пяшчотна расказвалі пра каханне Антон 
Чэхаў, ды і Аляксандр Купрын. «Цёмныя алеі» Івана Буніна, відаць, 
апошні геніяльны ўсплёск класічнай літаратуры пра каханне. Эротыка 
ў Буніна аказалася, на здзіўленне, цнатлівай, а аповесць «Міціна 



каханне» — увогуле шэдэўр. У Сяргея Ясеніна любоў да жанчыны 
злучана з любоўю да прыроды, да ўсяго жывога... 

У прынцыпе расейская класічная літаратура — глыбока антысек-
суальная, на першым плане тут — духоўнае, чыстае каханне. Такая ж 
цнатлівая беларуская класіка, нават яшчэ больш стрыманая (Янка 
Купала, Максім Багдановіч, Якуб Колас). 

Далей — у літаратуры сацыялістычнага рэалізму, ды і ў прыгожым 
пісьменстве Захаду былі на тэму кахання знаходкі, нават дасягненні 
(Пруст), але нешта вельмі-вельмі значнае ўсё ж засталося ў мінулым. 
Чалавецтва рухалася да сексуальнай рэвалюцыі, якую ўвесь свет 
перажыў дваццаць гадоў таму, а мы перажываем сёння. У адрозненне 
ад эротыкі класікаў парнаграфія ў сучасным мастацтве — гэта зноў 
адмаўленне жанчыне ў душы, у духоўным жыцці, зноў успрыманне яе 
як сексуальнай машыны, істоты другога гатунку, аб'екта, а не 
суб'екта. Усё зноў зводзіцца да жывёльнае функцыі, як быццам не 
было тысячагоддзяў узыходжання Духа. 

Вопыт гісторыі падказвае, што і кожны чалавек, перш чым 
пазнаёміцца з сексам, павінен адолець тыя ж этапы, якія прайшла 
еўрапейская літаратура — прайсці праз ідэальнае, рыцарскае, 
рамантычнае, нават узвышана рэлігійнае. Гэта былі надзвычай 
прыгожыя этапы ў станаўленні Чалавека. Пазбавіцца іх — значыць 
абрабаваць сябе. Акрамя таго, чым даўжэй чалавек зберагае ў сэрцы 
каханне як Таямніцу, тым цікавей яму жыць, бо толькі таямніцы і 
надаюць жыццю сапраўдны смак і вастрыню. Парадокс у тым, што 
чым больш жорстка гучыць забарона на секс, тым мацней страсць. 
Зняцце табу разбурае назапашаную стагоддзямі культуру стасункаў 
паміж мужчынам і жанчынай. 

Каханне — вышэйшая і ўсёахопная рэальнасць. Нашы продкі арыі 
разважалі так: цела нябожчыка прарастае травою, яе паядуць 
кароўкі, дадуць дзецям малако... А вось моцныя пачуцці, якія ёсць — 
душа, а з іх самае магутнае — каханне, стануць агнём і паляцяць на 
сонца. Агонь сонца — ён з агню кахання, а без сонца няма жыцця. 

«Магутнае, як смерць» — сказана пра каханне. На самай справе 
яно мацней, чым смерць, бо само каханне ёсць выток несмяротнасці. 
 
 



ГАРМОНІЯ ЧАЛАВЕКА І ПРЫРОДЫ 
 

Гармонія Сусвету ў сучаснай навуцы 
 
Перш чым гаварыць пра далёкую старажытнасць, пойдзем ад 

супраціўнага — пагаворым пра сучасную навуку, яе погляды на 
Сусвет. 

Сённяшняя навука імкнецца да стварэння глабальнай мадэлі 
Свету. Уласна, такую мадэль даўно стварыла міфалогія, але розныя 
сувязі, стасункі чалавека і прыроды занатаваны ў ёй сімвалічна, 
вобразна, і іх яшчэ часам неабходна расшыфроўваць. 

Навука даводзіць, што Сусвет пабудаваны па прынцыпе 
галаграмы: кожны атам заключае ў сабе ўвесь космас, але ў такім 
мікраскапічным выглядзе, які нават цяжка ўявіць1. Але ж так і 
чалавек: кожны яго ген нясе інфармацыю пра ўвесь арганізм. І жолуд 
«ведае», які з яго вырасце дуб. Вось чаму сёння магчыма так званае 
кланаванне2 — вырошчванне з адной клеткі не толькі раслін, але і 
жывёл: заходнія вучоныя з адной клеткі скуры жабкі ўзгадавалі 
літаральна такую ж другую жабку. Гэта, безумоўна, вялікае 
дасягненне геннай навукі. 

З ідэі Адзінства Існага вынікае, што па частцы чаго-небудзь мы 
можам меркаваць аб усім цэлым, з якога ўзята гэтая частка. Сап-
раўды, каб даследаваць крыніцу, не варта вывучаць усю яе ваду, да-
статкова некалькіх кропель. Кожная іскрынка ад вогнішча сама здо-
льна зрабіцца вогнішчам. Па такім прынцыпе пабудаваны ўвесь Су-
свет. Сам чалавек — Мікракосмас, які ў той жа час ёсць 
Макракосмас. 

Тое, што прастора мае галаграфічны характар, а значыць, кожны 
яе аб'ём нясе інфармацыю пра ўвесь Сусвет, па сутнасці, дае маг-
чымасць вытлумачыць такія з'явы, як магія, варажба, дыстанцыйнае 
бачанне, лекаванне на адлегласці ды іншыя падобныя рэчы3. 

Існуе меркаванне, што будова Сонечнай сістэмы адпаведная з 
будоваю атама. А кожнаму моманту часу адпавядае пэўны пункт у 
прасторы. Сёння адна з самых модных навуковых тэорый даводзіць, 
што час уліваецца ў зоркі, у тым ліку ў наша Сонца, напаўняючы іх 
энергіяй. Такім чынам вытлумачваецца відавочная сувязь паміж 
часам і прастораю. Спалучаныя час-прастора і з псіхікай чалавека. 
Прычым зрэдку філосафы абсалютызуюць дзейнасць мозгу. 
                                       
1 Олексин А. Голограмма мира // Человек. 1990. № 3. 
2 Гэтае слова, магчыма, паходзіць ад слова «клан» — родавая абшчына, род. 
3 Горбовский А. Колдуны, целители, пророки. С. 80. 



Напрыклад, Артур Шапенгаўэр даводзіў, што прастора, час, прычыны 
і следства — формы нашага ўяўлення1. У той жа час свет аб'ектыўны, 
што прызнаваў і Шапенгаўэр. Больш таго, страсці, пачуцці, думкі 
чалавека — матэрыяльныя2. Сёння ў навуковых лабараторыях ужо 
сфатаграфавалі думку чалавека. Усё, пра што толькі чалавек падумае, 
пачынае жыць. Пра гэта пісаў яшчэ паэт-містык Данііл Андрэеў, сын 
вядомага рускага пісьменніка пачатку XX ст. Леаніда Андрэева. Так, 
Данііл Андрэеў сцвярджаў, што існуе недзе свет літаратурных герояў3. 

Праўда, думкі чалавека валодаюць рознай энергетыкай. Боль-
шасць з іх — так званыя бытавыя — не маюць выяўленага ўздзеяння 
на людзей, наваколле. Але, агорнутая моцнымі эмоцыямі, думка можа 
быць выключна магутнай і ўплываць нават на сусветныя падзеі. Ча-
сам малебны, якія наладжваліся царквою ў сухі перыяд, сапраўды 
выклікалі дождж: шчырыя маленні вялікага натоўпу людзей валода-
юць такой энергетыкай, што могуць матэрыялізаваць хмару. Сёння 
ўжо агульным месцам у газетных артыкулах і рэпартажах з'яўляецца 
сцвярджэнне, што міжнацыянальныя канфлікты выклікаюць у тых 
жа рэгіёнах нейкія прыродныя катастрофы — землятрусы, паводкі, 
селі... 

Некаторыя вучоныя бачаць падабенства паміж функцыямі паў-
шар'яў Зямлі — і паўшар'яў кары мозга чалавека, падкоркі мозга:— і 
падкоркавага рэчыва планеты4. Больш таго, самую Зямлю сёння 
разглядаюць як нейкую жывую суперістоту. Але менавіта так разумелі 
Зямлю ва ўсіх міфалагічных сістэмах свету. Увогуле сённяшняя 
навука імкліва рухаецца насустрач міфалогіі і рэлігіі. 
 

Бог і чалавек 
 
Паводле тэорыі філосафа, матэматыка, святара Паўла Фларэнска-

га, усе геніяльныя чалавечыя думкі, якія валодаюць моцнай энерге-
тыкай ды інфарматыкай, утвараюць энергетычна-інфармацыйнае 
поле Сусвету5, як бы экран вакол Зямлі. Магчыма, гэта адзінае поле 
або наасфера (паводле Тэйяра дэ Шардэна і Уладзіміра Вярнадскага) і 

                                       
1 Шопенгауэр А. Мир как воля и представление // Философия и жизнь. 1990. № 12. 
2 Яшчэ два з паловаю тысячагоддзі таму вялікі філосаф Платон разважаў са сваімі вучнямі пра сілу чалавечае думкі. 
Калі Мысляра спыталі, чаму так хутка ўтвараецца воблака над гарою, ён адказаў: «Акрамя сіл прыроды, могуць 
дзеяць і думкі чалавечыя». Так пры ўсялякай нагодзе ён навучаў аб сіле думкі. Многія не маглі зразумець моцы, якая 
ўласціва кожнаму чалавеку, але ўсё ж мысленне людское ўзбагачалася. 
Калі пыталі Мысляра, чаму Ён не згадвае ў сваіх пісаннях аб сіле думкі, Ён казаў: «Прыйдзе час, калі чалавецтва 
будзе гатовым асэнсаваць і гэтую ісціну, але кожная дачасная выдача ісціны толькі стане перашкодаю. Няхай людзі 
паднімуцца па кожнай прыступцы лесвіцы». Цыт. па кн.: Надземнае (180) з Вучэння Жывой Этыкі. 
3 Андреев Д. Роза Мира. С. 36. 
4 Баландин Р. Потаемная мудрость Земли // Техника — молодежи. 1990. № 7. 
5 Флоренский П. Органопроекция. У кн.: Русский космизм. М., 1993. 



ёсць тое, што мы называем Бог. Ва ўсялякім разе, на аснове тэорыі 
адзінага поля лёгка вытлумачыць тэлепатыю, яснабачанне, кантакты 
ёгаў паміж сабою на адлегласці, увогуле інсайт1. Гавораць, што геніі 
адтуль атрымліваюць натхненне — творчую энергію, але і самі яе 
аддаюць у той жа ступені. Значыць, Бог — энергаінфарматыка 
глабальнага маштабу. 

Але існуе і другое меркаванне, на першы погляд, супрацьлеглае, 
але, магчыма, звязанае з папярэднім. Бог для нас — гэта думка пра 
Бога, спецыфічная работа нейронаў, нейкая асобная група клетак мо-
зга, пэўная яго структура. Магчыма, толькі малітва ўзбуджае гэту аса-
блівую частку мозга, і розныя прасторавыя копіі такога ўзбуджэння 
аказваюць магутнае ўздзеянне на ўсе працэсы і ў чалавеку, і па-за 
ім2. 

Мозг велізарны. Гэта Сусвет. Што там на самай справе ад-
бываецца, ніхто не ведае. Але зразумела, што мозг развіваецца па 
пэўнай праграме. Так, ён «ведае» час сваёй матэрыяльнай смерці. 
Дарэчы, гэта «веданне» ў выглядзе копіі можа адбіцца на далоні 
чалавека. Адсюль гаданне па руцэ — хірамантыя; паранавука, 
безумоўна, але і ў ёй нешта ёсць. 

Няхай нехта лічыць, што Бога няма, але чалавек вялікі ўжо тым, 
што ён прыдумаў Вышэйшы Ідэал, Адзіны Прынцып і сам можа быць 
адным з этапаў станаўлення Бога. Чалавек — гэта Бог, калі толькі ён 
— Чалавек. 

Філосаф «сярэбранага веку» Сямён Франк сцвярджаў, што «шукан-
не Бога ёсць ужо дзеянне Бога ў чалавечай душы»3. Мы пісалі ўжо пра 
ўзаемаспалучанасць Матэрыі і Духа. Матэрыяльны пачатак праяўля-
ецца ў рэчыве, а ідэальны, духоўны — у форме прадметаў; дух і ёсць 
сутнасць, сэнс дадзенай формы. У чалавеку ж Бог існуе як дабрыня, 
сумленне, любоў... 

Святары заклікаюць разумець Бога як асобу, хаця і не ў 
антрапаморфным выглядзе. Значыць, Бог не толькі ў душы чалавека, 
але і па-за ім. Сапраўды, Бог як ідэальны Духоўны Пачатак затканы ў 
тканіну Матэрыі, таму Бог як Адзіны Прынцып будовы Сусвету, 
бясспрэчна, існуе. Бо ўсё ў свеце ўпарадкавана вельмі мудра. Космас 
пабудаваны па нейкім глабальным плане, адсюль такая надзіва 
размаітая сувязь паміж усімі з'явамі ды прадметамі. Паняцце Бога 
ёсць імкненне неяк выказаць разумную аснову Свету. 

                                       
1 Інсайт — «прамое веданне», якое ўключае «гаварэнне на мовах», дыстанцыйнае ўспрыманне думак і вобразаў, 
вызначэнне лёсу чалавека паводле яго фотаздымка, а таксама чараўніцтва ў шырокім сэнсе слова. 
2 Финогеев В. По ту сторону случайной смерти // Огонек. 1990. № 41. 
3 Франк С. Смысл жизни // Вопросы философии. 1990. № 6. 



Пра сувязь Бога і чалавека гаворыць уся Біблія (увогуле ўсе свяш-
чэнныя кнігі розных рэлігій). Успомнім ужо вядомы нам міф пра грэ-
хападзенне. Калі чалавек жыў у Эдэме, ён не забіваў жывых істот, 
існаваў у поўнай згодзе з прыродай. Усе чалавечыя думкі і пачуцці 
адпавядалі Божым думкам і пачуццям. Грэхападзенне можна разгля-
даць (у дадатак да нашых ранейшых меркаванняў) і як адступленне 
чалавека ад жыцця па законах прыроды, наданне ёй службовай ролі, 
адчуванне сябе яе гаспадаром. Быццё з таго часу падзяляецца на дзве 
часткі: на Божае, сакральнае — у рытуалах і штодзённае, бытавое. 
Прычым уся энергія чалавека пачала скіроўвацца на звычайнае 
жыццё. 

Цікава з такою падсветкаю асэнсаваць і міф пра Вавілонскую 
вежу. Бог раззлаваўся на людзей не за тое, што яны жадалі дабрацца 
да неба, а за тое, што выбралі для гэтага знешні шлях (каласальнае 
будаўніцтва), забыўшыся пра ўнутраны — пра душу. Глабальнасць 
міфа ў тым, што яго можна «прыкласці» і да нашага часу, увогуле да 
гісторыі чалавецтва, якое пабудавала велізарную Вавілонскую вежу — 
тэхнічную суперцывілізацыю, але пры гэтым чым далей, тым болей 
ігнаруе мараль, прыгажосць, духоўнасць... 
 

Гармонія чалавека і прыроды. Космас і чалавек 
 
Спалучанасць чалавека з тымі працэсамі, якія адбываюцца ў 

космасе,— гэта прадмет навукі астралогіі. Не толькі Зямля рухаецца 
вакол Сонца1, але і Сонца, і ўся Сонечная сістэма рухаюцца ў 
Галактыцы. Гэта і ёсць кола Задыяка2, узнікненне ўяўленняў пра якое 
губляецца ў старажытнай усходняй гісторыі. 

Задыякальныя сузор'і — гэта сукупнасць сузор'яў, размешчаных 
побач з экліптыкай — вялікім колам, па якім Сонца рухаецца на 
працягу года. Прыкладна па месяцу Сонца бывае ў кожным сузор'і. 
Сёння ўжо няма, бадай, чалавека, які б не ведаў, пад якім сузор'ем ён 
нарадзіўся. Заўважана, што паміж часам нараджэння чалавека і яго 
характарам ёсць пэўная ўзаемасувязь: па зорках астролагі чытаюць 
лёсы людзей і нават цэлых краін, народаў. Так, сузор'е канца снежня і 
студзеня — Казярог. Людзі, што нарадзіліся пад гэтым знакам,— сме-
лыя, працавітыя, творчыя, але яны часам некантактныя і песімісты. 

                                       
1 Зямля робіць поўны круг за 365 дзён 5 гадзін 48 хвілін 45,9747 секунды — гэта вылічана пры дапамозе сучасных 
вельмі чуйных прыбораў, але такую ж дакладнасць мелі календары старажытных цывілізацый — шумераў, Кітая, 
Індыі, індзейцаў майя. 
2 Кола Задыяка — ад грэч. zo'diakos kyklos — кола звяроў. 



Зразумела, што не варта абсалютызаваць уплыў зорак на чалаве-
ка, але і адмаўляць яго катэгарычна нельга. У астралогіі неба ўмоўна 
падзяляецца на 12 секгараў. Лічыцца, што ў глыбінях космасу ёсць 
магутныя крыніцы нябачных выпраменьванняў, якія неаднолькава 
ўплываюць на прыродныя аб'екты (у тым ліку і на чалавека) у розны 
час года, месяца і нават дня. Астралогія — гэта, па сутнасці, назапа-
шаны чалавецтвам вопыт назіранняў за адпаведнасцю календара і 
тых энергій, якія ў той ці іншы час праяўляюцца з найбольшай сілаю. 

Старажытныя міфалогіі ды філасофскія сістэмы Усходу (Кітая, 
Індыі, Вавілона) прасякнуты пафасам гармоніі Сусвету, адзінасут-
насцю яго, разуменнем узаемасувязі, якая існуе паміж усімі з'явамі. 
Так, у «Авееце» (галоўным літаратурным і рэлігійным помніку арыяў, 
якія прыйшлі ў Іран) са знакамі Задыяка (іх 12) і вядомымі планетамі 
(на той час — 7) суадносіліся пэўныя часткі чалавечага цела: 
Баранчык — галава, Бык — шыя, Блізняты — рукі, Сонца — сэрца, 
Меркурый — мозг і г. д. 

Галоўная адметнасць грэчаскай антычнай міфалогіі (асабліва 
класічнага перыяду) — яе гарманічнасць. Багі ды героі алімпійскай 
эпохі змагаюцца з хаатычным, стыхійным светам, перамагаюць 
розных пачвар (Апалон — Піфона, Персей — Медузу Гаргону, Геракл 
— Гідру, Тэсей — Мінатаўра, Эдып — Сфінкса і інш.) і ўсталёўваюць 
новыя прыгожа цудоўныя ў сваёй аснове заканамернасці быцця. 

Паказальна і тое, што вялікая антычная філасофія ў асобе 
найбольш значных прадстаўнікоў (Геракліта, Дэмакрыта, Платона, 
Арыстоцеля, Эпікура, Лукрэцыя) была натурфіласофіяй, гэта значыць 
філасофіяй прыроды, вытлумачэннем прыроды як цэлага. 
Натурфіласофскі падыход грунтуецца на ідэі адзінства Космасу ва 
ўсіх яго элементах. Прырода — адухаўляецца, абагаўляецца. Кожная 
рэч разглядаецца ў яе шматлікіх сувязях з першаэлементамі космасу. 
Натурфілосафы спалучалі разумную чалавечую душу з «духам прыро-
ды», развівалі ідэю пра тое, што ў душы кожнага чалавека 
люструецца Сусветная Душа. Пры гэтым поры года і стыхіі суадносілі 
з працэсамі, што адбываюцца ў арганізме чалавека. Вецер падобны 
на дыханне, перуны — на мову, усход сонца — на ўсмешку... 

Якраз ад натурфіласофіі ідзе традыцыя вясну разглядаць як 
юнацтва чалавека, лета -— як сярэдні ўзрост, восень — як сталасць, а 
зіму — як старасць. Вось чаму Дзед Мароз, або французскі Пер Ноэль, 
або нямецка-скандынаўскі Санта Клаўс — старыя, сівыя; багіні ж 
вясны Лада, Мая — заўсёды маладыя прыгожыя дзяўчаты. Мяркуюць, 
што багіня лета ў беларусаў называлася Цёця — само яе імя сведчыць 
пра ўзрост. 



У пазнейшыя часы еўрапейская культура — ажно да XX ст. — 
таксама мела геніяльных натурфілосафаў: Мікалая Кузанскага, 
Францыска Асізскага, Парацэльса, Эмануэля Сведэнборга, Якоба 
Бёме, Тэйяра дэ Шардэна. Сучасны амерыканскі вучоны, стваральнік 
галаграфічнай канцэпцыі Космасу Джордж Бама' гаворыць, што 
чалавек — нейкі вузлавы пункт, перасячэнне стыхій, «акно» паміж 
прыродай і сакральным светам. Праз чалавека прасвечваюць глыбіні 
быцця: зоркі і камяні, кветкі і багі — усё тое, што ёсць у думках, 
марах, снах чалавека, яго мастацтве. 

Першасная натурфіласофія — гэта міфалогія — Яна дорыць 
чалавеку спрадвечную мудрасць: нездарма найбольш мудрымі 
заўсёды былі людзі, якія жылі ў сугуччы з прыродай (аскеты, ёгі, 
манахі, святыя...). Часам звычайны неадукаваны пастух больш 
глыбока разумее законы Быцця, чым гараджанін з вышэйшай 
адукацыяй. Нездарма Сяргей Ясенін вытлумачвае слова «пастух» як 
«пас дух»: той, хто пасе духаў, значыць, адчувае душу прыроды1. 
 

Прырода і народ 
 
Прырода і народ — нездарма словы аднаго кораня. Сучасныя 

этнолагі2 (буйнейшы сярод іх нядаўна памерлы Леў Гумілёў) гавораць, 
што народ фарміруецца пэўным умяшчальным ландшафтам, сярод 
якога ён жыве і творыць сваю гісторыю3. Сапраўды, залежнасць 
псіхалогіі народа ад 
прыроды намнога большая, чым прынята думаць. Усё прасвечваецца 
ва ўсім: 

характар клімату — у народным характары;  
народны характар — у міфалогіі, вераваннях;  
рысы веры — у побыце, паўсядзённых паводзінах.  
Так Усход — гэта зона першапрычын, бо сам усход Сонца 

атаясамліваецца з узыходжаннем, памкненнем уверх. Вось чаму 
чалавек Усходу больш схільны да жыцця духоўнага, і рэлігія там мае 
большае значэнне. Чалавек жа Захаду звязаны з нізам (бо тут заход 
Сонца), з целам, і таму стварыў спажывецкую цывілізацыю, для 
прыроды вельмі небяспечную4. 

У Еўропе розных форм жыцця менш у параўнанні, напрыклад, з 
Індыяй, а раней і людзей было мала, таму здаўна моцнае імкненне лю-

                                       
1 Есенин С. Ключи Марии. С. 176. 
2 Этналогія — тэорыя этнаграфіі. 
3 Гумилев Л. Этногенез и биосфера Земли. М., 1991. 
4 Гачев Г. Образы Индии. 



дзей да еднасці (таму і прабог тут — Род). Згадаем, напрыклад, звы-
чай талакі, карагоды (а ў Індыі танцуюць пераважна паасобку), су-
меснае спажыванне ежы. Раней сумесная ежа мела не проста быта-
вое, а таемнае значэнне: разам паеўшы, людзі лічыліся ўжо як бы сва-
імі, братамі. У славянскіх князёў банкет — не толькі пагулянка, а 
важны сакральны акт. Калі князь Уладзімір Хрысціцель (паводле ле-
генды з летапісу) пры выбары веры адмаўляецца ад ісламу, бо вернікі-
мусульмане не п'юць, то гэта не таму, што для нашых продкаў алка-
гольнае пітво мела важнейшае значэнне ў жыцці. Проста ў славян 
існавала традыцыя сумеснага балявання. (Ды і сёння найбольш 
кантрактаў і розных дамоў заключаецца, на жаль, у рэстарацыях.) 

У Еўропе сустрэчы ў барах, кавярнях — таксама важная форма 
чалавечых стасункаў. А вось для прававернага індуіста падобныя 
застоллі — вялікі грэх, нешта вельмі непрыстойнае, саромнае. Па 
Усходзе ежа — справа асабістая, як і малітва. Там, дзе ў еўрапейцаў 
карагод ці які-небудзь танец накшталт сіртакі, калі ўсе бяруцца за 
плечы і танцуюць, там у індуіста, будыста — медытацыя, самапа-
глыбленне. 

На Усходзе чалавек адкрыты Быццю (бо яно багатае і прыхільнае 
да чалавека: цёпла, многа ежы...), але закрыты для іншых людзей, а 
на Захадзе — наадварот. Кантрастныя рэгіёны, урэшце, фарміруюць 
кантрастную псіхалогію. 

Пра сакральнае значэнне розных тэрыторый сёння зусім сур'ёзна 
пішуць многія даследчыкі. Сапраўды, відаць, невыпадкова астраўныя 
Японія ды Англія з'яўляюцца «кансервамі» культуры (у адным выпадку 
— Азіі, у другім — Еўропы): ад традыцый там не адступаюцца, усё, 
што знойдзена, зберагаюць. 

І так званы рускі патрыятызм набыў амаль містычны характар, ва 
ўсялякім разе, у рускай літаратуры. Гэта «Белая Індыя» Мікалая 
Клюева, «Святая Русь», якую Сяргей Ясенін ставіў вышэй, чым рай, а 
Фёдар Цютчаў узвышаў да рэлігійнага дагмату, у які «можно только 
верить»1. 

Але ж месцазнаходжанне Беларусі яшчэ больш сакральнае — 
амаль у цэнтры Еўропы, паміж Усходам і Захадам, Поўначчу і Поў-
днем, ды і сама назва краіны сведчыць пра гэта. Белая Русь — нясе 
святло, значыць, святая Русь... Мы не згодны з тымі даследчыкамі, 
якія выводзяць назву з даволі позніх часоў. Народ захоўвае ў мове 
міфалагічныя комплексы, атрыманыя хутчэй за ўсё ад вельмі 
дынамічных, актыўных, пасіянарных індаеўрапейцаў на працягу 

                                       
1 Дугин А. Континент Россия // Советская литература. 1990. № 8. С. 107. 



тысячагоддзяў. Назва, якая зафіксавана ў дачыненні да Полацкага 
княства, безумоўна, існавала раней. Другі кампанент назвы — Русь — 
можна звязаць з арыйскім коранем ros (ням. rot, лац. russus, франц. 
rouge, англ. red, санскр. rohita), што азначае «чырвоны, буры, ружо-
вы». Але ж чырвоны колер здаўна лічыўся самым прыгожым. Такім 
чынам, назва Беларусь спалучае ў сабе Святло (Дабро) і Прыгажосць. 

Прыгадаем тое, пра што мы пісалі ўжо раней: беларускі народ — 
адзін з самых добрых, памяркоўных у свеце. Што ж тычыцца 
прыгажосці нашага краю — яна някідкая, як бы прыхаваная, яе 
трэба ўмець разгледзець. Умелі — нашы» класікі... 

Пра ўзаемаспалучанасць розных з'яў сведчыць і мова народа. Не-
выпадкова ў раўнінных народаў мова плаўная, мілагучная, музычная. 
У горскіх народаў — гукі рэзкія, гарлавыя, многа выбуховых зычных, 
бо прасторы мала, наваколле як бы сціснута гарамі. 

Нават вершаваныя памеры маюць як быццам залежнасць ад 
прыроды. Так гекзаметр, памер, якім напісаны «Іліяда» і «Адысея», 
навеяны, паводле міфа, сляпому Гамеру марскім прыбоем. 

Мова многае гаворыць пра характар народа і яго быццё. Агульна-
арыйскі корань vita (жыццё) своеасабліва праявіўся ў беларускай 
лексіцы: магчыма, з ім звязаны групы слоў «вітаць, прывітанне, 
запавет» і — «вецце, вецер, кветка, світанак». Вітаць — значыць «жа-
даць жыцця», але жыццё даруе і звычайнае вецце1: у лесе на вецці 
людзі ратаваліся ад драпежных жывёл, і абагрэцца каля вогнішча 
можна было з дапамогай вецця. 

Калі вецце калыхалася, тады, на думку нашых продкаў, узнікаў 
вецер. Лісце, магчыма, нарадзіла слова «лес». Ад ліста, вецця, увогуле 
ад дрэва як бы пачыналася асэнсаванне з'яў, звязванне іх у 
вузельчыкі: па такіх прыступках чалавек уздымаўся да пазнання 
Быцця. 
 

Расліна і чалавек 
 
Лепшы сябар чалавека па месцазнаходжанні ў Космасе — паміж 

небам і зямлёю — дрэва. У прынцыпе ўсё жыццё чалавека праходзіць 
пасярод расліннасці, а пасля смерці расліна (дрэва) як бы канчаткова 
ўбірае яго ў сябе: нябожчыка кладуць у труну. 

                                       
1 Веццем віталі Хрыста пры яго ўездзе ў Іерусалім. Раней жаніха і нявесту ў славян таксама віталі зялёнымі галінкамі. 
Сёння гэта трансфармавалася ў прыгожы вясельны звычай: дружкі становяцца з двух бакоў у рад і ўзнімаюць кветкі 
(звычайна гладыёлусы), так што маладыя ідуць да алтара як бы па калідоры пад кветкамі. Здаўна існавала ў нас і 
свята вецця — Вербніца. На Зялёныя святкі дзяўчаты завівалі вецце бярозак, што таксама сімвалізуе яднанне з 
расліннасцю. 



Расліна — лепшы прыклад чалавеку ў яго імкненні да ідэалу — 
уверх, да неба. Выгляд расліны заўсёды духоўна ачышчае і ўзвышае 
душу. 

Расліна дае надзею на вечнае жыццё, бо жыццё яе ў нашых клі-
матычных умовах цыклічнае. Яна аднаўляецца кожную вясну і ўво-
гуле пастаянна адраджаецца праз сваё семя. Адсюль прадаўно ўзнікла 
ідэя боства, якое штогод памірае і потым адраджаецца вясною: 
Асірыс, Адоніс, Персефона, Дыяніс, Ярыла. Так, паводле беларускай 
міфалогіі, Ярыла зімою знаходзіцца пад зямлёю, дзе змагаецца з богам 
цемры Чарнабогам, а на Вялікдзень выходзіць на паверхню зямлі як 
пераможца1. Так і чалавек марыць аб вечным прарастанні: «Мы праз 
попел сівы прабіваліся рунню» (Сяргей Законнікаў). Пра тое ж 
сведчыць сэнс беларускага народнага абраду «куст». 

Язычніцкія жрацы — валхвы — лічылі, што кожны з людзей раней 
быў дрэвам, і таму мы нясём у сабе іх законы і мараль. Усе маральна-
этычныя нормы як быццам — ад дрэваў. Ад звяроў мы б не атрымалі 
запаветаў дабра. Дрэвы ж спрадвеку былі добрымі і такімі засталіся. 

Мы і лёс свой не можам змяніць, як дрэва не здольна сысці са 
свайго месца: дзе наканавана, там расце. Праўда, чалавек выбраў не 
«лёс дрэваў», а «лёс жывёл». Наша ж выратаванне — у «шляху дрэваў». 
Толькі філасофія Лесу дапаможа чалавецтву. Важнейшы закон Лесу — 
даваць, адорваць, але пры гэтым не імкнуцца да знешняй ак-
тыўнасці; дрэва знешне — пасіўнае. Уласна, філасофія паглыбленасці, 
сузіральнасці здаўна панавала на Усходзе, і тым не менш народам 
Індыі, Кітая, Карэі, Японіі ўдалося не толькі выдатную культуру 
стварыць, але і цывілізацыю пабудаваць. Мы ж — і культуру сваю, 
надзвычай багатую, не збераглі, і да цывілізацыі нам далёка... 

Сучасныя носьбіты язычніцкага культу сцвярджаюць, што па 
душэўным складзе людзей можна ўмоўна падзяліць на два тыпы. 
Першы — тыя, хто мае раслінную душу. «Раслінныя» людзі сардэчныя 
і абаяльныя, любяць прыроду і сваіх родзічаў, знешне даволі 
пасіўныя. У другога тыпу душа — жывёльная. Гэтыя людзі халодныя, 
рацыянальныя, не надаюць вялікага значэння кроўным сувязям, іх 
стасункі з прыродай павярхоўныя, нармальна яны пачуваюць сябе 
толькі ў горадзе. Такія людзі заўсёды актыўныя і вынаходлівыя. 

Той ці іншы фізічны тып чалавека адпавядае пэўнаму дрэву — 
раслінныя прынцыпы працэсаў у чалавеку родняць яго з разнастай-
най флорай. На гэтым «фларызме» пабудаваны гараскоп друідаў (жра-
цоў кельтаў — сям'і народаў на захадзе Еўропы, якія, магчыма, част-

                                       
1 Хмара С. Аб багах крывіцкіх сказы. 



кова ўдзельнічалі і ў этнагенезісе беларусаў)1. Для прыкладу прывя-
дзём суаднесенасць з тым ці іншым дрэвам характараў людзей, якія 
нарадзіліся ў зімовыя месяцы: студзень — вяз, кіпарыс; люты — 
таполя, кедр, сасна. 

На нашу думку, няма нічога больш каштоўнага ў жыцці беларусаў, 
чым лес. Ва ўсіх індаеўрапейскіх народаў былі запаветныя лясы, гаі. 
Уласна, лес заўсёды для чалавека — храм. Самыя важньм рашэнні 
плямёны прымалі раней на палянах у лесе. Навука гаворыць, што ў 
лесе сапраўды актывізуюцца біятокі мозга. Паляпшаюцца і нашы 
пачуцці: тут мы робімся дабрэйшымі. 

Дрэвы і лечаць. Сёння ўжо даказана, што ёсць дрэвы, якія даюць 
чалавеку энергію, павышаюць тонус, напрыклад, бяроза, дуб2. Ёсць і 
такія, якія забіраюць энергію (таполя, асіна, елка), затое яны добра 
вылечваюць запаленні. Часта малыя дзеці кепска засынаюць ці 
ўвогуле не спяць без святла, нечага баяцца (малыя тонка адчуваюць 
астральныя целы чужых). Дасведчаныя людзі ў такіх выпадках раяць 
паставіць у галавах галінкі асіны, асабліва асвечаныя ў царкве, бо 
асіна найлепш адганяе злых духаў. Невыпадкова, відаць, Юда, 
паводле паданняў, павесіўся на асіне... 

Лес нашы продкі напоўнілі рознымі міфалагічнымі істотамі: нім-
фамі, дрыядамі, сатырамі, русалкамі, ваўкалакамі... У лясах Стара-
жытнай Грэцыі панаваў бог Пан. Ён адзіны з несмяротных багоў, хто 
памёр,— пра гэта ёсць адпаведны міф, які сімвалічна адлюстраваў 
канец антычнага свету, канец ідыліі. Са смерцю Пана разбураецца 
царства гармоніі і еднасці чалавека і прыроды, пастаральнай музыкі і 
найсвяцейшага лесу... 

У нашых жа продкаў уладар лесу — Лясун — дажыў фактычна да 
XX ст. Як бы ні ставіліся да яго ў народзе, усё ж галоўнае пачуццё да 
Лесуна ў шматлікіх былінках, паданнях — павага (агорнутая страхам). 
Моцнай была і вера ў неабходнасць такога ляснога гаспадара, які 
ахоўвае, беражэ лес ад часам неразумных дзеянняў чалавека. 

Яшчэ З тысячы гадоў таму ў Старажытным Кітаі былі ў пашане 
законы па ахове, выкарыстанні, памнажэнні лясоў. Вось паказчык 
сапраўднай культуры! У нашых продкаў, славян, павага да лесу грун-
тавалася на анімізме — на адухоўленасці раслін. Анімістычнае ўспры-
манне дрэваў характэрнае для мастакоў, паэтаў. Пісьменнікі Леў Тал-
стой, Якуб Колас, Кузьма Чорны, мастакі Іван Шышкін, Станіслаў 
Жукоўскі і многія іншыя творцы ўслаўлялі лес, які поўніцца асаблівым 

                                       
1 Какое вы дерево? // Наука и религия. 1991. № 4. 
2 Дмитрук М. Рецепт в дубраву // Свет. 1990. № 4. 



філасофскім і эстэтычным сэнсам. Нават адзінкавае дрэва яны маглі 
асэнсаваць як выключна гарманічнае тварэнне з яго складанай кам-
пазіцыяй. Сапраўдным раслінным эпасам (у Еўропе быў створаны 
жывёльны эпас — «Рэйніке-ліс») можна лічыць у беларускай літара-
туры «Казкі жыцця» Якуба Коласа, у якіх своеасабліва трансфар-
маваліся анімістычныя ўяўленні нашых продкаў. 

Традыцыя апявання лясоў у літаратуры ідзе яшчэ ад «Песні пра 
зубра» Міколы Гусоўскага — унікальнага для свайго часу, натурфіла-
софскага па духу твора. Лес, дрэвы ў нашым прыгожым пісьменстве 
паўстаюць у кантэксце светабудовы. Акрамя таго, сучасная паэзія і 
цяпер бачыць у дрэве чалавечыя рысы, чалавечую сугнасць: «Пра 
маладосць пяюць бярозы, пра вечнасць — хмурыя лясы» (Алесь 
Бачыла). Нават на карце сваёй канфігурацыяй Беларусь нагадвае ліст 
дрэва з прожылкамі-рэчкамі. 
 

Кветка і культура 
 
Трава, кветкі як бы ўбіраюць у сябе эманацыі1 краіны, народа, 

культуры. Народы мелі прыхільнасць да сваіх зёлак, характэрна і тое, 
што ў кожнай мясцовасці меліся свае назвы для адной і той жа 
травы. Практыка ведання ўласцівасцей зёлак успрымалася ў асаблі-
вай атмасферы таямнічасці, амаль цуда. У беларускай паэзіі трава 
звычайна абуджае веру ў гаючае збавенне, узмацняе пачуццё жыцця, 
выклікае адчуванне чараўніцтва, загадкавасці прыроды (напрыклад, 
паэма «Маўчанне травы» Васіля Зуёнка). 

Сімвалам цудадзейнасці ўсяго расліннага царства з'яўляецца ў 
беларусаў міфалагічная папараць-кветка, якую называлі яшчэ перу-
новым агнём, жар-кветкай (папараць звычайную, не казачную ў нас 
называюць качадыжнікам). Мы тлумачым феномен папараць-кветкі, 
зыходзячы з такіх меркаванняў: у індусаў, а значыць і ў нашых 
старажытных продкаў арыяў, існавала не чатыры напрамкі свету, а 
сем — усход, захад, поўдзень, поўнач, зеніт, надзір і цэнтр. На нашу 
думку, папараць-кветка ўвасабляла якраз цэнтр Зямлі, і адсюль яе 
таямнічыя ўласцівасці: «Хто сарве яе, стане празарліўцам: будзе 
разумець гаворку дрэў, звяроў, шэпат траў; шчасліўцу адкрыюцца 
схаваныя ў зямлі скарбы»2. 

Папараць-кветка нясе Небу таямніцу Зямлі ды сімвалізуе (акрамя 
ўсяго расліннага царства) яшчэ і Падземнае, Чорнае Сонца (існуе та-
                                       
1 Эманацыя — ад лац. emanatio — выцяканне. Тут: тонкае выпраменьванне, аўра, няўлоўны органамі пачуццяў дух 
чаго- небудзь. 
2 Этнаграфія Беларусі: Энцыклапедыя. Мн., 1989. С. 387. 



кое паняцце ў міфалогіі, асабліва германскай)1. Чорнае Сонца хоць і 
жар, і агонь, але не святло, не цяпло для справы дабра, затое яно — 
згушчэнне мінулага і абяцанне будучыні (адсюль дар відушчасці, яс-
набачання). Паколькі Сонца Чорнае, яго ахоўваюць чорныя сілы. Але 
гэта толькі адна з гіпотэз, бо цалкам вытлумачыць вобраз даволі 
складана. 

У беларускай культуры папараць-кветка — не толькі важнейшы 
элемент купальскага рытуалу, але і ўвасабленне неразгаданасці, 
таямнічасці, забытасці нашай сівой даўніны. 

Чалавецтва ведае і менш загадкавыя міфалагічныя кветкі. 
Паглядзім для прыкладу хаця б на ружу. 

Пра ружу згадваецца яшчэ ў індыйскай міфалогіі: з ружы, паводле 
адной з версій, нарадзілася багіня шчасця, багацця і прыгажосці 
Лакшмі. З таго часу ва ўсходніх народаў ружа пачала лічыцца 
эмблемаю Божай таямніцы. Асабліва шанавалася ружа ў персаў, сама 
Персія атрымала ў паэтаў назву Гюлістан — сад руж. Ад персаў любоў 
да ружы перайшла да турак і ўвогуле да ўсіх мусульман, якія вераць, 
што белая ружа вырасла з кропель поту прарока Магамета пры яго 
ўзнясенні на неба. 

У час Антычнасці ружа была сімвалам Афрадыты (Венеры). 
Першая ружа ўзнікла з пены марской у момант нараджэння гэтай 
багіні кахання і прыгажосці. Варыянт старажытнага міфа мы бачым 
у вядомай карціне «Вясна» Батычэлі, дзе на толькі што народжаную 
багіню падае дождж з руж. У старажытных народаў быў літаральна 
культ руж — не толькі ў час урачыстасцей, але і ў хатнім побыце. 
Вянкамі гэтых кветак упрыгожвалі ў грэкаў нявесту. Ружамі ўбіраліся 
дзверы яе дома, пялёсткамі руж абсыпалі шлюбны ложак. 

Праўда, у эпоху падзення Рыма (а ён аганізаваў вельмі доўга) ружа 
са свяшчэннай кветкі робіцца сімвалам п'янства, ганебных пабуджэн-
няў. У палацы імператара Нерона на галовы тых, хто баляваў у велі-
зарнай зале з рухомай столлю, сыпаліся мільярды ружовых пялёсткаў. 
Калі царыца Егіпта Клеапатра прымала ў сябе Антонія, будучага 
свайго каханага, зала па калені была напоўнена пялёсткамі з руж. 

Паводле Талмуда, чырвоная ружа вырасла з бязвінна пралітай 
крыві Авеля, забітага яго ж братам Каінам, і таму павінна ўпрыгож-
ваць кожную яўрэйскую нявесту. На еўрапейскім вяселлі чырвоныя 
ружы якраз мець было непажадана (гэтага не ведаюць сучасныя 

                                       
1 Хрысціянства, наколькі нам вядома, не прызнае нават вечныя агні каля святых магіл тых, хто загінуў у час войнаў, 
бо гэта агонь падземны, ад Чорнага Сонца, а не ад Неба. Іншая справа — алімпійскі агонь: яго запальваюць у 
старажытнай Алімпіі ад Сонца пры дапамозе лінзы. 



маладыя людзі), бо цнатлівасць нявесты сімвалізавалі белыя ружы, а 
чырвоныя сведчылі пра адваротнае. 

Паводле міфаў эпохі Сярэднявечча, першапачаткова ружа расла ў 
Выраі без дзідаў-калючак. Дзіды з'явіліся пасля грэхападзення Адама і 
Евы. У той жа час дзіды, церні ў хрысціянстве мелі як бы і станоўчы 
сэнс — праз іх сцвярджаліся пакуты за веру, гераізм бязгрэшных 
людзей. Але ўвогуле ў гэтую эпоху ружа — атрыбут Божае Маці як 
увасабленне чысціні, цнатлівасці, таму з ружай можна бачыць 
Мадонну на карцінах мастакоў Адраджэння. Была легенда і пра тое, 
што белыя ружы ўзніклі ад слёз Марыі Магдалены1. 

У далейшым ружа найбольшай павагаю карысталася ў Францыі. 
Важнейшая адметнасць архітэктурнага стылю готыкі — «ружа» з 
каляровага шкла (круглы вітраж) на фасадах храмаў. Тут ружа 
сімвалізуе Сусвет, як бы застылы ў стане ідэальнай раўнавагі. Такая 
касмічная формула дайшла і да нашых дзён у выглядзе мараходнай 
схемы ружы вятроў. Ружа часта сустракаецца ў геральдыцы. 
Успомнім вайну Пунцовай і Белай Ружы ў Англіі. 

Прыклад зліцця касмічнага і зямнога даюць апошнія кантыкі гені-
яльнай «Боскай камедыі» Дантэ. У Выраі ён бачыць «вечную ружу», 
якая ахоплівае сваімі пялёсткамі ўвесь небасхіл. Тут паселены самыя 
нявінныя душы — менавіта сюды ўводзіць паэта яго каханая 
Беатрычэ. 

Ружа была і сімвалам таемных арганізацый. Разенкрэйцэры імкну-
ліся аб'яднаць хрысціянства з культам прыроды, з натурфіласофіяй, 
таму іх эмблема — крыж і ружа як сімвалы Хрыста і Прыроды. 

Паэтыка ружы ў XIX ст. драбніцца, зніжаецца да свецкай гульні. У 
жывапісе ружа — толькі натурны матыў, які дапамагае мастаку пера-
даць прыгажосць навакольнага свету. Такія па-майстэрску намалява-
ныя ружы мы бачым у выдатнага беларускага мастака Івана Хруц-
кага, а затым у французскіх імпрэсіяністаў: Агюста Рэнуара, Вінцэнта 
ван Гога, Эдуарда Манэ. У паэзіі ж зноў паступова адраджаецца 
разуменне ружы як касмічна-значнага вобраза (творчасць Аляксан-
дра Блока). І, нарэшце, як апафеоз гэтай традыцыі, якая ідзе ад 
Дантэ, з'яўленне Боска-касмічнай «Ружы Свету» Данііла Андрэева, 
твора філасофскага, вельмі складанага і ў той жа час паэтычнага. 

Такім чынам, нават кветка можа пракласці шлях у велізарны свет 
чалавечай культуры, стаць пунктам перасячэння прыроды, міфалогіі, 
гісторыі, жывапісу, літаратуры... 

                                       
1 Золотницкий Н. Цветы в легендах и преданиях. М., 1992. С. 35. 



У сваіх міфалагічных уяўленнях старажытныя людзі ўсяляк 
імкнуліся адлюстраваць узаемасувязі чалавека і прыроды. Чалавек 
шукаў рысы падабенства і, калі ўлоўліваў Гармонію Сусвету, то 
ўвасабляў яе ў творах мастацтва. 
 

ПАМІЖ ДАБРОМ І ЛІХАМ 
 
Размежаванне паняццяў Дабро і Ліха1 з'яўляецца галоўнай, вызна-

чальнай праблемай не толькі рэлігіі, філасофіі, маралі і права, але і 
фальклору, мастацтва, літаратуры. Пытанне настолькі складанае, што 
ў многіх сваіх аспектах яно можа быць незразумелым для вучняў. 
Таму разгледзім найбольш вызначальныя грані праблемы, спадзеючы-
ся, што і ў такім выглядзе яна захопіць маладых людзей і з'явіцца 
штуршком для самастойных роздумаў. 
 

Грэхападзенне Адама і Евы 
 
Існуе думка, быццам чалавецтва даволі позна спасцігла, што ёсць 

Дабро і што — Ліха, а людзі жылі ажно да ўзнікнення першых 
цывілізацый так, як жывуць жывёлы,— неарганізаваным дзікім 
статкам. Такое меркаванне спрэчнае. Людзі здаўна, часцей, можа, 
інстынктыўна, бачылі і разумелі, што нясе ім шчасце, дабрабыт і 
жыццё, а што — разбурэнне, гора і смерць. Але паколькі ў прыродзе 
амаль няма такіх з'яў, якія б мелі толькі негатыўны ці толькі 
пазітыўны сэнс, то адносіны да, скажам, вады, агню, ветру былі 
дваістыя і такімі, уласна, засталіся да сёння. Іншая справа, што 
ўнутры любога чалавека, калектыву наспявала, урэшце, неабходнасць 
устанавіць сістэму табу (забарон), якія б рэгулявалі стасункі паміж 
родзічамі, а таксама прафесійныя, сацыяльныя. Надзвычайная 
важнасць такіх устанаўленняў зафіксавана ў самых старажытных 

                                       
1 У беларускай літаратурнай мове да слова «дабро» больш прыжыўся антонім «зло». Так, у «Тлумачальным слоўніку 
беларускай мовы» (Мн., БелСЭ, 1978. Т. 2. С. 481) падаецца: Зло — І) усё нядобрае, шкоднае, благое; проціл. дабро; 2) 
разм.— пачуццё незадавальнення; злосць, гнеў. Слова «ліха» ў тым жа выданні (т. З, с. 53) вытлумачваецца як 
няшчасце, зло, бяда, гора. Характэрна, што гэты слоўнік фіксуе значна большую колькасць утварэнняў са словам 
«ліха», асабліва з народнай фразеалогіі. «Русско-белорусский словарь» (Мн., БелСЭ, 1982. Т. І. С. 299) вытлумачвае 
рускае «зло» як зло, ліха, бяда, а ў «Расійска- крыўскім (Беларускім) слоўніку» В. Ластоўскага слова «ліха» ўвогуле не 
фіксуецца. 
У «Беларуска-расійскім (Вялікалггоўска-расійскім) слоўніку» Я. Станкевіча (выдадзены ў Нью-Йорку) не фіксуецца 
слова «зло» (але ёсць, скажам, «злодзей, злыдзень» і г. д.) і ў той жа час шматзначна падаецца слова «ліха». 
Мы мяркуем, што ў беларускай міфалагічнай традыцыі для азначэння паняцця, процілеглага дабру, больш стасуецца 
слова «ліха». У казках яно нават часам выступае персаніфікаваным вобразам, актыўна ўжываецца ў народнай 
фразеалогіі. У зборніку «Беларускія прыказкі, прымаўкі, фразеалагізмы» Ф. М. Янкоўскага (Мн., Навука і тэхніка, 
1992) знаходзім: адзін другога даводзіць да ліхога (с. 287); калі ціха, не будзі ліха (с. 291); не згадаеш, дзе ліха, дзе 
дабро спаткаеш (с. 293); ліха адходзь, а дабро не мінай (с. 323); ліхі добрага не любіць (с. 323); дай, Божа, у добры час 
сказаць, а ў ліхі (у благі) памаўчаць (с. 351); засні, ліха, няхай дабро ўстане (с. 352). 



рэлігійных кнігах розных народаў: егіпецкай «Кнізе мёртвых», арый-
скіх Ведах і «Авесце», іудзейскім Старым Запавеце ды Талмудзе і інш. 

Цэнтральнай тэмай Бібліі, якая ўключае ў сябе як Стары, так і 
Новы Запавет, з'яўляецца тэма грэхападзення першачалавека Адама. 
Паслухаўшы Змея (хто ці што ў гэтым вобразе ўвасабляецца, розныя 
багаслоўскія традыцыі і асобныя філосафы разумеюць па-рознаму, 
але найбольш распаўсюджаная версія, што гэта — сам Д'ябал), Ева, 
жонка Адама (створаная, паводле адной версіі, разам з ім, паводле 
другой — з яго рабра), з'ела сама і прапанавала Адаму яблык з Дрэва 
Пазнання Дабра і Ліха. У той жа момант Адам і Ева ўбачылі, што яны 
неапранутыя, і засаромеліся гэтага. За такі ўчынак, ад якога яшчэ 
раней перасцерагаў Бог, першалюдзі былі выгнаны з Раю (Эдэма), 
пазбаўлены райскае асалоды, дзіцячае нявіннасці (бо дзіця не ведае 
дабра і ліха, жыве, па сутнасці, інстынктамі, але яно нявіннае і 
чыстае), а таксама бессмяротнасці. 
 

Вобразы Дрэва, Змея, Яблыка 
 
У гэтай важнейшай біблейскай міфалагеме многа таямнічага і 

нявытлумачанага: што такое Эдэм, якое на самай справе паходжанне 
Евы, як разумець перасцярогу-забарону Бога (ён як быццам не хоча, 
каб людзі былі падобныя на яго па мудрасці), у чым сутнасць Змея? 

Найбольш зразумелы тут, магчыма, толькі вобраз Дрэва — ён ясны 
з пункту гледжання сусветнай міфалагічнай традыцыі, звязанай з 
Сусветным або Касмічным Дрэвам (Прадрэвам). Нагадаем пра тое, 
што, магчыма, не ўсе ведаюць: у Кнізе Быцця Старога Запавету ёсць 
яшчэ адно дрэва ў Выраі — Дрэва Жыцця, але гаворыцца пра яго 
даволі цьмяна. Толькі праз супастаўленне з іншымі міфалагічнымі 
сістэмамі можна зразумець, што Дрэва Пазнання Дабра і Ліха расце з 
каранёў Дрэва Жыцця, інакш кажучы, гэта паняцці ў многім тоесныя. 

Дрэва Жыцця ёсць у вельмі многіх міфалагічных сістэмах, на-
прыклад у кітайскай яно ж — Дрэва Пазнання. Мудрыя кітайцы разу-
мелі яго так: невуцтва ёсць смерць, а пазнанне дае бессмяротнасць. 
Яшчэ да Бібліі ў тых жа кітайцаў існавала паняцце Эдэма: .гэта 
цудоўны сад (як, уласна, ва ўсіх міфалагічных сістэмах), дзе жывуць 
Драконы Мудрасці, нейкія дзіўныя, асабліва свядома мудрыя істоты 
(такія ж існуюць і ў міфах Індыі — Нагі). Калі кіравацца такой 
аналогіяй, то і Змея ў Бібліі можна разглядаць як увасабленне 
Мудрасці (тым больш што гаварыў ён з Евай з Дрэва Пазнання — 
такая сувязь невыпадковая, таксама як імя Ева, што па-арамейску 
азначае «жыццё»). Нават Хрыстос гаворыць сваім вучням, каб былі 



«мудрыя, як змеі», і ўвогуле змяю як істоту незвычайную ўшаноўвалі 
амаль ва ўсім свеце (у храме багіні мудрасці Афіны жыла вялікая 
змяя). 

Вельмі важна, каб у свядомасці не ўзнікла разумення Д'ябла як 
увасаблення мудрасці. Усе вобразы біблейскай міфалагемы неабходна 
разумець алегарычна. Безумоўна, існавала паняцце Выраю як касміч-
нае, так і геаграфічнае (успомнім назвы Млечны Шлях, востраў Буян, 
востраў Блажэнных, Белаводдзе, царства прэсвітэра Іаана, Шамбала, 
Агарка, Нябесны Іерусалім...), куды не раз адпраўляліся не толькі 
асобныя шукальнікі шчасця, але і групы людзей, і нават цэлыя наро-
ды (алтайская легенда пра «чудзь белавокую»)1. Але Эдэм — не толькі 
пэўнае месца (ці то ў Гімалаях, ці то ў пустыні Гобі, ці то ў Месапа-
таміі...), але і асаблівы стан душы (па-грэчаску «эдэм» значыць «асало-
да»), для якога ўласцівы як пачуццёвая асалода, радасць, так і мудра-
сць, разуменне патаемнага стану рэчаў, разуменне Таямніцы Жыцця. 

Яблык і сімвалізуе гэту Таямніцу. Нездарма ў казках маладзільныя 
яблыкі вяртаюць маладосць ці жыццё герою. Відаць, сваім непаслух-
мянствам першалюдзі неяк прынізілі Таямніцу Жыцця і за гэта былі 
пазбаўлены бессмяротнасці, спазналі смерць і пакуты, праўда, зразу-
меўшы дабро і ліха. Але спасціжэнне ісціны адбылося з дапамогай 
Д'ябла, а не Бога. Адсюль грэх. 

Можна разважаць і так: у самім чалавеку знаходзіцца Эдэм, у якім 
расце Дрэва Пазнання Дабра і Ліха. Чалавек дваісты па самой 
прыродзе сваёй: з фізічным яго целам звязана ўсё негатыўнае, ліхое, а 
з душою — дабро і магчымасць выратавання (мова добра зафіксавала 
гэта: душэўны чалавек — добры чалавек). Сімвалічна пра такое 
выратаванне гаворыць «Дабравесце»: Хрыстос сваёй смерцю выкупіў, 
вызваліў Адама, а значыць, усё чалавецтва ад першароднага граху, 
даў магчымасць кожнай душы ўзняцца да Бога — да Усеагульнага 
Святла, Дабра і Прыгажосці. Але пры гэтым узыходжанні трэба зва-
жаць на тое, што Бог дараваў чалавеку свабоду волі (тое, што мы на-
зываем сумленнем), права выбару: да якога полюса — дабра ці ліха — 
імкнуцца. Сумленне і ёсць самае важнае паняцце ў маралі хрыс-
ціянства. 
 

Блізнячыя Міфы 
 
Але і да таго, як узнікла хрысціянства — самая дасканалая ў 

гісторыі чалавецтва маральна-этычная сістэма, людзі спрадвеку 

                                       
1 Рерих Н. Алтай — Гималаи. Рига, 1992. 



занатоўвалі свае ўяўленні пра дабро і ліха, пра паходжанне ліха ў 
свеце, пра жыццё і смерць у міфалогіі ды рэлігійных сістэмах. Так, 
галоўнай ідэяй у самай старажытнай рэлігіі зараастрыйцаў1 была 
барацьба паміж Дабром і Ліхам на Зямлі2. Іх увасаблялі два багі — 
Армузд і Арьгман — добры і ліхі. 

Неабходна сказаць, што ў міфалогіях іншых народаў свету (напры-
клад, у індзейцаў Амерыкі) добры і ліхі пачаткі быцця сімвалізавалі 
браты-блізняты (так званыя блізнячыя міфы). Да гэтага часу да 
блізнят у некаторых краінах стаўленне містычнае. Рэшткі блізнячых 
міфаў знайшлі адлюстраванне ў казках (у народаў Індакітая ў казках 
дзейнічаюць не тры браты, як звычайна ў індаеўрапейцаў, а два, на-
туральна, антыподы) і нават у літаратуры (раман Р. Л. Стывенсана 
«Уладальнік Балантрэ»). 

Але Дабро і Ліха — абстрактныя, надзвычай абагульненыя паняц-
ці. У большасці міфалогій пад дабром і ліхам разумелася нешта кан-
крэтнае. І зараастрыйцы разумелі пад Армуздам і Арыманам не про-
ста Дабро і Ліха, але Дзень і Ноч, Святло і Цемру3. Цікава, што ў най-
больш развітай міфалогіі антычнай Грэцыі Дзень і Ноч сімвалізавалі 
два браты Дыяскуры: Палідэўк і Кастар. Яны блізняты (у іх гонар 
названа сузор'е Блізнят), але ў сваёй маці Леды адзін нараджаецца ад 
бога Зеўса, а другі — ад яе мужа, звычайнага чалавека, таму адзін 
бессмяротны, а другі смяротны. Аднак браты так любілі адзін аднаго, 
што бессмяротны Палідэўк аддаў палову сваёй бессмяротнасці брату, і 
з таго часу, як іх узялі на неба, яны жывуць па чарзе: адзін днём, 
другі ноччу4. Такім чынам, у грэкаў, як і ў рымлян, якія запазычылі 
міф, няма ўяўлення, што ноч, скажам, ёсць ліха. Але застаўся міф пра 
блізнят як істот з процілеглымі маральнымі пачаткамі (хаця ў жыцці 
бывае якраз наадварот — блізняты ва ўсім падобныя). 
 

Ці бывае светлай Мара?.. 
 
У славян рэшткі блізнячага міфа часткова захаваліся ў купальскім 

рытуале і песнях купальскага цыкла, якія цьмяна нагадваюць пра 
інцэст5 брата і сястры: Купалы і Мары, Івана ды Мар'і1. Пры гэтым 

                                       
1 Зараастрызм — рэлігія старажытных народаў Сярэдняй Азіі, Азербайджана, Ірана і шэрагу іншых краін Блізкага і 
Сярэдняга Усходу. Названа па імені прарока Заратуштры (Зараастра). Веравучэнне выкладзена ў свяшчэнных кнігах 
«Авеста». 
2 Бойс Мэри. Зороастрийцы. Верования и обычаи. М., 1987. 
3 Тыя рэлігіі і секты (зараастрызм, маніхейства, богамільства), якія прызнаюць раўнапраўнымі два пачаткі ў свеце — 
добры і ліхі — называюць дуалістычнымі. Праўда, у зараастрызме сцвярджаецца, што ў рэшце рэшт пераможа 
Дабро і ўсталюецца Рай на Зямлі. 
4 Мифы народов мира. С. 383. 
5 Інцэст — ад лац. incestom — палавая сувязь паміж бліжэйшымі родзічамі, кровазмяшэнне. 



сястра выступае носьбітам ліхога пачатку: яна спакушае брата. 
Праўда, сімволіка Мары больш глыбокая і выходзіць за межы толькі 
блізнячага міфа. Ліхія багіні Марана, Марэна, Мара былі вядомы на 
Захадзе і на Усходзе: у Індыі — багіня смерці Мара, у Англіі — фея 
Маргала. Ёсць у міфалогіях грузінскі дэман х'Мерц, скандынаўскі злы 
дух Мара... Іх атаясамліваюць з цемраю, марозам, смерцю. 

Корань mor, mer увогуле распаўсюджаны ва ўсіх народаў Еўропы і 
Азіі. З яго выраслі такія беларускія словы, як «марнець», «змрок», 
«смерць», «мара», «марыва», украінскае «мрий», рускія «мор», «мрак», 
«морочить», «сумерки», лацінскае morbus — «хвароба», французскае 
слова «кашмар», якое прыжылося ў нас, і інш. 

У Грэцыі вышэй за алімпійскіх багоў стаялі Мойры — багіні лёсу, 
якія пралі нітку чалавечага жыцця. У Рыме быў Марс — бог вайны, а 
значыць, смерці. 

У міфалогіі ўсходніх славян існавала злая істота Кікімара, ды і сам 
Дзед Мароз — па паходжанні зусім не той добры чараўнік, які 
разносіць цяпер дзецям падарункі. Але яго з'яўленне пад Новы год, як 
і Мараны на Купалле — гэта значыць на хісткай касмічнай мяжы, на 
пераходзе Сонца з аднаго стану ў другі (зімовы і летні сонцапава-
роты),— зусім невыпадковае. Пераходны стан вельмі небяспечны і 
можа несці шматлікія пагрозы не толькі асобнаму чалавеку, але і цэ-
лай грамадзе, народу, Сусвету. Вось чаму важнейшыя абрады пе-
раходу — нараджэнне, вяселле, смерць — суправаджаліся шматлікімі 
ахоўнымі рытуаламі, з якіх некаторыя зберагліся да нашага часу. 
 

Чорныя багі 
 
У заходніх славян увасабленнем Ліха, Цемры, Ночы быў бог 

Чарнабог. Вядомы ён і беларусам, таму даволі часты ў творчасці Янкі 
Купалы. У паэме «Яна і я» ў раздзеле «Сяўба» селянін-сейбіт замаўляе 
зярняты: 

Расціце высока, расціце буйна, 
Як гэта пушча за дарогай! 
Маліцеся да бела бога чуйна 
І чорнага не гнеўце бога!2 

У вершы «Чорны бог», у паэме «Сон на кургане» Чарнабог — ува-
сабленне ліха, галоўны дэман ірэальнага свету зданяў і прывідаў, ула-
дар русалак і нячысцікаў. Аднак у творчасці ІІ. Купалы вобраз Чарна-

                                                                                                
1 Ліс А. С. Купальскія песні. Мн., 1974. 
2 Купала Я. Спадчына. Мн., 1988. С. 213. 



бога неабходна разумець не толькі ў плане народна-міфалагічным, але 
і больш шырока — як чорныя думкі ды імкненні, як бездухоўнасць 
чалавека. Інакш кажучы, гэта адзін з бакоў чалавечай істоты. Пэўна, 
так і неабходна разглядаць Чарнабога — як увасабленне абсалютнага 
Ліха. 

Царква прызнае персаніфікаванае Ліха ў выглядзе Д'ябла. Яму на-
лежыць Зямля, а Богу — Неба. Але ён не звязаны з нейкімі прырод-
нымі аб'ектамі. У прыродзе няма толькі ліхога ці толькі добрага. Гэта, 
дарэчы, разумелі антычныя грэкі, у якіх асноўных багоў (якія, 
безумоўна, персаніфікавалі розныя з'явы прыроды) нельга назваць ні 
толькі добрымі, ні толькі ліхімі. 

Нават багоў Пекла даследчыкі не схільны разглядаць як суцэльнае 
Ліха, бо там, пад зямлёю, не толькі пакутуюць душы памерлых, але і 
бярэцца ў сілу новае жыццё (скажам, зерне, якое прарастае коласам). 
«У сподзе Зямлі туліцца бог — ахоўнік жыцця пасмяротнага — Пекла. 
Так-так, менавіта Пекла, які задоўга да таго, як стаць богам нябож-
чыкаў... увасабляў таемную моц жыцця»1. 
 

Сэнс Элеўсінскіх містэрый 
 
Тое, што ўдзельнічае ў вечным кругавароце «жыццё — смерць», не 

можа несці толькі адмоўны пачатак. Сама смерць (нават смерць) — 
ліха ў адносінах да жыцця, якое яна адбірае, але яна ж — дабро ў 
адносінах да новага жыцця (адраджэння), якое без смерці немагчы-
ма2. Сэнс менавіта такога разумення «жыцця — смерці» заключаны ў 
самых таемных грэчаскіх Элеўсінскіх містэрыях, звязаных з культам 
Дэметры (Маці-Зямлі), адной з найбольш шаноўных багінь у грэкаў, і 
яе дачкі Персефоны (у рымлян Цэрэра і Празерпіна). Пасвечаныя ў 
містэрыі (маецца на ўвазе не толькі веданне пэўных міфаў, але і 
рытуалы) пачыналі ўсведамляць канец жыцця як новы яго пачатак 
(па сутнасці, смерць атаясамліваецца з вышэйшай формай ініцыя-
цыі). Дэметра і Персефона сімвалізуюць сабою вечнае жыццё. Дачка 
выступае як адроджаная маці. Персефона з'яўляецца жонкай Аіда 
(Плутона), і ў той жа час яна — багіня вясны, адроджанай. Раслін-
насці, таму і ўносіць у страшнае падземнае царства Аіда радасць, 
любоў і юнацтва. Аід — сляпая сіла нараджэння, Персефона ж, падзе-
леная паміж гэтаю сілай і маці, паміж жыццём і смерцю, сімвалізуе 

                                       
1 Хатэнка А. Прадзіва продкавай веры. С. 66. 
2 У той жа час і абсалютнае, бясконцае зямное жыццё можа несці негатыўны сэнс. Пракляцце такога жыцця 
найбольш ярка ўвасоблена ў біблейскім міфе пра Агасфера (Вечнага Жыда), пакаранага Хрыстом за злыя ўчынкі 
бясконцымі бадзяннямі і немагчымасцю памерці (да Другога Прышэсця). 



«апіша» (душу), адухаўляючы расліннасць і ўсё жывое. Грэчаскія міфы 
пра Аіда, Дэметру і Персефону, як і пра братоў Дыяскураў, вельмі 
паэтычна, гарманічна цэласна і прыгожа распавядаюць пра 
адзінства, па сутнасці, непрымірымых супярэчнасцей. 
 

Люцыпар, ён жа Дзянніца 
 
Дабро і Ліха — блізняты. Ні адно з гэтых паняццяў не існуе па-

асобку, а толькі разам. Калі б усё было толькі святлом, чалавечы розум 
не здолеў бы зразумець яго. Менавіта цемра, цень даюць магчымасць 
святлу праявіць сябе, даруюць яму аб'ектыўную рэальнасць. Таму 
цемра як бы дапаўняе святло. Можа, таму галоўны з Грахоўных 
Анёлаў спачатку насіў назву Люцыпар (па-славянску Дзянніца) і быў 
увасабленнем Святла (па-лацінску Luzis — святло). Да свайго па-
дзення ён садзейнічаў развіццю розуму чалавека, але не дапусціў да 
яго іншых Анёлаў, пасланых на Зямлю, каб узвысіць чалавечае сэрца, 
за што і быў пракляты. У міфалагічных сістэмах ёсць шэраг багоў: 
Янус — у рымлян, Варуна-Мітра — у персаў, Далібог — у крывічоў,— 
якія маюць два твары: дзённы, сонечны, светлы, радасны — і начны, 
цёмны, змрочны. 
 

Праз церні — да зорак 
 
Без пазнання Ліхога немагчыма зразумець Добрае. Так лічылі 

людзі Антычнасці, адсюль вядомы выраз: Per aspera ad astra (Праз 
церні1 — да зорак). Толькі з такога пункту гледжання можна 
разглядаць і ўсю творчасць Ф. Дастаеўскага, які даводзіў, што 
спасцігнуць дабро, дасягнуць шчасця можна толькі прайшоўшы праз 
пакуты, а значыць, праз ліха. 

Некаторыя святары гавораць, што ўвогуле немагчыма трапіць у 
рай, не прайшоўшы праз пекла, нават сам Хрыстос пасля сваёй 
смерці на крыжы пабыў у пекле. Вось чаму і ў час ініцыяцыі, розных 
пасвячэнняў (у шаманы, жрацы, масоны) чалавек абавязкова прахо-
дзіў праз шматлікія выпрабаванні. У пакутах душа ачышчаецца, 
абнаўляецца. Той жа Дастаеўскі ўсё жыццё радаваўся, што прайшоў 
праз катаргу, бо вярнуўся з яе іншым чалавекам2. 

Такім чынам, Дабро і Ліха ёсць тая еднасць і тая глабальная 
супярэчнасць, у барацьбе якіх толькі і можа развівацца Сусвет. Але 
                                       
1 Церні — калючыя расліны, а таксама калючкі ад іх. Слова ўжываецца цяпер больш у пераносным сэнсе, азначае 
цяжкасці, пакуты, якія сустракаюцца на жыццёвым шляху чалавека. 
2 Достоевская Л. Ф. М. Достоевский в изображении его дочери. М., 1993. 



яны абавязкова павінны існаваць паасобку, каб чалавеку іх зразу-
мець. Іх небяспечнае сыходжанне, зліццё ў чалавечым грамадстве 
пагражаюць самому існаванню гэтага грамадства. З часу грэхапа-
дзення першалюдзей свет двухполюсны, як магніт, і вельмі важна для 
чалавека, да якога з полюсаў імкнецца ён. 
 

Свет ліхі — ад чалавека 
 
Рух да полюса Дабра заўсёды быў цяжкім нават для святых, не 

кажучы ўжо пра людзей звычайных. Нездарма ў Бібліі гаворыцца не 
толькі пра падзенне першалюдзей, але і пра падзенне Анёлаў, а перад 
гэтым — барацьбу іх з Богам. Барацьба на Небе ёсць алегорыя бара-
цьбы ў душы чалавека. Тэосафы1 (у прыватнасці, А. П. Блавацкая) 
разумеюць біблейскае Падзенне Анёлаў як сыходжанне Свабоднага 
Духа ў Матэрыю, заключэнне Яго ў Матэрыі2. Але такое адбылося 
менавіта ў дачыненні да чалавека. Ліхім робіць навакольнае быццё 
толькі сам чалавек. Ён няправільна распараджаецца сваёй свабодай і 
розумам. Ганарлівасці, нянавісці, зайздрасці, ілжывасці не было на 
Зямлі да чалавека. 

Толькі ў чалавеку і заключаны сапраўдны д'ябал, дэман матэрыі 
(чалавечае цела), які пастаянна змагаецца з яго чыстым духам (адна з 
аповесцей Льва Талстога называецца «Д'ябал», пад якім пісьменнік 
разумеў цялесную страсць мужчыны да жанчыны). Іван Карамазаў, 
герой вядомага рамана «Браты Карамазавы» Фёдара Дастаеўскага, 
гаворыць: «Бог з Д'яблам змагаецца, а поле іх бою — душа чалавека». 
Вось чаму ў дачыненні да чалавека, да яго маралі катэгорыі Дабра і 
Ліха не адносныя, а абсалютныя: без іх сучаснае грамадства проста не 
змагло б існаваць. Маральная ацэнка існуе заўсёды і ўсюды. Адсюль і 
касмічны закон Кармы, які адыгрывае выключную ролю ў тым, як 
складваецца кожны канкрэтны чалавечы лёс, а таксама лёс членаў 
пэўнага роду, народа, цэлай краіны3. У кожнага народа спрадвеку 
існаваў свой непарушны маральны кодэкс, які дазваляў чалавеку 
лёгка арыентавацца, дзе дабро, а дзе ліха. 

                                       
1 Тэасофія — накірунак у філасофіі канца XIX—XX стст., прадстаўнікі якога імкнуцца знайсці агульныя пачаткі 
розных рэлігій, а таксама тое, што аб'ядноўвае навуку, мастацтва, філасофію і рэлігію. Дэвіз тэосафаў: няма рэлігіі 
вышэйшай, чым ісціна. 
2 Блаватская Е. П. Тайная Доктрина. Антропогенезис. Т. 2. Ч. І. СПб., 1991. 
3 У адной з кніжак Вучэння Жывой Этыкі чытаем: «Карма — дзеянне, інакш яе нельга вызначыць. Нехта мяркуе, што 
можна вызначыць карму як наступства, але гэта падобнае было б на адплату і прыніжала б закон. Той, хто пайшоў 
па правільным шляху, той і прыйдзе да мэты. Кожнае скрыўленне аднясе ад прамога шляху, і людзі будуць казаць аб 
цяжкай Карме. 
Сапраўды, калі падарожнік заблудзіўся ў зарасніку, яму даводзіцца пераадольваць многія перашкоды, прадаўжаючы 
сваё першапачатковае дзеянне. Карма ёсць спараджэнне дзеяння, і сама яна ёсць-дзеянне». (Свет вогненны. С. 202.). 



Да шчасця — праз подзвіг 
 
У беларускай (шырэй — славянскай) свядомасці адвеку была за-

кладзена любоў да дабра. Светапогляд нашых продкаў грунтаваўся на 
думцы, што чалавек спрадвеку добры, а ліха ў свеце ёсць адхіленне ад 
нормы. У нашым старажытным маральным кодэксе яскрава прагляд-
вае думка аб неабходнасці пераўтварэння душы чалавека на пачат-
ках дабра і суладнасці. Асабліва моцна яна гучыць у казках: толькі 
праз подзвіг (дзейснае дабро) герой дасягае Шчасця (Жар-птушка), 
Кахання (прыгожая і разумная жонка), Прыгажосці (змяняе свой воб-
лік), матэрыяльнага дабрабыту (чароўныя рэчы і ўрэшце — усё Царст-
ва). 

Своеасабліва гэты ўсеагульны архетып праяўляецца і ў сучаснай 
літаратуры, найперш у творчасці Васіля Быкава, у якога героі паў-
стаюць перад праблемай выбару (паміж полюсамі Дабра і Ліха) і часта 
ажыццяўляюць яго праз подзвіг. Подзвіг гэты ці то высокі, агуль-
напрызнаны, ці то непрыкметны, як быццам нават непатрэбны (нас-
таўнік Мароз), але ў любым выпадку чалавек пераадольвае не проста 
сілу абставін, часта страшэнна цяжкіх, невыносных, але перш за ўсё 
ліха (якое можа быць у абліччы страху, зайздрасці, прагі славы і г. д.) 
у душы сваёй. 

Гавораць, беларусы — адзін з самых добрых, сардэчных народаў у 
свеце. І каб убачыць вытокі такой нацыянальнай рысы, неабходна 
зразумець перш за ўсё язычніцтва нашых продкаў, якое было не 
столькі пакланеннем фетышам, ідалам, а найперш маральнай асно-
ваю (катэгарычны імператыў І. Канта) быцця, сістэмаю духоўна-
этычных паняццяў. Пакланяліся нашы продкі Прыродзе, вечна твор-
чай, вечна дзейснай. Дарэчы, можна разумець Падзенне Анёлаў і як 
адмаўленне іх ад Стварэння, пастаяннага прагрэсу, творчасці, руху 
наперад. Невыпадкова з Ліхам, якое ўвасабляе Д'ябал, звязана толькі 
разбурэнне, толькі знішчэнне — знішчэнне прыроды, створанай 
чалавекам культуры, спрадвечных маральных каштоўнасцей, сістэмы 
выхавання дзяцей... Ліха заўсёды супраць гармоніі, яно заўсёды 
сімвал разбурэння, бязладдзя, хаосу. 
 

Знакі Апакаліпсісу 
 
Такое ўражанне, што ў наш час ліха непамерна памножылася ў 

свеце, бо шырыцца працэс разбурэння, мацнеюць сілы хаосу — у 
грамадстве, у душы чалавека. Відаць, гэта конадзень таго самага, 
даўно прадбачанага ў Свяшчэнных Пісаннях Канца Свету: такога 



глыбокага крызісу яшчэ не было. Поўны Хаос, анархія чакаюць чала-
вецтва, якое вырашыла абыходзіцца без Бога. Цёмная Матэрыя быц-
цам перамагае Дух. Знакі Апакаліпсісу ўжо відавочныя: экалагічныя 
катастрофы, энергетычныя крызісы, дэмаграфічныя ўзрывы ў адных 
рэгіёнах і выміранне насельніцтва ў другіх, міжнацыянальныя войны, 
няздольнасць улад кіраваць, распаўсюджванне па ўсім свеце сатанін-
скіх сектаў, з'яўленне каласальнай колькасці людзей з прагай разбу-
рэння, з некрафільскімі схільнасцямі, сучаснае мастацтва андэрграў-
нда, сатанінскае параджэнне, духоўны наркотык — тэлевізар... 

Але ці можна было чакаць нечага іншага ў свеце, дзе парушаліся 
Законы Быцця? Усё, што забруджана, павінна быць ачышчана: пры-
рода, думкі, душы людзей. Працэс ачышчэння балючы, непрыемны — 
але іншага шляху няма. Уласна, прадбачаны Апакаліпсіс ужо ідзе. 
Калі Антычнасць была світаннем, Адраджэнне — сонечнай раніцай, 
дык сёння ў нас — глыбокая ноч. Пра заняпад культуры гавораць 
многія сучасныя заходнія філосафы. Але ўсе прэтэнзіі Ліха на абсалю-
тнасць — ілюзія. Апакаліпсіс — страшнае выпрабаванне, але і ачыш-
чэнне, новы ўзлёт (нагадаем: Праз церні — да зорак!). Хаос заўсёды 
мае ў сабе зярняты Гармоніі, з упарадкаванага хаосу і ўтвараецца 
лад. Косная як быццам Матэрыя ўвогуле не існуе без Энергіі, без 
вечнага Руху — без Духу. Па той бок Хаосу чалавецтва сустрэне новы 
Свет, новы Космас. Грэшныя ж Анёлы — гэта толькі страшныя па-
родыі на Святое, яны не перамогуць тых, хто служыць Духу, хто 
клапоціцца пра сваю душу... 

Мы разумеем, што такія адцягненыя разважанні будуць з цяжкас-
цю ўспрымацца маладымі людзьмі ў нашым груба матэрыялізаваным 
свеце, у якім духоўнасць, здаецца, ледзь-ледзь цепліцца. Таму і неаб-
ходна выводзіць свядомасць на Традыцыю, на мінулае, на ўсе тыя 
праяўленні Прыгажосці і Дабра (у сукупнасці), якіх так многа ў 
казках, у творах старажытнай літаратуры, у абразах, у прадметах 
народнай культуры, у самой нашай мове. Інакш кажучы, сёння 
жыццёва неабходна ўплываць не толькі на чалавечы розум, на 
рацыянальныя структуры мозгу, але і садзейнічаць абуджэнню ў 
людзях «калектыўнага несвядомага» (К. Юнг), генетычнай памяці 
роду, памяці крыві, і найлепш гэты ток абуджэння пульсуе якраз праз 
міфалогію, праз мастацкае слова і жывапіс. 
 

Багі — увасабленне Дабра 
 
Нашы продкі адчувалі сваю роднасць з багамі, якія і былі ўва-

сабленнем Дабра. Так, у «Слове пра паход Ігаравы» славяне называ-



юць сябе «ўнукамі Дажбога», значыць — Сонца. Вышэйшыя ж духоў-
ныя сілы выяўляліся ў паняцці Роду. Гэта, уласна, не бог, а сама ідэя 
Сусвету, якая ўключала ўсе вышэйшыя і найбольш важныя для на-
шых продкаў паняцці. Адсюль узнікла і вялікае гняздо слоў: прырода 
— род — народ — нарадзіць — родзічы — радзіна — радзіма — 
ураджай — радовішча... Паглядзіце: і сям'я, і народ, і ўраджай, і 
радзіма, і прырода — усё ўвасаблялася ў адным слове-сімвале — Род, 
які ёсць несумненнае Дабро. 

Культ дабра і культ продкаў — галоўны змест першаверы славян. 
Вось з такімі духоўнымі паняццямі старажытныя беларускія княствы 
і прынялі хрысціянства. Моцнае этычнае ядро язычніцтва арганічна 
злілося з хрысціянствам, бо ў многім было сугучна з ім і нават у нечым 
садзейнічала развіццю хрысціянскіх маральна-этычных пачаткаў. 

Вельмі важна, каб наша моладзь зразумела, што хрысціянства — 
гэта не столькі дагматы, не столькі пэўная сістэма паняццяў і 
рытуалаў, а перш за ўсё стан душы, рух яе да Бога (Любові, 
Прыгажосці, Ісціны). Папярэдняе язычніцтва, нібы Вечны Зніч, 
падсвяціла хрысціянскую ідэю непахіснай вераю ў перамогу дабра ў 
жыцці і зрабіла новую рэлігію глыбока аптымістычнай. Гэтым 
славянскае праваслаўе, скажам, адрозніваецца ад даволі змрочнага 
візантыйскага, якое абсалютызавала ліха: лічылася, што пераадолець 
яго магчыма толькі праз строгі аскетызм ды містычныя пошукі. 

Безумоўна, аскетызм і рэлігійныя шуканні пашыраліся і ў нас (так, 
унучка Усяслава Чарадзея князёўна Прадслава стала манашкай і ў 
далейшым Святой Еўфрасінняй Полацкай). Але галоўнымі былі 
намаганні ў свеце, канкрэтныя справы дабра: колькі зрабіла тая ж 
Еўфрасіння па перапісванні кніг, у пашырэнні справы адукацыі! 
Шлях аскетызму як сродак барацьбы з ліхам выбіралі для сябе 
нямногія, а для большасці важней было пастаянна змагацца з ім у 
паўсядзённым жыцці, у побыце. Менавіта так ішла гісторыя 
беларусаў, і толькі таму мы ацалелі як нацыя. І да сёння ў народзе 
жывая думка, што чалавек ад Бога добры, і толькі нячысцік спакушае 
яго (успомнім шматлікія былічкі пра чорта). 
 

Паслухай, што людзі кажуць... 
 
Пра маральныя ўяўленні беларусаў сведчаць перш за ўсё прыказкі 

ды прымаўкі — калектыўная народная мудрасць: 
— Ад дабра дабра не шукаюць. 
— Без Бога ні да парога. 
— Бог ім суддзя. 



— Бог цярпеў і нам вялеў. 
— Будзе і на нашай вуліцы свята. 
— Бяда адна не ходзіць. 
— Гора ўсяму навучыць. 
— Добрага многа не бывае. 
— Добрае далёка чуваць. 
— Добрае карэнне, добрае і насенне. 
— Добры пачатак — палавіна справы. 
— Злодзею адна дарога, а хто шукае, таму многа. 
— Кінеш за сабою — знойдзеш перад сабою. 
— Ліха без дабра не бывае. 
— Ліха перамелецца — дабро будзе. 
— Мы яшчэ будзем жыта сеяць. 
— Не зведаўшы гора, шчасця не пазнаеш. 
— Не капай другому яму, сам у яе ўвалішся. 
— Не толькі тое сонца, што ў акне1. 
Славянскае язычніцтва, як і ўся сістэма народных духоўных 

уяўленняў, мае ўласна маністычны характар. Маністы ва ўсім свеце 
насуперак дуалістам сцвярджаюць, што ліха ёсць Не самастойная 
рэальнасць, а выпадковасць у Боскай творчасці, а значыць, перша-
пачаткова і яно было дабром. Адзін з самых глыбокіх і нявытлу-
мачаных пакуль філосафаў Сярэднявечча Арыген нават пісаў пра 
магчымасць выратавання Д'ябла. 

Як ужо гаварылася, нашы продкі верылі ў несумненную перамогу 
Дабра. Праўда, далейшая гісторыя часта давала падставы для адчаю і 
расчараванняў. Вось чаму прадстаўнікі некаторых філасофска-рэлі-
гійных кірункаў (гностыкі, кабалісты, масоны пэўных рытуалаў) у ра-
зуменні прыроды Ліха імкнуцца злучыць дуалізм і манізм. Ліха, гаво-
раць яны, не можа быць параджэннем самога Бога, бо антаганіс-
тычнае яму. Але, з другога боку, яны адмаўляюць абсалютнасць Ліха 
(што яно раўнапраўнае Богу), бо гэта б знішчала ідэю Гармоніі. 
Адсюль пашыранасць іх уяўленняў пра нейкую прамежкавую сілу, 
якая ўрэшце абавязкова вернецца ў Боскае адзінства2. 
 

Ціха: тут пра Ліха... 
Пад знакам такіх пошукаў цікава звярнуцца да выкарыстання 

міфалагічных персанажаў у сусветнай літаратуры. 

                                       
1 Шкраба І., Шкраба Р. Крынічнае слова. Мн., 1987. 
2 Праўда, нават ідэю Бога розныя людзі разумеюць па-рознаму (чалавечая думка вельмі крытычная). Напрыклад, 
старажытны філолаг і філосаф Маркіон (ІІ ст. н. э.) вельмі аргументавана — на падставе аналізу Бібліі — даказаў, 
што Бог Новага і Бог Старога Запавету — гэта розныя багі, якія супрацьстаяць, як Дабро і Ліха. 



Найбольш магутныя з мастацкага, ды і філасофскага пункту 
гледжання вобразы — Люцыпар Джона Мільтана і Мефістофель Гётэ. 

У рамантыкаў частыя вобразы Грэшных Анёлаў: Каін і Манфрэд 
Байрана, Дэман Лермантава. 

Шырока распаўсюджаныя ў літаратуры вобразы людзей, у якіх як 
бы ўсяляецца д'ябал, якія прадаюць яму душу і з'яўляюцца 
праваднікамі яго ідэй, носьбітамі ліха і разбурэння: героі «Эліксіры 
д'ябла» Э. Т. А. Гофмана, «Рукапісу, знойдзенага ў Сарагосе» Яна 
Патоцкага, «Страшнай помсты» і «Партрэта» Мікалая Гогаля, «Вялікага 
Інквізітара» Фёдара Дастаеўскага (назавём толькі класічныя і 
найбольш вядомыя творы, не беручы шматлікую сучасную масавую 
літаратуру на названую тэму). 

У беларускай класіцы такіх звышдэманічных істот не было (у 
польскай — пан Твардоўскі). Па-першае, таму што яна заснавана бы-
ла на народна-міфалагічных уяўленнях, звязаных у асноўным з духамі 
прыроды («Шляхціц Завальня» Яна Баршчэўскага, «У зачарованым 
царстве» Максіма Багдановіча). Фальклорнага ж чорта нельга лічыць 
параджэннем філасофскае думкі, гэта не кніжны Д'ябал1. Па-другое, 
магчыма, таму што, гаворачы моваю сімвалаў, сама назва Беларусь (а 
значыць, яе сакральнае месцазнаходжанне) належыць да тых назваў 
краін і гарадоў, якія адлюстроўваюць ідэю белага, дзённага, чыстага 
(Альбіён, Албанія, Альба-Лонга, Аргос...), а значыць, набліжанага да 
полюса Дабра, да Белаводдзя, да «духоўных цэнтраў» чалавецтва2. 

Сутнасная трактоўка Д'ябла ў літаратуры заставалася нязменнай 
да XX ст. — да рамана Міхаіла Булгакава «Майстар і Маргарыта». 

Воланд Міхаіла Булгакава не падобны на сваіх літаратурных 
папярэднікаў, хаця пісьменнік адштурхоўваецца ад іх, асабліва ад 
«Фаўста» Гётэ: імя Воланд — адно з таемных імёнаў Мефістофеля, 
паралелі Фаўст — Майстар, Грэтхен — Маргарыта. Але ўсе 
булгакаўскія героі — антыподы гётаўскім. Мараль «Фаўста» непры-
мальная для Булгакава, бо Гётэ ўслаўляе дзейнасць, справу, стварэнне 
насуперак усяму, нават маралі. Мефістофель — суцэльнае ліха, і многа 
ліхога робіць Фаўст: спакушае Грэтхен (па-нямецку — Маргарыта), 
забівае яе маці і брата... Воланд жа робіць не толькі ліха, яму 
належаць і сімвалічныя рэаліі Бога, асабліва Бога-Сына — Хрыста. 
Прычым цікава, што ў рамане ёсць і сам Ісус пад імем Іешуа Га-
Ноцры. Ён падкрэслена пазбаўлены рыс евангельскага Хрыста. 
Воланд у рамане карае ліхіх людзей, сцвярджае тое, што адмаўляў 
                                       
1 Фальклорнага чорта можна вытлумачыць як персаніфікаваныя варожыя стыхіі ды сілы прыроды — Лесуна, 
Вадзяніка і інш., якіх заўсёды можна задобрыць альбо абдурыць. 
2 Генон Р. Царь Мира. 



Мефістофель,— вернасць каханню і творчасці. Ён вяртае Маргарыту 
Майстру, даруе ім вечнае каханне, а Майстру яшчэ — магчымасць 
працаваць як на зямлі, так і ў «іншым свеце». 

Такім чынам, Булгакаў паглыбіў філасофскае разуменне традыцы-
йнага персанажа і пры гэтым не наблізіў Дабро і Ліха, а, наадварот, 
яшчэ больш развёў іх. Тут — парадаксальна — само Ліха карае ліха. У 
той жа час мастацкія пошукі Булгакава сугучныя з тымі філасофскімі 
пошукамі, пра якія гаварылася вышэй. 
 

І вечны бой... 
 
Ні адна праблема так глыбока і спрадвеку не хвалюе людзей, як 

з'яўленне Ліха ў свеце. На нашу думку, Ліха ў прыродзе (цемра, ноч, 
нават смерць і хаос) — адноснае. Але ў маральным кодэксе 
чалавецтва Дабро і Ліха носяць абсалютны характар, прычым Ліха 
звязана з разбурэннем, знішчэннем, бо нават прыродныя катаклізмы 
ёсць параджэнне чалавечай неразумнай дзейнасці. Ліха нараджае 
страшэнныя пакуты і няшчасці, але ўрэшце можа быць пераадолена ў 
сусветным маштабе. І гэтае пераадоленне павінна бесперапынна, 
пастаянна адбывацца ў душы кожнага чалавека. Толькі так можна 
наблізіць на Зямлі светлую Эру Дабра, пра якую так мараць многія 
пакаленні людзей. 
 

ЖЫЦЦЁ І СМЕРЦЬ, БЫЦЦЁ І НЕБЫЦЦЁ 
 
Адной з самых глабальных усёчалавечых важнейшых праблем для 

людзей была і застаецца праблема жыцця і смерці. Адначасова жыццё 
і смерць — важнейшы матыў міфалогіі, фальклору і літаратуры, 
прадмет найбольшай заклапочанасці многіх філосафаў свету на 
працягу ўсёй гісторыі развіцця грамадства. 
 

Пошукі ісціны — пошукі веры 
 
Перш чым звяртацца да міфалогіі, пагаворым пра навуковае 

разуменне смерці. Смерць здаўна разумелася як найвялікшая 
неабходнасць і ў той жа час як найвялікшае зло ў свеце. У апошнія 
стагоддзі пераважаў погляд на смерць як на рухавік прагрэсу, які 
садзейнічае развіццю эканомікі і культуры, адкрывае дарогу новым 
маладым сілам, не дае закаснець чалавецтву, бо заснаваны на 
прынцыпе: пажыў, парадаваўся, саступі дарогу іншым. 



На самай жа справе хуткі рытм змены пакаленняў -— пры сярэд-
няй працягласці жыцця чалавека 50-70 гадоў — вельмі перашкаджае 
прагрэсу — маральнаму прагрэсу — грамадства. Жыве чалавек, 
паступова становіцца ўсё мудрэйшым, набіраецца вопыту, разумее 
ўсё больш складаныя рэчы. Але вырастаюць яго дзеці і, бачачы 
недасканаласць адносін паміж людзьмі, вінавацяць у гэтым сваіх 
бацькоў — за іх глупства, баязлівасць, канфармізм... Маладыя не жа-
даюць зразумець, што самай глыбокай прычынай недасканаласці 
свету з'яўляецца сама прырода рэчаў, а не яе ахвяры. Прычым, не 
прымаючы ідэалы бацькоў, дзеці, як правіла, паўтараюць іх памылкі. 
І так з пакалення ў пакаленне. Да таго ж кожнае дзіця неабходна 
навучыць элементарнаму, прыкласці немалыя намаганні для выха-
вання — адсюль прабуксоўкі, далёкія вяртанні назад. 

Гэтаксама і кожнае пакаленне, як малое дзіця, робіць тыповыя 
памылкі. Напрыклад, будуючы сацыялізм, мы на самай справе пабу-
давалі дзяржаву напаўазіяцкага дэспатызму, якія ўжо былі ў гісторыі, 
а цяпер зноў вяртаемся да капіталізму — самага дзікага, самага не-
цывілізаванага. Такім чынам, кожнае пакаленне, па сутнасці, адмаў-
ляе вопыт папярэднікаў, часта каштоўны. А пры большай працягласці 
чалавечага жыцця было б магчыма вывучыць увесь гістарычны, 
культурны вопыт чалавецтва, выбраць найбольш каштоўнае, знайсці 
самыя эфектыўныя і гуманныя спосабы жыцця, усебакова развіць 
свае здольнасці — замест таго, каб развіваць тэхніку, якая знішчае 
прыроду, падрывае асновы існавання жывога. 

Праблема смерці, бессмяротнасці найбольш сур'ёзна паўстала ў 
працах навукоўцаў, філосафаў канца XIX і ў XX стст. Нагадаем 
прадстаўнікоў рускай ідэалістычнай філасофскай думкі, так званых 
«касмістаў», а таксама беларускіх вучоных — А. Чыжэўскага, В. Куп-
рэвіча, А. Вейніка. Яны ўпершыню ў гісторыі загаварылі пра актыў-
ную эвалюцыю — новы свядомы этап развіцця свету. Напрыклад, 
Васіль Купрэвіч, які быў прэзідэнтам АН Беларусі ў 60-я гг. XX ст., 
незадоўга да смерці пачаў часта выступаць у друку па праблеме 
бессмяротнасці. Як прафесіянал-біёлаг ён убачыў неабавязковасць 
смерці для жывога. На элементарным узроўні жыцця (аднаклеткавыя 
арганізмы) існуе практычна бессмяротнасць. Смерць з'явілася своеа-
саблівым прыстасаваннем для паскарэння працэсу эвалюцыі: прыро-
да як быццам імкнулася да стварэння найбольш дасканалай істоты — 
чалавека — і не шкадавала мірыяды жыццяў іншых арганізмаў. 
Аднак сёння ясна, што наканаванасць жыць гэтай вышэйшай істоце 
толькі 50-70 гадоў — ці то памылка прыроды, ці то вынік парушэння 
намі яе спрадвечных законаў. 



Але ў такім аспекце праблему пачалі разглядаць зусім нядаўна, у 
XX ст., калі чалавецтва амаль страціла веру ў бессмяротнасць душы: 
адсюль адчай або страшэнны цынізм, пракляцце жыццю, адмаўленне 
ад усяго святога, ад ранейшых маральных каштоўнасцей. У гэтым 
плане вяртанне да хрысціянства мела б станоўчыя вынікі. Хрыстос 
дзве тысячы гадоў таму з найбольшай вастрынёй узняў праблему бес-
смяротнасці, данёс людзям цэласнае Вучэнне аб уваскрашэнні памер-
лых і выратаванні ўсіх людзей ад смерці духоўнай, аб пазбаўленні іх 
ад першароднага граху і пераходзе чалавечай душы пасля фізічнай 
смерці ў іншую фазу быцця, якую і сёння нам складана сабе ўявіць. З 
хрысціянствам звязаны другі погляд на праблему жыцця і смерці: 
адмаўленне смерці, прызнанне яе самым страшным ліхам у свеце. 

Праўда, вучэнне пра бессмяротнасць душы існавала задоўга да 
Хрыста. Прасочым гісторыю гэтай ідэі. 
 

Вера нашых продкаў 
 
Нашы продкі — старажытныя арыі (індаеўрапейцы) — былі земля-

робамі: кожны год яны назіралі, што зерне, пахаванае ў зямлю, узра-
стае новым коласам — вяртаецца ў лепшым вобразе, чым напачатку. 
Гэта, магчыма, і было падставай для ўзнікнення ўстойлівай веры ва 
Уваскрашэнне памерлых.. Земляробчыя народы хавалі сваіх нябож-
чыкаў у зямлю (па аналогіі з зернем). І тут мы бачым не прымірэнне 
са смерцю, а ўсведамленне яе як нейкага неабходнага моманту бес-
перапыннага, па сутнасці, быцця: цела становіцца зямлёю, травою, 
пераходзіць у жывёлу, пасля ў чалавека, а душа адлятае да сонца і, 
зліваючыся там з іншымі душамі, сагравае зямлю, зноў і зноў 
нараджае на ёй усё жывое. 

Смерці ў іншым разуменні — як абсалютнага канца, небыцця — у 
старажытных арыяў ды і ў іншых народаў не было. Існавала ўяўленне 
пра жыццё і смерць як вечны кругаварот пераўтварэнняў, метама-
рфоз. Успомнім адзін з самых вядомых і выдатных твораў Антычнасці 
— «Метамарфозы» Авідзія: самазакаханы Нарцыс ператвараецца ў 
кветку, німфа Дафна — у лаўр, бог Дыяніс робіць маракоў дэльфінамі, 
багіня Афіна Арахну — павуком і г. д. І людзі, і багі маглі ўвасабляцца 
ў самыя розныя формы. Адно заставалася ў іх бессмяротным — душа. 

Сучасныя індуісты вераць, што, калі памірае цела, душа 
пераходзіць у іншую істоту, якая ў гэты момант нараджаецца. Душа 
можа прайсці праз мноства жывёл і птушак, нават камяні і іншыя 
нерухомыя формы, перш чым уселіцца зноў у нявіннае дзіця. Такім 
чынам, атрымліваецца, што ў кожнай расліне, жывёле, наогул у 



любым аб'екце прыроды можа знаходзіцца нечая душа. Вось чаму 
прадстаўнікі адной з крайніх сектаў індуізму — джайністы — носяць 
павязку на роце, каб не праглынуць выпадкова якую-небудзь мушку, 
і мятуць перад сабою дарогу, каб не наступіць на мурашку ці жука. 

Падарожжа душы з цела ў цела мае навуковую назву — рэінкар-
нацыя. Старажытны грэчаскі вучоны Піфагор — якраз прыхільнік 
рэінкарнацыйнай тэорыі — лічыў, што ўжо праз сем пакаленняў душа 
зноў вяртаецца ў цельца толькі што народжанага дзіцяці. Сам 
Піфагор як быццам памятаў падарожжы сваёй душы па розных 
аб'ектах прыроды. Дарэчы, існуе версія, што і геніі ў таго ці іншага 
народа нараджаюцца праз сем пакаленняў. 
 

Душа як згустак энергій 
 
Сённяшні погляд вучоных на душу блізкі да ўяўленняў нашых 

продкаў. Душа — гэта, калі гаварыць навуковай мовай, як бы інфар-
мацыйна-энергетычны двайнік чалавека. У толькі што народжанага 
дзіцяці моцная энергетыка, але слабая інфарматыка. У толькі што 
памерлага чалавека — наадварот. Моцнае энергетычнае поле 
немаўляткі можа захапіць душу нядаўна памерлага чалавека. 

Самая модная сучасная лептонная тэорыя, распрацаваная акадэ-
мікам П. Козыравым, сцвярджае, што чалавек — не толькі бялковая, 
матэрыяльная, але і полевая, тонкаматэрыяльная структура. Поле 
(душа) складаецца з так званых мікралептонаў, вага якіх — 10-20 г. 
Прычым душа ўтвараецца як бы з сямі слаёў, пластоў гэтых лептонаў, 
якія па сваёй прыродзе бываюць больш і менш цяжкія. Яны і 
распадаюцца пасля фізічнай смерці чалавека ў розныя, але пэўныя 
дні: на трэці, дзевяты, саракавы, найбольш лёгкія — праз год. Але 
застаецца нейкае ядро, якое не знішчаецца ніколі: яно бессмяротнае. 

Інакш кажучы, душа — гэта энергія. А энергія, паводле вядомага 
фізічнага закону, ніадкуль не з'яўляецца і нікуды не знікае. Цела 
чалавека пасля смерці разбураецца, а душа-энергія ідзе ў больш 
тонкія касмічныя палі. Адбываецца кругаварот энергіі, пра што, 
уласна, і пісалі старажытныя аўтары. 
 

Ідэя рэінкарнацыі ў славян 
 
Пра тое, што нашы славянскія продкі мелі рэінкарнацыйныя 

ўяўленні, якія ідуць ад анімізму, гавораць народныя песні і казкі. 
Напрыклад, у беларускай казцы «Дзяўчына-кветка» гераіня была 
ператворана ў ружу, праўда, ноччу яна магла прымаць зноў чалавечае 



аблічча1. Тое ж тычыцца і Фініста — Яснага Сокала. Дарэчы, душа ў 
старажытнаарыйскім літаратурным помніку «Авеста» падаецца ў 
выглядзе птушкі, у міфалогіі антычных грэкаў — матыльком. Такія ж 
уяўленні пра душу да нашага часу зберагліся ў беларусаў, хаця 
пераважае ўсё ж вобраз птушкі. Так, існуе прыкмета, нібыта птушка, 
якая б'ецца ў акно, прадвяшчае смерць: душа памерлага родзіча пры-
ходзіць па яшчэ адну душу. 

Матыў дзяўчыны ці хлопца-птушкі (зязюля, вуціца, лебедзь, сокал) 
вельмі часты ў фальклоры. Прычым варта адзначыць, што ў Авідзія 
метамарфозы незваротныя: ператварыўшыся ў жывёлу, птушку ці 
расліну, чалавек так і застаецца назаўсёды на гэтым ніжэйшым уз-
роўні. Беларускі ж казачны герой, які можа вяртацца ў чалавечае аб-
лічча, адлюстроўвае больш высокі ўзровень гуманістычнай свядома-
сці, бо сцвярджае актыўнасць, магутнасць волі чалавека. Толькі зрэ-
дку (часцей у выніку бацькоўскага праклёну) ператварэнне аказва-
ецца незваротным. Пра гэта сведчыць шырокавядомы літоўска-
беларускі міф пра мужа-вужа. У беларускім варыянце міфа вуж 
закляў жонку быць зязюляй, сына — салавейкам, а дачку-зменшчыцу 
— жабай2. 
 

Старажытны абрад ініцыяцыі 
 
Такім чынам, уяўленні старажытных людзей пра час, пра чалаве-

чае жыццё і смерць прынцыпова адрозніваліся ад сучасных. Чалавек 
жыў не ў лінейным, незваротным часе, як жывём (ці думаем, што 
жывём) мы, а ў кругавароце, бесперапыннасці смерцяў і нараджэн-
няў. Як адраджаўся колас, як кожны год вярталася вясна, так 
разумелася і сутнасць жыцця чалавечага. Смерць не лічылася поўным 
знішчэннем, гэта быў пераход у новую якасць існавання. Больш таго, 
на працягу свайго жыцця чалавек як бы «знікаў» на адным са сваіх 
узроўняў быцця і зноў з'яўляўся — ужо на другім, у новай якасці: ён 
«паміраў» і зноў «нараджаўся». У гэтым сэнс абраду ініцыяцыі, які 
характэрны для ўсіх народаў свету. Праз ініцыяцыю праходзілі ўсе 
падлеткі — хлопчыкі і дзяўчынкі: гэта быў пераход ад дзяцінства да 
юнацтва, які даваў права ўдзельнічаць у справах дарослых, а 
галоўнае — уступаць у шлюб, заводзіць уласных дзяцей (водгулле 
гэтага захавалася ў каталіцкім абрадзе канфірмацыі)3. 

                                       
1 Казкі ў сучасных запісах. Мн., 1989. С. 185. 
2 Тамсама. С. 195. 
3 Канфірмацыя — ад лац. confirmatio — сцвярджэнне. 



Існавалі і іншыя ініцыяцыйныя абрады — пры пасвячэнні ў 
шаманы, жрацы, воі. Напрыклад, у рыцары некалі пасвячалі ўдарам 
мяча па плячы. Гэтым сімвалізаваўся сапраўдны смяротны ўдар і 
новае нараджэнне: ранейшы чалавек «паміраў», і ўзнімаўся з каленяў 
ужо другі чалавек — рыцар. З тых жа каранёў бяруць пачатак 
сучасныя рытуалы пасвячэння ў студэнты, майстры розных прафесій 
і г. д. Але адтуль жа і вядомы казачны матыў пра забітага героя, які 
ажыўляецца мёртваю і жывою вадой. 

Новае жыццё павінна было пачацца са смерці — такі сэнс 
ініцыяцыйных абрадаў. Кожны з іх абавязкова меў тры этапы: 
пакуты — смерць — уваскрашэнне ў новай якасці. Праз пакуты 
праходзілі абавязкова ўсе. Юнакоў рэзалі, вешалі, душылі, тапілі, 
часам справа даходзіла да клінічнай смерці, з якой жрацы, валхвы, 
шаманы ўмелі выводзіць. Малады чалавек у поўнай меры спасцігаў 
кашмар адыходу — але для таго, каб перамагчы небыццё і набыць 
нейкія новыя якасці. Дарэчы, людзі, якія перажылі клінічную смерць 
у наш час, гавораць, што ў іх поўнасцю змяніліся светапогляд, усе 
жыццёвыя ўстаноўкі1. 

На тых, хто вытрымаў абрад ініцыяцыі, ставілі адпаведны знак — 
часцей у выглядзе татуіроўкі (сёння гэта, скажам, нейкія ваенныя 
рэгаліі, значкі, медалі і інш.). Акрамя таго, каб падкрэсліць сапраўды 
новае нараджэнне, чалавек павінен быў замяніць літаральна ўсё — ад 
адзення да ўласнага імя. І сёння ж змяняюць імя, прымаючы 
манаства. Існавалі спецыяльныя «тронныя» імёны ў каралёў, рымскіх 
папаў. Шырока распаўсюджаны псеўданімы — сцэнічньм, спар-
тыўныя, але часцей літаратурныя (напрыклад, Якуб Колас, Янка 
Купала, Максім Танк), партыйныя клічкі (Ленін — Ульянаў, Сталін — 
на самай справе Джугашвілі). 
 

Тэорыя архетыпаў 
 
У працэсе памірання і новага нараджэння ў свядомасці чалавека 

ўзнікаюць пэўныя вобразы-малюнкі. Вучоныя лічаць, што яны маюць 
сімвалічны і універсальны характар. Адкуль гэтыя вобразы і чаму яны 
сапраўды бачацца людзям, якія перажылі клінічную смерць, у розных 
краінах? Магчыма, у гэтым выпадку актывізуецца калектыўна-рода-
вая памяць чалавецтва, заключаная ў глыбінях падсвядомасці. Такія 
прыроджаныя псіхічныя правобразы, якія нараджаюць агульназнач-
ную сімволіку не толькі падчас перадсмяротнай агоніі, але і сноў, 

міфаў, казак, вядомы аўстрыйскі вучоны Карл Юнг назваў археты-
памі. Сёння тэорыя архетыпаў з'яўляецца адной з самых модных не 
толькі ў псіхалагічнай навуцы, але нават у літаратуразнаўстве, у 
фалькларыстыцы. Некаторыя даследчыкі, напрыклад, сцвярджаюць, 
што падарожжы героя ў чароўных казках — гэта не што іншае, як 
падарожжы душы, мроі чалавека ў стане клінічнай смерці. 

Рытуал «часовай смерці» і «ўваскрашэння» (ініцыяцыя — літараль-
на абнаўленне, прывядзенне ў першапачатковы стан) не ўспрымаўся 
як гульня, як, напрыклад, сённяшняе пасвячэнне ў студэнты. Усё 
было надзвычай сур'ёзна: гота быў своеасаблівы экзамен на сталасць, 
фізічную і духоўную. 

Магчыма, жрацы, шаманы, ведзьмакі, якія праводзілі абрад, вы-
карыстоўвалі пры гэтым наркотыкі і гіпноз. Разыгрывалася цэлая міс-
тэрыя, тэатральнае дзеянне-пантаміма, часта з глытаннем юнакоў мі-
фічнай жывёлай татэмам і далейшым нараджэннем іх з ягонага чэра-
ва. Казка «Чырвоная Шапачка» — якраз далёкае водгулле тых страш-
ных абрадаў. У некаторых казках герой залазіць у шкуру якой-небудзь 
жывёлы (часцей быка), і арол пераносіць яго ў іншую краіну, над якой 
можна разумець іншасвет. У адным з эпізодаў Бібліі прарока Іону 
глытае кіт. Так «паміралі» і «нараджаліся зноў» — ужо ў новым стане. 

На працягу жыцця чалавек мог прайсці ініцыяцыю некалькі разоў. 
Затое і натуральная біялагічная смерць не ўспрымалася як канчат-
ковая пагібель, поўнае знішчэнне. Разбуралася цела, але бессмяротная 
душа заставалася некранутай. Акрамя таго, душа магла вярнуцца на 
Зямлю і ўвайсці ў цела нованароджанага. Вось чаму ва ўсе часы 
дзецям імкнуліся даваць імёны праслаўленых, паважаных продкаў. 
 

Пераход у іншасвет 
 
Вельмі складаны абрад пахавання, які даволі поўна захаваўся да 

нашага часу, прызваны быў дапамагчы людзям перамагчы, прагнаць 
Смерць, якую, безумоўна, ненавідзелі і баяліся, а памерламу 
паабяцаць уваскрашэнне і новае жыццё. 

У развітых рэлігіях свету паслядоўна праводзіцца ідэя, што 
рэінкарнацыя — перасяленне душы ў тую ці іншую істоту — залежыць 
ад кармы, ад учынкаў чалавека на працягу жыцця, ад яго маральнага 
аблічча. Вучэнне пра карму з'яўляецца цэнтральным у будызме, 
індуізме. А ў хрысціянстве ўжо сам Бог судзіць, каго адпраўляць у 
пекла, а каго ў вырай — зноў-такі ў залежнасці ад грахоў чалавека. 

У славянскай міфалогіі збераглося мала звестак пра погляды 
нашых продкаў на жыццё душы ў іншасвеце. У прыватнасці, якой 



бачылася на тым свеце адплата чалавеку за зямныя грахі? Дакладна 
мы ведаем адзін толькі матыў: у міфах і казках многіх народаў 
гаворыцца пра мост на той свет, па якім самастойна могуць прайсці 
толькі душы добрых, мужных, справядлівых. А душы звычайных 
людзей, у якіх ёсць і грахі, але невялікія, па мосце ў некаторых міфах 
праводзіць сабака — сябра чалавека (у будызме гэта Бадысатхы, 
істота тыпу анёлаў). Беларусы такім мостам лічылі Млечны Шлях на 
небе: па ім душы памерлых у выглядзе птушак ляцяць у вырай. Злыя 
людзі (гвалтоўнікі, забойцы...) падаюць з зорнага моста ўніз — у 
бездань, у змрок і холад Ніжняга Свету, у царства злой Мараны або 
Чарнабога-Яшчара. 

Хаця пра існаванне душы ў іншасвеце вядома мала, само паняцце 
іншасвету, безумоўна, існавала ў нашых продкаў здаўна. Там жылі 
душы памерлых і вышэйшыя істоты — анёлы, сам Бог. Існуе і су-
часнае разуменне паняцця — пад назвай «тонкі свет». У наш час з ім 
кантактуюць нямногія. Відаць, Бог (Усеагульны Прынцып, які ляжыць 
у аснове законаў Прыроды) невыпадкова паставіў заслону паміж 
светам рэальным і сакральным, матэрыяльным і тонкаматэрыяльным. 
Праўда, людзі здаўна ведалі розныя спосабы ўзмацніць ці паслабіць 
сувязь з душамі памерлых (звычайна кантакт устанаўліваецца ў снах). 
Так, каб паслабіць дзеянне душы, што вызвалілася ад цела, на жы-
вых, неабходна было пастрыгчы сабе валасы ці насыпаць галаву 
попелам. Напрыклад, у «Іліядзе» Гамера Ахіл пасля смерці сябра Па-
трокла пасыпае попелам галаву. Выраз «пасыпаць попелам галаву» 
ўзяты з Бібліі як напамін пра звычай яўрэяў пасыпаць попелам галаву 
пры аплакванні няшчасця1. 

Каб, наадварот, зберагчы сувязь з душою, неабходна пакласці ў 
труну да нябожчыка пасмачку сваіх валасоў. Так, у Эсхіла Арэст 
кладзе пасмачку сваіх валасоў на магілу бацькі Агамемнана, жорстка 
забітага жонкай. Яшчэ лепш наладжваецца сувязь з іншасветам праз 
кроў, якая з'яўляецца вельмі інфарматыўным рэчывам. 

Праз крэмацыю цела паслаблялася дзеянне душы памерлага на 
жывых. Інквізіцыя паліла чараўнікоў ды вядзьмарак з веданнем спра-
вы: гэта быў самы надзейны сродак для перапынення іх кантактаў з 
жывымі пасля смерці (каб не пакідаць цяжкія фракцыі лептонаў на 
зямлі). У індуізме крэмацыя захавалася да сёння: лічыцца, што з 
дапамогаю агню душа хутчэй і лягчэй адлятае на неба. 

Некаторыя фізікі сёння сцвярджаюць, што ў аснове пахавальных 
рытуалаў ляжаць рэальныя фізічныя працэсы. Чалавек з'яўляецца 

квантавай сістэмай (душа, нагадаем, ёсць згустак энергіі), гэта 
значыць можа перадаваць імпульс асяроддзю. Але з павышэннем 
тэмпературы (агонь) сістэма перастае быць квантавай. Вогнішча, 
відаць, знішчае цяжкія фракцыі лептонаў, і застаюцца толькі лёгкія, 
якія хутка адлятаюць, рассейваюцца. Гавораць, што з'явы полтэргей-
сту, а таксама хатнікі і іншыя ім падобныя духі — гэта дзеянне 
напаўразбураных інфармацыйна-энергетычных канструкцый, якія 
пакутуюць блізка каля зямлі. 
 

Трыдзесятае царства 
 
У сусветных рэлігіях даволі грунтоўна распрацаваны тэорыі 

іншасвету. Але нас цікавіць міфалогія — тая свядомасць, якая 
папярэднічала рэлігійнай і з'яўлялася для яе асновай. 

Некаторае ўяўленне пра славянскі іншасвет даюць казкі. Праўда, 
у іх няма пэўнага адказу, дзе ён знаходзіцца. Гэта можа быць 
падземнае царства: у грэкаў у Аід можна было спусціцца з пячоры, а 
ў народных казках Еўропы і Азіі — праз калодзеж, праз падземны 
ход. Гэта магло быць і марское падводнае царства (магчыма, тут 
адбіўся міф пра Атлантыду). Гэта магло быць «трыдзесятае царства» — 
невядомая краіна, куды шлях вельмі небяспечны, цяжкі і доўгі 
(неабходна знасіць тры пары жалезных ботаў). Але ў любым выпадку 
кампазіцыйнай асновай чароўных казак усіх народаў з'яўляецца 
наяўнасць двух светаў: рэальнага і іншасвету. 

Са славянскай міфалогіі як быццам вынікае, што іншасвет мог 
быць як пад зямлёю — для душ грэшных або ворагаў, так і на небе — 
для душ продкаў, для душ добрых людзей, праведнікаў. Самае скла-
данае, цяжкае для герояў казак — момант пераходу з нашага свету ў 
той і, натуральна, вяртанне. Тут так і засталося шмат таямнічага, 
загадкавага, непраяўленага, не вытлумачанага па сённяшні дзень. 
Так, некаторыя даследчыкі (Леві-Строс, У. Проп) лічаць, што мяжою 
была чароўная хацінка на курыных лапках у лесе, дзе вартавала 
ўваход на той свет Баба-Яга. Мяжой быў Калінавы мост і рака 
Смародзіна, у беларускіх казках часцей — вогненная рака, што больш 
правільна: тут мы можам бачыць адбітак салярнага міфа, разумеючы 
пад вогненнаю ракою падземны шлях Сонца ноччу. 

Акрамя Млечнага Шляху, пасмяротнае існаванне звязвалася і з 
іншымі касмічнымі аб'ектамі: з зоркамі, Месяцам, Сонцам. Адсюль 
вядомы ў фальклоры матыў пра ўплыў зорак на чалавечы лёс ці пра 
наяўнасць у кожнага чалавека сваёй зоркі. Скажам, калі нарадзіўся 
Богачалавек Хрыстос, то на небе ўспыхнула вельмі яркая і незвычай-



ная Віфлеемская зорка. Усе гэтыя ўяўленні адбіліся ў галашэннях, 
замовах, эпічных песнях, казках. Матыў сувязі пасмяротнага лёсу 
чалавека з Сонцам збярогся ў звычаі хаваць нябожчыкаў пасля 
полудня і абавязкова да заходу сонца, каб, заходзячы, яно паспела 
данесці душу да выраю (захаваўся ў міфах даволі цьмяны матыў, што 
душы ляцяць непасрэдна на сонца, даючы яму энергію). 

Дзе б іншасвет ні быў, і адтуль продкі прадаўжалі ўмешвацца ў 
лёсы жывых. Матыў сувязі памерлых бацькоў з дзецьмі вельмі моцны 
ў казках: узяць хаця б агульнаеўрапейскія сюжэты пра Папялушку, 
пра памочнікаў — каня, ката, карову, якія пакінуты бацькамі або 
даюцца імі пасля смерці. 
 

Культ продкаў 
 
Культ продкаў быў ва ўсіх народаў. Асабліва ён захаваўся на Ус-

ходзе — у Японіі, у Кітаі. Адзін з асноўных прынцыпаў канфуцыян-
ства — маралі і рэлігіі кітайцаў — «Сяо» — сыноўняя павага да 
старэйшых, ушанаванне бацькі: «Не можа называцца сынам той, хто 
любіць другога чалавека больш, чым свайго бацьку». У кітайцаў няма і 
трагедыі смерці. Чалавек лічыцца існым заўсёды, мёртвы ідзе ад жы-
вых толькі ўмоўна. Ён тут, з жывымі, толькі ў іншым тонкаматэрыяль-
ным стане. Вось чаму ў кітайцаў сімволіка смерці носіць зямны, 
побытавы характар. 

Культ памерлых — важнейшая асаблівасць старажытнаегіпецкай 
культуры. Майстэрства бальзамавання, будаўніцтва грандыёзных гра-
бніц — усё гэта рабілася дзеля адной мэты: забяспечыць памерламу 
сімвалічную бессмяротнасць. 

У беларусаў ушанаванне продкаў было звязана і з анімістычнымі 
ўяўленнямі, і з цыклам сельскагаспадарчых работ, бо продкі давалі не 
толькі фізічнае жыццё нашчадкам, але і спрыялі іх дабрабыту. Дзяды 
непасрэдна ўплывалі на ўрадлівасць. 

У некаторых месцах Беларусі дні ўшанавання продкаў святкава-
ліся чатыры разы на год, у іншых два — вясною і восенню. Вясною, 
на Радаўніцу, людзі абавязкова ідуць на магілы да продкаў. А 
восенню, на Дзяды, душы памерлых самі прыходзяць у хату радзіны. 
Гаспадар перад гэтым днём прыводзіў да ладу ўсю гаспадарку, а 
гаспадыня гатавала смачную ежу. У Адама Міцкевіча ў вядомай паэ-
ме «Дзяды» падкрэсліваецца, што гэта хатняе свята; продкі абавяз-
кова павінны вярнуцца ў родную хату, паглядзець, які ўраджай, ці 
ўсё ў парадку на зямлі. 



Але ёсць душы не толькі родныя, блізкія, а значыць, добразычлі-
выя да сваіх, а і душы ворагаў, самагубцаў, забойцаў. У аповесці 
«Дзікае паляванне караля Стаха» Уладзімір Караткевіч выкарыстаў ве-
льмі старажытны міфалагічны вобраз Дзікага Палявання. Гэта пры-
віды і духі, душы варожых памерлых, якія носяцца на чале з Дзікім 
Паляўнічым (Д'яблам) падчас зімовых завірух, у асноўным у страшныя 
перадкалядныя вечары, калі сонца амаль не з'яўляецца на небе, калі 
самы кароткі дзень на працягу года. 
 

Пайсці, каб вярнуцца 
 
Устойліва трымалася ў нашых продкаў вера, зафіксаваная ў міфа-

логіі, у казках, аб магчымасці вяртання з іншасвету, прычым часта 
нават у лепшым абліччы. Лепшым станавілася зерне — вырастала 
коласам. Але найбольш асацыяцый выклікала сонца, якое заўсёды 
адраджалася, асабліва пасля зімы. Мяркуюць, што выява вершніка на 
белым кані на гербе «Пагоня» паходзіць якраз ад вобраза веснавога 
сонца Ярылы, якое адрадзілася пасля зімовага знаходжання пад 
зямлёю. Вось чаму вершнік імкне на захад. 

У казках гэтае таямнічае змяненне вобліку дасягалася рознымі 
сродкамі. Так, Іван у казцы «Канёк-гарбунок» выходзіць прыгожым 
царэвічам з катла з варам. Ажыўленне забітых ці памерлых право-
дзілася пры дапамозе мёртвай і жывой вады, маладзільнымі яблыкамі 
— усё гэта можна было ў подзвігу здабыць на тым свеце. У іншым 
абліччы выходзілі героі з галоў чарадзейных коней ды кароў, бычкоў 
(у адно вуха герой улазіць, у другое вылазіць), што зноў нагадвае нам 
татэмную жывёлу ў час ініцыяцыі. Але можна прыняць і такое 
тлумачэнне: магчыма, продкі ведалі шлях пераходу ў іншае вымя-
рэнне, і гэта своеасабліва трансфармавалася ў казках. Пры гэтым 
вельмі важна тое, што амаладжэння і ўваскрашэння вартыя толькі 
добрыя і высакародныя людзі. Дарэчы, у казках народаў Афрыкі, 
Амерыкі такая ідэя не праводзіцца, яе ўвогуле няма. Еўрапейскія, 
славянскія казкі ў гэтым сэнсе дэманструюць больш высокую ступень 
духоўнасці: яны гавораць аб імкненні людзей зразумець маральна-
этычны сэнс быцця, падкрэсліваюць важнасць этычных стымулаў, 
вызначальную ролю ў чалавечай дзейнасці Дабра і Прыгажосці. 

Самае вялікае Уваскрашэнне — уваскрашэнне Хрыста. Вялікдзень 
— найважнейшае свята ў хрысціянскім свеце. Гэта магчымасць для 
кожнага атрымаць у будучыні жыццё вечнае. Але заўважым, што 
Хрыстос адмаўляе смерць усё ж такі смерцю, прайшоўшы перад 



гэтым праз пакуты. «Праз пакуты — да зорак» — так разумелі людзі ва 
ўсе эпохі шлях да шчасця. 

Вера ў будучую адплату з'явілася магутным рухавіком у станаў-
ленні грамадскай маралі. Праўда, жрацы розных рэлігій карысталіся 
ёю ў сваіх інтарэсах. Але бясспрэчна, што ідэя суда Божага пасля 
смерці многіх заахвочвала да дабрачыннасці і ўтрымлівала ад ліхіх 
думак ды дзеяў. 

Для будызму, індуізму важнейшай мэтай існавання чалавека 
з'яўляецца вызваленне ад рэінкарнацыі — пастаянных падарожжаў 
душы ў розныя целы і пераход у нірвану. Стан нірваны азначае зліццё 
з Космасам, з Абсалютам, адкуль душа, уласна, і паходзіць, 
канчатковае вызваленне ад грубай матэрыяльнасці. 
 

Не памром, але зменімся 
 
У хрысціянстве ж важнейшы пастулат — уваскрашэнне з мёрт-

вых. Для хрысціянства цела — таксама каштоўнасць, Дух невыпад-
кова заключаны ў Матэрыю, хаця гэта і ёсць выток ліха ў свеце. «Я — 
связь миров»,— гаварыў паэт. «Сувязь светаў» — значыць, у нас 
заключана гэта паўната Космасу: і матэрыяльная, і духоўная. Дух 
праз чалавечае жыццё заключае як бы саюз з усёй прыродай, жывой і 
нежывой. Цела — Храм Святога Духа, так сцвярджае хрысціянства. 

Паводле Бібліі, уваскрашэнне памерлых адбудзецца пасля 
Страшнага Суда, з другім прыходам Хрыста. Другое з'яўленне месіі ў 
свеце зноў паверне нейкія таемныя рычагі ў эвалюцыі чалавецтва 
(ясна, што прыход Хрыста — паняцце сімвалічнае, але што разумець 
пад гэтым?). Чалавек уступіць у чарговую фазу свайго развіцця, але 
зноў цялесную. Магчыма, душы помняць структуру сваіх цел і сілаю 
сваёй энергетыкі зноў адновяць іх. Але толькі моцныя душы. Слабыя 
ж будуць рассейвацца або паглынацца мацнейшымі. Так мы зноў вяр-
таемся да задачы маральна-этычнага ўдасканалення чалавека. 

Праблема жыцця і смерці была і застаецца вечнай і самай 
глабальнай. З яе выцякаюць усе астатнія, над якімі задумваюцца, 
якія вырашаюць людзі на працягу ўсёй гісторыі чалавецтва. 

МІФАЛОГІЯ—ЛІТАРАТУРА—КУЛЬТУРА 
 

МІФАЛОГІЯ ЯК АСНОВА ЛІТАРАТУРЫ 
 
Старажытны жывапіс, літаратуру і другія мастацтвы немагчыма 

зразумець без ведання міфалогіі. На жаль, архаічную міфалогію 
можна толькі рэканструяваць, ды і гэта надзвычай цяжка, а часта і 
немагчыма. Міфалогія непарыўна звязана з абрадам, яна, як і абрад, 
сінкрэтычная па сваёй сутнасці. Паколькі мастацтва ўзнікла з 
сінкрэтызму — з абраду, з міфа — яно і ёсць мастацка-сінкрэтычнае, 
цэласнае пазнанне-адлюстраванне жыцця. 

Міфы ўзніклі пазней за магію. Міфы і ёсць непасрэдны пераход ад 
магіі да мастацтва. Магія — форма стабілізацыі духу для практычнага 
ўздзеяння на свет. Але магія — як бы прадбачанне будучыні. Міф — 
ужо ўспамін пра далёкае мінулае. 

Першыя жанры фальклору былі яшчэ магіяй. Замовы, заклінанні, 
праклёны, любоўныя прысушы, памінанні, паляўнічыя ды вайсковыя 
песні зыходзяць з веры ў практычную дзейснасць слова. Менавіта 
слова было справай, а не толькі папярэднічала справе. Сказаць 
закляцце — ужо зрабіць учынак. Праклясці — значыць забіць не 
ўяўна, а рэальна. 

У абрадах магічнае слова адточвалася. Для ўзмацнення магічнага 
эфекту, дзейснасці некаторыя словы, гукі, групы слоў паўтараліся. 
Паўторы пазней — ужо ў паэзіі — сталі паэтычным паралелізмам, 
рыфмай, вар'іраваннем-гукапісам, фігурамі паэтычнага сінтаксісу1. 

Танец, пантаміма, якія імітавалі паляванне, задавалі слову рытм. 
Так узнікла песня — зноў-такі ў абрадзе. Прычым тэма песні залежала 
ад міфалагічных уяўленняў. Міф, безумоўна, багацейшы за рытуал. 
Рытуал — сфера паводзін, а міф — сфера таемных, свяшчэнных ве-
даў. Але рытуал і міф непарыўна злітыя. Першыя жанры — замовы, 
рытуальныя песні — былі звязаны з уяўленнямі пра продкаў духаў, 
пасля — багоў. Такім чынам, танец даваў для песні рытм, а тэму 
даваў міф. 

Табуацыя некаторых слоў ды імёнаў прывяла да з 'яўлення 
сінонімаў і метафар. 

Міф — жанр апавядальны, ён пра нешта расказвае, як правіла, 
пра ўзнікненне ды будову сусвету. Адсюль важнейшая катэгорыя ў мі-
фе — ранні, гэтак званы міфалагічны час, калі ўсё стваралася перша-

                                       
1 Историческая поэтика. Литературные эпохи и типы художественного сознания. М., 1994. 



продкамі, культурнымі героямі, тымі, хто здабываў агонь, вучыў ра-
мяству, земляробству. Значыць, культурны герой — ужо не проста 
жывёльны продак, а часта паўчалавек, паўжывёла, ён многаму ву-
чыць. Першапродкі — культурныя героі — самыя старажытныя героі 
літаратуры. Тыповы культурны герой — Праметэй. Пасля з культур-
ных герояў развіліся волаты-асілкі, пераможцы розных пачвар: 
Гільгамеш, Рама. 

Другі кірунак міфалагічнага вымыслу — сустрэчы, кантакты 
людзей з духамі, апавяданні пра шлюб з татэмамі (адсюль у казках 
чароўныя царэўны-жабы і фіністы — ясныя сокалы), апавяданні пра 
выпрабаванні дзяцей падчас знаходжання ў лясных пачвар, у Бабы-
Ягі — адбітак абраду ініцыяцыі. Нарэшце, наведванне іншасвету. З 
усіх гэтых матываў узнікаюць былінкі, казкі, а ад жывёльнага 
татэмізму ідуць байкі, жывёльны эпас (у беларусаў — раслінны). 

З міфа ўзнік гераічны эпас, у якім галоўныя героі відавочна 
паходзяць ад першапродкаў — культурных герояў. Іх ворагі, як 
правіла, міфічныя пачвары — змеі, цмокі, цыклопы, Салавей-
разбойнік, Кашчэй і г. д. Пазней пачвары мяняюцца на ворагаў з 
чужога народа. Прычым напачатку на другім плане яшчэ 
дзейнічаюць і багі — у паэмах Гамера, у эпасе пра Гільгамеша. 

Надзвычай важны абрад ініцыяцыі. Яго мадэль відавочная ва ўсіх 
чароўных казках. Але вельмі рана ён дапаўняецца вясельным абра-
дам. Выпрабаванні герояў у казках часта неабходныя дзеля заклю-
чэння шлюбу. 

Важны этап у нараджэнні літаратуры — з'яўленне яе пісьмовых 
форм. 
 

Першая літаратура ў свеце 
 

У IV тыс. да н.э. на тэрыторыю Месапатаміі, ужо заселеную невя-
домымі для нас народамі, прыходзяць шумеры. Іх паходжанне пакуль 
не высветленае. Паводле міфалогіі саміх шумераў, яны прыйшлі з 
астравоў Персідскага заліва. Шумеры гаварылі на мове, роднасць 
якой з іншымі мовамі пакуль не ўстаноўлена1. Ёсць меркаванне, што 
яны — нашчадкі насельніцтва затанулай у Індыйскім акіяне ў Х ст. да 
н.э. Лемурыі. Але гэта толькі адна з гіпотэз. 

Клінапіс — самае выдатнае дасягненне шумерскай цывілізацыі. 
Калі мы гаворым «Егіпет», то адразу ўяўляем піраміды, сфінксаў, 
велічныя храмы. У Міжрэччы нічога такога не захавалася: 

                                       
1 Древние цивилизации. С. 90. 



грандыёзныя збудаванні і нават цэлыя гарады рассыпаліся ў пыл і 
падобныя сёння да нязграбных узгоркаў. Пра мінулае гавораць толькі 
пісьмовыя помнікі на гліняных дошчачках, стэлах і барэльефах. Каля 
1,5 мільёна клінапісных тэкстаў зберагаецца сёння ў музеях свету, і 
кожны год археолагі знаходзяць тысячы новых дакументаў. Ад 
шумерскага пісьма ўзнікла фінікійскае, ад фінікійскага — грэчаскае, 
а на аснове грэчаскага была ўтворана кірыліца. 

Не дзіва, што развітая пісьменнасць робіцца асновай для 
стварэння мастацкай літаратуры. Шумерам належыць самы 
старажытны вершаваны твор у свеце — эпас пра Гільгамеша, які 
сёння вядомы і ў акадскіх, і ў вавілонскіх спісах, што гаворыць пра 
велізарную папулярнасць у тагачасным свеце. 

У вялікай паэме мы бачым тыповыя рысы гераічна-міфалагічнага 
эпасу, якія потым праявяцца і ў іншых, больш позніх эпасах, 
напрыклад у «Іліядзе» і «Адысеі» Гамера. Гільгамеш — малады чалавек, 
надзвычайна дужы і смелы. Мяркуюць, што гэта гістарычная асоба — 
цар шумерскага горада Урука на поўдні Месапатаміі. Але твор 
поўніцца і міфалагічнымі матывамі. 

У пачатку паэмы апісваецца бурная маладосць героя-волата. 
Некаторыя ўчынкі Гільгамеша выклікаюць незадавальненне багоў, і 
яны ствараюць для яго супраціўніка — напаўчалавека-напаўжывёлу 
Энкіду (можа быць, гэта быў рэліктавы гуманоід («снежны чалавек»), 
які тады сустракаўся ў нежылых раёнах, у прыватнасці ў пустыні, дзе 
з ім і пазнаёміўся Гільгамеш). Ён хаця і жыве, як звер, але па 
характары добры, мяккі, наіўны. Гільгамеш спаборнічае з Энкіду, 
аднак яны аказваюцца роўнымі па сіле, таму братаюцца і пачынаюць 
сябраваць. Цікавы метад, пры дапамозе якога Гільгамеш далучае да 
цывілізацыі Энкіду: ён пасылае да яго прыгожую жанчыну — 
храмавую жрыцу, якая вучыць яго чалавечаму ўкладу жыцця, праўда, 
часам яе ўрокі даволі своеасаблівыя. Разам з Энкіду Гільгамеш яшчэ 
больш разбэсціўся. Яны вядуць разгульнае жыццё і пастаянна 
кідаюць выклік багам, напрыклад, забіваюць свяшчэннага быка, што 
належаў багіні Іштар. Раззлаваныя багі наслалі на Энкіду хваробу. 
Перад смерцю ён чамусьці праклінае тую самую жрыцу, а ў яе асобе 
— усю гарадскую цывілізацыю1. 

Смерць Энкіду настолькі ўражвае Гільгамеша, што ён літаральна 
робіцца іншым чалавекам. Герой паўстае супраць смерці і 
адпраўляецца шукаць кветку маладосці на нейкі казачны востраў, дзе 
жыве незвычайны чалавек Утнапішці, якому багі падарылі 

несмяротнасць. Гэта той чалавек, які перажыў сусветны патоп, інакш 
кажучы, прататып старазапаветнага Ноя. У паэме даецца апісанне 
патопу за некалькі тысячагоддзяў да з' яўлення Бібліі! 

І ў Бібліі, і ў эпасе расказваецца пра тое, як багі папярэдзілі пра 
катастрофу, як чалавек будаваў карабель-каўчэг, як страшэнны 
дождж затапіў зямлю, знішчыў усё жывое, акрамя тых людзей, жывёл 
ды птушак, якія трапілі на карабель. І ў Бібліі, і ў эпасе каўчэг 
прыбівае да вялікай гары, у абодвух тэкстах людзі выпускаюць 
птушак, каб яны знайшлі зямлю, пасля чаго выратаваныя пачынаюць 
новае жыццё. 

У XX ст. было адкрыта, што каласальныя паводкі сапраўды былі ў 
Месапатаміі, а магчыма, гаворка ў эпасе пра Гільгамеша ідзе ўвогуле 
пра сусветны патоп. У 1929 г. англійскі археолаг Леанард Вулі падчас 
археалагічных пошукаў у старажытнашумерскім горадзе Ур раскапаў 
на глыбіні 14 м глеісты пласт вышынёй 3,5 м. Для таго каб 
утварылася тры метры рачнога глею, вада павінна была стаяць на 
вышыні не менш за 8 м і на працягу вельмі доўгага часу. Падлічана, 
што пры такім узроўні вады ўся Месапатамія была затопленая. Такім 
чынам, паводка здарылася сапраўды катастрафічная. Большасць 
насельніцтва Міжрэчча, безумоўна, загінула. 

Але самае цікавае — пласты пад глеем, інакш кажучы — эпоха пе-
рад патопам. Яна намнога даўжэйшая, чым пасляпатопная цывіліза-
цыя. У горадзе Эрыду было раскапана 14 храмаў — адзін над другім, 
«спрасаваныя» ў зямных пластах. Прычым культуры «дапатопная» і 
«пасляпатопная» — прынцыпова розныя. Шумеры прыйшлі, відаць, 
ужо пасля патопу. 

Але вернемся да Гільгамеша. Ён такі даходзіць да вострава-
выраю, дзе жыве Утнапішці. Месапатамскі Ной расказвае Гільгамешу 
пра патоп. Гэты ўрывак — самы яркі ў творы, ён напісаны жывой, 
вобразнай мовай. Пасля Утнапішці, паводле аднаго з варыянтаў 
паэмы, выпрабоўвае героя: прапаноўвае яму не спаць шэсць сутак 
(сон — аналаг смерці). Гільгамеш не вытрымлівае, засынае і таму не 
мае права на несмяротнасць. Паводле другога варыянта эпасу, 
Утнапішці ўсё ж дорыць волату кветку несмяротнасці, бо само яго 
падарожжа было гераічным учынкам, але на адваротным шляху 
кветку крадзе ў Гільгамеша змяя, якая, скінуўшы скуру, зноў робіцца 
маладою. Так герой вяртаецца дадому ні з чым. Але яшчэ ў пачатку 
паэмы Гільгамеш будуе сцены вакол свайго горада — гэта і ёсць тое, 
што забяспечвае яму несмяротнасць і вечную славу Такім чынам, у 
шумерскай літаратуры ўпершыню паўстала праблема жыцця і смерці, 
праблема сэнсу быцця. 



Эпас пра Гільгамеша карыстаўся велізарнай папулярнасцю ў Захо-
дняй Азіі. Ён знойдзены ў многіх спісах, перакладаўся з шумерскай на 
іншыя старажытныя мовы. Вобраз Гільгамеша аказаў уплыў на 
фарміраванне вобраза Геракла ў антычнай міфалогіі і Самсона ў 
Старым Запавеце. 

Увогуле, многае ў біблейскіх тэкстах робіцца зразумелым праз шу-
мерскую літаратуру: міфы і легенды ў Бібліі звязаны са старажытным 
Шумерам, асабліва першая кніга Старога Запавету Быццё. Эпас пра 
Гільгамеша быў настолькі распаўсюджаны ва ўсёй Пярэдняй Азіі, што 
з ім лёгка маглі пазнаёміцца старажытныя яўрэі. Факт існавання 
такога твора здзіўляе тым, як планамерна рыхтавалася свядомасць 
старажытнага чалавека да ўспрымання свяшчэнных ісцін. 

Эпас пра Гільгамеша быў перакладзены і на многія сучасныя 
мовы. Па матывах паэмы за мяжой напісаны драмы, музычныя 
творы, нават опера. Кожны культурны чалавек, бясспрэчна, павінен 
ведаць першы літаратурна-мастацкі твор у свеце. 
 

Вераванні Індыі 
 
Індыя, безумоўна, самая цудоўная краіна ў свеце, краіна чараў-

ніцтва і казачнай прыгажосці. 
Міфалогія, рэлігія і мастацтва Індыі сфарміраваліся як адлюстра-

ванне яе найбагацейшай прыроды. Менавіта прырода надала асаблі-
вы маштаб, грандыёзнасць індыйскай міфалогіі: фантазія, з якой яна 
створана, уражвае падчас першага ж знаёмства з ёю. Прырода 
падказвала многія творчыя вырашэнні і мастакам Індыі, спрыяла 
развіццю самай вытанчанай, самай глыбокай у свеце філасофіі. 

На Зямлі няма больш багатых прыродных ландшафтаў. На поўна-
чы — Гімалаі, самая вялікая горная вобласць на планеце: грандыёзны 
бастыён даўжынёй у 2500 км з гарамі вышынёй больш за 8000 м — 
месца знаходжання дзівоснай краіны Шамбалы, дзе жывуць 
звышістоты Махатмы. Ніжэй за Гімалаі — Інда-Гангская раўніна, што 
раскінулася велізарным паўмесяцам ад Аравійскага мора да Бенгальс-
кага заліва. На гэтай раўніне — палі, стэпы, пустыні, балоты. Нарэ-
шце, трэцяя важнейшая прыродная вобласць Індыі — паўвостраў 
Індастан, большую частку якога займае плато Дэкан з гарамі (Гаты), 
узгоркамі і нізінамі, пакрытымі трапічнымі і субтрапічнымі лясамі. 
Усяго ў краіне 14 тыпаў лесу, 21 000 відаў расліннасці, якая 
ахоўваецца ў больш чым 20 нацыянальных парках і 200 запаведніках. 

Клімат у Індыі даволі своеасаблівы. Фактычна на працягу года 
змяняюцца тры сезоны: сухі, даволі прахалодны (лістапад — люты); 



гарачы (сакавік — май); вільготны, гарачы (чэрвень — кастрычнік). 
Але колькасць ападкаў з году ў год мяняецца, мусонныя дажджы 
могуць прыходзіць запознена, а заканчвацца раней; часам іх не 
хапае, а часам бываюць моцныя паводкі. 

Велізарнае значэнне ў гісторыі і культуры Індыі заўсёды мелі рэкі. 
Як і іншыя вялікія цывілізацыі, індыйская сфарміравалася ў басейне 
вялікіх рэк — перш за ўсё Інда і Ганга. Рэкі тут свяшчэнныя, бо яны 
ўвасабляюць жаночы пачатак у свеце. 

Індыя — надзвычай старажытная краіна, а яе асноўная рэлігія — 
індуізм — адна з найстарэйшых на Зямлі. З глыбокай даўніны яна 
амаль не змянілася, і рэкі па-ранейшаму адыгрываюць у ёй 
найважнейшую ролю. Міфы Індыі былі сабраны ў кнігах Веды яшчэ 
пяць тысяч гадоў таму. Веды — помнік унікальны, выключны: няма 
іншага, хаця б блізкага да іх па моцы фантазіі, па мастацкай 
вобразнасці. У самай архаічнай з чатырох кніг Ведаў — «Рыгведзе» — 
ёсць асобны раздзел, прысвечаны рэкам. Ён называецца «Пахвала 
рэкам» і апісвае водныя артэрыі Пенджаба, а гэта сведчыць пра тое, 
што падчас напісання «Рыгведы» арыйская культура была 
распаўсюджана толькі на поўначы Індастана, бо Веды — помнік 
менавіта арыйскі. (Арыйцы, арыі — індаеўрапейскія плямёны, што ў 
IV-III тыс. да н. э. насялялі стэпавую зону паўднёва-ўсходняй Еўропы. 
У канцы ІІ тыс. да н. э. арыі праніклі ў Іран і Індыю, што прывяло да 
гібелі цывілізацыі даліны Інда). Усе назвы рэк у арыйцаў насілі 
жаночыя імёны, напрыклад Сіндху, пазней трансфармаваная ў Інду 
(адсюль і назва краіны). У Ведах падрабязна прасочаны шлях Інды — 
ад вытокаў у Гімалаях да Аравійскага мора, хаця і не прыводзіцца 
даўжыня ракі (2900 км). 

Жрацоў, складальнікаў Ведаў, не цікавілі сухія лічбы, бо яны, хаця 
і валодалі матэматыкай, уяўлялі свет паэтычна. Напрыклад, яны 
пісалі, што Сіндху «падобная да вечна маладой прыгажуні, апранутай 
у бліскучае адзенне з залатым арнаментам», або што гэта дзяўчына, 
якая «атрымала ў дар ад багоў бязмежныя прасторы зямлі, здольныя 
даваць багатыя ўраджаі збожжа». 

Самая свяшчэнная рака ў Ведах — Сарасваці. Яе называюць 
«ракой рэк», «самай шаноўнай сярод маці». Але дзе яна? Такой ракі 
няма на Зямлі. Магчыма, яна была ў эпоху Ведаў, але чамусьці знікла. 
Пасля яе найбольш любімая рака ў індусаў — Ганга (менавіта ў 
жаночым родзе). Яна таксама бярэ пачатак у Гімалаях і ўпадае ў 
Бенгальскі заліў. Рака мае даўжыню 2500 км, але зноў-такі для 
індусаў сухія лічбы нічога не значаць. Для іх Ганга — не толькі «Рака 
Жыцця», але і «Рака Смерці», бо кожны з іх хацеў бы памерці на яе 



берагах ці хаця б ведаць, што попел пасля спальвання цела будзе 
апушчаны ў святую ваду. Паводле слоў вялікага Джавахарлала Нэру, 
першага прэм'ер-міністра незалежнай Індыі, «Ганга — сімвал шмат-
вяковай Індыі, яе культуры і цывілізацыі». У Ведах рака мае 108 
імёнаў, тыпу «народжаная ад лотасападобных ступеняў бога Віціну». 
Штодня ў святым горадзе Варанасі, дзе Ганга лічыцца асабліва 
гаючай, у ракі сыходзяцца мільёны людзей — мыюцца, п'юць яе ваду. 
Сцвярджаюць, што вада Гангі захоўваецца ў пляшках на працягу 
года і не пратухае, а халерныя эмбрыёны гінуць у ёй праз некалькі 
гадзін. Гавораць, што ў ёй за тры дні могуць растварыцца чалавечыя 
косці. Сучасныя вучоныя даюць гэтаму наступнае тлумачэнне: Ганга 
бярэ пачатак у гарах і праходзіць праз радовішча срэбра, пасля чаго 
яе вада насычаецца часцінкамі каштоўнага металу. 

Сем рэк Індыі (улічваючы Сарасваці) фарміруюць воблік краіны. У 
сувязі з гэтым варта нагадаць, што, паводле «Вялесавай кнігі», 
сапраўднасць якой сёння нарэшце прызнае большасць вучоных,— 
прарадзіма славян знаходзіцца ў Сямірэччы. Дзе гэта — даследчыкі 
так і не прыйшлі да згоды. Магчыма, у Індыі? 

З усімі галоўнымі рэкамі Індыі звязана надзвычай многае ў яе 
гісторыі і культуры. Адны з іх цякуць паўз старажытныя храмы і гара-
ды, другія далі жыццё традыцыям музыкі і ганцаў, на берагах трэціх 
былі створаны запаведнікі для птушак, тыграў, сланоў і іншых жывёл. 

Жывёльны свет Індыі ўражвае сваім багаццем нават сёння, не ка-
жучы ўжо пра ранейшыя часы. У краіне маецца 350 відаў млекакор-
мячых, 3300 відаў і падвідаў птушак, больш за 20 000 насякомых. 

Грамадская цікавасць да дзікіх жывёл усё больш расце. Турысты 
значна часцей адпраўляюцца ў лясы Індыі, каб адпачыць ад тлуму 
шумных гарадоў. Для вельмі багатых людзей наладжваюцца паляван-
ні на экзатычных звяроў. Здаўна рэлігія Індыі забараняла знішчэнне 
жывых істот. У III ст. да н. э. вялікі імператар Ашока забараніў 
паляванне на пэўныя віды жывёл. Усё парушылася падчас каланіяль-
нага прыгнёту. На працягу двух стагоддзяў магараджы былых княст-
ваў, а пазней і брытанскія афіцэры бессэнсоўна знішчалі на паляван-
нях вялікіх кошак. У выніку азіяцкіх ільвоў — раней самых звычай-
ных для Індыі жывёл — засталося сёння каля 200. Цяпер у Індыі 
актыўна сцвярджаецца думка, што жывыя арганізмы, створаныя 
прыродай, прама ці ўскосна залежаць адзін ад аднаго і маральны 
абавязак чалавека, які інтэлектуальна пераўзышоў усе жывыя істоты, 
забяспечыць і іх права на жыццё. Сучасныя канцэпцыі нацыяналь-
ных паркаў і запаведнікаў Індыі грунтуюцца на спрадвечных для 
Індыі ідэях міласэрнасці да ўсяго жывога. 



Нацыянальнымі жывёламі ў Індыі лічацца тыгр і слон (у нас, 
беларусаў,— зубр і воўк). 

Як у беларусаў свяшчэнным лічыцца бусел, так у індусаў свяш-
чэнныя карова, малпа, змяя (кобра). Культ быка (каровы) прынеслі з 
сабою, відаць, арыйцы, а ўшанаванне малпы і змяі звязана з цывілі-
зацыяй дравінаў — абарыгенаў Дэкана. 
 

Духоўная культура арыйцаў 
 
Жыццё аселых плямёнаў індаеўрапейцаў было непарыўна звязана 

з дрэвам. Таму невыпадкова, што ў вобразах дрэва наш продак 
мадэляваў свет. Можна сказаць, што так званае Сусветнае Дрэва — 
гэта адзін з найбольш універсальных вобразаў культуры, вынік паз-
нання рэчаіснасці і сімвал асэнсавання Космасу. Эмблемай дрэва ў 
старажытных арыйскіх рунах, якія рэканструявалі некаторыя даслед-
чыкі, былі васьміканцовы крыж або зорка. Такі крыж можна ледзь не 
на кожным кроку бачыць на архітэктурных збудаваннях Індыі. У да-
праваслаўных славян васьміканцовая зорка азначала прысутнасць 
Вышэйшай Існасці. Яе выява была на адзенні, на многіх прадметах 
побыту і культу. У праваслаўных краінах гэта Віфлеемская зорка. 
Акрамя таго, васьміканцовы крыж прысутнічае на ўсіх абразах 
Божай Маці, малюецца на яе плячах і галаве. 

Пра значнасць дрэва ў Індыі сведчыць хаця б той факт, што 
царэвіч Гаутама зрабіўся Будам, седзячы пад свяшчэнным дрэвам 
Сал, якое можна лічыць аналагам Сусветнага Дрэва. 

Арыйцы прынеслі з сабою і сваіх багоў, пра якіх расказваюць 
Веды. Міфалогія прадстаўлена ў іх з вычарпальнай паўнатой: няшмат 
народаў пакінула нашчадкам настолькі падрабязныя звесткі пра свае 
раннія вераванні. 

Галоўным прынцыпам светапогляду ў Ведах было абагаўленне 
прыроды як цэлага, увасабленнем якога выступалі асноўныя багі пан-
тэона1. Праўда, гімны Ведаў праслаўляюць подзвігі багоў, расказ-
ваюць пра розныя падзеі з іх удзелам, але амаль не даюць харак-
тарыстык фізічнага вобліку. Напрыклад, пра бога Сонца (Сур'ю) 
толькі напісана, што ён мае калясніцу, запрэжаную сямёркай коней, і 
рукі з золата. Нідзе не згадваюцца і атрыбуты бога Ветру (Баю), які 
вельмі шанаваўся і праслаўляўся ў многіх гімнах. 

Пазнаёмімся больш падрабязна з пантэонам арыйскіх багоў. Яшчэ 
ў V ст. грэчаскі філосаф Прокл распрацаваў у сваіх «Першаасновах 

                                       
1 Бонгард-Левин Г. Древнеиндийская цивилизация. Философия. Наука. Религия. М., 1980. С. 32—33. 



тэалогіі» асноўныя прынцыпы, паводле якіх будуецца пантэон багоў у 
любой міфалогіі. Першы ўзровень вышэйшых істот — тыя, хто 
нараджае Быццё. Далей ідуць багі, якія даруюць Жыццё. Нарэшце, 
трэці ўзровень багоў — формаўтваральны1. Паводле гэтага падзелу, 
утваральнікам светабудовы быў, на нашу думку, Варуна (параўнаем з 
грэчаскім богам неба Уранам), ён жа і даравальнік вады (параўнаем з 
імем славянскага бога таго ж кораня Перуна). Як уладар свету Варуна 
ўсталяваў парадак у прыродзе2, але не саму прыроду. Інакш кажучы, 
ён толькі заклаў Прынцып, асноўны Закон Светабудовы. Характэрна, 
што імя «Варуна» суадносіцца з імем першабогатых арыйскіх плямё-
наў, якія засталіся на прарадзіме, на цяперашніх славянскіх землях,— 
Сварога. 

Але найбольш папулярны і любімы сярод ведыйскіх багоў — Індра. 
Заўважым, што частка яго імя супадае з назвай свяшчэннай ракі Інд і 
з назвай краіны. Мяркуюць, што слова «Інд» азначала «звышістота», 
«герой». Другая ж частка імені Індры —ра — назва Сонца не толькі ў 
старажытным Егіпце, але і ўвогуле ў вельмі архаічных культурах. Гэты 
ж склад захаваўся ў некаторых славянскіх словах: «ра-дасць», «ра-
ніца», «Ра-даўні-ца», «ра-дуга», «ра-душие» і г. д. Такім чынам, Індра — 
як бы «Сонечная Істота». Звычайна даследчыкі называюць яго гры-
мотнікам, богам маланак і перуноў, але перш за ўсё ён — стваральнік 
касмаганічнага акта, уласна прыроды. Подзвіг Індры, які перамог 
дракона Урытру — увасабленне Цемры і Хаосу,— суадносіцца з зімо-
вым сонцапаваротам3. Пасля ён — уладар сонца і дажджу. У Індры 
была жонка — Індрані (цікава, што ў сучаснай Летуве захавалася 
жаночае імя — Індра). 

Да таго ж узроўню багоў, што і Індра, належалі бог Сонца Сур'я і 
бог агню Агні. Ва ўсіх арыйцаў быў культ сонца і агню. У сучаснай 
Індыі захаваліся храмы, прысвечаныя богу сонца, але ўсё ж найбольш 
шануемы сёння з ведыйскіх багоў — Агні. Яго можна разглядаць і 
вельмі канкрэтна — як уласна полымя, якое, дарэчы, прысутнічае ў 
кожным доме, і абстрактна — як агонь душы, агонь кахання, агонь 
творчасці. Усе названыя багі — даравальны Жыцця. 

У Ведах згадваюцца і іншыя арыйскія багі ды багіні. Адна з іх — 
Адзіта, якая ўвасабляе Зямлю і матчын пачатак у Сусвеце. Корань тут 
той жа, што і ў слове «Адам». У санскрыце корань «ад» мае значэнне — 
адзіны. Сапраўды, Зямля — адна. Менавіта яна нараджае ўсё багацце 
прыродных форм. Яна бласлаўляе і апякуе жывых, унутры яе жывуць 
                                       
1 Парнов Е. Боги Лотоса. М., 1980. С. 72. 
2 Иллюстрированная история религий: У 2 т. Т. 2. С. 23. 
3 Дьяконов И. Архаические мифы Востока и Запада. С. 142. 



таксама і памерлыя. Культ Маці-Зямлі застаўся ў беларусаў да нашага 
часу і ў многім зліўся з культам Божай Маці. 

Неабходна падкрэсліць, што Веды апавядаюць пра багоў розных 
часоў: і тых, каго арыйцы шанавалі на сваёй прарадзіме, і тых, хто 
з'явіўся ўжо на новых землях. Адзін з найбольш старажытных ведый-
скіх багоў — Рудра (што значыць, напэўна, руды), які шанаваўся най-
больш у касты вайшаў (Варуна — у брахманаў, Індра — у кшатрыяў). 
Рудра апісаны як бог страшны і ў той жа час апякун жывёлы, бог гор 
і лясоў. На нашу думку, Рудра вельмі нагадвае многімі сваімі рысамі 
таго бога, што застаўся ў Еўропе,— Вялеса (Воласа, Велса). У далей-
шым Рудра — прататып магутнейшага з багоў індуізму — Шывы. 
 

Вялікія літаратурныя эпасы Індыі 
 
Веды — помнік першага перыяду жыцця арыйцаў у Індыі — збор 

самых розных тэкстаў: гімнаў, казанняў, легендаў, філасофскіх 
дыялогаў, міфаў і г. д. Паняцце «Веды» неабходна разумець як «най-
вышэйшыя, свяшчэнныя веды». Прычым яны аднолькава шануюцца 
як індуістамі, так і будыстамі. Усяго вядома чатыры Веды — «Рыг-
веда», «Самаведа», «Яджурведа» і «Атхарведа», але найбольш значная ў 
эстэтычных адносінах і найбольш ранняя — «Рыгведа» (веда гімнаў). 

Веды — усё ж помнік рэлігійнага характару. Між тым у канцы ІІ 
тыс. і ў І тыс. да н. э. арыйцы стварылі дзве вялікія эпічныя паэмы, 
якія зрабіліся вытокам пераймання і натхнення літаральна для ўсіх 
індыйскіх паэтаў, мастакоў, філосафаў ад старажытнасці да нашых 
дзён. «Махабхарата» і «Рамаяна», бясспрэчна, самыя вялікія літаратур-
ныя дасягненні не толькі індусаў, але і ўсіх індаеўрапейскіх народаў. 
Немагчыма лічыць сябе культурным чалавекам, не ведаючы індыйскія 
паэтычныя эпасы, бо на іх заснавана — без перабольшання — уся 
індыйская мастацкая культура. 

«Махабхарата» — велізарны твор, разоў у восем большы за «Іліяду» і 
«Адысею», разам узятых. Паэма расказвае пра барацьбу за ўладу 
паміж двума царскімі родамі — кауравамі і паплавамі. У прынцыпе 
эпас перадае сапраўдныя падзеі прыкладна XV-Х стст. да н. э., калі 
арыйцы заваёўвалі Паўночную Індыю і раздзялялі паміж сабою 
захопленую краіну. 

Здзіўляючай рысай «Махабхараты» з'яўляецца тое, што асноўны 
сюжэт пра барацьбу стрыечных братоў каураваў і панадаваў займае 
толькі чацвёртую частку ўсёй паэмы. Астатні тэкст — устаўныя 
эпізоды: міфы, легенды, апавяданні, байкі, прыпавесці, філасофскія, 
палітычныя, маральна-этычныя трактаты. Некаторыя з іх утвараюць 



як бы самастойныя творы, што самі з'яўляюцца шэдэўрамі сусветнай 
літаратуры. Такая дзіўная структура адрознівае «Махабхарату» ад 
іншых класічных народных эпасаў. 

Сярод устаўных эпізодаў «Махабхараты» асабліва цікавая «Паэма 
пра Наля». Галоўны герой твора прайграў брату ў косці сваё царства і 
ўсю маёмасць. Разам з каханай царэўнай Дамаянці прынц Наль 
блукае па лесе, затым лёс раздзяляе іх, яны перажываюць многа пры-
год і нарэшце сустракаюцца зноў У творы цудоўна перададзены пе-
ражыванні герояў, сімволіка і мова кахання, вернасці, гора і радасці. 
Паэма прасякнута незвычайнай для старажытнай літаратуры раман-
тыкай пачуцця. Гэта адзін з лепшых твораў сусветнай літаратуры пра 
каханне. Прычым схема яго — як бы формула сюжэта — пасля паў-
торыцца ў многіх творах персідскай, а затым і антычнай літаратуры. 

Устаўныя эпізоды «Махабхараты» пераказваюць, па сутнасці, усю 
індыйскую міфалогію. Тут і міфы пра старых багоў, з якімі арыйцы 
ішлі ў Індыю, тут і новыя багі — Брахма, Вішну, Шыва, тут і міфы пра 
сусветны патоп і многія іншыя. 

Такім чынам, «Махабхарата» — звод самых розных сюжэтных 
тэкстаў. Некаторыя даследчыкі лічаць, што гэта не адзіны твор, а 
цэлая літаратура. Гэта сапраўды так, бо эпас складваўся цэлае 
тысячагоддзе. Народная індыйская прыказка гаворыць: «Чаго няма ў 
«Махабхараце», таго няма ўвогуле ў Індыі», інакш кажучы, у эпапеі 
ёсць літаральна ўсё. Гэта свяшчэнная і мудрая кніга пра сэнс і мэту 
жыцця, пра чалавечую мараль і абавязак. 

Другі класічны індыйскі эпас «Рамаяна» пабудаваны зусім інакш: 
ён пераносіць чытачоў у казачны свет. Тут перададзены падзеі таго 
перыяду ў гісторыі Індыі, калі арыйцы рухаліся ўжо на поўдзень 
краіны, заваёўваючы ўвесь Дэкан. У паэме адбілася барацьба чорнай і 
белай рас. 

Галоўны герой твора — Рама. Заўважым, што і яго імя мае склад 
«Ра». Дарэчы, тэосафы, ведаючы некаторыя старажытныя мануск-
рыпты, лічаць Раму царом і вышэйшым магам арыйцаў які якраз і 
прывёў іх у Індыю. «Эпічнае паданне Індыі прыпісала Раме заваяван-
не Цэйлона, апошняга прытулку чорнага мага Раваны... якога Рама 
перамагае разам з войскам малпаў, што надзвычай нагадваюць пер-
шабытныя плямёны дзікуноў, натхнёных гэтым вялікім чарадзеем»1. 
Пасля імя міфалагічнага звышгероя перайшло ў літаратурны твор, які 
найбольш любімы ў індыйскага народа да нашага часу. 

                                       
1 Шюре Э. Великие Посвященные. С. 41. 



Сюжэт паэмы ў вельмі кароткім пераказе наступны. Рама, старэй-
шы сын цара, жыў шчасліва са сваёй жонкай Сітай. Інтрыгі мачахі 
прымушаюць яго разам з братам і Сітаю збегчы з дому. Жывучы ў 
лесе, Рама пакрыўдзіў лясную дэманіцу, якая паскардзілася свайму 
брату — магутнаму ўладару вострава Ланкі (Цэйлона) дзесяцігадоваму 
цмоку Равану. Равана крадзе Сіту і пераносіць яе па паветры на Цэй-
лон. Тут ён спакушае жанчыну багаццем, раскошаю, але Сіта заста-
ецца вернай жонкай. Пасля многіх прыгод Рама са сваім войскам, 
якое ўключае жывёл — малпаў ды мядзведзяў, перапраўляецца на 
Цэйлон і перамагае Равану. Праўда, Сіту ён падазрае ў нявернасці, 
але бог Агні пераконвае героя ў чысціні жонкі. Рама і Сіта з пера-
могаю вяртаюцца ў Індыю, дзе Рама робіцца царом. Але яго не 
пакідаюць пакуты рэўнасці. Сіта вымушана зноў сысці ў лес, дзе яна 
нараджае двух хлопчыкаў-блізнят. Аскет-ёг Валынкі вучыць іх, рас-
казвае пра подзвігі Рамы. Калі сыны падрастаюць, Сіта прыводзіць іх 
да Рамы. Той пазнае падобных да яго хлопчыкаў і тым не менш зноў 
патрабуе ад Сіты доказу чысціні і вернасці. Сіта звяртаецца як да 
сведкі да Маці-Зямлі і просіць паглынуць яе. Зямля расступаецца і за-
бірае Сіту. Толькі пасля смерці, у іншасвеце, Рама і Сіта нарэшце 
сустракаюцца. 

Такім чынам, сюжэт паэмы трагічны. Дамінуючы матыў — немаг-
чымасць для блізкіх людзей быць разам. Тут шмат і пабочных ліній, 
устаўных эпізодаў. Многія з іх пазнаюцца ў нашых казках. Паэма 
вельмі лірычная. У ёй часта сустракаюцца маналогі герояў, у якіх яны 
выказваюць свае пачуцці. Асабліва вядомы маналог Рамы, калі ён 
вяртаецца ў лясны будан і не знаходзіць там Сіты, выкрадзенай 
Раванам. Ён бегае па лесе, шукае, кліча, пытаецца пра яе ў розных сіл 
прыроды, звяртаецца да рэк і гор, да ветру і сонца (гэта нагадвае 
«Плач Яраслаўны» ў «Слове пра паход Ігаравы»). 

Стыль паэмы незвычайны. Для яго характэрны перш за ўсё дэталі-
заваныя і надзвычай маляўнічыя апісанні, сярод якіх найважнейшае 
месца належыць апісанням прыроды. Увага да прыроды, сувязь 
паміж прыроднымі з'явамі, жывёламі і чалавекам — галоўная рыса 
паэмы. Упершыню ў «Рамаяне», а пасля на яе ўзор ва ўсёй эпічнай 
індыйскай паэзіі дадзены разгорнутыя апісанні пораў года. Такім 
чынам, тое, да чаго ішла ўся еўрапейская літаратура на працягу двух 
з паловай тысяч гадоў, у Індыі было яшчэ да пачатку Антычнасці1. 

Нам цяжка нават уявіць, якое велізарнае значэнне надаецца ў 
Індыі «Рамаяне». Ды і не толькі ў Індыі, але і ў краінах так званага 

кола індыйскай культуры — у Непале, Інданезіі, Шры Ланцы, у 
краінах Індакітая. Увесь народны тэатр тут заснаваны на матывах з 
«Рамаяны». Паэты, драматургі не перастаюць інтэрпрэтаваць яе сю-
жэт. Героям эпасу прысвечаны творы жывапісу, скульптуры. Сіта — 
ідэал індыйскай жанчыны, на яе прыкладзе выхоўваюць дзяўчат. Ад-
но з важнейшых свят Індыі Дывалі, або асенняе Свята Агню (у бела-
русаў яму адпавядала свята Пасвету на дзень асенняга раўнадзен-
ства), адзначаецца як памяць таго дня, калі вялікі і непераможны 
Рама вярнуўся ў сваю родную краіну. Ён правіў у ёй многа гадоў 
мудра і справядліва. 

Як бачым, Індыя — адзіная ў свеце краіна, дзе літаратура 
вызначыла ўсё развіццё культуры на працягу тысячагоддзяў. 

 
Літаратура Ірана. «Авеста» 

 
Культура іранцаў малавядомая беларусам. Між тым Іран — адна з 

магчымых прарадзім індаеўрапейскіх народаў. Ва ўсякім разе арый-
цы стварылі там найвыдатнейшую вялікую, надзвычай багатую 
культуру. 

Да нядаўняга часу лічылася, што прарадзіма іранцаў — у Сярэд-
няй Азіі. Цяпер устаноўлена, што іранскія плямёны накіроўваліся ў 
Цэнтральную Азію з паўднёварускіх стэпаў праз Каўказ. Скіфы — 
таксама іранцы — засталіся ў Паўночным Прычарнамор'і. У свой час 
Герадот гаварыў і пра «лясных скіфаў», якія жылі хутчэй за ўсё на 
тэрыторыі Палесся. Арыйцы, што пасяліліся паміж Памірам і Меса-
патаміяй, назвалі сваю новую краіну Арыяна. Адсюль — Іран. Вялікае 
перасяленне адбылося, відаць, у сярэдзіне ІІ тыс. да н. э. А магчыма, і 
раней. 
Арыйцы, што пасяліліся ў аазісах Іранскага плато, вельмі хутка 
зрабіліся аселым земляробчым народам. Але побач, на неабсяжных 
прасторах Туранскай нізіны — раўніннай часткі Сярэдняй Азіі,— 
вандравалі скіфы-качэўнікі, сарматы, масагеты. Цяжка вызначыць іх 
этнічнае паходжанне. Сярод іх былі не толькі арыйцы, але і цюркі. 
Іран і Туран — вечныя браты-сапернікі. І ўсё ж гэты свет уяўляў з сябе 
адзінства. Светаадчуванне старажытных іранцаў зразумець надзвы-
чай цяжка. У іх была найскладанейшая міфалогія, якая выкладзена ў 
адной з самых вялікіх кніг усіх часоў і народаў — «Авееце». Калі 
арыйцы прыйшлі ў Індыю, яны прынеслі туды свяшчэнныя Веды. У 
Іране падобныя ж эзатэрычныя (эзатэрычны — тайны, зразумелы 
толькі для азнаёмленых) веды аформіліся ў «Авесту». Корань тут такі ж 
беларускі (на самай справе — старажытна-арыйскі), што і ў слове 



«веды»: «вестка», «абвестка». Але не проста вестка, а вестка пра нешта 
выключнае, таямнічае, найважнейшае ў свеце. «Авеста» пачала 
стварацца яшчэ ў ІІ тыс. да н. э., хаця да нашага часу дайшлі даволі 
познія спісы — антычнай эпохі. Але гэта афіцыйна-навуковая думка. 
Зараастрыйцы ж называюць узрост «Авесты» ў 7-8 тысяч гадоў. 

«Авеста» — надзвычай складаны твор. Ён мае дзве часткі: міфа-
лагічную — Яшты і філасофскую — Гаты, якая стала асновай рэлігіі. 

У цэнтры іранскай міфалогіі — вучэнне пра барацьбу двух анта-
ганістычных касмічных прынцыпаў: Дабра і Ліха. Адкрыты дуалізм, 
выразная маральна-этычная афарбоўка вылучаюць міфалогію іранцаў 
сярод іншых міфалагічных сістэм. Побач з дуалізмам этычным для 
міфалогіі-філасофіі арыйцаў-іранцаў характэрны дуалізм гнасеалагіч-
ны: свет падзелены на дзве сферы — зямную, матэрыяльную і духоў-
ную, «іншасветную», дзе таксама адбываецца барацьба добрых і благіх 
сіл. 

Адзін з найбольш яркіх персанажаў ранняй іранскай міфалогіі — 
шах Джамшыд. У фальклоры сучасных таджыкаў (а гэта іранамоўны 
народ) імя Джамшыда захавалася да сённяшніх дзён. Джамшыд быў 
сынам Сонца і стаў прабацькам чалавецтва (нагадаем, што і славяне 
вядуць свой род ад Дажбога — Сонца). Ён навучыў людзей будаваць 
дамы, плавіць металы, рабіць тканіны і посуд, прыручаць жывёл і г. д. 
Як і Праметэй, Джамшыд падараваў людзям агонь. Пакуль ён кіраваў 
краінай (на працягу 700 гадоў), панаваў залаты век, ніхто не хварэў і 
не паміраў. 

Але яшчэ больш вядомай, чым сам шах, была яго чаша — самая 
дзівосная ў свеце: яна адлюстроўвала ўсё, што адбывалася на Зямлі і 
на Небе1. Чаша — мадэль Сусвету — стала ўлюбёнай тэмай іранскага 
мастацтва. Залатыя і сярэбраныя чашы, сподкі, талеркі, рыкшы, 
свяцільнікі ў форме чашы, бронзавыя катлы знойдзены ў вялікай 
колькасці не толькі на тэрыторыі Арменіі і Ірана, але нават на 
Паўночным Урале. Іранскі посуд карыстаўся велізарнай папулярнас-
цю ва ўсёй Еўразіі; уплыў іранскага стылю мы бачым на Каўказе, і ў 
Турцыі, і ў паўднёвых краінах Еўропы. На нашу думку, важнейшы 
сімвал сярэднявечнай Еўропы — чаша Грааля — сфарміраваўся пад 
несумненным уплывам чашы Джамшыда. Але гэта далёка не адзіны 
прыклад уплыву арыйскага Усходу на Заходнюю Еўропу. 

Міфалагічная частка «Авесты» знешне выглядае надзвычай 
архаічнаю. Характэрныя яе рысы — абагаўленне, адухаўленне прыро-
ды, яе стыхій, жыццярадаснае ўспрыманне літаральна ўсіх ландшаф-

таў і жывых істот. Асабліва шануецца сама Маці-Зямля. Пануюць 
культы продкаў і татэмных жывёл — асабліва быка, каня, ваўка-
сабакі (харта). Космас уяўляецца як калясніца, запрэжаная чацвёркай 
коняў, што ўвасабляюць агонь, ваду, зямлю і паветра. Калясніца-
Космас рухаецца па крузе, таму ўсё ў свеце цыклічна паўтараецца1. 

У «Авесце» мы бачым мноства супадзенняў з міфалогіяй і абрад-
насцю беларусаў. Асабліва нас яднае культ агню і вады. Неабходна 
адзначыць, што найважнейшым матывам і гэтай свяшчэннай кнігі, і 
іншых казак з'яўляецца барацьба волатаў з драконамі, змеямі, 
цмокамі. Дарэчы, шаха Джамшыда ўрэшце і перамог-такі трохгаловы 
дракон. І хаця пасля пачвару закаваў у ланцугі адзін са шматлікіх 
арыйскіх герояў-змеяборцаў, усё ж сасмерцю Джамшыда закончыўся 
залаты век і пачалася вечная барацьба Дабра і Ліха. 

«Авеста» — помнік нейкай асабліва магутнай першабытнай прыга-
жосці. Цалкам на еўрапейскія мовы яна не перакладзена і нават не 
ўся вядомая. Павел Глоба — знакаміты сучасны аўтарытэт па астра-
логіі — сцвярджае, што ён ведае тую частку «Авесты», якая нават 
ніколі не запісвалася і выкладалася выключна вусна і толькі пасвя-
чоным. Сапраўды, у «Авесце» надзвычай складаная касмагонія, якая і 
дала як быццам пачатак астралогіі. Менавіта ў Іране сярод халдзей-
скіх жрацоў узнікла астралогія. У далейшым і ўся персідская літара-
тура — а гэта адна з самых вялікіх літаратур свету — складвалася пад 
уплывам «Авесты», засвоіўшы яе галоўную рысу — сінтэтызм. 

На аснове «Авесты» была створана першая з сусветных рэлігій — 
зараастрызм. Яе фарміраванне, а магчыма, і канчатковае афармлен-
не звязана з імем прарока Зараастры (Заратустры), якому прыпісва-
ецца частка «Авесты» — Гаты. Звестак пра Зараастру вельмі мала, і 
нават у «Авееце» яны супярэчлівыя. Антычныя аўтары сцвярджалі, 
што Заратустра жыў за шэсць тысяч гадоў да Платона. Іншыя аўтары 
называюць XIII ст. да н. э. ці VI ст. да н. э. (тады ж, калі жыў Буда). 
Прыход кожнага вялікага прарока заўсёды прадказваўся. За тры ста-
годдзі да з'яўлення Заратустры пра яго нібыта паведаміў свяшчэнны 
бык, які раптам загаварыў чалавечым голасам. 

Ужо ў маленькім Зараастры адчувалася яго нябеснае паходжанне. 
Напрыклад, ён не плакаў, як усе дзеці, а ўвесь час смяяўся, нібы кідаў 
выклік змроку, цемры, сілам ліха. Уся прырода радавалася Зараастру, 
вітала яго, а дом быў акружаны дзіўным ззяннем. Аднойчы хлопчык 
трапіў у логава ваўчыцы, якая накарміла яго сваім малаком. Зара-
тустра, як і Хрыстос, пачаў прапаведаваць у 30 гадоў — звычайным 

                                       
1 Мифы народов мира. Т. 1. С. 586. 



узросце для ўсіх вялікіх прарокаў. У яго жыцці быў перыяд, каш ён 
сем гадоў маўчаў. (Гэтага ж потым патрабаваў ад сваіх вучняў і 
Піфагор. Дарэчы, ёсць меркаванне, што Піфагор вучыўся ў іранскага 
прарока і непасрэдна ад яго прыняў пасвячэнне.) Яшчэ дваццаць 
гадоў Заратуштра правёў у пустыні, стаўшы такім чынам першым 
манахам на зямлі. Менавіта тады яму здаўся ў небе твар добрага бога 
і пачуўся яго голас сярод перуноў. Пасля Заратуштра як быццам і 
запісаў Гаты. Ён загінуў ва ўзросце 77 гадоў (свяшчэнная лічба). 

Паводале Зараастры, у свеце ідзе бесперапынная барацьба паміж 
Дабром і Ліхам — паміж добрым сонечным богам Армуздам і ліхім дэ-
манам Арыманам. Гэта барацьба святла і цемры, цяпла і холаду, пра-
ўды і хлусні — усіх антаганізмаў у свеце. Зразумела, што зараастрызм 
успрыняў ранейшыя арыйскія вераванні, але надаў ім намнога больш 
абстрактную форму. Армузд і Арыман — не канкрэтныя персанажы, 
не антрапаморфныя багі, яны — адцягненыя паняцці. Поле іх бойкі — 
душа чалавека, які створаны для таго, каб з дапамогай агню ў любы 
момант уступіцца за святло і праўду. Агонь — пасрэднік паміж чала-
векам і добрымі сіламі іншасвету. Зараастра звяртаўся да людзей з 
заклікам быць лепшымі, чысцейшымі, бо гэта дапамагае ў барацьбе з 
сіламі цемры, зла. 

Для змагання з ліхам неабходна ачышчэнне. Фізічнай чысціні 
зараастрыйцы надавалі выключную ўвагу. Самымі нячыстымі лічы-
ліся памерлыя. У зямлю іх не хавалі, бо зямля — свяшчэнная, яе нель-
га паганіць (часткова падобныя ўяўленні пра чысціню зямлі засталіся 
і ў беларусаў). Першапачаткова іранцы спальвалі трупы, як і сёння 
робіцца ў Індыі, але менавіта Заратуштра забараніў гэты абрад. Як 
бачым, у розных рэгіёнах планеты агульныя для ўсіх індаеўрапейцаў 
вераванні паступова прымалі розныя формы. Для пахавання зара-
астрыйцы будавалі велізарныя вежы (дарэчы, падобныя да нашай 
Белай вежы), полыя ўнутры. Людзі іншай веры паднімаліся па лесвіцы 
і скідвалі трупы зараастрыйцаў уніз. Тут жа з'яўляліся грыфы, якія 
пастаянна кружылі над гэтым месцам, і абглодвалі мяккія тканкі, а 
косткі высушвала сонца. Калі вежа напаўнялася даверху, яе залівалі 
асфальтам і пакідалі. 

Нячыстымі ў зараастрыйцаў таксама лічыліся жанчыны, якія 
толькі што нарадзілі (да 40 дзён), жанчыны ў пэўныя месяцы цыкла і 
хворыя. Усім ім патрабавалася ачышчэнне. Лепш за ўсё ачышчалі 
вада і агонь, але асабліва агонь. Яны — важнейшыя сродкі ачышчэн-
ня і ў беларусаў: у абрадзе хрышчэння, у Чысты чацвер перад 
Вялікаднём, на Купалле (скаканне цераз купальскае вогнішча перша-
пачаткова было зусім не гульнёй, а ачышчэннем праз агонь). Людзі, 



якія (нават і сёння) на свята Вадохрышча (19 студзеня) кідаюцца ў 
палонку, асвечаную крыжам, здымаюць з сябе грахі, што набраліся за 
год. Калі мы жадаем ачысціць наша жыллё ад дрэнных, як гавораць, 
энергій, трэба павольна абысці пакой са свечкай у руцэ па ходзе 
стрэлкі гадзінніка. Там, дзе свечка моцна дыміць і трашчыць, 
неабходна асабліва доўга патрымаць агонь. І гэта не забабоны, а 
з'явы, якія можна растлумачыць з дапамогай законаў фізікі. 

У некаторых храмах зараастрыйцаў агонь гарыць на працягу 
стагоддзяў, асабліва калі ёсць выхад газу, як у Азербайджане ці ў 
самой Персіі. Але ў нашых продкаў славян у свяшчэнных гаях ніколі 
не павінен быў патухаць вечны агонь — Зніч. Больш за тое, ажно да 
XX ст. беларусы лічылі неабходным мець жывы агонь у хаце — ці ў 
лампадцы, ці хаця б вуглі ў печы. 

Догляд за агнём і ўшанаванне душ продкаў было найважнейшай 
часткай жыцця старажытнага іранца. Агонь для яго — увасабленне 
святла, шлях да вечнага нябеснага агню — Сонца. Лічыцца, што і 
нашы малітвы лепш за ўсё даходзяць да неба з дымам ад агню свечак 
у царкве. 

Зараастрызм — магутнейшая рэлігія, у свой час шырока рас-
паўсюджаная ў Сярэдняй Азіі, Азербайджане, Афганістане, Іране. Калі 
Персія была захоплена арабамі і дзяржаўнай рэлігіяй зрабіўся іслам, 
зараастрыйцы збеглі ў Індыю, дзе яны атрымалі назву «парсы». І сёння 
абшчына парсаў у Індыі даволі шматлікая, прычым усе яны — надз-
вычай багатыя людзі, якія жывуць паводле прынцыпаў узаемада-
памогі, дабрыні, вернасці, сумлення. 

Зараастрызм развіваўся, трансфармаваўся разам з краінай, гра-
мадствам. Па сутнасці, гэта рэлігія, так бы мовіць, мазгавая, бо яна 
грунтуецца на абстракцыях. Між тым простым людзям для веры не-
абходна канкрэтыка. Вось чаму прыкладна на мяжы нашай эры ў 
Іране на першае месца выйшаў культ бога Сонца — Мітры. Менавіта 
мітраізм найбольш шырока распаўсюдзіўся ў тагачасным свеце. 
Легіянеры з сваіх ваяўнічых паходаў прынеслі яго ўшанаванне нават 
у Рым. Штогод дзень нараджэння Мітры, як і іншых сонечных багоў, а 
пазней Хрыста, адзначалі 25 снежня. Акрамя таго, мітраісты лічылі 
хлеб і віно ўвасабленнем цела і крыві свайго бога. Дададзім, што ў 
зараастрызме задоўга да Бібліі гаварылася пра вырай, пра іншасвет, 
пра прыход Месіі, пра Судны дзень, пра ўваскрэсенне з мёртвых. 
Больш за тое, у «Авесце» ёсць многія выразы, вядомыя нам з Бібліі. 
Такім чынам, зараастрызм, а пасля мітраізм як адна з яго форм 
істотна паўплываў на Біблію, на станаўленне хрысціянства. Калі 
разважаць на ўзроўні містыкі, можна сказаць, што ішла падрыхтоўка 



чалавечых розумаў да прышэсця Хрыста — самай важнай падзеі 
зямной гісторыі, да якой спрычыніліся многія краіны і рэлігіі; Егіпет 
ды Іудзея далі ідэю адзінабожжа і высокую духоўнасць, крышнаізм — 
шанаванне цнатлівай маці і святой тройцы як сям'і, зараастрызм — 
этыку і некаторыя элементы культу. Усё сышлося ў хрысціянстве. 
 

Міфалагічныя і каляндарныя ўяўленні кітайцаў 
 
Міфалогія Кітая надзвычай багатая, праўда, рэдактура Канфуцый 

і яго паслядоўнікаў у значнай ступені яе спрасціла. Вядома, што тут 
здаўна верылі ў цудоўную райскую краіну на далёкім востраве (тое ж 
у славян — востраў Буян), дзе жылі богападобныя людзі, здольныя 
хадзіць па вадзе, лётаць у нябёсах, праходзіць праз агонь. Аднойчы 
дзяўчына, якая жыла ў гэтай краіне (можна лічыць яе Вялікай Маці), 
нарадзіла ад дракона (бога-грымотніка або вясёлкі) сына Фусі — чала-
века-дракона. Ён разам са сваёй сястрой-жонкай Нюйвай і лічыцца 
першапродкам кітайскага народа. Пара Фусі-Нюйва відавочна нагад-
вае егіпецкіх Асірыса і Ісіду, індыйскіх Яму і Ямі, Славянскіх Івана ды 
Мар'ю. Успомнім, што і ў індаеўрапейскай міфалогіі многія героі 
таксама нарадзіліся ад бацькоў-драконаў ці змеяў, напрыклад, серб-
скі Змей Вогненны Вук або наш Усяслаў Чарадзей, а ў Бібліі — Каін. 
Дарэчы, і падзеі адбываліся таксама ў Выраі. Сярод іншых цудаў, 
характэрных для райскай краіны, звяртае на сябе ўвагу чароўная 
лесвіца, якая ідзе ў неба. Па ёй часта паднімаўся і апускаўся на зямлю 
Фусі. Такая лесвіца дзіўна нагадвае лесвіцу Іакава з Бібліі. Праўда, у 
кітайскай міфалогіі яна нясе яўны адбітак шаманскай практыкі. Фусі 
— Вялікі Шаман і першапродак — культурны герой: ён падарыў лю-
дзям агонь і стварыў універсальную сістэму з васьмі трыграм. 

Расце ў кітайскім Выраі і Сусветнае Дрэва — якраз пасярод 
цудоўнага саду, дзе знаходзіцца Цэнтр Сусвету. На дрэве дзевяць 
галінак, якія адпавядаюць 9 нябёсам і 9 душам чалавека (у іншых 
культурах — 7). 

Сам чалавек злеплены з гліны жонкай Фусі Нюйвай, таксама, 
змеепадобнай. І Адам у Бібліі — з гліны. Але ў кітайскай міфалогіі 
адсугнічае паняцце першароднага граху. 

Міфалогія Кітая наскрозь касмаганічная. У ёй, напрыклад, захава-
ліся водгукі касмічных катастроф. Так, у старажытным пісьмовым 
помніку «Хуайнань цзы» сцвярджаецца, што «неба нахілілася на 
паўночны захад» і «парушыліся падпоркі зямлі». Відаць, гаворка ідзе 
пра арбітальны ці восевы паварот: змяніўся нахіл восі да плоскасці 
экліптыкі. Гэта яўна парушыла рух Сонца, Месяца і зорак, што і 



зафіксавала міфалогія. Старажытныя паданні сведчаць не пра адну, а 
пра дзве катастрофы, адна з якіх была, сапраўды, глабальная, калі 
Зямля як бы кульнулася, а другая звязана з сусветным патопам. 

Характэрна, што ў старажытных народаў з багатай міфалогіяй 
развівалася і астраномія як навука, з якой цесна звязаны каляндар. 

Кітайскі каляндар як важнейшы паказчык культуры ідзе каранямі 
ў вельмі далёкую старажытнасць. Асноўная яго рыса — імкненне 
гарманічна спалучыць рытмы Сонца і Месяца. Галоўная адзінка часу 
— фаза Месяца. У кітайскім календары пачатак месяца як адрэзка 
часу павінен адпавядаць новай фазе Месяца, а сярэдзіна месяца — 
Поўні. Дванаццаць месяцаў у літаральным сэнсе ўтвараюць год. 
Працягласць такога месяца — 29,53 сутак. Таму ў кітайскім годзе 
чаргаваліся месяцы па 29 і 30 дзён. Разам з тым кітайскія астраномы 
надавалі вялікае значэнне і Сонцу. У Кітаі вельмі рана навучыліся 
распазнаваць дні зімовага і летняга сонцапаваротаў. Зімовы сонцапа-
варот лічыўся пачаткам астранамічнага года (але не каляндарнага). У 
глыбіні часоў хаваюцца веды пра экліптыку Сонца і адпаведна пра 12 
сузор'яў, кожнае з якіх адпавядае перамяшчэнню па нябеснай сферы 
на 30 градусаў. 12 знакаў Задыяка носяць назвы дванаццаці жывёл: 
мыш (пацук), бык, тыгр, заяц, дракон, змяя, конь, авечка, малпа, 
певень, сабака, свіння. І суткі ў кітайцаў раздзелены на 12 частак, 
якія маюць назвы жывёл Задыяка. 

У кітайскім календары 60-гадовы цыкл лічэння. Ён пачаўся як 
быццам ад 2637 г. да н. э., а магчыма, і раней. Адкуль 60? Ад пам-
нажэння дванаццаці на пяць. У многіх народаў асноўных натурфі-
ласофскіх стыхій было чатыры, а ў кітайцаў — пяць: агонь, вада, 
зямля, мегал і дрэва. І ўвогуле, 5 у іх —найважнейшая лічба: пяць 
законаў этыкі, пяць колераў, пяць адчуванняў, пяць музычных нот. 

Найважнейшае свята ў Кітаі — Новы год. Да яго рыхтуюцца ўвесь 
апошні месяц года. Функцыі Дзеда Мароза, або Санта Клаўса, або Пэр 
Наэля ў кітайцаў выконвае Бог хатняга ачага Цзаашэнь. У нас ёсць 
дамавік — дух дома, а ў кітайцаў менавіта бог, у якім зліліся 
першапродак роду, дух дома і бог агню. Жыве ён у нішы сцяны за 
ачагом, дзе змяшчаюць і яго партрэт (як у нас ікону ў чырвоным 
куце). Апошнім часам у кітайскага дамавіка з'явілася жонка (гэта 
тэндэнцыя характэрная і для Францыі). Цзаашэнь асабліва назірае за 
жанчынамі, і ім даводзіцца кіравацца шматлікімі табу. 

Прыкладна за тыдзень да Новага года кітайцы праводзяць свайго 
хатняга бога на неба, дзе ён павінен дакладваць Нябеснаму Уладару 
пра грахі той ці іншай сям'і. Рытуал развітання ўключае запальванне 



свечак, прынашэнне агню цукерак, садавіны, бататаў (салодкай 
бульбы), печыва з рысавай мукі. 

Адсутнасць бога дома (прыкладна 10-12 дзён, як і ў нас Каляды) 
садзейнічала агульнай раскаванасці, свабодзе. Гулялі на поўную сілу, 
нават вяселлі імкнуліся справіць у гэтыя дні. У той жа час 
рыхтаваліся да сустрэчы бога: мылі дом, адпраўлялі ачышчальныя 
абрады, гатавалі рытуальную ежу, выганялі нячысцікаў, упрыгожвалі 
пакоі: развешвалі лубачныя малюнкі, пісьмовыя пажаданні, розныя 
талісманы, дэкаратыўныя грошы, каля ўваходаў прымацоўвалі галінкі 
кіпарысу, ялінкі, сасны абавязкова разам з бамбукам. 

Сёння кітайцы спраўляюць Новы год, па сутнасці, тройчы: астра-
намічны (25 снежня), калі ў свеце радуюцца нараджэнню Хрыста; 
грыгарыянскі (31 снежня) — зноў-такі як у хрысціянскім свеце; і свой, 
кітайскі, рухомы, які звычайна прыпадае на люты — пачатак сака-
віка. 
 
 

КУЛЬТУРА КЛАСІЧНАЙ ГРЭЦЫІ І РЫМА 
 

Міфалогія 
 
У міфалагічнай сістэме антычных грэкаў існуюць некалькі пака-

ленняў багоў. Напачатку — Уран ды Гея (Неба і Зямля). Адзін з наро-
джаных імі тытанаў — Крон-Хронас (Час) — пакалечыў бацьку, пазба-
віўшы яго здольнасці да дзетанараджэння. Сам жа Крон праглынуў 
сваіх дзяцей, народжаных ад сястры-жонкі Рэі. Выратаваны маці 
Зеўс, падросшы, перамог Крона ды іншых тытанаў і прымусіў бацьку 
вярнуць праглынутых братоў і сясцёр. Пасля вайны з тытанамі (так 
званай тытанамахіі) Зеўс узначаліў пантэон алімпійскіх багоў — 
вярхоўных багоў Грэцыі, што жылі на свяшчэннай гары Алімп. 

Усяго алімпійскіх багоў — 12. Лічба невыпадковая, сакральная. І 
тытанаў было да таго 12, і апосталаў у Хрыста будзе 12. Варта 
нагадаць, што задыякальных сузор'яў і месяцаў у годзе — таксама 12. 
Пра важнасць лічбы гаворыць такі факт: калі на Алімп узялі бога 
Дыяніса, на Зямлю мусіла сысці адна са старэйшых багінь — Гестыя, 
сястра Зеўса, бо «месцаў» на Алімпе павінна было заставацца 12. 

Багі Алімпа апекавалі пэўныя планеты, увасаблялі розныя стыхіі 
прыроды, персаніфікавалі псіхічнае жыццё чалавека, адухаўлялі на-
вуковыя катэгорыі. Праўда, не толькі алімпійскія багі: за тысячага-
довую гісторыю Грэцыі створацца не менш за тысячу багоў, герояў, 
тытанаў німфаў, муз і дэманаў. Аднак найбольш важныя псіхічныя 



працэсы, а таксама сацыяльныя і сацыяльна-прыродныя адносіны 
ўвасаблялі менавіта багі Алімпа: Зеўс — уладу і агульную гармані-
зацыю жыцця; яго жонка Гера — сямейныя адносіны; Гестыя — хатні 
побыт (у шырокім сэнсе — чалавечы род у яго сувязі з культурай); 
Дэметра — культурнае земляробства (таксама культуру, але ў яднанні 
з прыродай); Артэміда — адносіны людзей з жывёльным светам; 
Апалон — мастацтва; Гефест — фізічную працу; Гермес — гандаль і 
падарожжы; Афіна — інтэлектуальную працу; Геба — маладосць 
(юнацкую рамантыку, што застаецца, відаць, у кожным чалавеку да 
старасці); Афрадыта — каханне ды прыгажосць; Дыяніс — весялосць; 
Арэс — палкасць і прагу разбурэння. 

Заўважым, што Апалон ды Артэміда — брат і сястра — маюць, 
бясспрэчна, славянскае паходжанне. Апалон — Апола —Купала—со-
нечны бог, які ў далейшым і ў грэкаў робіцца галоўным, адцясняючы 
нават бацьку Зеўса. Артэміда хутчэй за ўсё другая з парадзіх (разам з 
маці Лета — Лата — Ладай), што захавала і ў грэкаў функцыю 
дапамогі падчас родаў: марфему «арт» можна вывесці ад кораня «род». 
Варта паразважаць і пра бога Арэса. Адкінуўшы спецыфічны грэчаскі 
канчатак es, атрымаем корань «ар». Паколькі ў старажытных грэкаў 
не было літары я, то, па сутнасці, тут «ар» — «яр». Тое, што і наш бог 
Ярыла — ярасны, магутны, бясстрашны. 

«Спазнай сябе» — было выбіта на браме храма Апалона ў Дэльфах. 
Пазнанне фундаментальных якасцей чалавека ішло ў Старажытнай 
Грэцыі перш за ўсё праз міфалогію, а пасля ўжо — праз філасофію. 
Кожны бог, багіня — магутная касмічная або генетычная сіла, што 
вызначае паводзіны, лёс чалавека. 

Гісторыя грэчаскай міфалогіі — гэта таксама і гісторыя грэчас-
кага, а шырэй — індаеўрапейскага родавага і саслоўнага грамадства. 
Вытокі грэчаскай міфалогіі — яшчэ ў матрыярхальнай абшчыне. У 
сувязі з гэтым адзін з вядомых даследчыкаў міфалогіі Роберт Грэйвс 
піша: «У старажытнай Еўропе не было багоў. Вялікая Багіня лічылася 
несмяротнай, нязменнай і ўсёмагутнай. Рэлігійны светапогляд пакуль 
што абходзіўся без ідэі бацькоўства. Багіня брала час ад часу шлюб, 
але для асалоды, а не для таго, каб даць бацьку сваім дзецям. Мужчы-
ны баяліся свайго матрыярхату, ушаноўвалі жанчыну і слухаліся яе; 
агмень, за якім яна сачыла ў пячоры ці ў будане, з'яўляўся самым 
старажытным сацыяльным цэнтрам, а мацярынства — самай 
галоўнай таямніцай жыцця». Р. Грэйвс лічыць, што Вялікая Багіня 
ўвасабляла сабою Поўню. Як быццам на той час Поўня ўшаноўвалася 
больш, чым Сонца. Іншай думкі прытрымліваецца ізраільскі 
даследчык Арыэль Галан: ён Вялікую Багіню атаясамлівае ўвогуле з 



Небам, прычым яе вобраз глабальны — яна і маці-прародзіца, і ў той 
самы час нядобрая, ліхая сіла. Менавіта пра найвышэйшую функцыю 
Вялікай Багіні-Маці сведчыць мас тацтва вострава Крыт. Рэшткі яе 
ўшанавання можна заўважыць і ў мастацтве Трыполля, і гэта не-
выпадкова, бо мінойцы ды трыпольцы — родзічы. 

Ахейцы, а пасля дарыйцы прынеслі на тэрыторыю Грэцыі патры-
ярхальныя адносіны. Вялікая Багіня разышлася, распалася на асоб-
ныя інкарнацыі (напрыклад, на Крыце Гея — Рэя — Еўропа), паўстала 
ў розных вобразах. Так, даследчык Арыэль Галан асабліва вылучае 
Рэю — дачку Геі, Дэметру і Геру — дачок Рэі, а таксама Афрадыту і 
Феміду (Каханне і Найвышэйшая Справяд лівасць). Яшчэ адзін буйны 
спецыяліст па міфалогіі — савецкая даследчыца па міфалогіі А. Таха-
Годзі — згадвае трох найважнейшых асоб — Геру, Афіну ды Лету. 

Гера — жонка Зеўса — знаходзіцца ў пастаяннай апазіцыі да яго. 
Гэта сведчыць, на думку большасці вучоных, пра барацьбу мацярын-
ства і бацькоўскага права. Прычым Гера, безумоўна, надзвычай 
архаічная багіня, пра што гаворыць марфема «ра» (Ра — бог Сонца ў 
праарыйцыў, а можа, і яшчэ ў больш ранніх народаў). Афіна, як вя-
дома, нарадзілася з галавы Зеўса. Магчыма, гэта азначае канчат-
ковую перамогу патрыярхату над матрыярхатам, а таксама, як лічылі 
грэчаскія аўтары класічнай эпохі, наяўнасць мудрасці толькі ў муж-
чынскай галаве. Лета — багіня дагрэчаскага паходжання — маці блі-
знят Апалона і Артэміды. Усе грэчаскія пісьменнікі выводзяць яе па-
ходжанне з поўначы — з легендарнай Гіпербарэі. Бясспрэчна, Лета — 
Латана — гэта славянская Лада. «Жанчына-маці адыгрывае настолькі 
важную ролю ў міфах, што некаторыя багі называюцца пастаянна па 
імёнах іх маці... Так, Апалон заўсёды названы Летоідам, што значыць 
народжаны Летай, быццам у яго няма бацькі, вялікага Зеўса». 

Падзел працы ў родавым калектыве пацягнуў за сабою і па-
дзяленне функцый. Жанчыне засталіся яе абавязкі маці і гаспадыні 
дома. Усе найважнейшыя сацыяльныя функцыі перайшлі да муж-
чыны. Якраз алімпійская міфалогія сцвярджае новы мужчынскі кла-
січны свет — свет гераізму, а адначасова свет гармоніі ды прыга-
жосці. Але сістэма алімпійскіх багоў уключае ў сябе і больш 
старажытныя, архаічныя пласты, і яны пастаянна нагадваюць пра 
сябе. Уся міфалогія будуецца на барацьбе новага са старым — са 
светам Хаосу, з пачварнымі параджэннямі Геі. Шматлікія дзеці Зеўса, 
народ жаныя ад тытанідаў і багінь, паўстаюць ж памагатыя ды апе-
куны герояў, таксама народжаных незвычайна — ад шлюбаў багоў і 
смяротных жанчын. Усе нашчадкі Зеўса з'явіліся на свет дзеля вялікіх 
мэт: яны сцвярджаюць у жыцці ўзвышаныя задумы свайго бацькі, які 



будуе новыя разумныя адносіны, змагаецца з ірацыяналізмам і 
ачышчае зямлю ад разбуральных сіл, што паходзяць ад Геі і яе 
страшных нашчадкаў. 

У грэкаў «міф» першапачаткова азначаў «слова». Але яно мела зна-
чэнні і «эпас», і «лотас». Кожнае з названых паняццяў уключала мно-
ства нюансаў значэнняў. Міф увасабляў абагульнена-сэнсавую напоў-
ненасць слова ў яго цэласнасці. Старажытны чалавек кожную з'яву 
называў пэўным словам, у якім не толькі канкрэтызаваў, але і аба-
гульняў свае назіранні над жыццём. Абагульненае паняцце рабілася 
асобнай істотай, напрыклад, «рост раслін» — Дэметра. 

Міфалогія развівалася яшчэ да рэлігіі, якая патрабуе ўжо тэарэ-
тычнага асэнсавання, выкладзенага ў догмах. Міф жа заснаваны на 
непасрэдна-пачуццёвым успрыманні свету і адначасова яго 
абагульненні, расквечаным фантазіяй. Міф — і не казка, бо казка ўжо 
свядома прыдумляецца, але цуды казкі паходзяць, безумоўна, ад 
цудоўнасці міфа. Прычым у цудоўнасць міфа яшчэ вераць абсалютна. 

Грэчаская міфалогія існавала за многія тысячагод дзі да нашай 
эры, яшчэ ў дагістарычныя часы. У паэмах Гамера ды Гесіёда якраз 
занатаваная мяжа паміж быццём міфалагічным і ўжо гістарычным. 
Амаль уся антычная літаратура, як мастацкая, так і навуковая 
(гістарычная, геаграфічная), перапоўнена міфалагічным матэрыялам. 
Ды ўласна літаратура і ўзнікла дзякуючы міфалогіі. У сваю чаргу 
міфалогія Грэцыі дайшла да нас у такім поўным, а галоўнае, 
сістэмным выглядзе дзякуючы грэчаскім пісьменнікам, сярод якіх 
першымі былі зноў-такі Гамер і Гесіёд. Больш за тое, міфалогія — 
гэтая народная паэзія — з'явілася падмуркам фенаменальнай з'явы ў 
гісторыі чалавечай культуры — антычнай філасофіі. 

Апошнім часам большасць міфолагаў свету прыйшлі да думкі, што 
галоўныя багі антычнай Грэцыі паходзяць з вострава Крыт. Гэта 
тычыцца, у прыватнасці, і Зеўса — вярхоўнага бога Алімпа. 

Гея стамілася нараджаць і падгаварыла дзяцей пазбавіць бацьку 
мужчынскай сілы. На гэта згадзіўся толькі адзін з тытанаў — Крон-
Хронас (Час). Пасля скалечання Урана надышоў час панавання Крона 
і тытанаў Дарэчы, філосафы класічнага перыяду Антычнасці, нават 
Гесіёд, лічылі эпоху Крона (у рымлян — Сатурна) залатым векам. У 
Крона з яго сястрой-жонкай тытанідай Рэяй нарадзіліся дзеці — Аід, 
Пасейдон і будучыя алімпійскія багіні Гера, Дэметра, Гестыя. Крон 
баяўся, што дзеці зробяць з ім тое ж, што ён з бацькам Уранам, і 
праглынуў усіх сваіх нашчадкаў. Толькі апошняга — Зеўса — Рэя па 
парадзе сваёй маці Геі схавала на востраве Крыт, а Крону замест 
сына дала камень у пялюшках, які Крон таксама праглынуў. 



Зеўс гадаваўся і выхоўваўся на Крыце. У розных аўтараў ёсць 
розныя версіі паходжання яго імя. Першая звязвае імя Зеўса з 
вярхоўнымі багамі індаеўрапейцаў: у літоўцаў такім з'яўляўся галоўны 
бог Dziewas, у латышоў — Dzivs, што значна бліжэй да імя Зеўс. 
Згадаем, што ў балцкіх мовах, як і ў беларускай, захавалася найбольш 
архаічных рыс, узятых з індаеўрапейскай прамовы. Таму можна 
лічыць, што імя Зеўс узыходзіць да часоў індаеўрапейскай агульнасці, 
калі вярхоўны бог насіў імя Deus (у Ведах — Dyaeus — Святло). 

Шэраг рускіх даследчыкаў выводзіць імя Зеўса ад Зіва-Жыва, 
мяркуючы, што імя першага бога індаеўрапейцаў гучала па-славянску 
як Жыў. У гэтай думцы ёсць логіка, калі лічыць, што Уран —
стваральнік Космасу, а Зеўс — жыцця на зямлі. З другога боку, слова 
«Жыў» можна вывесці з Дыў-Дыва-Дзіва. Міфічная істота Дзіў 
згадваецца ў «Слове пра паход Ігаравы». 

Ёсць версія (малаверагодная), што «Зеўс» таго ж паходжання, што 
і рускае слова «зеў» (пашча), а таксама словы «зиять», «звать»,«зевать». 

Адзін з буйных спецыялістаў па Антычнасці Аляксей Лосеў лічыць, 
што менавіта на Крыце слова «Зеўс» абазначала «дзень» (гэта блізка да 
агульнаіндаеўрапейскага «святло») і ва ўскосных склонах мела корань 
«дзі». А. Лосеў прыводзіць этымалогію антычных аўтараў, якія 
раздзялялі імя Зеўса на дзве часткі: Dzen (дзень) і «ао» — частку 
кораня дзеяслова аеmі — дыхаць. Такім чынам, Зеўс — той, хто 
ўдыхае жыццё ў жывое. Былі прыхільнікі і іншай этымалогіі, якія 
тлумачылі, што імя паходзіць ад кораня «dzein» — кіпець, а значыць, 
Зеўс — жыватворны агонь, які дае энергію і для чалавечай душы, і 
для Сусвету1. Як бачым, яшчэ антычныя філосафы пакутліва раз-
важалі над імем Зеўса і справядліва прыйшлі да высновы, што Зеўс — 
гэта «жыццё», «першапрычына жыцця», уласна «субстанцыя жыцця». 

Сімптаматычна, што Зеўс нарадзіўся і вырас пад наглядам сваёй 
бабулі Геі менавіта на Крыце, які разумеўся як цэнтр, «пуп» Зямлі. 
Гэта міфалагема дала нам падставу палічыць Крыг правобразам 
вострава Буяна ў нашай народнай культуры, хоць большасць расейс-
кіх вучоных (В. Кандыба, П. Зімін) «змяшчаюць» Буян на полюсе — у 
таямнічай прарадзіме белай расы гіпербарэяў. 

Прыгадаем, што нам вядома пра востраў Буян з беларускага 
фальклору. Буян — гарысты востраў пасярод Мора-Акіяна. Як казач-
ны вобраз — гэта перш за ўсё цэнтр тых чароўных сіл, кантакт з якімі 
здольны павярнуць плынь жыцця, змяніць лёс, перамагчы шкодныя 
ўплывы. Таму невыпадкова востраў Буян — абавязковы сімвал 

                                       
1 Лосев А. Мифология древних греков и римлян. М., 1996. С. 103—303. 



магічных актаў: ён прысутнічае ў якасці нязменнай формулы ў 
розных відах замоў, найбольш старажытным жанры фальклору. 
Пераважная большасць замоў пачынаецца словамі: «На моры, на 
Кіяне, на востраве Буяне...» Без звяртання да Буяна магічныя акты не 
маюць ніякай сілы. На востраве сабраны ўсе навальнічныя энергіі, усе 
міфічныя ўвасабленні перуноў, вятроў, буры; тут жывуць: змяя — 
старэйшая над усімі змеямі; і воран-вяшчун — старэйшы брат усіх 
птушак; і Страцім-лебедзь — бацька ўсіх птушак; і пчаліная матка — 
старэйшая над усімі пчоламі. Востраў Буян — цэнтр усіх творчых сіл 
прыроды, іх выток, сэрца Зямлі. Паводле беларускай міфалогіі, гэты 
востраў створаны са слязінкі Першабагіні Жывы. Слёзы — як бы 
вытворнае ад псіхічнага жыцця чалавека, матэрыяльны плён яго 
эмацыянальнай сферы, духу, адначасова тая жыватворная вадкасць, 
што ўвабрала ўсю «хімію» чалавечага цела. 

Іншымі словамі, нараджэнне і гадаванне Зеўса (які сам па сабе 
з'яўляецца квінтэсенцыяй Жыцця як такога) на Крыце (цэнтр Зямлі) 
мае глыбокі сэнс. Зрэшты, у міфалогіі ўвогуле няма нічог а выпад-
ковага — яна поўніцца глыбокімі і мудрымі сімваламі. 

Геаграфічна Крыт знаходзіцца паміж Еўропай, Азіяй і Афрыкай, 
інакш кажучы, сапраўды як бы ў цэнтры цывілізаванага свету. Крыт, 
як і ўся Грэцыя,— гарыстая краіна. Лічыцца, што Зеўс нарадзіўся ў 
пячоры гары Дыкта. Здаўна гэта быў міфалагічна-рэлігійны цэнтр 
культу Зеўса. І сёння да пячоры ідуць тысячы турыстаў. Тыя, хто быў 
там, сведчаць, што ўваход у пячору надзвычай змрочны — як у 
Пекла. Унутры знакамітай пячоры цёмна, вільготна і... страшна, бо 
сталактыты і сталагміты ўтвараюць дзіўныя «скульптуры». Каля 
пячоры расце дрэва, на якім быццам бы вісела калыска Зеўса, а вакол 
— танцавалі і спявалі курэты (анёлы — ахоўнікі Крыта), каб вялікі 
Крон не пачуў свайго сына-немаўляткі. 

Калі Зеўс падрос, Гея пасяліла ўнука на гары Іда, якая лічыцца 
цэнтрам вострава. Тут Зеўса выкарміла сваім малаком каза Амалфея 
(Амалтэя, Амальтэя). Жыхары Крыта наіўна тлумачаць, што Зеўс таму 
вырас такім дужым і мудрым, што ў крыцкіх коз надзвычай тлустае 
малако. Зеўс аддзячыў Амалфеі тым, што ўзяў яе на неба ў якасці 
зоркі (гэта зорка называецца Капэла, што азначае «каза», і знаходзіц-
ца ў сузор'і Возніка), з яе рога зрабіў Рог дабрабыту (у беларусаў ёсць 
казка «З рога ўсяго многа»), а шчытом з яе шкуры абараняўся ў бойцы 
з тытанамі, якіх, дарэчы, перамог. 

Сёння ля пячоры на гары Іда няма дрэў, а ў старажытнасці, як 
сведчаць антычныя аўтары, тут раслі магутныя кіпарысавыя лясы і 
вербы. Згадаем, што кіпарыс у сімволіцы звязаны са смерцю, а вярба 



— з жыццём. Вярба прысвячалася маці Зеўса — багіні Рэі, якую 
атаясамліваюць з Геяй. На нашу ж думку, Рэя сімвалізуе не Зямлю як 
планету, а прасторы зямлі. Такім чынам, шлюб Крона і Рэі — гэта 
адзінства часу і прасторы. Культ вярбы яднае старажытны Крыт з 
Беларуссю. 

У далейшым вярба звязвалася з імем Еўропы, фінікійскай царэў-
ны, якую Зеўс, што прыняў аблічча залатаскурага быка, перавёз з 
Малой Азіі на Крыт. (Выкраданне Еўропы сталася сюжэтам твораў 
шэрагу слынных мастакоў: Тыцыяна, Клода Ларэна, Валянціна 
Сярова і інш.) Археолагі знайшлі даволі многа старажытных грэчаскіх 
манет з адлюстраваннем Еўропы-Вярбы. 

Паводле антычных тэкстаў, паходжанне Еўропы таксама тытаніч-
нае: яна — дачка Акіяна і Тэфіі (фінікійская царэўна — больш позняя 
легенда). А. Лосеў пераканальна даводзіць, што Еўропа напачатку 
атаясамлівалася з самой Маці-Зямлёй, замяніла сабою Гею. У далей-
шым Еўропа суадносілася з Герай. Але самае цікавае ва ўяўленнях 
пра Еўропу тое, што яе імя вельмі рана атрымала геаграфічнае 
значэнне. Тапонімы «Еўропа», «Еўропія», «Еўроп» распаўсюдзіліся не 
толькі ў самой Грэцыі, але і па ўсім мацерыку, прычым адбылося гэта 
яшчэ ў архаічны перыяд гісторыі Грэцыі (прыкладна ў VI ст. да н. э.). 
Крыцкі міф пра Зеўса і Еўропу — улюбёная тэма ўсяго грэчаскага 
мастацтва і літаратуры, пачынаючы ад Гамера. Менавіта пісьменнікі, 
невядома з якіх меркаванняў, надзялялі Еўропу фінікійскім пахо-
джаннем. Зрэшты, у гэтым можна ўбачыць вялікі сімвал. Еўропу 
прывезлі з берагоў Азіі — падобна да таго, як Грэцыя ёсць уласна 
нашчадак усходняй цывілізацыі: яна ўвабрала ў сябе ўсё лепшае са 
створанага на Усходзе і вельмі своеасабліва пераасэнсавала. 

У Зеўса і Еўропы на Крыце нарадзіліся сыны —Радамант, Сар-
підон і Мінас. У далейшым Мінас і зрабіўся першым царом Крыта, які 
стварыў найбагацейшую дзяржаву. І хоць Мінае — міфічная істота, 
гісторыкі і археолагі карыстаюцца яго імем у вызначэнні «эпохі 
Мінаса» ў гісторыі Крыта. Тое, што Мінае першы цар у цэнтры Зямлі, 
таксама не выпадковасць. Корань «мін» надзвычай старажытны. На-
гадаем, што адзін з найбольш старых багоў Егіпта — Мін (Мен), бог 
Месяца. З яго імем звязана назва «месяц». У старажытных яўрэяў 
Мені — божышча лёсу. Мен —папулярны бог і ў Малой Азіі. У ста-
ражытнай Індыі Ману — першабацька людзей. У імёнах старажытных 
літоўскіх князёў таксама бачым корань «мін» — Гедымін, Міндоўг. Той 
жа корань утварае англійскае слова «мен» — чалавек, мужчына. 

Жонкай Мінаса была дачка бога Геліяса (Сонца) — Пасіфая. Яна 
пакрыўдзіла жонку марскога бога Пасейдона, і той, каб адпомсціць, 



унушыў ёй каханне да быка і сам у яго ператварыўся. Ад іх саюзу 
нарадзілася пачвара — напалову чалавек, напалову бык Мінатаўр. 
Каб схаваць Мінатаўра ад людзей, па загадзе Мінаса вялікі архітэктар 
Дэдал пабудаваў сховішча — Лабірынт. Міф пра Мінатаўра і Лабірынт 
з'яўляецца адной з важнейшых міфалагемаў у гісторыі чалавечай 
культуры. 

Мінатаўр быў канібалам, і пераможаныя Мінасам грэкі адпраўлялі 
да яго ахвяру — сем хлопцаў і сем дзяўчат. Гэта адбылося тры разы, а 
на чацвёрты вялікі герой Грэцыі Тэсей забіў Мінатаўра. Для гэтага 
Арыядна (дачка Мінаса і Пасіфаі, унучка Сонца і Зеўса) дала яму ча-
роўную нітку, якая вывела Тэсея з Лабірынта. Дарэчы, з ніткай, пра-
жай і ў Антычнасці, і ў нашых продкаў звязана разуменне лёсу, року. 

Тысячы гадоў міф пра Мінатаўра і Тэсея лічыўся выдумкай, але на 
пачатку XX ст. англійскі археолаг Артур Эванс раскапаў на востраве 
Крыт Кноскі палац. З таго часу знойдзенае збудаванне ўспрымаецца 
як прататып міфічнага Лабірынта. Сапраўды, палац незвычайны. 
Самая характэрная яго рыса — хаатычнасць забудовы, адсутнасць у 
ёй цэнтральнай ідэі, агульнага канструктыўнага прынцыпу: мноства 
пераходаў, лесвіц, паваротаў, заблытаных калідораў, светлавых кало-
дзежаў, як бы перацяканне аднаг о памяшкання ў другое. (Багіня Гея 
першая вылучылася з Хаосу, і, магчыма, тут закладзена ідэя Хаосу?) 
Палац займае вялікую плошчу. У цэнтры — вялікі двор, а вакол роз-
ныя пакоі ў два-тры невыразна вызначаныя паверхі, бо памяшканні 
знаходзяцца на самых розных узроўнях. Незвычайнае тут і асвят-
ленне: не праз вокны, а праз светлавыя калодзежы ў столі. Адсюль —
розныя светлавыя эфекты, якія стваралі адчуванне таямнічасці, 
чароўнасці палаца. 

Памяць пра палац Мінаса — Лабірынт — доўга жыла ў Грэцыі, 
Рыме і нават у Еўропе эпохі Сярэднявечча. Антычныя аўтары па-
рознаму апісвалі Лабірынт, рабілі яго ў сваіх творах пераважна пад-
земным, на тысячу пакояў. На антычных манетах ён паказаны то 
квадратным, то круглым, то ў выглядзе спіралі; але заўсёды пера-
давалася заблытанасць пераходаў, што, бясспрэчна, адпавядала 
сапраўднасці. 

Антычныя філосафы і пісьменнікі даволі рана пачалі тлумачыць 
сімвалічны сэнс Лабірынта. Міфалагема была ў актыўным культурным 
ужытку і падчас Сярэднявечча. Яна звязвалася, напрыклад, з ланд-
шафтнай архітэктурай: лабірынты будавалі ў садах Рэнесансу, баро-
ка, класіцызму. Згадаем пра адзін з найлепшых беларускіх паркаў у 
Бачэйкаве (Бешанковіцкі раён), дзе ў адным з баскетаў размяшчаўся 
складаны лабірынт, які яшчэ ў 1925 г. знаходзіўся ў някепскім стане. 



На нашу думку, першапачатковы сэнс Лабірынта (менавіта 
першапачатковы!) — касмічны. Лабірынт у плане — дыяграма Неба, 
адлюстраванне руху касмічных аб'ектаў, перасячэнне іх арбіт. Пазней 
у палацах, падобных да Лабірынта (дарэчы, у эпоху Архаікі былі 
вядомыя яшчэ чатыры Лабірынты), а спачатку, зразумела, у палацы 
на Крыце праходзілі ініцыяцыі — выпрабаванні маладых людзей (вось 
чаму грэкі пасылалі туды юнакоў і дзяўчат). 

Ідэя лабірынта шырока выкарыстоўвалася і ў архітэктуры Сярэ-
днявечча: праходжанне цераз мазаічны лабірынт на падлозе храмаў 
некалі сімвалізавала падарожжа ў Святую зямлю. Сапраўды, пошук 
Цэнтра — галоўнае ў містыцы Лабірынта — азначаў узыходжанне да 
Бога, вяртанне да Духа, перамогу нізкага ў сваёй прыродзе. Забой-
ства героем Мінатаўра сімвалізавала знішчэнне чалавекам жывёль-
нага пачатку ў сабе. Лабірынт — знак падсвядомасці, згубленасці, ад 
даленасці ад вытоку Жыцця. Блуканне па ім — пошук ісціны, а выхад 
з яго — перавага духу над матэрыяй, розуму над інстынктамі, жыцця 
над смерцю. Некаторыя аўтары тлумачаць міф зноў-такі ў касмічным 
сэнсе: знішчэнне чалавека-быка азначае пераход пункта веснавога 
раўнадзенства са знака Цяльца, дзе ён знаходзіўся 2160 гадоў, у знак 
Алена, інакш кажучы, надыход новай касмічнай эры. У любым 
выпадку ідэя лабірынта — ідэя каласальнай значнасці, ёмістасці, 
глабальная і універсальная, бо тычыцца і Космасу, і чалавека. 

Палац Мінаса на Крыце ўражвае яшчэ і цудоўнымі роспісамі на 
сценах. Цэнтральны вобраз малюнкаў — бык. Сапраўды, на Крыце 
існаваў культ быка, у якога пераўвасабляліся і Зеўс, і яго брат 
Пасейдон. Асабліва незвычайныя фрэскі, дзе паказаны маладыя, 
спартыўнага тыпу хлопцы і дзяўчаты, якія куляюцца праз велізарных 
быкоў. Гульні з быкамі мелі, бясспрэчна, не спартыўны, а культавы 
характар: пераможцы быка пераходзілі, відаць, у нейкі іншы 
сацыяльны статус. Бойка з быком уключалася ў ініцыяцыю і была 
вельмі сур'ёзным выпрабаваннем. Заўважым, што іспанская карыда 
для народа не спорт, не мастацтва і не гульня, а літаральна страсць, у 
якой яскрава выяўляецца калектыўнае падсвядомае. 

Культ быка існаваў і ў нас. Нават на пачатку XX ст. на Беларусі 
перад святам Іллі, якое замяніла ўшанаванне Перуна, прыносілі ў 
ахвяру быка і елі яго ўсёй грамадою. Чаму ж у нас не было такіх 
жорсткіх гульняў з быком? На нашу думку, гэта тлумачыцца геагра-
фічнымі і гістарычнымі прычынамі: жыццё ў лясістай Беларусі было 
больш стабільнае, спакойнае (безумоўна, адносна), чым у тых плямё-
наў, якія мусілі перабірацца з поўдня Беларусі і з Украіны на астравы 
Міжземнага мора. Там моладзь выхоўвалі сапраўды жорсткімі 



метадамі. Але і ў беларусаў яны ўсё ж практыкаваліся: паляванне на 
зубра, апісанае Міколам Гусоўскім,— таксама выяўленне калектыў-
нага падсвядомага, нацыянальны архетып. 

На фрэсках Кноскага палаца адлюстраваны не толькі быкі. 
Сюжэты малюнкаў уражваюць разнастайнасцю, але асноўная іх тэма 
— прырода. Блакітныя птушкі і лятучыя рыбкі, малпы, кошкі, дэль-
фіны, газелі — усе гэтыя жывыя істоты намаляваны свабоднымі, 
вытанчанымі, выразнымі лініямі контуру. Абвостранае пачуццё ды-
намікі, жыццёвасці рухаў перададзена проста і ў той жа час 
пераканальна. У роспісах палаца і асабліва посуду надзвычай пашы-
раны марскія матывы: адлюстраваныя марскія зоркі, ракавіны, 
васьміногі, кальмары, рыбкі, каралы. Фарбы да нашага часу настолькі 
яркія, быццам роспісы створаны ўчора. Крыцкі арнамент як бы 
паўтарае марскую хвалю. 

Яшчэ больш цікавыя выявы жанчын, якія ў жывапісе і скульптуры 
Крыта сустракаюцца надзвычай часта. Даследчыкі лічаць, што 
жанчына на востраве займала пачэснае месца (магчыма, тут яшчэ 
пераважалі адносіны матрыярхату). Крыцкіх жанчын называюць 
прыгожымі словамі («парыжанка», «пані ў блакітным»), хоць хутчэй за 
ўсё яны былі жрыцамі ці нават багінямі1. Ні ў адной іншай 
рэгіянальнай культуры жанчына не выглядае гэтак незвычайна, як на 
Крыце: і пастава, і адзенне, і прычоска вельмі арыгінальныя. І яшчэ 
адна дэталь: жанчыны, як правіла, адлюстраваны разам са змеямі — 
яны трымаюць іх у руках, абкручваюцца імі, вешаюць на шыю, кла-
дуць на галаву... Нагадаем, што на Крыце існаваў не толькі культ 
Зеўса-быка, але і Геі ў розных іпастасях — Рэі, Еўропы. Пад усімі 
гэтымі імёнамі разумеецца Маці-Зямля, якой і прысвячалася змяя. 
Пазней маніпуляцыі са змеямі падчас розных містэрый былі пераняты 
ў Грэцыі. У беларусаў-палешукоў і літоўцаў культ вужа-змяі захаваўся 
да XX ст. 

Як бачым, на Крыце — цэнтры Сусвету — Дух (Космас) яднаўся з 
Матэрыяй (Зямлёю). Ад іх стасункаў — як гэта ні парадаксальна — 
крыцкая цывілізацыя ўрэшце і загінула. Археолагі называюць даты 
дзвюх трагедый: 1700 г. да н. э. і 1470 г. да н. э. Раскапаныя пласты 
гэтых перыядаў сведчаць пра вялікія разбурэнні, выкліканыя нейкімі 
прыроднымі катаклізмамі. Пасля 1700 г. да н. э. дзяржава яшчэ неяк 
акрыяла, аднак катастрофа 1470 г. да н. э. цалкам знішчыла яе. 
Сёння вучоныя аднадушна лічаць прычынай гібелі выбух вулкана 
Сантарын на востраве Ціра за 70 км ад Крыта. Каласальны па сваёй 

                                       
1 Дмитриева Н. Краткая история искусств. М., 1988. Т. 1. С. 57—58. 



магутнасці землятрус хутчэй за ўсё быў выкліканы набліжэннем да 
Зямлі каметы. Планета ўвайшла ў яе хвост, і гэта справакавала пад'ём 
магмы з нетраў. Попелам засыпала ўвесь Крыт (вось чаму антычныя 
аўтары «змяшчалі» лабірынт пад зямлёю), частку Грэцыі і Егіпет. 
Магчыма, менавіта прыродны фактар вымусіў яўрэяў пакінуць 
Егіпет. Частка вучоных нават звязвае з гэтай катастрофай міф пра 
Атлантыду. Ва ўсякім разе, загінула вялікая цывілізацыя, памяць пра 
якую, безумоўна, захавалася, але з цягам часу ўсё больш міфала-
гізавалася і набыла казачныя абрысы. Сёння адчуваецца неабход-
насць вярнуцца да нашай Першакультуры. Там, на Крыце, а яшчэ 
раней па суседству з намі — у Трыполлі — вытокі многіх уяўленняў, 
сімволікі, сюжэтаў і форм у мастацтве. 

 
Траянскі цыкл. «Іліяда» Гамера 

 
Траянская вайна апісана ў паэмах легендарнага старажыт-

нагрэчаскага паэта Гамера, які жыў прыкладна праз 400 гадоў пасля 
яе. Александрыйскі вучоны Эратасфен (III ст. да н. э.) лічыў, што Троя 
загінула ў 1184 г. да н. э. Гэта не супярэчыць даным археалогіі. 

Другая назва Троі — Іліён. Ад яе паходзіць найменне гамераўскай 
паэмы «Іліяда», у якой распавядаецца пра Траянскую вайну. Апісаныя 
ў гэтым творы, а таксама ў «Адысеі» калізіі пацверджаны іншымі тэк-
стамі, прычым больш старажытнымі: паэмамі «Кіпрыя», «Эфіапіда», 
«Малая Іліяда», «Пагібель Іліёна», «Вяртанне», «Тэлагонія». У арыгіналах 
яны да нас не дайшлі — толькі ў пераказах. 

Гамер, магчыма, рэальна існаваў, але, верагодна, гэта імя збіра-
льнае — усіх старажытных паэтаў-бардаў. Купалаўскі Гусляр з паэмы 
«Курган» дае рэальнае ўяўленне пра грэчаскага песняра. Такія «гусля-
ры»-аэды захоўвалі ў сваёй памяці гераічныя паданні і легенды. Яны 
чыталі вершы нараспеў, перабіраючы струны ліры ці іншых 
музычных інструментаў, падобных да нашых гусляў, цымбалаў. Апі-
рышчам для памяці спевакоў былі памер верша, а таксама пастаянны 
набор рыфмаў і іншых выразных сродкаў. У «Іліядзе» ледзь не трэцяя 
частка тэксту складаецца з паўтораў. Тут і цэлыя строфы, у якіх 
характарызуюцца падобныя дзеянні, і эпітэты багам, героям. Так, 
Зеўс — «сатрасальнік зямлі», Ахілес — «хутканогі», Адысей — «хітру-
ган», Парыс — «богу падобны» і інш. Безумоўна, кожны аэд уносіў у 
песні, легенды нешта сваё, але ў цэлым вялікая эпічная традыцыя 
здзіўляе — як відаць з паэм Траянскага цыкла — сваёй устойлівасцю. 
Паэмы і дапаўняюць адна адну. «Іліяда», як вядома, заканчваецца 
сцэнай пахавання Гектара. А «Эфіапіда», наадварот, пачынаецца з яе. 



«Адысея» перагукваецца з «Кіпрыяй», дзе расказваецца пра вяртанне 
на радзіму спадарожнікаў галоўнага героя. 

Цікава, што ўсе паэмы ўпарта сыходзяцца на адной прычыне Тра-
янскай вайны: незвычайнай прыгажосці царэўны Алены са Спарты, 
дачкі Зеўса-лебедзя і Леды, з якой хацелі ажаніцца ўсе грэчаскія 
цары. У Старажытнай Грэцыі быў цікавы звычай выбару жаніхоў. У 
горад, дзе цар меў дачку-нявесту, з'язджаліся юнакі з розных месцаў. 
Для іх наладжваліся спаборніцтвы, дзе хлопцы дэманстравалі свае 
спрыт, сілу, адвагу. Магчыма, тут — выток Алімпійскіх гульняў. А 
таксама — казак. Праўда, у беларускіх казках патэнцыяльны жаніх 
часцей пасылаецца некуды далёка па якія-небудзь незвычайныя 
рэчы. Напэўна, на славянскіх землях так і было: маладыя людзі вы-
рушвалі ў далёкія падарожжы, і гэта станавілася іх ініцыяцыяй. 
Акрамя таго, на нашых землях яны разгадвалі загадкі, якія задаваліся 
царом і яго дачкою. Інакш кажучы, інтэлектуальныя іспыты мелі не 
меншае значэнне, чым фізічныя. Алена між тым выбрала і не самага 
дужага, і не самага разумнага — Менелая, брата цара Агамемнана з 
Мікенаў. Яе выбар быў, відаць, абумоўлены багаццем юнака. На 
няшчасце, багіня кахання і прыгажосці Афрадыта паабяцала Алену 
Парысу — сыну траянскага цара. Яна прымусова закахала Алену ў 
Парыса, і маладыя збеглі ў Трою. Магутны цар Агамемнан 
раз'юшыўся ад прыніжэння брата і арганізаваў паход грэчаскіх цароў 
на Трою, каб вярнуць прыгажуню. 

Троя на той час была магутнай крэпасцю. (Дарэчы, тут жыў той 
жа народ, што і на Крыце. На нашу думку, і той жа, што на 
тэрыторыі сучаснай Украіны,— вучоныя ўсё больш пераконваюцца ў 
гэтым.) 10 гадоў грэкі асаджвалі горад. І з аднаго боку, і з другога 
ваяры дэманстравалі мужнасць і адвагу. 

Дзеянне «Іліяда» ахоплівае апошнія тыдні Траянскай вайны. Завя-
зка паэмы — сутычка Агамемнан, вярхоўнага правадыра ахейцаў і 
арганізатара экспедыцыі, з Ахілесам — самым магутным ваяром грэ-
каў. Пакрыўджаны Агамемнанам Ахілес адмаўляецца ваяваць. Яго 
«забастоўка» мела цяжкія наступствы для ахейскага войска. Грэю, 
якія да таго наступалі, перайшлі да абароны і пацярпелі тры цяжкія 
паражэнні ад асмялелых траянцаў, якімі кіраваў Гектар (таксама, як і 
Парыс, сын траянскага цара Прыяма). Гектар рыхтаваўся спаліць 
грэчаскія караблі і скінуць войска праціўнікаў у мора. Караблі 
абараняў Патрокл — найлепшы сябра Ахілеса. Але Патрокл загінуў у 
двубоі з Гектарам. Гэта адбылося не без дапамогі бога Апалона, што, 
як і Афрадыта, быў на баку траянцаў (гэта лагічна, бо Апалон — 
паўночны бог, з Гіпербар эі). Смерць сябра прывяла ў адчай Ахілеса. 



Пакуты вярнулі яго да жыцця, да дзейнасці. Ён зноў пачаў ваяваць. 
Паядынак Гектара і Ахілеса — кульмінацыя паэмы. Гектар абараняе 
радзіму, жонку, сына і таму змагаецца мужна. Але Ахілес мацнейшы 
— і перамагае. Пасля ён здзекуецца з нябожчыка, цягаючы яго цела 
вакол Троі. Цар Прыям прыходзіць у палатку да пераможцы і 
прыніжана просіць вярнуць цела сына. Крануты горам бацькі, Ахілес 
згаджаецца. Паэма заканчваецца плачам траянцаў над Гектарам. 

Пра тое, што адбывалася далей, мы даведваемся з другой гаме-
раўскай паэмы — «Адысея». Грэкі адчуваюць непераможнасць Троі. 
Тады самы разумны з іх — цар вострава Ітакі Адысей — прыдумвае 
зрабіць у падарунак траянцам велізарнага драўлянага каня, у якім 
хаваюцца 30 ваяроў з Менелаем і самім Адысеем. Траянцы святкуюць 
перамогу і задаволены падарункам. Але дачка цара, прарочыца 
Касандра, і жрэц Лаакаон просяць суайчыннікаў не давяраць грэкам. 
У словы Касандры ўжо даўно ніхто не верыць, а на Лаакаона і яго 
сыноў багіня Афіна пасылае двух велізарных змеяў, якія душаць іх. 
Каня ўвозяць у горад. Жанчыны ўпрыгожваюць яго кветкамі, а каля 
ног выкладаюць вялікі дыван з руж. Ноччу з чэрава каня вылазяць 
грэкі і адчыняюць гарадскую браму. Ахейцы захопліваюць горад. 
Троя гіне. Мужчыны знішчаны, дзеці і жанчыны сталі рабамі. 
Выратаваўся толькі адзін з герояў — Эней, сын багіні Афрадыты. Ён з 
сынам Юлам і некалькімі служкамі плыве ў Італію, дзе становіцца 
заснавальнікам дзяржавы — будучай Рымскай імперыі — і дынастыі 
Цэзараў-імператараў. 

Падарожжу Энея прысвечана вялікая эпічная паэма рымскага 
паэта Вергілія «Энеіда» (І ст. да н. э.). Створаная на ўзор гамераўскіх 
паэм паводле традыцый гераічнага эпасу, яна лічылася на працягу 
дзвюх тысяч гадоў класічнай, аднак падчас распаду эстэтыкі класі-
цызму на яе пачалі пісаць пародыі. Вядомы парадыйныя «Энеіды» 
француза Поля Скарона, рускага Мікалая Осіпава, украінца Івана 
Катлярэўскага і беларуса Вікенція Равінскага. Так, беларуская «Энеіда 
навыварат», няхай і ў пераробленым выглядзе, з'явілася працягам 
амаль трохтысячагадовай традыцыі (калі лічыць ад Гамера, на якога 
ва ўсім арыентаваўся Вергілій). 

Але вернемся да Троі. Выраз «траянскі конь» сёння часта згадваец-
ца ў мастацкай літаратуры і асабліва ў публіцыстыцы. Ён азначае 
падрыў, знішчэнне чаго-небудзь знутры. Згадаем, што ёсць іншыя 
версіі падання пра каня. Яго як быццам грэкі пабудавалі ў гонар 
сваёй апякункі Афіны, а траянцы ўкралі — ці то з-за яго прыгажосці, 
ці то проста на дровы, бо з палівам у абкружаным ворагам горадзе 
было катастрафічна цяжка. Багі ўгнявіліся і адступіліся ад траянцаў 



— нават тыя, хто быў на іх баку. Такі варыянт міфа таксама 
павучальны: не крадзі! Але ёсць і іншыя меркаванні. Яшчэ пісьменнікі 
класічнай Грэцыі біліся над разгадкай траянскага каня. Некаторыя 
лічылі, што гэта быў таран для прабівання сцен. Другія гаварылі, што 
конь з'яўляўся знакам, пры дапамозе якога грэкі ў цемры адрознівалі 
сваіх ад траянцаў. Існавала яшчэ адна думка: аракулы забаранілі 
рабаваць дамы, на якіх быў намаляваны конь. Ці, можа быць, Троя 
загінула ў выніку атакі кавалерыі. На нашу думку, конь меў, 
бясспрэчна, рытуальны сэнс. 

У «Іліядзе» адлюстраваны не толькі ваяры, але і старыя, і жан-
чыны. Ды і не ўсе ваяры — героі. Ёсць меркаванне, што ў дагаме-
раўскія часы ў эпічных паэмах галоўным героем быў Парыс — 
выкрадальнік Алены. Але мастакоўскае чуццё падказала Гамеру іншае 
вырашэнне: супрацьпаставіць братоў — добрага мужа і бацьку, 
мужнага военачальніка, ідэальнага героя Гектара і злодзея, баязліўца 
Парыса, які ганарыцца сваёй прыгажосцю і поспехам у жанчын. З 
псіхалагічнага пункту гледжання Парыс — надзвычай цікавы перса-
наж. У свой час бацька адрокся ад яго, і маленькага хлопчыка 
выкарміла мядзведзіца. Пасля ён трапіў пад апякунства багіні 
прыгажосці Афрадыты, атрымаўшы ад яе «таямнічы дар абаяльнасці і 
здольнасць унушаць каханне. Любоў і прыгажосць даюцца дарма — 
гэта дары боскага паходжання. Парыс не можа дазволіць, каб іх 
прыніжалі і гэтым наносілі крыўду багам. Ён не выбіраў сам, а стаў 
аб'ектам выбару, гэта прыводзіць яго да думкі, што ён — асаблівы, ён 
— выбраннік. З усведамлення таго, што ён з'яўляецца прадстаўніком 
Афрадыты сярод людзей, Парыс чэрпае радасць, задавальненне і 
ўпэўненасць у сабе. Жыццё яго лягчэйшае, чым у іншых людзей, бо ім 
кіруе вышэйшая сіла»1. 

Алена — асоба, супрацьлеглая Парысу. Яна застаецца чыстаю по-
бач з разбэшчаным закаханым і змагаецца з каханнем, якое ўнушыла 
ёй Афрадыта. Алена асуджае сама сябе і лічыць справядлівым суд 
траянцаў, што бачаць у ёй сваю пагібель. Яна хацела б пражыць 
жыццё сумленнай жонкай і маці. Аднак Гамер упарта падкрэслівае 
залежнасць лёсу людзей ад волі багоў. Прыгажосць Алены робіцца яе 
пракляццем. З-за яе гінуць людзі, знішчаюцца горад і ўсё царства. У 
прыгажосці Алены — яе рок. 

Ахілес — адзін з галоўных герояў паэмы — увасабленне маладосці, 
сілы, гарачай крыві. У многіх месцах твора ён выклікае негатыўныя 
пачуцці як крыважэрны забойца. Акрамя таго, ён хваравіты 

                                       
1 Боннар А. Греческая цивилизация. М., 1992. С. 59. 



самалюбца: прага славы, нянавісць да ворагаў і нават да суайчын-
нікаў проста кіпяць у ім. Праўда, і Ахілес часам здольны на чалавечыя 
ўчынкі, гуманныя пачуцці: ён перадае цела Гектара бацьку. 

Гектар — самы абаяльны герой у паэме. У гэтым вобразе паэт 
увасобіў сваю веру ў чалавека. Уся дзейнасць Гектара скіравана на 
выратаванне Троі: ён палымяны патрыёт сваёй Радзімы. У Ахілеса 
няма грамадзянскіх пачуццяў, а Гектар — менавіта грамадзянін і 
цывілізаваны чалавек: яго патрыятызм абыходзіцца без нянавісці да 
ворага. Ахілес жыве толькі сваімі інтарэсамі, а Гектар —грамадзян-
скімі і разважае агульначалавечымі катэгорыямі. Пры гэтым ён бяз-
межна любіць сваіх блізкіх — жонку і сына. Развітанне Гектара з Ан-
драмахай — самы лірычны момант у гераічнай паэме, запоўненай 
суцэльнымі бойкамі. Ад гэтай сцэны ідзе ўся еўрапейская лірыка 
кахання. 

Ахілес і Гектар — два полюсы, два тыпы адносін да рэчаіснасці, да 
людзей. Ахілес увасабляе свет рабаўніцтва і вайны, свет, на жаль, не 
знішчаны цывілізацыяй, культурай, навукова-тэхнічным прагрэсам. 
Гектар — прадстаўнік высокай земляробчай цывілізацыі, свету мір-
ных людзей, чалавечых калектываў, што абараняюць сваю зямлю і 
сваё права. 

Троя была раскапана ў 1870 г. нямецкім камерсантам Генрыхам 
Шліманам. З таго часу гэты факт — прыклад гістарычнай праўдзі-
васці міфалогіі. На сённяшні дзень легендарная Троя знаходзіцца ў 
турэцкім мястэчку Гісарлык у Малой Азіі, паблізу Басфора. На 
падыходзе да старажытнага горада ўзвышаецца драўляны вышынёй з 
трохпавярховы дом конь, зроблены адной з турыстычных фірм. Ён 
ужо пацямнеў ад вятроў і дажджоў і сапраўды выглядае старадаўнім. 
За стагоддзі мора адступіла ад Іліёна на некалькі кіламетраў. Вакол 
горада растуць дубы і алівы. Увогуле месца паэтычнае, але сама Троя 
турыстаў не ўражвае. Захаваліся часткі сцяны і вялікія яміны, дзе 
раскапаныя археолагамі пласты маюць адпаведныя нумары. Усяго на 
месцы Троі стаяла сем гарадоў. Якую канкрэтна Трою бралі ахейцы, 
невядома. Горад існаваў за тысячу, а можа, і болей гадоў да 
адлюстраваных у «Іліядзе» падзей. 

Генрых Шліман, безумоўна, выдатны чалавек, але сумніўны наву-
коўца. Больш за тое, ён пайшоў на падман, на містыфікацыю. Раска-
паны ім «скарб цара Прыяма» не мае ніякіх адносін да легендарнай 
Троі, бо сабраны з рэчаў, знойдзеных у розных пластах. Скарб, 
безумоўна, значны (дзве дыядэмы, дваццаць чатыры пацеркі, чаша, 
тысячы пярсцёнкаў, завушніцы, гузікі, іголкі і інш.), у 1945 г. ён быў 



вывезены з пераможанага Берліна і на сённяшні дзень знаходзіцца ў 
Маскве. 

Аднак для археолагаў часам попел больш каштоўны, чым залатыя 
рэчы. Шліман жа многае парушыў. Сучасныя навукоўцы ва ўсіх 
пластах Троі вылучылі 98 розных тыпаў керамікі, з іх 90 — тыя ж, што 
на востраве Крыт. Відавочны і культ каня: чым глыбей пласты, тым 
больш трапляецца конскіх костак. Гэта пацвярджае нашу версію: 
вялікае перасяленне (на конях) трыпольцаў з Украіны на Басфор і 
Крыт. Ясна, што для траянцаў конь быў свяшчэннай жывёлай: калі ім 
дарылі каня, яны былі ўпэўненыя, што гэта толькі на дабро. 

 
Грэкі і мора. «Адысея» 

 
Ад Крыта ахейцы атрымалі два вялікія падарункі — сельскую 

гаспадарку і мараходства. Алівы, вінаград і караблі на доўгія 
стагоддзі сталіся атрыбутамі грэкаў. 

Горы і мора вызначаюць аблічча краіны. Грэцыя — Гарэцыя — 
горны край. Хоць горы і невысокія, але яны ўсюды. Паміж імі — 
невялікія даліны. Такі рэльеф абумовіў тып дзяржаўнай арганізацыі 
— полісны. Кожная даліна — гэта горад-сталіца з навакольнымі 
вёскамі. І адначасова гэта як бы маленькая дзяржава-поліс, якой 
кіруе свой цар. 

Горы абаранялі і раз'ядноўвалі, а мора — аб'ядноўвала. Яно амы-
вала ўсю краіну, толькі некалькі ўнутраных полісаў не мелі выхадаў да 
вады. Але Грэцыя — гэта і шматлікія астравы, часам вялікія (Крыт, 
Кіпр, Родас). На грэчаскай мове адна з назваў мора — дарога. У 
беларускай літаратуры дарога — адзін з найважнейшых матываў. Але 
ў нас дарога — на прасторах зямлі і толькі зямлі. Тут — марская 
дарога. 

Пра заваяванне грэкамі мора расказваецца ў паэме «Адысея». 
Традыцыйна аўтарам паэмы лічыцца Гамер, але хутчэй за ўсё гэта не 
так. У наш час даследчыкі стылю з дапамогай камп'ютэра выявілі, 
што паэма ўвогуле напісана жанчынай з Сіцыліі. Магчыма, што 
аўтарка адлюстравала сама сябе ў вобразе вельмі абаяльнай царэўны 
феакаў Наўсікаі. 

Увогуле наконт «Адысеі» існуюць самыя розныя навуковыя гіпотэ-
зы. Адбылося і падарожжа англійскага вучонага Ціма Северына па 
шляху Адысея. Паводле твора знята некалькі кінафільмаў, апошні — 
рэжысёрам Андрэем Канчалоўскім. Але несмяротная паэма працягвае 
ставіць пытанні і адначасова чараваць сваіх чытачоў. 



Аўтар «Адысеі» сабраў паэму з матэрыялаў самых розных міфаў, 
стварыўшы новы твор, цэласны і гарманічны, намнога больш чытэль-
ны, чым «Іліяда». Запісана паэма прыкладна ў VIII ст. да н. э., гадоў на 
пяцьдзесят пазней за «Іліяду» (вучоныя яшчэ спрачаюцца наконт 
даты). «Адысея» з'явілася ў эпоху заваявання грэкамі заходняга Міжзе-
мнамор'я. Ёсць думка, што ў творы зашыфраваны шлях па волава 
(неабходнае для вытворчасці бронзы) да берагоў Італіі, а можа, нават 
да Брытанскіх астравоў. У паэме выкарыстаны, па сутнасці, фаль-
клор маракоў — міфы і паданні, якія расказваліся ва ўсіх прыморскіх 
гарадах Грэцыі. Большасць з гэтых міфаў не мае ніякага дачынення 
да падзення Троі. Але вобраз Адысея, бясспрэчна, цэментуе сюжэт. 

З Адысеем звязваюцца розныя здарэнні, якія раней тычыліся 
іншых герояў казак і легендаў. Прычым Адысей — не авантурыст, не 
шукальнік прыгод. Ён — добры муж і бацька, цар земляробчага 
народа, які ўвесь час марыць пра вяртанне на радзіму. Але прыгоды 
самі шукаюць яго. Прычым у іх вельмі цяжка адрозніць выдумку і 
праўду. Так, пра пачвараў Сцылу і Харыбду сёння вядома, што гэта — 
персаніфікаваныя горы па абодва бакі Месінскага праліва, небяспеч-
нага і цяпер, а на той час увогуле амаль непраходнага. Яго дно і берагі 
змяніліся пазней у выніку землятрусу. У адносінах да цыклопа 
Паліфема сучасная навука схіляецца да думкі, што раса велізарных 
людзей некалі сапраўды існавала: знойдзены шкілеты чалавекападоб-
ных істот па З м (магчыма, гэта неандэртальцы). Аднак з пункту 
гледжання мастацтва нават не гэта важна: Веліканы-волаты сустра-
каюцца ў міфалогіі і казачным эпасе літаральна ўсіх народаў Зямлі. 
Бясспрэчна, гэта архетып, прычым адзін з найпершых: людзі заўсёды 
баяліся таго, што вышэйшае, мацнейшае за іх. Адысей таму і герой, 
што перамагае страх (а страх заўсёды нараджае пачвар). Яму хочацца 
ўсё паглядзець і паспытаць самому. Гэта дапытлівы, цікаўны чалавек. 
Так, ён адзін са смяротных пачуў спевы дзяўчат-сірэн і застаўся 
жывы. Яго цягне зведаць сакрэты чараўніцы Цьгрцэі. Увогуле вобра-
зы паэмы сведчаць пра тое, што грэкі не толькі баяліся мора, але і 
бачылі ў ім многа прыгажосці. А прыгажосць заўсёды загадкавая, 
чароўная: здзіўляюць дзівосна прыгожыя, але страшныя птушкі-
сірэны, людзі, што ядуць лотас — царскую кветку; вабіць жаночая 
прыцягальнасць чараўніц Цырцэі і Каліпса. У Адысею ўвасоблены 
рысы чалавека, якога выпрабоўваюць і Прырода, і Лёс. І ён з гонарам 
— дзякуючы свайму розуму — выходзіць з усіх небяспечных калізій. 

Ёсць і другі — надзвычай важны — матыў у паэме: сустрэча мужа 
і жонкі пасля доўгай разлукі. Гэты матыў быў выдатна распрацаваны 
яшчэ ў індыйскай «Рамаяне». І ён таксама — з разраду вечных. 



Пакуль Адысей адсутнічае, да яго жонкі Пенелопы сватаюцца 
шматлікія (паводле адной з версій, 112 чалавек) жаніхі. Яны падоўгу 
жывуць у доме Адысея, крыўдзяць яго ўжо дарослага сына Тэлемаха, 
увогуле паводзяць сябе непрыстойна, неадпаведна звычаю. Праўда, 
яны традыцыйна кожны дзень наладжваюць перад домам Пенелопы 
спартыўныя спаборніцтвы, як і належыць жаніхам, але потым 
балююць, бессаромна знішчаюць усе прыпасы. Нарэшце Пенелопа 
прапаноўвае ім галоўнае выпрабаванне: стрэліць з лука Адысея. 
Зрабіць гэта здолеў толькі сам Адысей, які з'явіўся на родным востра-
ве пад выглядам жабрака. Больш за тое: ён расстрэльвае са свайго 
лука ўсіх жаніхоў, помсцячы за крыўду жонкі і сына. Пенелопа пазнае 
Адысея па прыкметах, якія ведаюць толькі яны — жонка і муж. Гэта 
выключна цікавы літаратурны прыём, які і сёння хвалюе чытачоў. 

Паэма здзіўляе сваёй шматграннасцю, шматпланавасцю. У ёй 
адбіліся культурна-гістарычныя напластаванні тысячагоддзяў. 
Менавіта таму часам супярэчлівымі і дзіўнымі выглядаюць героі 
гамераўскага эпасу, але яны ж і прыцягваюць, вабяць чытачоў ужо на 
працягу трох тысяч гадоў1. 
 

Рэлігія і мастацтва. Культ Апалона 
 
У глыбокай старажытнасці існавалі месцы, дзе людзі маглі 

кантактаваць з Небам і стыхіямі прыроды, звяртацца непасрэдна да 
багоў, каб пачуць ад іх параду або прадказанне будучыні. Ранняя 
гісторыя Грэцыі поўніцца расповедамі пра гаваркія рэкі, крыніцы, 
дрэвы, дзе німфы, дрыяды і дэманы былі аракуламі. Слова «аракул» 
азначае адначасова: 1) месца прароцтва — храм, алтар; 2) таго, хто 
прарочыць ад імя багоў і духаў; 3) само прадказанне. У Егіпце, Індыі, 
Вавілоне, Грэцыі, у кельтаў, у нас, славян, ды і ў іншых народаў 
здольнасць прадбачыць будучыню лічылася вялікім мастацтвам і свя-
шчэннай навукай. Найбольш вядомым і шаноўным у старажытным 
свеце быў Дэльфійскі аракул, прысвечаны богу Апалону. Аракул у 
Дэльфах і сёння застаецца адной з самых значных нявырашаных 
загадак Грэцыі. 

Назву «Дэльфы» даследчыкі выводзяць ад слова «дэльфас» — 
чэрава, тое, што ўсярэдзіне. Маюцца на ўвазе пячоры і каверны, якія 
вядуць у зямныя нетры. Паводле аднаго з міфаў, першапачаткова 
храм належаў Маці-Зямлі Геі. Пасля яна аддала яго сваёй дачцэ 
Фемідзе — багіні Справядлівасці, а ад той яго атрымаў у падарунак 

                                       
1 Шталь И. «Одиссея» — героическая поэма странствий. М., 1978. 



Апалон. Згодна з другім міфам, больш папулярным, у дэльфійскіх 
пячорах жыў велізарны змей Піфон — страшная пачвара, якая 
нарадзілася з бруду, што застаўся пасля патопу. Менавіта гэты змей 
па загадзе раўнівай жонкі Зеўса Геры пераследаваў маці Апалона — 
Лета-Латону. Нарадзіўшыся адразу дарослым, Апалон забіў Піфона і 
скінуў яго цела ў бездань — у нетры Зямлі, а на гэтым месцы заснаваў 
храм, дзе з таго часу жыў яго дух. Ён прадказваў будучыню, але праз 
вусны жрыцы Піфіі. Імя жрыцы, як бачым, паходзіць ад імя змея 
Піфона. Гэта невыпадкова. Яна здольная была на прароцтвы толькі 
паста таго, як дыхала міязмамі ад распаду цела Піфона (яны 
прасочваліся праз расколіны ў пячоры). 

Грэкі верылі, што аракул у Дэльфах — пуп Зямлі. Прычым пуп мае 
канкрэтнае ўвасабленне: і сёння захоўваецца ў Грэцыі ў выглядзе 
даволі вялікага каменя з арнаментам — амфаласа. Такія ўяўленні 
сведчаць пра тое, што грэкі разглядалі планету як гіганцкую жывую 
істоту, але можна меркаваць і інакш. Паводле самых архаічных 
міфаў, шганета-багіня, раскручаная моцнай віхурай, ветрам, які 
ўвасабляўся ў выглядзе змея, танцавала ў прасторы. Ад саюзу 
планеты і змея ўтварылася Сусветнае Яечка, якое змей саграваў сваім 
целам, пакуль яно не раскалолася і з яго не ўзнікла ўсё існае. Амфалас, 
дарэчы, падобны на яечка. Невыпадкова і велізарны змей пахаваны 
тут жа. Таму і месца гэтае — самае свяшчэннае ў грэкаў на працягу 
тысяч гадоў. 

Дэльфы — невялікая даліна пад гарою Парнас на захадзе ад 
Афінаў. Галоўны храм тут будаваўся некалькі разоў. Спачатку ён, 
паводле легендаў, уяўляў з сябе будан, сплецены з свяшчэнных галі-
нак лаўра. Пасля ўзнік храм, зроблены з воску. Яго Апалон падарыў 
свайму ўлюбёнаму народу — гіпербарэйцам. Трэці храм выкаваў з 
медзі бог-каваль Гефест (Вулкан). Гэты храм быў расплаўлены агнём. 
Чацвёрты пабудаваны з камянёў невядома калі, але ён згадваецца ў 
паэмах Гамера: быццам Агамемнан перад адплыццём з Грэцыі 
звяртаўся да аракула, значыць, храм існаваў ужо ў часы Траянскай 
вайны (XII ст. да н. э.). У VI ст. да н. э. стары храм згарэў і быў 
пабудаваны апошні, руіны якога можна бачыць і сёння. На будаў-
ніцтва храма збіраліся грошы з усёй Грэцыі. Ён вылучаўся сваёй 
прыгажосцю — мармуровы, з мноствам скульптур і залатым посудам. 

У Дэльфійскім храме выявілася найважнейшая рыса антычнага 
дойлідства— яго дзівосная гармонія з прыродай. 

Ля падножжа Парнаса збудаванні раскіданы ўздоўж сцежкі, вы-
бітай гэтак, што людзі негаропка і без асаблівых намаганняў пады-
ходзілі па ёй да галоўнага храма Апалона, размешчанага на тэрасе 



гары. Абапал сцежкі засталіся невялікія храмікі, узведзеныя рознымі 
дзяржавамі і гарадамі ў гонар Апалона. Усе яны, а таксама цэнтраль-
ны храм, месцяцца на няроўнасцях рэльефу, як бы арганічна выра-
стаюць з яго. Пейзаж быццам клапатлівымі рукамі трымаў зграбныя, 
вытанчаныя будынкі. Храм у Дэльфах (нават зруйнаваны) здзіўляе, 
уражвае і сёння: ён выглядае арліным гняздом на гары, аточанай 
безданямі. Дарэчы, у Парнас пастаянна б'юць маланкі, відаць, месца 
гэта сапраўды незвычайнае (напэўна, ёсць моцны тэктанічны разлом 
у зямлі). 

У самым патаемным памяшканні храма і знаходзілася расколіна, з 
якой ішлі атрутныя пары. Над расколінай быў пастаўлены трыножнік 
(магчыма, для таго каб не ўпасці ў бездань), з якога Піфія і рабіла свае 
прадказанні. Піфіямі заўсёды былі жанчыны (хутчэй за ўсё з 
прычыны іх тонкай эмацыянальнай натуры). Спачатку іх выбіралі з 
маладых цнатлівых дзяўчат, а пазней замянілі сталымі жанчынамі 
(відаць, з гуманных меркаванняў). Служэнне ў храме лічылася надз-
вычай ганаровым, але было цяжкім: пасля кожнага «сеанса» Піфія па-
вінна была даволі доўга папраўляць сваё здароўе і душэўную раў-
навагу. Прароцтвы даваліся нялёгка. Звычайна яны гучалі ў выглядзе 
гекзаметрычных вершаў, але словы часта былі двухсэнсоўныя і 
ўвогуле незразумелыя. Вуснамі Піфіі гаварыў сам бог Апалон (а бог і 
не можа гаварыць звычайнай мовай), а на архаічным этапе — змей 
Піфон. Увогуле змяя заставалася абавязковым атрыбутам храма (як і 
на Крыце). Так, трыножнік, на якім сядзела Піфія, быў зроблены ў 
выглядзе трох агромністых пераплеценых змеяў. Паводле сведчанняў 
некаторых антычных аўтараў, прароцкі экстаз жрыцы дасягаўся тым, 
што яна доўга глядзела ў вочы змея. Усхваляваная і загіпнатызаваная 
жрыца пачынала гаварыць голасам бога. 

Аб прыродзе прароцтваў існуе шмат розных думак. Сярэдня-
вечныя містыкі сцвярджалі, што ўся інфармацыя пра тое, што было, 
ёсць і будзе, ужо існуе на нябачных планетах Сусвету. Інакш кажучы, 
кожная рэч, кожная з'ява, перш чым праявіцца ў свеце форм, ужо 
фактычна ёсць у свеце ідэй (так гаварыў яшчэ Платон), і чалавек, 
навучаны ўзнімацца свядомасцю да гэтых планаў быцця, можа 
бачыць будучыню. Сапраўды, сакрэт Піфіі, рымскіх «вілаў Настрада-
муса, манаха Авеля, Вангі пакуль не разгаданы, але зразумела, што 
для прадказанняў неабходна поўнае адключэнне рацыянальнай свя-
домасці і вызваленне несвядомага, уключэнне, як гавораць містыкі, 
«другога зроку». 

Антычныя грэкі вядомы як глыбока рэлігійны народ. Рэлігія была 
для іх патрэбай душы, таму ўсё, што тычылася волі багоў, выкон-



валася заўсёды. Веру ў аракул нельга лічыць бессэнсоўным фаталі-
змам — яна зыходзіла з разумення Свету як вялікай гарманічнай 
сістэмы, дзе і багі, і людзі мелі сваё месца і выконвалі адпаведна свае 
функцыі. 

Выказванне жрыцы перадавалася філосафам, што жылі пры 
храме, і тыя яго тлумачылі. Потым прароцтвы выкарыстоўвалі паэты, 
якія перакладалі іх у оды і лірычныя вершы, каб зрабіць зразумелымі 
шырокай публіцы. Так узаемадзейнічалі рэлігія, філасофія, паэзія. 

Агульнапрынятая думка, што Дэльфійскі аракул надзвычай моцна 
паўплываў на культуру Грэцыі. Праз аракул жрыцы Апалона маглі 
змяншаць згубнае дзеянне законаў вайны, накіроўваць каланізатар-
скую дзейнасць, рэгуляваць барацьбу арыстакратаў і дэмакратаў, 
даваць парады падчас неўраджаяў, розных бедстваў. Вера ў аракул 
была настолькі вялікая, што ў выпадку яго адмоўнага адказу чалавек і 
нават народ маглі адмовіцца ад задуманага. Праўда, поспех ці 
няўдача залежалі ад тых высноў, якія рабіў чалавек, атрымаўшы 
прароцтвы. Шырокавядомы прыклад з лідыйскім царом Крэзам, які 
спытаўся ў аракула, ці ісці яму вайною на персаў. Адказ быў такі: 
«Калі цар пяройдзе раку Галіс, ён загубіць вялікае царства». Крэз 
вырашыў, што маецца на ўвазе царства персаў, і павёў на іх войска, 
але прайграў і быў узяты ў палон, загубіўшы такім чынам сваё 
царства. Цікавая гісторыя адбылася і з рымскім імператарам 
Неронам, якому Піфія наказала баяцца лічбы 63. Паколькі на момант 
прароцтва Нерону было толькі 30 гадоў, ён супакоіўся. Аднак хутка 
сенат выбраў іншага імператара, якому было якраз 63 гады. Сам жа 
Нерон скончыў жыццё самагубствам. 

Дэльфы многія стагоддзі былі рэлігійным цэнтрам Грэцыі і нават 
усяго Міжземнамор'я. Тут распрацоўваўся каляндар свят, адсюль 
пашыраўся культ багоў, пэўных герояў, адсюль ішла культура ў 
шырокім сэнсе слова і ўласна мастацтва. Зрэшты, Апалон і быў богам 
мастацтва. На гары Парнас ён вадзіў карагоды са сваімі сёстрамі 
Музамі — дзецьмі Зеўса і багіні памяці Мнемазіны. Музы ва ўсім 
падпарадкоўваліся Апалону — богу Сонца, Гармоніі і Парадку. Яго ж 
можна разглядаць і як Творчае слова, Вялікага Пасрэдніка паміж 
свегам багоў і свегам людзей. Такім жа пасрэднікам і прарокам 
з'яўляецца кожны мастак Вуснамі паэта, як і вуснамі жрыцы Піфіі, 
гаворыць сам бог Апалон. 

Напачатку паэзія і разглядалася як мова Апалона, свяшчэнная 
мова. Вядомы антычны гісторык Страбон пісаў, што архаічная паэзія 
— гэта не што іншае, як алегарычная мова, мова багоў, якую яны 
падаравалі толькі асаблівым людзям, сваім выбраннікам — найперш 



жрацам. Вялікім жрацом і найвышэйшым аўтарытэтам Дэльфійскага 
храма лічыўся Арфей, сын Апалона і музы Каліопы. Ён падараваў 
людзям паэзію і музыку. Слова «Арфей», ці «арфа», азначае «той, хто 
лечыць Святлом». Міфы пра Арфея паклалі пачатак філасофскаму 
вучэнню так званых орфікаў — надзвычай аўтарытэтнага ў класічную 
і эліністычную эпохі ордэна. Орфікі лічылі, што Арфей і яго вучань 
Мусей склалі першыя песні і міфы, у якіх расказвалі пра паходжанне 
свету і багоў. Арфей сімвалізаваў уласна Душу Грэцыі, а сёння паэты 
разглядаюць яго імя як вялікі Сімвал Культуры (у той час як Праметэй 
з'яўляецца ўвасабленнем Цывілізацыі). Арфей, як пасля і ўсе 
геніяльныя паэты, пераводзіў высокія, але адцягненыя ісціны на мову 
жывых вобразаў. Так узнікла лірыка. 
 

Антычная лірыка 
 
Лірыка — паэзія, якая выконвалася абавязкова ў суправаджэнні 

ліры (такі быў запавет Арфея). Сучасны сэнс слова «лірыка» — паэзія, 
якая перадае перажыванні паэта, стан яго душы. Менавіта зменлі-
васць, разнастайнасць псіхічнага, эмацыянальнага жыцця чалавека 
вызначаюць гнуткасць рытму слоў і яго непасрэдную сувязь са 
спевамі, з музыкай. Сапраўдная паэзія заўсёды музыкальная. 
Грэчаскае слова «мелас» азначала непадзельнасць гукаслова і мелодыі. 
Нават у школах антычнай Грэцыі тэксты развучвалі спяваючы. 
Дарэчы, так робяць у пачатковай школе Індыі і сёння. 

Першы еўрапейскі лірык — Архілох (VII ст. да н. э.). Ён нарадзіўся 
на востраве Парас ад вольнага бацькі і маці-рабыні. Архілох балюча 
перажываў сваё сацыяльнае становішча, і гэта наклала адбітак і на 
яго характар, і на жыццёвы лёс. Паэт закахаўся ў Неабулу, бацька 
якой спачатку абяцаў яе Архілоху, а пасля пагардліва адмовіў. Пазней 
паэт жорстка адпомсціў сваёй былой каханай, высмеяўшы яе ў вер-
шах. А вершы гавораць пра іх аўтара як чалавека бурлівага тэмпера-
менту, які не ведаў меж ні ў каханні, ні ў нянавісці. Пасля расча-
равання ў любай дзяўчыне Архілох пакінуў родны востраў і пайшоў 
служыць у войска на востраве Фаса. Усё жыццё ён правёў у войнах і 
блуканнях, не маючы дому, сям'і. Загінуў недзе каля 640 г. да н. э. 

Архілох — першая ярка выяўленая індывідуальнасць у грэчаскай 
літаратуры. Яго творчасць сведчыла пра тое, што эпоха гамераўскіх 
герояў закончылася. У новых абставінах — міжусобіц, войнаў, рас-
паду родавых сувязей — асоба імкнулася знайсці сваё месца ў свеце, 
выявіць свой дух. З нябачнай да таго сілаю Архілох перадаў у сваіх 
вершах парывы марнай страсці, прыступы саркастычнай помсліва-



сці, гатоўнасць пераносіць удары лёсу. Ён адмовіўся ад старых 
вершаваных памераў (гекзаметра, пентаметра) і звярнуўся да форм 
народнай паэзіі, увёўшы ў літаратуру новы памер — ямб (ямб у 
архаічнай народнай паэзіі — памер жаночых плачаў у культах багіні 
Дэметры).' З таго часу ямб — адна з самых распаўсюджаных форм 
еўрапейскай, у прыватнасці ўсходнеславянскай паэзіі. У беларускай 
літаратуры ямбам напісаны паэмы «Энеіда навыварат» і «Тарас на 
Парнасе», «Новая зямля» Якуба Коласа, многія вядомыя вершы, 
напрыклад «Зімой» Максіма Багдановіча, «Спадчына» Янкі Купалы, 
«Аблокі» Анатоля Вялюгіна. 

Яшчэ адзін з першых сусветных лірыкаў — Анакрэонт з горада 
Тэас (VI ст. да н. э.). Ва ўсім супрацьлеглы Архілоху, Анакрэонт 
застаўся ў гісторыі літаратуры як пясняр любові і сяброўскіх 
баляванняў Вершы яго радасныя, вясёлыя, бадзёрыя. Праўда, ён 
актыўна цікавіўся і палітыкай, а калі расчараваўся ў ёй, шукаў 
забыцця ў каханні і сяброўстве. Паэзія Анакрэонта вызначаецца 
вытанчанасцю формы. Многія пазнейшыя аўтары пісалі ў яго стылі. 

І ўсё ж самы пранікнёны лірык у антычнай паэзіі, бясспрэчна, 
геніяльная жанчына — паэтка Сафо (або Сапфо, VI ст. да н. э.). Яшчэ 
ў старажытнасці яе называлі загадкай, цудам. Платон абвясціў Сафо 
«дзесятай Музай». 

Сафо нарадзілася і жыла на востраве Лесбас. Тут яна кіравала 
школай дзяўчат, якіх рыхтавала Да замужжа. Нявесты з гэтай школы 
карысталіся, так бы мовіць, каласальным попытам сярод радавітых 
жаніхоў. Сафо называла сваю школу «домам служак Музаў» — інакш 
«Музеем». Выхаванне тут было перш за ўсё рэлігійным. Школа, уласна, 
і ўяўляла з сябе рэлігійную абшчыну, як і філасофская школа 
Піфагора. Толькі тут абшчына прысвячалася жаночым багіням, перш 
за ўсё Афрадыце і Музам. Сафо вучыла сваіх выхаванак быць жан-
чынамі ў поўным сэнсе слова. Вучыла і мастацтву кахаць, прычым 
дзяўчаты нязменна захоўвалі цнатлівасць. Найважнейшай сваёй 
задачай паэтка лічыла выхаванне творчых, культурных людзей, і 
рабіла гэта яна настолькі ўдала, што на Лесбасе ў галіне паэзіі і музыкі 
жанчыны выступалі нароўні з мужчынамі. Мэта Сафо — сцвердзіць 
культуру і ідэал жаночай прыгажосці ў грамадстве. Ззяннем жаночай 
красы прасякнута ўся яе паэзія. Але, на думку Сафо, і кожная 
звычайная жанчына (не паэтка) павінна ўмець бачыць прыгажосць 
свету: мора, сонца, кветак. Служэнне Афрадыце, якое дэкларуе Сафо 
(напрыклад, у гімне «Да Афрадыты»),— гэта на самай справе служэнне 
Прыгажосці і Каханню. 



Ніхто да Сафо так не гаварыў пра каханне. Яна ва ўсім адкры-
вальніца, а вось пасля многія вялікія паэты прамаўлялі ўжо яе моваю. 
Як ніхто, яна знайшла выдатныя сродкі для перадачы самых тонкіх 
душэўных перажыванняў і не саромелася ні аднаго з сваіх 
адчуванняў: 

Пот з мяне цячэ гарачы. Дрыжу я. 
Ссохла, нібы трава пад спякотным агнём1. 

Пераклад Лявона Баршчэўскага 
Сваім вучаніцам, якіх Сафо выдавала замуж (праўда, глыбока 

смуткуючы падчас развітання з імі), яна пісала эпіталамы — 
вясельныя песні. Тут — цікава— нявеста параўноўваецца з яблыкам, 
што расце на вяршыні дрэва. Значыць, ужо тады яблык быў 
эратычным сімвалам. Лічыцца, што многія эпітэты, параўнанні Сафо 
брала з народнай паэзіі. На нашу ж думку, адбывалася наадварот: 
менавіта песні Сафо ўвайшлі ў фальклор і зрабіліся народнымі, толькі 
людзі пра гэта забыліся. У далейшым, ажно да эпохі рамантызму, 
эпіталама — класічная форма таксама і прафесійнай паэзіі. У 
сучаснай беларускай літаратуры эпіталамы сустракаюцца ў творчасці 
Янкі Сіпакова, Уладзіміра Караткевіча. 

Такім чынам, уплыў Сафо на фальклор, пазнейшую паэзію і ў 
цэлым культуру велізарны. 

Сафо — служка Афрадыты і Музаў. Яна, бясспрэчна, працягвала 
традыцыю ўшанавання жаночых божышчаў, усталяваную на вост-
раве Крыт. А вось Піндар (V ст. да. н. э.) — пясняр Апалона. Ён па-
ходзіў з роду жрацоў Апалона — надзвычай старажытнай арыстакра-
тычнай сям'і. Адзін з першых яго твораў — «Дзесятая піфійская ода» 
— прысвечаны гіпербарэйцам, народу, з якога паходзілі Лета (Латона) 
і яе дзеці Апалон і Артэміда. Менавіта ў Гіпербарэю адлятаў на зіму 
Апалон. Паэт не пераказвае ўсяго міфа, а толькі нагадвае пра яго 
яркімі вобразамі. 

Піндар цікавы тым, што з падазронасцю ставіўся да філасофіі, 
пошукаў бліскучых тагачасных вучоных. З'явы, што даследаваліся 
вучонымі, ён лічыў цудамі багоў і як глыбока рэлігійны чалавек не 
жадаў адступацца ад сваёй веры. Прыгажосць паэт бачыў у найбольш 
дасканалых словах, якія багі дазволілі яму ўжываць для раскрыцця 
сваіх думак. Стыль Піндара, у адрозненне ад папярэднікаў, надзвы-
чай цяжкі: ён пазбягаў размоўнай мовы, выказваўся ўзвышана і 
метафарычна. Увогуле ён быў выразнікам арыстакратычных ідэалаў і 
густаў. Піндар першы сярод аўтараў харавой лірыкі — твораў у гонар 

                                       
1 Баршчэўскі А. «Верш такі — як дар прыроды...» Старажытнагрэчаская лірыка // Роднае слова. 1995. № 5. С. 72. 



багоў і герояў: дыфірамбаў (у гонар Дыяніса), пеанаў (у гонар 
Апалона), гімнаў (у гонар цароў і алімпійскіх чэмпіёнаў). 

Задача антычнай лірыкі — звязваць свет багоў з чалавечым 
грамадствам, наблізіць Боскае да чалавечага, сказаць народу праўду 
пра жыццё. 

Росквіт антычнай лірыкі стымуляваў развіццё і філасофіі, і драмы, 
і музыкі, і нават выяўленчых відаў мастацтва. 
Антычныя містэрыі і нараджэнне драмы 

Бацька паэтаў Арфей уводзіў маладых людзей у таямніцы культаў 
двух вялікіх багоў Грэцыі — Апалона і Дыяніса. Дыяніс увасабляў 
патаемныя (эзатэрычныя) веды: з яго дапамогай адбывалася 
пранікненне ў сутнасць рэчаў і з'яў. Тыя ж ідэі ў адносінах да зямнога 
жыцця, але толькі для пасвячоных, увасабляў Апалон. Для нямногіх 
(для містыкаў) Дыяніс азначаў раскрыццё Боскага духу ў Сусвеце, а 
Апалон — яго праяўленне ў жыцці зямнога чалавека. Яны адказвалі за 
тое самае, толькі адзін — у матэрыяльным свеце, а другі — у 
нематэрыяльным, духоўным. Грэкі верылі ў існаванне двух светаў, 
верылі ў несмяротнасць душы, а як дасягнуць гэтага, расказвала 
рэлігія Дэметры. 

Ва ўсіх гарадах Старажытнай Грэцыі былі храмы багоў. У кожным 
горадзе жылі філосафы і містыкі, глыбока зацікаўленыя таямніцамі 
Прыроды. Усе яны разам утваралі філасофскія і рэлігійныя сакрэтныя 
суполкі, у якія ўступалі, праходзячы праз дзіўныя і таямнічыя, часам 
нават жорсткія і небяспечныя рытуалы, вядомыя пад назвай 
містэрый (інакш — свяшчэнных драмаў). Яны выконваліся ў пэўны 
перыяд года і былі моцна звязаныя з календаром. Платона папракалі 
за тое, што ён у сваіх працах часткова раскрыў некаторыя з таямніц 
(у прыватнасці, філасофскія прынцыпы містэрый), а вялікага дра-
матурга Эсхіла за тое самае — раскрыццё сакрэтаў у сваіх трагедыях 
— ледзь не пазбавілі жыцця. 

Культуру старажытнасці немагчыма ўявіць без ведаў пра 
сакрэтныя арганізацыі і таямнічыя рытуалы. 

Містэрыі навучылі чалавека карыстацца Боскімі законамі ў 
зямной сферы, даводзілі неабходнасць больш разумнай, правільнай 
рэалізацыі сваіх здольнасцей. Містэрыі былі вытокам і тэатра. 
Найбольш вядомыя з усіх антычных містэрый — Элеўсінскія. Яны 
праводзіліся недалёка ад Афінаў у гонар Дэметры і яе дачкі 
Персефоны. Нешматлікія звесткі пра містэрыі дайшлі да нас, праз 
платонаўскую філасофію. 

Міф пра маці і дачку — маці Хлеба і дачку Зерне — шыро-
кавядомы. Згадаем яго змест. Персефону, народжаную Дэметрай ад 



Зеўса, украў бог падземнага царства Аід (Плутон). Дэметра адмовілася 
выконваць свае функцыі, і ўся расліннасць на зямлі загінула. Браты 
Зеўс і Аід вымушаны былі пайсці на кампраміс: частку года (зімою) 
Персефона праводзіла ў мужа Аіда пад зямлёю, а вясной вярталася да 
маці Дэметры. Тая радавалася — і ўсё ў свеце пачынала квітнець 
жыццём. Менавіта ў Элеўсіне сустракаюцца вясною, паводле міфа, 
маці і дачка. 

Элеўсінскія містэрыі падзяляліся на Малыя і Вялікія. Малыя ад-
значаліся кожны год вясною, у дзень веснавога раўнадзенства, і пры-
свячаліся Персефоне, якая сімвалізавала зерне, што прарасло з-пад 
зямлі. Вялікія святкаваліся раз у пяць гадоў восенню, у дзень асен-
няга раўнадзенства, і ўшаноўвалі Дэметру як Маці Ураджаю, Хлеба. 

Мова містэрыі — сімвалы. Насамрэч гэта мова не толькі містэрыі 
(а пасля мастацтва), але і ўсёй прыроды, бо кожны закон і сіла, што 
дзейнічаюць у Сусвеце, выступаюць у выглядзе сімвалаў, занатава-
ных у розных формах, напрыклад у арнаменце і, безумоўна, у 
паэтычным слове, праз якія і дайшлі да нас старажытныя ўяўленні. 

У архаічных грэкаў Персефона напачатку сімвалізавала зерне, 
кінутае ў раллю на зіму і прарослае вясною. Але так разумеў гэты 
вобраз народ. У містэрыях, створаных, паводле легенды, у 1400 г. да 
н. э., Персефона — душа чалавека. Душа належыць найвышэйшаму 
Боскаму свету, дзе яна — свабодная. Знаходжанне Персефоны ў 
царстве Аіда — гэта існаванне душы ў чалавечым целе, якое, на думку 
Платона, ёсць магіла для душы. Такім чынам, нараджэнне чалавека — 
гэта насамрэч яго смерць і, наадварот, смерць — вызваленне душы. 
(Зерне, кінутае ў зямлю, здаецца памерлым, а на самай справе 
прарастае, дае новае жыццё.) Грэкі гаварылі: «Мёртвы хапае жывога». 
Гэта азначала, што большасцю людзей валодаюць не іх жывыя душы, 
а мёртвыя цялесныя абалонкі. Сапраўды, чалавек на працягу жыцця 
выконвае, па сутнасці, патрабаванні свайго цела. Містэрыі вучылі 
жыць так, каб не залежаць ад цела, каб узвышалася душа. А яшчэ 
містэрыі рыхтавалі чалавека да смерці. 

Мяркуюць, што ў Малых містэрыях людзі праходзілі праз страш-
ныя падземныя пячоры — Пекла, увасабленне царства Аіда. Той, хто 
вытрымліваў усе выпрабаванні, атрымоўваў званне Містэс (адсюль 
слова «містык», што азначае «той, хто бачыць праз туман» або 
«шукальнік ісціны»), У Вялікіх містэрыях містык праходзіў не праз 
страшныя, з рознымі жахамі, пячоры, а праз усё больш і больш 
шыкоўныя залы ў Элеўсінскім храме (які змяшчаў 30 000 чалавек, але 
не абы-каго, а толькі містыкаў), і гэта сімвалізавала ўзыходжанне 
душы ад ніжэйшага свету да найвышэйшага, да багоў. 



Удзел у элеўсінскіх абрадах абяцаў пасвячонаму шчаслівы і 
радасны лёс пасля смерці, у іншасвеце. Такім чынам, на аснове 
старажытнага сялянскага культу з яго абагаўленнем хлеба развілося 
надзвычай складанае філасофскае і маральна-этычнае вучэнне. Удзел 
у містэрыях змяняў сутнасць чалавека. У многіх сэнсах Элеўсінскія 
містэрыі (як і містэрыі Асірыса — Ісіды — Гора ў Егіпце) былі 
правобразам хрысціянскага культу. Клопат пра душу — з таго часу 
галоўная мэта і літаратуры. 

Яднанню з богам прысвячаліся і дыянісійныя святы. Кожнаму з 
кульгаў адпавядаў пэўны душэўны настрой людзей, але ўшанаванне 
Дыяніса было амаль ва ўсім псіхалагічным станам. Зразумець яго 
(тым больш адчуць) нам сёння, у сучасным рацыянальным, прагма-
тычным свеце, надзвычай цяжка. Гэтак жа немагчыма спасцігнуць, 
як і чаму з аднаго вытоку — дэметра-дыянісійнага культу — узніклі і 
трагедыя, і камедыя, і ў многім хрысціянская рэлігія. Да нашага часу 
тут многа загадкавага, і ўсе тэорыі на гэты конт не могуць цалкам 
задаволіць дапытлівага чалавека. Невыпадкова да гэтай праблемы 
звярталіся і антычныя філосафы, і выдатныя даследчыкі Новага часу 
— Фрыдрых Ніцшэ, Зігмунд Фрэйд, Вячаслаў Іваноў, Аляксей Лосеў і 
інш. Так, яны адзначаюць, што дыянісійны міф не можа растлума-
чыць усіх. прыведзеных вышэй з'яў1 Але мы звернемся найперш да 
міфа. 

Імя Дыяніс мае марфему Дый (Дзень), а гэтак на Крыце называлі 
Зеўса. Такім чынам, Дыяніс — сын Зеўса. І Хрыстос — Сын Божы. 
Акрамя таго, дыянісійны міф уключае ў сябе шматлікія раслінныя 
культы розных народаў Балканскага паўвострава, а магчыма, увогуле 
ўсіх індаеўрапейцаў. Менавіта таму Дыяніс — самы зменлівы з багоў 
— мог набываць разнастайныя раслінныя і жывёльныя (татэмы роз-
ных плямёнаў) формы; намнога пазней ён аказаўся звязаным амаль 
выключна з вінаграднай лазою. Прыйшоўшы з Фракіі (тэрыторыя 
сучаснай Бал гарыі), Дыяніс у Грэцыі, па сутнасці, зліўся з надзвычай 
папулярным богам лесу, расліннасці — Панам, які заўсёды ўяўляўся 
казлападобным, бо нарадзіўся ад казы Амалфеі. 

У дыянісійны цыкл важнай структурнай часткаю ўвайшоў і міф 
пра Загрэя — «дзікага паляўнічага», які праводзіў душы памерлых у 
Аід і які сам быў разарваны тытанамі. Другі раз ён ужо нарадзіўся 
непасрэдна ад Зеўса ў выглядзе Дыяніса, прычым нарадзіўся вясною, 
а значыць, сімвалізаваў нованароджаную прыроду. У гэтым вобразе, 
відаць, удалося своеасабліва прымірыць дзве, па сутнасці, розныя 

веры: веру ў свет падземны з яго бясконцымі таямніцамі і веру ў 
алімпійскіх багоў з іх гарманізавальнай і заканадаўчай функцыямі. 
Такое спалучэнне больш арганічнае, чым у Элеўсінскіх містэрыях. Але 
галоўная перавага дыянісійнага культу ў параўнанні з культам маці-
дачкі — у большай дэмакратычнасці першага. Элеўсінскія містэрыі 
ствараліся для выбраных, а дыянісійныя святы — для ўсяго народа. 
Гэтакай жа універсальнай, для ўсіх і для кожнага, пазней стала 
хрысціянская рэлігія. 

Такім чынам, пад імем Дыяніса (Вакха) хавалася мноства розных 
багоў. Цяжка было злучыць у адно шматлікія рысы гэтага бога. Ён — 
божышча вясны, яркага балявання, захаплення святам, жыццём. І ён 
жа — бог пакут і самаахвяравання. Гэта грандыёзны сімвал, які 
аб'яднаў у сабе розныя перажыванні чалавечага духу. Дыяніс — бог 
як бы пераліву сілы, і адсюль вынікала вар'яцтва оргій. 

Удзел у абрадзе ўсёй грамады (а не выбраных містыкаў) называўся 
ў той час оргіяй. Сэнс оргіі ў псіхалагічным адчуванні багацця свету, 
зачараванасці жыццём. «Сусветнае быццё, жыццё прыроды, 
безумоўна, дыянісійныя»1. 

Мэта оргіі — дасягненне экстазу, які разумеўся як выхад душы з 
цела. Такім чынам, калі Элеўсінскія містэрыі расказвалі пра блуканні, 
рост, выспяванне душы, яе знаходжанне ў розных свегах, то 
дыянісійны культ як бы непасрэдна злучаў з богам. Дасягалася гэта 
рознымі сродкамі, напрыклад праз маску. Раней маскі накладвалі 
толькі на твары памерлых, каб аберагчы іх аблічча ў царстве ценяў. 
Дыяніс навучыў жывых накладваць маскі і страчваць сваё аблічча. 
Так свет пачаў разумецца як драма пераўтварэнняў. Іншыя сродкі — 
музыка, танцы (карагод) і харавыя спевы. Хор спевакоў у казліных 
шкурах, у масках сатыраў пад музыку славіў бога, яго пакуты і тую 
радасць, што ён дае людзям. З цягам часу з хору вылучыўся запявала, 
які называўся карыфей. Ён не расказваў пра Дыяніса, а ўвасабляў 
самога бога, яго пакуты і радасць новага жыцця. Такім чынам, 
першы герой прадрамы — сам бог-пакутнік Дыяніс. 

Гімны хору Дыяніса называліся дыфірамбы. Гэта паняцце 
шырокавядомае, але мала вядома, што падчас дыфірамбаў удзельнікі 
адчувалі ў сабе прысутнасць бога: чалавек рабіўся звышчалавекам. 

Платон вылучаў чатыры тыпы экстазу: ад Апалона — прароцкі, ад 
Афрадыты — каханне, ад музаў — натхненне, ад, Дыяніса — рэлі-
гійны. Менавіта апошні тып экстазу, якім прасякнуты міф і абрад, 
пазней быў названы пафасам і перанесены ў мастацкую творчасць. 

Канцавы ж вынік такога стану душы — ачышчэнне, тое, што 
Арыстоцель назваў катарсісам. Дапамагалі ўзвышэнню душы да 
пафасу дыфірамбы, у якіх расказвалася пра пакуты бога: менавіта 
праз суперажыванні ачышчалася душа. Дыфірамб выконваў 
запявала-карыфей. Хор падпяваў яму, а магчыма, і спрачаўся з ім. 
Можа быць, што міф не толькі спяваўся, але і інсцэніраваўся людзьмі 
ў масках і казліных шкурах (сатырамі), якія першапачаткова 
ўвасаблялі татэмных продкаў, душы памерлых, затым тытанаў, што 
разарвалі Загрэя, потым спадарожнікаў Дыяніса (усе яны, безумоўна, 
захавалі сувязь з падзем'ем). Прадстаўленне сатыраў ужо было 
драмай, бо слова «драма» азначае «дзеянне». Драма — аснова трагедыі 
і камедыі. У IV ст. да н. э., паводле «Паэтыкі» Арыстоцеля, пачалі 
адрозніваць драму як род літаратуры і драму як від, што ўзнік 
намнога пазней за трагедыю і камедыю (найбольш характэрны якраз 
для сучаснай беларускай літаратуры). Але сэнс ва ўсіх трох відах адзін 
— драма-дзеянне, у аснове якога абавязкова ляжаць антаганізм, 
спрадвечная дытахамія свету, тое, што ў тэорыі літаратуры атрымала 
назву канфлікт. 

Каб паглыбіць канфлікт, гэта значыць вечны дуалізм быцця, Эсхіл 
да карыфея дадаў яшчэ аднаго акцёра, а Сафокл увёў трэцяга. Яны 
ігралі розныя ролі, толькі мяняючы маскі. Паступова дыялог паміж імі 
набыў найважнейшае значэнне ў драме. 

Змянілася і месца дзеяння: ранейшая пляцоўка для абраду, маг-
чыма, паляна, ператварылася ў аркестру — месца для хору (адсюль — 
аркестр). Гледачы размяшчаліся на схіле гары, на лаўках, якія 
атрымалі назву «тэагрон» (адсюль — тэатр). Лесвіца ці атар ранейшага 
храма бога Пана ці Дыяніса ператварыліся ў сцэну. Першыя 
дэкарацыі ўвёў Сафокл. 

Аднак гэтыя, няхай і значныя, навацыі ў тэатры —яшчэ не галоў-
нае: каб драма зрабілася сапраўднай антычнай трагедыяй, неабходна 
была глабальная, агульначалавечая філасофская ідэя. Першапачат-
кова такая ідэя існавала яшчэ ў індаеўрапейцаў: вяртанне душ 
памерлых на зямлю ў пэўны перыяд года, у наўскія дні, вясною, і іх 
аповед пра свае пакуты. Відаць, філасофскія вытокі трагедыі — у 
тужлівым роздуме чалавека пра несправядлівасць жыцця, але адна-
часова і ў надзеі на выратаванне, бо Дыяніс памірае і ўваскрасае. Па 
сутнасці, уся грэчаская міфатворчасць сканцэнтравалася ў дыянісій-
най ідэі. У выніку ў грэкаў «змрочнае разуменне жыцця злучалася з 
радасна-светлымі адносінамі да яго»1. 

Такім чынам, трагедыя і камедыя — з'явы глыбока сінтэтычныя, 
бо ўзніклі з мноства розных міфаў і сінкрэтычных абрадаў, дзе «харэя» 
— танец, музыка, спевы — была сродкам зліцця асобы з цэлым, а 
дыянісійны культ, які ўвабраў у сябе культ Дэметры — Персефоны,— 
адзін з найважнейшых вытокаў хрысціянства. Вялікая рэлігія і 
вялікае мастацтва — з аднаго кораня. 
 

Творчасць Эсхіла 
 
Першы вялікі трагік Грэцыі — Эсхіл (525-465 гг. да н. э.). Відаць, 

невыпадкова вялікае дзеянне («драму») стварыў чалавек дзеяння: 
Эсхіл самааддана змагаўся за свабоду радзімы, удзельнічаў у грэка-
персідскіх войнах, вынікам якіх была перамога маленькай Грэцыі над 
каласальнай і да таго непераможнай Персідскай імперыяй. Але вайна 
прынесла і шмат пакут, гора, няст ачу. Людзі звярталіся да сваіх багоў 
не толькі з удзячнасцю, але і з папрокамі. Патрабаванне ад багоў 
справядлівасці супала з усталяваннем у Афінах справядлівага грамад-
скага ладу — дэмакратыі, але ўсталяванне дэмакратыі не азначала, 
што існаванне стала лягчэйшым. Трагічны герой змагаецца якраз за 
тое, каб свет стаў лепшы ці, ва ўсякім разе, каб у чалавека было 
больш мужнасці і волі выносіць прыгнёт абставін. 

Усяго ў Эсхіла 70 трагедый, да нас дайшло 7 ва ўрыўках. Усе 
творы заснаваны на міфах, у якія грэкі яшчэ верылі абсалютна. Эсхіл 
не выпраўляў міфаў, не інтэрпрэтаваў іх, але з безлічы варыянтаў 
выбіраў найбольш адпаведны яго задуме сюжэт. 

У старажытнай магіі чалавек актыўна ўздзейнічаў на сілы 
прыроды, у дыянісійных абрадах як бы зліваўся з цэлым, з богам. У 
антычных трагедыях выявіўся ўжо наступны ўзровень светаў-
спрымання. Найбольш поўна яго пазней выклаў філосаф Эпікур. 
Паводле яго тэалогіі, багі ўтваралі замкнёны блажэнны свет, які быў 
ідэалам для чалавека, а не машынай для ўмяшання ў яго справы. 
Гэты свет аддзяляўся ад зямнога пэўнай дыстанцыяй. Багі не 
клапаціліся пра людзей, іх функцыя — іншая. 

Першы з герояў антычнай трагедыі, які паклапаціўся пра лю-
дзей,— Праметэй. Гэты багаборца абараняў людзей ад найвышэйшых 
сіл. Ён увасабляў справядлівасць — даўнюю мару чалавецтва. 

Праметэй хітрасцю здабыў агонь Для людзей і гэтым даў ім 
магчымасць незалежнага існавання. Ён навучыў людзей будаваць 
дамы, здабываць металы, лячыць хваробы, карыстацца календаром і 
пісьмом, але ўсё гэта парушыла сусветную гармонію. 



Зеўс імкнуўся скарыць волю тытана, бо менавіта Праметэй ведаў 
ту ю мяжу, якой не мог пераступіць нават цар багоў, каб захаваць за 
сабою ўладу над светам. На гэтым будуецца канфлікт найбольш 
вядомай трагедыі Эсхіла — «Прыкуты Праметэй». 

Разглядаючы п'есу Эсхіла, мы зноў нагадваем пра неабходнасць 
памятаць аб падзеле свету багоў і свету людзей - такой думкай 
напоўнена кожная міфалагічная сістэма. Нягледзячы на фантастычны 
характар, думка гэтая мае рэальны сэнс: важнасць кампрамісу паміж 
чалавечай дзейнасцю і адваротнай рэакцыяй навакольнага свету. У 
прынцыпе, на нашу думку, міф пастаянна нагадвае пра неабходнасць 
для чалавека падпарадкоўвацца законам прыроды. За адносную 
незалежнасць, якую Праметэй прынёс людзям, яны заплацілі няшчас-
цямі з куфэрка Пандоры: такая была помста багоў за крадзеж агню. 

Уласна, тое самае гаворыцца і ў біблейскім міфе пра першы грэх 
чалавека. Ведаць да канца, што добра (і не можа быць злом),— зна-
чыць ведаць тое, што ведаюць баі і. Для чалавека такія веды 
недасягальныя. Залішне вялікія прэтэнзіі і манія велічы заканчваюц-
ца трагічна: так было з Адамам і Евай, так было з героямі многіх 
міфаў, а пасля і трагедыі. Увогуле цывілізацыя, якую ўвасабляў Пра-
метэй, выклікала вакол сябе ўсё большае напружанне. Разам з ростам 
свабоды расла і залежнасць людзей ад абставін. Сённяшняя навука і 
тэхніка паўстаюць супраць саміх сябе, нараджаюць больш праблем, 
чым могуць вырашыць. З гэтага пункту гледжання асабліва здзіўляе 
мудрасць міфалогіі — паэтычнай філасофіі, якая свет-космас ставіць 
вышэй за чалавека і павагу да іншых істот — вышэй за эгаізм. 

На першы погляд здаецца, што Эсхіл сумняваецца ў справя-
длівасці Зеўса, а значыць, і ўсяго Боскага свету. Насамрэч ён 
нагадвае пра падзел свету багоў (Космасу, Прыроды, тых сіл, што не 
падпарадкоўваюцца маральна-этычным меркам) і свету людзей, 
прадстаўніком інтарэсаў якіх з'яўляецца Праметэй. 

Праметэй — герой амбівалентны, бо цывілізацыя — з 'ява 
выключна супярэчлівая. Ад выкрадальніка агню пачаліся ўсе поспехі і 
ўсе бедствы чалавецтва. Эсхіл, па сутнасці, паказвае грэх Праметэя. 
Не будзем забывацца, што за «Прыкутым Праметэем» з'явілася 
трагедыя «Вызвалены Праметэй». Ад гэтай п'есы да нас дайшлі 
асобныя ўрыўкі, але яны гавораць пра поўную паразу героя. Прычым 
гэта не фізічная (Праметэя вызваліў Геракл — дарэчы, сын Зеўса), а 
ўнутраная параза. Тытан пасля вызвалення сам на сябе накладвае 
сімвалічныя пакуты: вянок з вярбы і пярсцёнак, зроблены з ланцуга, 
якім быў прыкуты да гары. Гэтым актам мудры Праметэй хоча 
сказаць, што несмяротны дух можа забяспечыць сабе свабоду і 



шчасце толькі праз самаабмежаванне, толькі праз адчуванне сваёй 
залежнасці ад Бога. 

Паколькі і Праметэй усё ж бог, хоць і выступае ад свету людзей, ён 
з Зеўсам прыходзіць да мудрага кампрамісу: абодва адмаўляюцца ад 
свайго самалюбства дзеля найвышэйшай мэты — гармоніі свету. Так 
драматург сцвярджае веру ў спрадвечны парадак і з далечыні 
стагоддзяў нібы звярт аецца да нас, неразумных людзей XX ст., з 
мудрай парадай. 

Дзве разгледжаныя трагедыі —1 часткі трылогіі. Так тады пісаліся 
п'есы і выконваліся на працягу трох дзён дыянісійнага свята. 

Яшчэ адна трылогія Эсхіла — «Арэстэя», выкананая падчас свята ў 
458 г. да н. э. Першая трагедыя ў ёй — «Агамемнан». У творы 
апавядаецца пра забойства Клітэмнестрай мужа — вялікага героя 
Грэцыі Агамемнана, які вярнуўся з Траянскай вайны. Гэта трагедыя 
забойства. Другая п'еса — «Плакальшчыцы» — трагедыя помсты. 
Забойцу карае Рок — карае рукамі яе сына Арэста: ён забівае маці. 
Трэцяя частка — «Эўменіды» — драма суду і даравання. Забойцу маці 
— Арэста — пераследуюць багіні помсты Эрын», якія патрабуюць сулу 
над ім. На псіхалагічным плане Эрыніі, безумоўна, увасабляюць 
пакуты сумлення. Судзяць Арэста простыя людзі — афінскія 
грамадзяне. Апалон выступае абаронцам. Апалон — бог парадку. Ён 
апраўдвае забойства маці — значыць, гэта было неабходна для 
ўсталявання нейкага Вышэйшага Парадку Галасы раздзяліліся, што 
таксама можна зразумець. Але багіня мудрасці Афіна дадала свой 
голас на карысць Арэста, і ён быў выратаваны. Магчыма, міф пра 
Арэста адлюстраваў працэс пераадолення архаічнага закону кроўнай 
помсты, які праходзіў на фоне замены матрыярхальнага ўкладу 
патрыярхальным. Апалон адстойвае парадак (стан свету, які 
ўсталяваўся на той момант), устаноўлены менавіта алімпійскімі 
багамі, а Афіна выступае за галоўную ролю мужчыны ў сям'і і 
дзяржаве (сама яна, згадаем, нават нарадзілася без удзелу маці — 
непасрэдна з галавы Зеўса). У гэтым сэнсе трылогія ўзнімае праблемы 
не столькі агульначалавечыя, колькі надзённыя для таго часу, таго 
стану грамадскіх адносін. 

Беларускі савецкі даследчык Навум Лапідус пісаў пра творы 
Эсхіла: «Хор, гэты калектыўны персанаж, яшчэ адыгрывае ў Эсхіла 
істотную ролю, але ад п'есы да п'есы ўдасканальваецца ў яго і 
мастацтва дыялогу»1. Усё правільна, але, на нашу думку, варта зноў 
прыгледзецца да ролі хору і па-новаму яе асэнсаваць. Хор — пасіўная 

                                       
1 Лапидус Н. Античная литература. Мн., 1986. С. 42. 



дзейная асоба, ён адмаўляе любое дзеянне. Хор пастаянна змагаецца з 
імкненнямі трагічнага героя і, як нам здаецца, правільна робіць. 
Трагедыя ставіла пытанне: адкуль ліха на свеце? І адказвала: ад 
самога чалавека, ад яго гонару, ад няўвагі да Боскіх (прыродных) 
законаў. Падобная канцэпцыя разумення трагедыі ва ўсім 
супярэчыць марксісцкаму літаратуразнаўству, на думку якога 
трагедыя ўслаўляла, узвышала чалавека. Узвышала, але і шмат 
патрабавала ад яго. І ў гэтым мудрасць. 
 

Творчасць Сафокла 
 
У V ст. да н. э. грэкі — перадавы народ усяго тагачаснага свету. 

Гэта іх найвялікшы ўзлёт, той росквіт, якога Еўропа ў культуры не 
дасягала больш ніколі. На вяршыні класічнага мастацтва знаходзіцца 
постаць паэта, які вызначыў гэтую вяршыню,— Сафокла (495-406 гг. 
да н. э.), вучня Эсхіла, сябра Перыкла. І Эсхіл, і Сафокл, хоць жылі ў 
час дэмакратыі, належалі да арыстакратыі. Але гэта не мела значэн-
ня, бо абодва яны — геніяльныя драматургі і грамадзяне Афінаў, 
патрыёты свайго горада, самага прыгожага ў тагачасным свеце. 

Сафокл напісаў 123 трагедыі, з іх да нашых дзён дайшло каля 7. 
Найбольш вядомая трылогія пра цара Эдыпа, у якой пастаўлены і 
вырашаны складаныя праблемы быцця асобы ў грамадстве і ў Кос-
масе. Трагічная не смерць героя — трагічная няўмольнасць багоў, ві-
наватых у гэтай смерці. Тым не менш у кожнай трагедыі выяўляецца і 
замацоўваецца напружанае імкненне чалавека пераадолець самога 
сябе і сілу абставін. 

Праз трагедыю, як і праз філасофію, тлумачыўся і пазнаваўся 
свет. Прычым пазнанне яшчэ цалкам ішло ў межах міфа: Сафокл, як і 
Эсхіл, быў глыбока рэлігійным чалавекам. У 75 гадоў ён напісаў най-
буйнейшую сваю п'есу «Цар Эдып», а пад канец жыцця зноў вярнуўся 
да Эдыпа ў трагедыі «Эдып у Калоне», каб усё ж высветліць для сябе, 
чаму багі караюць невінаватага. 

Міф пра Эдыпа, на якім грунтуецца трылогія Сафокла,— адзін з 
самых старажытных і свяшчэнных міфаў Грэцыі, вядомы яшчэ з 
крыта-мікенскага перыяду. Можа, юта нават егіпецкі сюжэт. У апо-
шнія гады з'явілася версія сучаснага амерыканскага даследчыка Іма-
нуіла Веліхоўскага, які сцвярджае, што грэкі своеасабліва інтэр-
прэтавалі егіпецкае паданне пра сямейную драму фараона-рэфар-
матара Эхнатона, які першы ў свеце памкнуўся сцвердзіць у сваёй 
краіне адзінабожжа — ушанаванне бога Сонца. Менавіта Эхінатон 
пакінуў сваю жонку Неферціці і ажаніўся з маці. 



Сюжэт трагедыі «Цар Эдып» шырокавядомы. Эдып забівае свайго 
бацьку, не ведаючы, што гэта яго бацька; ён бярэ шлюб са сваёй маці, 
зноў-такі не ведаючы пра гэта. Багі караюць яго, хоць усё было 
прадвызначана яшчэ да з'яўлення Эдыпа на свет. Даведаўшыся пра 
сваю небяспечную будучыню ад Дэльфійскага аракула, Эдып робіць 
усё, каб пазбегнуць Лёсу, але кожны яго крок садзейнічае заплана-
ванаму на Небе развіццю падзей. Удары Року, здаецца, знішчаюць 
чалавека: жонка-маці Іякаста канчае жыццё самагубствам, сам Эдып 
асляпляе сябе, пазней трагічна гінуць і яго дзеці. 

Сэнс трагедыі — і прымусіць разважаць, і выклікаць моцныя 
пачуцці. 

У аснове міфалогіі — галоўнага арсенала антычнай літаратуры — 
адваротнае дзеянне прыроды, выкліканае актыўнасцю чалавека. Мы і 
сёння залежым ад прыроды і далёка не заўсёды прадбачым 
наступствы сваіх учынкаў. Інакш кажучы, абставіны мацнейшыя за 
чалавека. У антычных грэкаў думкі пра абарону ад згубных 
наступстваў іх уласных спраў мелі каласальнае значэнне. Яны лічылі, 
што адказам на празмерныя прэтэнзіі чалавека будзе жорсткая кара з 
боку найвышэйшых сіл. Напрыклад, Ікар падняўся залішне высока і 
таму ўпаў на зямлю. Чалавек павінен ведаць сваю мяжу і не раз-
дражняць аўтаномных сіл свету. Багі не вінаватыя ў бедствах чала-
века, бо людзі самі выклікаюць на сябе жорсткую кару сваёй дзёрз-
касцю. Кожнае дзеянне чалавека парушае раўнавагу ў прыродзе. 

Трагічная віна Эдыпа — у яго самаўпэўненасці. Безумоўна, ён 
чалавек выключна разумны, бо нават разгадаў загадку Сфінкса. У 
трагедыі няма нічога выпадковага. Зусім не выпадкова Эдып і 
асляпляе сам сябе. Яго слепата народжана яго розумам. Трагедыя 
перасцерагае чалавека ад разумнага глупства яго саманадзейнай 
галавы, ачышчае ад прымхаў інтэлекту, які вядзе нас наперад у імя 
практычнай карыснасці без разумення аўтаномнай сілы рэчаў, іх 
уласнага шляху. Міф не прымае ідэі ўладарання чалавека над 
прыродай — пад пагрозай помсты прыроды, але абяцае поспех, калі 
чалавек аддаецца самастойнасці жыцця аб'ектыўнага свету. 

Эдып адчувае, што ненавісны багам, якія адступіліся ад яго, і 
адзіная яго думка — зноў яму, Злачынцу, наблізіцца да багоў. 
Трагедыя ў тым, што чалавек нічога не ведае з законаў Сусвету, але 
вымушаны дзейнічаць. А кожны яго ўчынак, магчыма, парушае 
сусветную гармонію, і Космас рэагуе на гэта. Лёс Эдыпа, хоць і 
незвычайны, з'яўляецца прыкладам кожнага чалавечага лёсу. Сафокл 
папярэджвае: мы дзейнічаем у жыцці, не ведаючы, якія таемныя 
спружыны, што кіруюць светам, парушаем. 



Здаецца, развязка трагедыі павінна прымусіць гледачоў і чытачоў 
жорстка расчаравацца ў жыцці. Прыклад Эдыпа можа давесці да 
адчаю: сваё жыццё Эдып пражыў прыстойна, быў добрым чалавекам, 
мудрым царом, патрыётам свайго горада — за што ж такая 
несправядлівасць? У трагедыі паказана тая цана, якой даводзіцца 
плаціць за любое дзеянне, і зноў даказваецца, што вынік ніколі не 
залежыць ад нас. Нездарма мудрыя кітайцы, у прыватнасці Лао Цзы, 
адмаўлялі любое дзеянне, дзеянне як такое. (Добрыя намеры, добрую 
волю пэўнага чалавека, партый, улад мы і сёння назіраем на кожным 
кроку, але жыццё штодзённа дэманструе нам сваю складанасць і не-
падуладнасць людской волі.) 

Сляпы Эдып — вялікі сімвал: чалавек, сапраўды, сляпы перад 
Быццём, якое дзейнічае па сваіх законах. Навукова-тэхнічны прагрэс 
— ілюзія. Эдып зразумеў сваю віну, таму што адчуў існаванне той 
рэальнасці, раўнавагу якой ён парушыў. Боскае — таямніца, у Бога 
свой Закон. Але чалавек здольны захаваць перад ім сваю годнасць. 

У трагедыі «Эдып у Калоне» апісваецца вельмі дзіўная смерць 
Эдыпа: ён знікае ў ззянні святла. Што хацеў сказаць гэтым Сафокл? 
Фрыдрых Ніцшэ лічыў, што смерць Эдыпа, які мужна змагаўся з 
сілаю абставін, будзе падмуркам таго свету, дзе не дзейнічаюць 
законы Року. Для другога найбуйнейшага філосафа і псіхолага 
Зігмунда Фрэйда сюжэт пра Эдыпа стаў асновай яго тэорыі 
псіхааналізу, магчыма, самай папулярнай у XX ст. Праўда, сучасныя 
даследаванні даказалі няслушнасць тэорыі Фрэйда: у здаровага 
чалавека няма Эдыпавага комплексу. 

Да фіванскага цыкла міфаў належыць яшчэ адна трагедыя 
Сафокла — «Антыгона». У ёй расказваецца пра дзяцей Эдыпа. Яго 
сыны Этэокл і Палінік не маглі пасля бацькі падзяліць уладу. Палінік 
вядзе ворагаў на горад. У баі абодва сыны Эдыпа гінуць. Да ўлады 
прыходзіць брат Іякасты — Крэонт. Ён з пашанай хавае Этэокла, а 
труп здрадніка Палініка кідае сабакам. Пад пагрозай смяротнага 
пакарання сястра абодвух загінуўшых Антыгона хавае Палініка. 
Крэонт жорстка карае сваю пляменніцу: замуроўвае яе жывою. У 
пахавальні Антыгона павесілася. Ад адчаю заколвае сябе яе жаніх 
Гемон — сын Крэонта (сітуацыя пасля паўторыцца ў п'есе «Рамэа і 
Джульета» У. Шэкспіра). Маці Гемона, жонка Крэонта, канчае жыццё 
самагубствам. Крэонт застаецца адзін. 

Каб зразумець подзвіг Антыгоны, неабходна памятаць, што для 
старажытных часоў быў характэрны культ смерці (безумоўна, у 
Грэцыі не такі моцны, як у Егіпце, і ўсё ж...). Вядомы наступны 
гістарычны выпадак. Афінскія стратэгі выратавалі родны горад у 



жорсткім баі з марскімі сіламі Спарты. Паколькі бой ішоў падчас 
страшнай буры, флатаводцы не прынялі пэўных захадаў, каб 
падабраць трупы загінуўшых і прыстойна пахаваць іх. Парушэнне 
старажытных звычаяў выклікала страшэнную нянавісць родзічаў 
загінуўшых: героі былі асуджаны на смерць афінскім народным 
сходам. У наступным баі камандуючы флотам больш клапаціўся пра 
трупы, чым пра перамогу, і афінскі флот пацярпеў поўную паразу, 
што, урэшце, і вырашыла канчатковы вынік Пелапанескай вайны. І 
ўсё ж выратаванне тысяч душ, дзякуючы правільнаму выкананню 
пахавальных абрадаў, для афінскага народа аказалася больш 
важным, чым палітычная ваенная кан'юнктура. Такою была сіла 
народных звычаяў. На іх заснавана трагедыя «Антыгона». 

Гераіня закопвае цела брата, нягледзячы на тое, што дзяржаўны 
закон забараніў хаваць здрадніка. Лёс Антыгоны таму так моцна 
кранаў афінскага гледача, што ён верыў у магічную сілу пахавальнага 
абраду. Калізія «Антыгоны» цікавая не толькі з гістарычнага пункту 
гледжання: за ёю стаіць і больш глабальны канфлікт. Трагедыя 
Сафокла нагадвае ўсім і заўсёды — ужо на працягу 2500 гадоў,— што 
чалавечае грамадства шырэйшае за грамадзянскае: агульначалавечыя 
каштоўнасці важнейшыя за сацыяльна-палітычныя законы. Стара-
жытныя абрады і звычаі аб'ядноўваюць людзей намнога мацней, чым 
гэта робяць дзяржаўныя структуры. Учынак Антыгоны — злачынства 
з пункту гледжання дзяржаўнага інтарэсу, але голас непахісных 
законаў і спачуванне народа на яе баку. 

Сітуацыя Антыгоны — далёка не адзіны выпадак такой супя-
рэчнасці ў гісторыі. Звычаі народа часта былі абаронай дэмакратыч-
ных правоў большасці супраць магутнай меншасці — уладароў, 
наватараў класавай цывілізацыі. Звычай кансерватыўны, але — 
парадаксальна — грэчаская дэмакратыя, як быццам найбольш 
свабодная форма грамадскага ладу, ахоўвала яго як апошняе 
апірышча ў барацьбе з сіламі, выкліканымі развіццём прыватнай 
уласнасці і класавай няроўнасці. Адсюль той дзіўны факт, што вялікія 
мудрацы Грэцыі — Сакрат, Платон, Арыстоцель — часта звярталіся да 
мінулага, займалі такую палітычную пазіцыю, якую з фармальнага 
боку лёгка асудзіць як рэакцыйную. Адмаўленне традыцыі — на 
сумленні толькі рэвалюцыянераў і дэкадэнтаў. 

Сафокл, аднак, не асуджаў ні аднаго з сваіх герояў. Подзвіг любові 
Антыгоны, безумоўна, выклікае захапленне. Але і Крэонт мае рацыю 
на ўзроўні палітычнай неабходнасці, у аспекце цяжкага становішча 
горада ва ўмовах вайны. Ён лічыць, што ўшанаваць мёртвага здрад-
ніка Палініка — значыць пакрыўдзіць сапраўднага патрыёта Этэокла. 



Крэонт увасабляе дзяржаўны парадак і грамадзянскае права, 
права грамады, соцыуму. Космас Антыгоны больш шырокі. Яна не 
проста адстойвае права няпісаных законаў супраць пісаных, яна — са 
сваім сумленнем, са сваёй вялікай любоўю да брата — сцвярджае 
існаванне іншай духоўнай рэальнасці, такой, перад якой нікне нават 
антаганізм паміж дабром і злом. Крэонт абураецца: 

— Нельга злодзея з добрым раўняць... 
Антыгона адказвае: 
— Хто ведае, ці так судзяць у свеце памерлых? 
Антыгона спакойна прымае смерць, даючы ўрок перавагі свабоды 

душы над палітычным парадкам. З таго часу сітуацыя паўтаралася 
тысячы разоў, у кожным грамадстве свабода асобы заўсёды сутыка-
лася з дзяржаўнай уладай. На гэтым заснаваны сюжэты літаратуры 
класіцызму (тут канфлікт якраз вырашаецца на карысць дзяржавы), 
рамантызму і пазнейшых кірункаў. 

Усведамленне абмежаванасці чалавечых магчымасцей перад 
тварам вечных багоў (законаў Космасу) не пазбаўляе герояў Сафокла 
актыўнасці, свабоды волі, адказнасці за свае ўчынкі. У той жа час 
сцвярджаецца і ўсёмагутнасць волі багоў, маральна-этычны сэнс якой 
прыхаваны ад людзей. Няпісаныя законы, якімі кіруецца Антыгона, 
якраз устаноўлены багамі, а Крэонт, які ім супрацьстаіць, ва ўсім 
церпіць паразу. Імкненне змагацца з Рокам у Эдыпа непазбежна 
заканчваецца помстай Року. Паколькі багі ўсёмагутныя, то і людзі, 
якія супрацьстаяць ім, яркія, незвычайныя: Эдып, Крэонт. Велічныя, 
магутныя духам і тыя, хто змагаецца, як Антыгона, за сваё права 
кіравацца менавіта воляю багоў — няпісанымі законамі. Героі 
Сафокла, якія самастойна выбіралі свой шлях, сведчылі пра ўсё 
большае значэнне індывідуальнага пачатку ў культуры Антычнасці і 
ўсяго чалавецтва. У той жа час Сафокл нагадваў пра неабходнасць 
для чалавека пастаянна лічыцца з законамі Космасу. 
 

Творчасць Еўрыпіда 
 
Трэці з вялікіх драматургаў эпохі класікі — Еўрыпід (480-407 гг. да 

н. э.). З 92 трагедый Еўрыпіда засталося 17. У адрозненне ад шчырых 
вернікаў Эсхіла і Сафокла Еўрыпід скептычна ставіўся да багоў. Ён не 
верыў у боскае паходжанне законаў і нормаў чалавечага жыцця. У 
творах Еўрыпіда лёсам людзей кіруюць не багі, а чалавечыя пачуцці. 

Еўрыпід і Сафокл былі сучаснікамі, але яны ва ўсім супрацьле-
глыя. Сафокл — арыстакрат, Еўрыпід — прыхільнік дэмакратыі. 
Еўрыпід атрымаў добрую адукацыю і быў блізкі да сафістаў. У іх 



вучэнні адлюстраваўся крызіс афінскай дэмакратыі, які прывёў урэ-
шце да паразы ў Пелапанескай вайне са Спартай. Сафісты сцвяр-
джалі, што чалавек — мера ўсіх рэчаў, і прапагандавалі адасабленне 
асобы ад грамадства, ад цэлага, супрацьпастаўляючы інтарэсы 
індывідуума калектыўнай маралі афінскага поліса. Адхілялі яны і 
старую міфалагічную сістэму. Адсюль — крытычнае стаўленне да 
багоў і традыцыйных міфаў у Еўрыпіда. 

Менавіта ў яго творах найбольш частыя вострыя трагічныя канф-
лікты. Ён паказваў людзей без маральнага стрыжня, людзей, якія 
страцілі веру ў справядлівасць. Асноўны канфлікт яго драмы — паміж 
абавязкам і пачуццём, паміж любоўю і нянавісцю. Персанажам Еўры-
піда характэрны душэўны разлад, перамога згубных пачуццяў над 
розумам. 

Адна з найбольш вядомых трагедый Еўрыпіда — «Медэя», пастаў-
леная ў 431 г. да н. э. Медэя — унучка бога Сонца Геліяса, дачка цара 
Калхіды, жрыца страшнай багіні падземнага царства Гекаты — 
дапамагла грэку Ясону здабыць Залатое Руно. Паколькі міф заўсёды 
сімвалічны, Руно, відаць, увасабляе нейкія найвялікшыя каштоўнасці 
старажытнага свету, магчыма, эзатэрычныя веды. Медэя ахвяруе 
сваёй радзімай, дзявочым гонарам, добрым імем. Яна пакідае Калхіду 
(тэрыторыя сучаснай Абхазіі на беразе Чорнага мора) і вырушвае 
разам з Ясонам у Грэцыю. Пасля некалькіх гадоў шчаслівага жыцця 
Ясон кідае Медэю дзеля дачкі карынфскага цара. Медэя забівае 
саперніцу і яе бацьку, а таксама — пасля доўгіх і цяжкіх ваганняў — 
сваіх дзяцей, каб адпомсціць здрадніку Ясону. 

Медэя — жанчына з выключна моцным характарам, але страш-
ная, жорсткая па натуры. Яна ідзе на жудасныя ўчынкі, ахопленая 
злосцю і адчаем. Яе душу раздзіраюць супярэчлівыя пачуцці: любоў да 
дзяцей і нянавісць да Ясона. 

Сюжэт пра Медэю распрацоўваў і класік класіцызму Карнель, яе 
вобраз шырока адлюстраваны ў жывапісе, операх, балетах. Бясспрэ-
чна, у мастацтве паказаны агульначалавечы тып жанчыны, ахопле-
най разбуральнай страсцю такой сілы, што знішчае і ўласна жаночую 
сутнасць. 

Другая вядомая трагедыя Еўрыпіда — «Іпаліт». У ёй расказваецца 
пра грахоўнае каханне Федры, маладой жонкі Тэсея (пераможцы 
пачвары Мінатаўра на Крыце), да свайго пасынка Іпаліта, які не 
прыняў заляцанняў мачахі. Гэта калізія ў літаратуры вядомая: згадаем 
старажытнаегіпецкую «Казку пра двух братоў» і легенду пра Іосіфа 
Прыгожага з Бібліі. Аднак Еўрыпід зрабіў сваю распрацоўку трады-
цыйнага сюжэта. Федра жорстка помсціць Іпаліту: яна павесілася, 



пакінуўшы ліст да мужа, дзе абвінавачвае Іпаліта ў замаху на яе 
жаночы гонар. Тэсей у адчаі праклінае сына. Праклёны бацькоў заўсё-
ды спраўджваюцца: Іпаліт гіне. 

Еўрыпід паўстае выключным знаўцам псіхалагічнай распрацоўкі 
характараў: ён з вялікім майстэрствам (нярэдка недасягальным і для 
сваіх паслядоўнікаў новага часу) паказвае ваганні, гнеў, страшэнныя 
пакуты Медэі, усе перыпетыі любоўнай страсці і прагі помсты Федры, 
чысціню Іпаліта, адчай Тэсея, палахлівасць Ясона. Асаблівыя пачуцці 
ўступаюць у канфлікт з няпісанымі нормамі чалавечай маралі, тымі 
нормамі і законамі, якія, на думку сучасніка Еўрыпіда Сафокла, уста-
навілі багі. Але калі героі Сафокла не ведалі ваганняў, то Еўрыпіду 
ўласцівы сумненні, пераходы пачуццяў. З гэтага пункту гледжання 
Еўрыпід здаецца найбольш сучасным. Больш натуральныя ў яго 
дыялогі. 

Творы Еўрыпіда сведчаць, што класічная трагедыя развівалася 
надзвычай хутка ў кірунку да большай займальнасці, дынамічнасці, 
напружанай інтрыгі, нечаканых паваротаў сюжэта, псіхалагічнай 
распрацоўкі вобразаў. У трагедыях вялікага драматурга сітуацыі змя-
няліся так хутка, што развіццё падзей было немагчыма прадказаць: 
аўтар заўсёды браў міфы ці варыянты міфаў менш вядомыя і 
адвольна іх інтэрпрэтаваў. Трагедыя багоў і герояў ператваралася ў 
трагедыю людзей. Сафокл паказваў чалавека такім, якім ён павінен 
быць, а Еўрыпід — такім, які ён ёсць. 
 

Класічная камедыя 
 
З росквітам трагедыі супала і развіццё камедыі. Калі паходжанне 

трагедыі яшчэ не зусім зразумелае, дык генезіс камедыі ўвогуле 
загадкавы. Нават Арыстоцель у «Паэтыцы» не гаворыць пра гэта ясна. 
Дарэчы, камедыі прысвечана другая кніга яго «Паэтыкі», якая 
збераглася ва ўрыўках і ў якой шмат «цёмных» месцаў. 

Як і ў трагедыі, у камедыі злучаны элемент лірычна-архестравы 
(звязаны з хорам) і элемент драматычны, значыць — дзеянне. 

Слова «трагедыя» паходзіць ад «трагас» — «казёл», а «камедыя» 
абазначае «песню комаса» — святочнага вясковага шэсця ў веснавым 
абрадзе, таксама прысвечаным богу Дыянісу. Комас («суполка», 
«грамада») нагадвае беларускія словы з тым самым коранем: «камель», 
«комін». Значэнні разышліся даволі далёка, але ўсё ж нейкая блізкасць 
прасочваецца. 

Слова «камедыя» суадносіцца і з беларускім «камаедзіца», якое 
азначала спецыфічна беларускае веснавое свята, прысвечанае выхаду 



мядзведзя з бярлогі. Якраз веданне асаблівасцей беларускага свята 
можа дапамагчы ў высвятленні паходжання камедыі. Першапачат-
кова ў Грэцыі таксама падчас свят былі смешныя ацэнкі з мядзве-
дзямі ці людзьмі, пераапранутымі ў іх шкуры. Уласна Дыяніс най-
перш увасабляў і татэмных жывёльных продкаў. Імітацыя рухаў, 
дзеянняў жывёл паступова трансфармавалася ў пародыю на людзей. 
Драматычныя сцэнкі вясёлага, забаўляльнага травесційнага зместу 
спалучаліся з гуллівымі вясковымі прыпеўкамі, часам эратычнага 
зместу (яны вядуць сваё паходжанне ад песняў, звязаных з магіяй 
урадлівасці). Так, на нашу думку, магчыма, фарміравалася камедыя. 
Ведаць яе вытокі нам, беларусам, асабліва важна, бо ў беларускай 
драматургіі камедыя — найбольш развітая форма драмы. Гэта якраз 
гаворыць пра яе блізкасць да народнай карнавальнай культуры. 

З эпохі Антычнасці да нашага часу ў поўным выглядзе дайшлі 
толькі камедыі Арыстафана (445 — каля З 85 гг. да н. э.), самая 
ранняя з якіх датуецца 425 г. да н. э. Яго творы грунтуюцца на 
фантастычных уяўленнях, на пародыі. Але з травесційных парадый-
ных твораў — паэм «Тарас на Парнасе» і «Энеіда навыварат» — 
пачыналася і новая беларуская літаратура. 

Гледачоў камедый Арыстафана прываблівалі не толькі смешньм 
пераробкі міфаў, але і палітычныя закіды ў адрас першай асобы ў 
дзяржаве — уладара Афінаў Перыкла. Арыстафан, праўда, высмейваў 
і філосафаў, і людзей мастацтва — Сакрата, Еўрыпіда. Яго камедыі 
вызначаюцца вострай тэндэнцыйнасцю. У прынцыпе Арыстафан 
выяўляў настроі патрыярхальнага сялянства і звычайных афінскіх 
грамадзян — дэмасу, з аднаго боку, захавальнікаў вялікай Традыцыі, 
аз другога —людзей дастаткова наіўных, неадукаваных. 

Адной з найбольшых прыкметных асаблівасцей класічнай камедыі 
з'яўляецца актыўная роля хору, якая пасля Эсхіла ў трагедыі значна 
зніжаецца. У камедыі хор выяўляў асноўную публіцыстычную ідэю. 
Харысты апраналіся часта незвычайна: птушкамі, звярамі, аблокамі, 
падземнымі духамі і інш. Удзел хору ствараў своеасаблівую кампазі-
цыйную структуру камедыі. (У нашых беларускіх фарсах-вадэвілях — 
напрыклад, у «Пінскай шляхце», «Ідыліі», «Прымаках» — таксама 
важнымі з'яўляюцца масавыя сцэны з танцамі, спевамі.) 
 

Заснаванне Рыма (міфічная гісторыя) 
 
Пачатак рымскай гісторыі міфалагічна звязаны з гісторыяй 

Грэцыі і Малой Азіі. Падчас асады Троі жывымі з яе герояў-абаронцаў 
засталіся Эней (сын багіні Венеры), яго бацька Анхіс і маленькі сын 



Юл. Спачатку сям'я хавалася ў гарах, дзе да яе паступова далучыліся 
тыя траянцы, каму пашчасціла выратавацца з разбуранага горада. 
Пад кіраўніцтвам Энея траянцы пабудавалі караблі і назаўсёды 
адплылі ад родных берагоў. 

Уцекачы мінулі шматлікія астравы Эгейскага мора і прысталі да 
вострава Далас, дзе знаходзіўся славуты храм бога Апалона (на гэтым 
востраве Апалон і яго сястра Артэміда нарадзіліся). Тут голас бога 
абвясціў, што траянцы знойдуць прытулак — новую краіну, якая ста-
не іх радзімай,— пабудуюць там горад, дзе будуць уладарыць Эней і 
яго нашчадкі, і гораду таму падпарадкуюцца многія краіны і народы. 

Узрадаваныя такім прадказаннем, траянцы паплылі далей. Шмат 
цудаў бачылі яны, шмат перажылі нягод. З цяжкасцю мінулі іх 
караблі страшныя пасткі пачвар Сцылы і Харыбды (водаварот), 
востраў, дзе жылі цыклопы, пазбеглі лютасці жудасных гарпіяў, 
бачылі вывяржэнне вулкана Этна. На востраве Сіцылія Эней пахаваў 
свайго бацьку, які не вытрымаў цяжару бясконцых блуканняў. 

Нарэшце караблі прыбіла да берагоў Афрыкі ў вялікі і багаты 
горад Карфаген (цяперашні Туніс), дзе ўладарыла царыца Дыдона. 
Яна гасцінна сустрэла падарожнікаў і закахалася ў Энея, які 
расказваў ёй пра свае прыгоды. Дыдона паказвала Энею магутны і 
прыгожы горад, наладжвала баляванні, святы і розныя забавы. 
Урэшце Дыдона і Эней узялі шлюб і шчасліва пражылі разам адзін 
год. Але па загадзе Юпітэра да Энея прыляцеў бог-вястун Меркурый і 
нагадаў пра волю Дэласкага аракула. Эней доўга вагаўся, выбіраючы 
паміж каханнем да жонкі і пачуццём абавязку перад траянцамі, якія 
цярпліва чакалі адплыцця на новую радзіму. Урэшце ён зразумеў, што 
нельга супраціўляцца волі багоў, і адплыў ад берагоў Карфагена. 
Дыдона ў адчаі ўзышла на вялікае пахавальнае вогнішча, якое 
ўпрыгожвала ўласнымі рукамі, і працяла сябе мячом мужа. 

Эней жа зноў прыстаў да Сіцыліі, дзе наведаў у горадзе Кумы 
вядомую прарочыцу Сівілу і папрасіў дапамагчы яму спусціцца ў 
падземнае царства Плутона, каб пабачыцца з памерлым бацькам. 
Сівіла дапамагла Энею здабыць залатую галінку ў падарунак жонцы 
Плутона Празерпіне (у грэчаскай міфалогіі гэта Аід і Персефона) і 
правяла яго па небяспечнай дарозе ў Апраметную. Тут цень бацькі 
Энея Анхіса паказаў сыну душы многіх герояў мінулага, якія другі раз 
шляхам рэінкарнацыі павінны былі з'явіцца ў свеце жывых. Каб за-
быцца пра ўсё бачанае і перажытае ў першым жыцці, яны пілі ваду з 
ракі Леты. Сярод іх апынуліся і многія будучыя нашчадкі Энея. 

Герой паспяхова выбраўся з пекла, даплыў да Італіі і, падняўшыся 
па рацэ Тыбр, дасягнуў месца, дзе жыло племя лацінаў. Цар Лацін 



заключыў саюз з Энеем, выдаўшы за яго замуж сваю дачку Лавінію. 
Пасля смерці Лаціна Эней, стаўшы царом, адбіваў напады магутнага і 
ваяўнічага народа этрускаў, у баі з якімі і загінуў. Праўда, багі забралі 
яго да сябе як роўнага ім. Сын Энея Юл перасяліўся ў іншае месца 
Італіі і заснаваў горад Альба-Лонга («альба» на лацінскай мове — 
«белы», «лонга» — «доўгі»). 

Гэтыя падзеі апісаў у сваёй паэме «Энеіда» вялікі рымскі паэт 
«залатога веку» (І ст. да н. э.) Вергілій. Паэма мела выразную ідэала-
гічную скіраванасць: яна была закліканая даказаць Боскае паходжан-
не фактычнага імператара Аўгуста (27 г. да н. э.—14 г. н. э.), які 
быццам вёў радавод ад Юла, і гэтым сцвердзіць яго права на трон. 
Напісаная паводле традыцый гамераўскіх паэм «Іліяда» і «Адысея», 
«Энеіда» стала ўзорам гераічнай паэмы і дасюль лічыцца класічным 
эпасам. Толькі падчас разбурэння эстэтычнай сістэмы класіцызму 
(XVIII ст.) на «Энеіду» пачалі пісаць шматлікія пародыі: у Францыі 
аўтарам травесційнага варыянта быў Поль Скарон, у Расеі — Мікалай 
Восіпаў, на Украіне — Іван Катлярэўскі. Беларуская «Энеіда 
навыварат» прыпісваецца Вікенцію Равінскаму (1786-1855). Пра гэты 
твор, які стаіць ля вытокаў новай беларускай літаратуры, вядомая 
даследчыца Л. Тарасюк піша: «У беларускай «Энеідзе навыварат», як і 
ва ўкраінскай «Энеідзе» І. Катлярэўскага, галоўным было не на-
раджэнне чарговай версіі вядомага літаратурнага сюжэта, а 
стварэнне арыгінальнай карціны народнага быцця з яго сацыяльнымі 
праблемамі»1. Сапраўды, аўтару твора ўдалося адлюстраваць 
сацыяльныя і нацыянальныя праблемы як антычнага Рыма, так і 
Беларусі пачатку XIX ст. 

 
«Залаты век» рымскай паэзіі 

 
Час кіравання Аўгуста называюць «залатым векам» рымскай 

літаратуры. Хаатычнае светаадчуванне папярэдняга перыяду (пры-
клад — творчасць Гая Валерыя Катула) саступіла месца светапо-
гляднай глыбіні, ідэйнасці, вяртанню да класічнага стылю і гарманіч-
най формы. Аўгуст быў зацікаўлены ў творцах, якія б падтрымлівалі 
яго палітыку. Сябра і міністр Аўгуста Мецэнат збіраў вакол сябе 
паэтаў, таленавітых людзей і скіроўваў іх інтарэсы ў патрэбнае 
рэчышча. Ён падтрымліваў творцаў і матэрыяльна (з таго часу мецэ-
натамі называюць багатых апекуноў навукі і мастацтва). Мецэнат 
дасягнуў значных поспехаў, хоць і не ўсе жаданні Аўгуста былі 

                                       
1 Беларуская літаратура XI—XX стст.: Вуч. дапаможнік для ВНУ, ліцэяў, каледжаў. Мн., 1990. 



рэалізаваныя. Ва ўсякім разе, надзвычай узрасла цікавасць да 
літаратуры. Да таго яе не цанілі належным чынам, а на паэтаў 
глядзелі нават пагардліва. Цяпер жа ў людзей быў вольны час, які 
з'явіўся таму, што яны не займаліся палітыкай (адсюль выснова: у 
палітызаваным грамадстве цікавасці да прыгожага пісьменства мож-
на не чакаць — перамагае журналістыка, прычым не самага лепшага 
гатунку). Літаратура ў часы Аўгуста пачала разглядацца як найвы-
шэйшы з відаў мастацтва, галоўны носьбіт і захавальнік культуры. 
Паэтаў было як ніколі шмат: можна налічыць не менш за 50 выклю-
чна таленавітых, але самымі вялікімі лічацца Вергілій, Гарацый, 
Авідзій. Менавіта яны прызнаныя класікамі рымскай літаратуры. 

Публій Вергілій Марон (70-19 гг. да н. э.) распрацоўваў у рымскай 
літаратуры жанр букалічнай паэзіі (творы на тэму жыцця пастухоў). 
Па ідэйнай скіраванасці яны кантрастуюць з грамадзянскай паэзіяй, 
але могуць быць матэрыялам для яе. 

Пастух як добры пастыр ужо ў шумерскай літаратуры сімвалізаваў 
чалавечнасць і спачуванне. У Егіпце фараонаў называлі пастухамі 
сваіх статкаў. Любімы герой індыйскага фальклору Крышна — 
пастушок. У якасці пастухоў чалавечых душ выступалі і некаторыя 
антычныя багі — Пан, Гермес (Меркурый). Пастухоўскую тэму можна 
лічыць глыбока містычнай. (Хрыстос у раннім хрысціянскім 
мастацтве таксама добры Пастыр.) Тым больш важна акцэнтаваць 
увагу на моманце сакральным. Даўно ўжо вядуцца спрэчкі након т 4-
й эклогі Вергілія ў яго «Буколіках»: у творы гаворыцца пра надыход 
новай эры праз 40 гадоў (зборнік выйшаў прыблізна ў 42-38 гг. да н. 
э.), апавядаецца пра нараджэнне будучага ўладара свету, прыход 
якога абвесціць канец «жалезнага веку» і пачатак «залатога». Эклога 
шмат разоў каменціравалася і ў эпоху Сярэднявечча, і ў новы час. 
Адно з найбольш верагодных яе тлумачэнняў — прароцтва пра 
нараджэнне Хрыста. Вось чаму Вергілій лічыўся не толькі геніяльным 
паэтам, але і вялікім прарокам. Нездарма ў «Боскай камедыі» аўтара 
— Дантэ — водзіць па іншасвеце менавіта Вергілій. 

Пазней у духу кансерватыўнай ідэалогіі Вергілій стварыў дыдак-
тычную паэму «Георгію», якая складаецца з чатырох кніг: першая 
прысвечана паляводству, другая — вырошчванню садавіны, трэцяя 
— жывёлагадоўлі, чацвёртая — пчалярству. Паэт не так усхваляў 
сельскую гаспадарку, як сцвярджаў маральную каштоўнасць працы 
селяніна. У «Буколіках» вясковае жыццё паказана з пункту гледжання 
адпачынку, у «Георгіках» раскрываецца яго працоўны бок. Відаць, 
твор пісаўся пад уплывам паэмы Гесіёда «Турботы і дні». Дэвізам 
Вергілій абраў словы: «Усё пераможа ўпартая праца». (На нашу думку, 



паэма Якуба Коласа «Новая зямля» шмат у чым падобная і да твора 
Гесіёда, і да твора Вергілія, нават хутчэй да апошняга, бо Гесіёд 
акцэнтаваў увагу на цяжкім сацыяльным становішчы сялянства, а 
Вергілій — на радасцях вясковага побыту, на шчасці ад працы. Такі 
самы і пафас паэмы Я. Коласа.) 

Самы значны твор Вергілія — «Энеіда» — напісаны прыблізна ў 29-
19 гг. да н. э. Адзначым, што паданне пра траянскае паходжанне 
рымлян (паводле адной з версій міфа, не нашчадкі Энея, а сам Эней 
— заснавальнік Рыма) мела актуальны палітычны сэнс: на яго 
спасылаліся прыхільнікі пераносу сталіцы імперыі на ўсход; яшчэ 
Юлій Цэзар марыў аднавіць Трою і зрабіць яе сталіцай. Вергілію трэба 
было тактоўна нейтралізаваць гэтыя намеры. Аднак праз некалькі 
стагоддзяў Рымскую імперыю падзялілі на дзве часткі, і сталіца 
ўсходняй (Візантыі) — Канстанцінопаль — апынулася амаль там, дзе 
стаяла Троя. Пасля падзення Рыма ў 476 г. Візантыя (або Другі Рым) 
адзіная захавала традыцыі Антычнасці, хоць і была праваслаўнай 
дзяржавай. Праз яе пасля хрышчэння Русі (988 г.) традыцыі 
антычнай Грэцыі і Рыма прыйшлі і на Беларусь. 

Вергілій напісаў «Энеіду» ва ўзвышаным стылі. Тэарэтыкі класі-
цызму XVII-XVIII стст. аддавалі ёй перавагу перад паэмамі Гамера, 
таму што гэты твор больш адпавядаў класічнаму ўзору. Згадаем, што 
многія яго выслоўі зрабіліся крылатымі. Вергілій цудоўна пераадолеў 
грувасткасць традыцыйнага лацінскага гекзаметра. 

Паэма была адразу прызнаная, па ёй вучыліся, яе бясконца 
цытавалі, а з асобных кавалкаў складалі новыя творы. Вялікай 
павагай карыстаўся Вергілій і ў хрысціян. Паэт, які прадказаў 
нараджэнне Хрыста, лічыўся ўвасабленнем найвышэйшай мудрасці. 
Уплыў Вергілія заўважны не толькі ў сярэднявечнай лацінскай паэзіі, 
але і ў эпасах на нацыянальных мовах. Пад знакам пераймання 
Вергілія развіваліся і эпас, і букалічная паэзія. Цікава, што пастаралі 
пісаў Сімяон Полацкі. Парадыйныя перапрацоўкі «Энеіды» ў XVIII ст. 
(травесція) сталі асаблівай формай камедыйнай паэмы. З усмешкай 
успрымалі ўзвышаны пафас Вергілія і рэалісты XIX ст. І тым не менш 
ім захаплялася шмат пісьменнікаў, напрыклад Анатоль Франс. 
Сучаснік Якуба Коласа і Янкі Купалы рускі паэт Валеры Брусаў амаль 
усё жыццё працаваў над перакладам «Энеіды». Твор вялікага 
рымляніна прайшоў праз стагоддзі і не страціў свайго значэння, бо 
сапраўдныя вартасці нязменныя і вечныя. 

Другі вялікі рымскі паэт Квінт Гарацый Флак (65-8 гг. да н. э.) 
пражыў надзвычай бурную маладосць. Выхаваны ў духу адданасці 
рэспубліцы, ён змагаўся ў войску Брута, разгром якога ўспрыняў як 



трагедыю, і, вярнуўшыся ў Італію, з гора пачаў пісаць вершы. Ён быў 
асабліва блізкі да Мецэната. 

Гарацый — прыклад грамадзянскага паэта. Галоўныя яго творы 
«Сатыры», «Оды», «Пасланні». Ён услаўляў законы Аўгуста і адначасова 
сумняваўся ў тым, што яны выправяць сапсаванае грамадства. 
Творца імкнуўся ўзнавіць гармонію паміж грамадствам і асобай, 
паміж розумам і сэрцам. 

У сваіх лепшых творах Гарацый апяваў паэзію, якая дорыць яе 
стваральнікам несмяротнасць і любоў багоў. Тры яго вершы пад 
назвай «Пасланні да Пізонаў» увайшлі ў гісторыю як тэарэтычны 
трактат «Навука паэзіі», у якім аўтар разважаў пра сродкі дасягнення 
гармоніі зместу і формы, цэласнасці мастацкага твора. Гарацый 
стварыў вобраз ідэальнага паэта, які павінен пастаянна працаваць 
над словам, цікавіцца філасофіяй, ведаць жыццё. Менавіта «Навука 
паэзіі» Гарацыя разам з «Паэтыкай» Арыстоцеля стала ўзорам для 
паэтаў Адраджэння і класіцызму. 

Найбольш слынны верш Гарацыя, прысвечаны паэзіі,— «Помнік». 
Ён — пра бясконцасць паэзіі ў часе. Шмат якія творцы потым так ці 
інакш пераймалі яго. Самы вядомы прыклад — аднайменны верш 
Аляксандра Пушкіна. 

У стабільным грамадстве заўсёды квітнее інтымная лірыка. 
Знакаміты лірык «залатога веку» Публій Авідзій Назон (43 г. да н. э.— 
17 г. н. э.) меў адукацыю рытара, але рана адчуў сябе паэтам. Ён 
выключна тонка адчуваў слова. На пачатку творчасці быў іранічны. У 
адной з дыдактычных паэм — «Навука кахання» — Авідзій дасціпна 
павучаў юнакоў, як заваёўваць жаночыя сэрцы. Гэты твор здаўна 
лічыўся вяршыняй эратычнай паэзіі, хоць на наш сённяшні погляд ён 
амаль цнатлівы. 

Авідзій звяртаўся да нязвыклых тэм. Так, у яго зборніку «Фасты» 
змешчаны элегіі, прысвечаныя ўсім рымскім святам: яны пададзены ў 
каляндарнай паслядоўнасці (гэтым прынцыпам пасля карысталіся 
шмат якія паэты, напрыклад класік літоўскай літаратуры Данелайціс). 

Вяршыня творчасці Авідзія — «Метамарфозы». Фактычна гэта — 
міфалагічная энцыклапедыя ў вершах. У 15 кнігах «Метамарфозаў» 
200 міфаў апавядаюць пра ператварэнні герояў у жывёлы і расліны. 
Усе навелы твора так ці інакш праз агульнасць персанажаў, 
генеалогію, месца або час дзеяння звязаныя паміж сабою. Як і ў 
«Энеідзе» Вергілія, міфалагічныя персанажы асучасненыя, але ў 
Вергілія яны выступаюць у духоўных, узвышаных праявах, а ў 
«Метамарфозах» — у побытавых, будзённых. Метамарфозы можна 
лічыць нават своеасаблівым паджанрам, пераходным ад міфалогіі да 



літаратуры. Пісьменнікі актыўна выкарыстоўвалі яго ў літаратурных 
казках XIX ст., а ў XX ст. гэта форма атрымала новае глыбока 
філасофскае напаўненне ў такіх аўтараў, як, напрыклад, Франц 
Кафка («Ператварэнне»), Анатоль Кім («Вавёрка»), 

У 8 г. н. э. Аўгуст нечакана выслаў Авідзія з Рыма ў далёкую пра-
вінцыю — горад Томы на Чорным моры (сёння г. Канстантаў Румыніі). 
Чым быў выкліканы гнеў імператара, так і засталося невядомым 
(цікава, што адначасова Аўгуст выслаў, праўда, недалёка, сваю 
ўнучку Юлію, якая парушыла яго закон аб маралі). Магчыма, Авідзію 
паставілі ў віну яго раннюю эратычную паэзію, якая нібыта псавала 
моладзь, магчыма, ён бачыў тое, чаго не павінен быў бачыць (ён 
намякаў на гэта ў адным з позніх вершаў). Творчасць няшчаснага 
выгнанніка перыяду высылкі («Лісты з Понта») пазначаная заняпадам 
фантазіі. 

Авідзій — паэт-гуманіст, які для ўсіх пазнейшых пісьменнікаў быў 
перш за ўсё настаўнікам чалавечнасці. 

